
 

 

 

ᒪᓕᒐᓕᐅᕐᕕᒻᒥ ᑲᑎᒪᔾᔪᑎᒥᓃᑦ 

 

ᐋᖅᑭᒋᐊᖅᓯᒪᓐᖏᑦᑐᑦ ᓇᕿᑦᑕᖅᑕᐅᓯᒪᔪᑦ 

  

ᐊᐃᑉᐱᖅ, ᔫᓂ 3, 2025 

 

ᐃᖃᓗᐃᑦ, ᓄᓇᕗᑦ 

 

 

 

ᐋᖅᑭᒋᐊᕈᑎᑦ: 

  

  

  

  

  

  

  

  

  

  

  

  

  

  

  

 

 

ᐊᑏ ᐅᑎᖅᑎᓯᐅᒃ ᐋᖅᑭᒋᐊᖅᑕᐅᔪᐃᑦ ᑎᑎᕋᖅᑎᒧᑦ ᐅᕝᕙᓘᓐᓃᑦ ᑐᖏᓕᐊᓄᑦ 

ᒪᓕᒐᓕᐅᕐᕕᒻᒥ ᑲᑎᒪᔾᔪᑎᒥᓃᑦ ᓇᕿᔾᔪᑕᐅᓐᖏᓚᑦ ᑐᑭᓕᐊᖅᑕᐃᓐᓇᕆᓗᒋᑦ ᒪᓕᒐᓕᐅᖅᑏᑦ 

ᐊᐃᕙᓂᖏᑦ. ᓇᕿᑕᐅᓯᒪᑐᐃᓐᓇᖅᑐᐃᑦ ᐅᖃᐅᓯᐅᓪᓗᐊᑕᖅᑐᑦ. ᐅᖃᖅᑕᐅᒃᑲᓂᖅᑐᒥᒃ 

ᐊᓯᐊᑎᒍᓪᓘᓐᓃᑦ ᓲᕐᓗ ᓇᓗᓇᐃᖅᑕᐅᔪᖃᒃᑲᓐᓂᕆᐊᖃᖅᐸᑦ ᐋᖅᑭᒋᐊᖅᑕᐅᔪᓐᓇᖅᑐᑦ 

ᑭᓇᑐᐃᓐᓇᖅ ᒪᓕᒐᓕᐅᕐᕕᒻᒥ ᑲᑎᒪᔾᔪᑎᓂᑦ ᐅᖃᓕᒫᖅᑐᑦ ᓱᖅᑯᐃᒪᓂᐊᕐᒪᑦ ᐅᖃᖅᑕᒥᓂᕐᒥᒃ. 

ᑲᑎᒪᐅᑎᒥᓂᓕᕆᔪᑦ ᐅᖃᓕᒫᕋᓐᓂᑦᑎᑦᓯᔭᕆᐊᓖᑦ ᐊᔾᔨᒌᑉᐸᓐᖏᒻᒪᑎᒃ ᐅᖃᖅᑕᐅᔪᖅ 

ᑎᑎᕋᖅᓯᒪᔪᕐᓗ. ᐊᐃᕙᔾᔪᑎᒥᓃᑦ, ᓯᑎᐱᕆ 20, 1983, ᒪᑉᐱᑐᒐᖓ 27299. 

 

ᐴᓯᔅᓂᐅᑉ 6-ᖓᓐᓂᒃ ᓇᕿᑕᐅᔾᔪᑎᖓ, ᑎᓕᓯᔾᔪᑎᒃ 55  



 

 

 

ᓄᓇᕗᑦ ᒪᓕᒐᓕᐅᕐᕕᖓ 
 

ᐅᖃᖅᑎ 

ᐊᖓᔪᖅᑳᖅ ᑑᓂ ᐋᖁᐊᖅ 

(ᐅᖅᓱᖅᑑᖅ) 
 

ᐊᐅᓚᑦᑎᔩᑦ 
ᐊᓪᓚᑦᑎ   ᐊᓪᓚᑦᑎᐅᑉ ᑐᓪᓕᐊ  

ᓯᑏᕙᓐ ᐃᓄᒃᓱᒃ   ᓈᓐᓯ ᑐᐱᖅ 
 

ᐊᓪᓚᑦᑎᐅᑉ ᐃᑲᔪᖅᑎᖓ 

ᖂᔪᖅ ᓄᓱᑦᑕᖅ 

ᒪᓕᒐᓕᕆᔨ 

ᒪᐃᑯᓪ ᓵᓐᑐᓗ 

ᐃᖅᓱᖅᑎ 

ᐃᒻᒥᓚᔪ ᐊᕐᓇᖅᑯ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 

ᐅᖃᐅᓯᕐᒥᒃ ᐅᖃᐅᓯᕐᒧᑦ ᑎᒥᖓᑦ  

926 ᓯᕗᒧᒋᐊᖅ ᐊᑐᕆᐊᖅ 

ᐃᖃᓗᐃᑦ, ᓄᓇᕗᑦ X0A 3H0 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ 
(ᖁᑦᑎᑦᑐᖅ) 

ᒥᓂᔅᑕ ᒪᓕᒐᓕᕆᓂᕐᒧᑦ; ᒥᓂᔅᑕ 

ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ; 

ᒥᓂᔅᑕ ᑲᒪᒋᔭᖃᖅᑐᖅ ᓄᓇᕗᒻᒥ ᓇᖕᒥᓂᖃᖅᑐᓄᑦ 

ᐊᑐᖅᑐᐊᕐᕕᒃ; ᒥᓂᔅᑕ ᑲᒪᒋᔭᖃᑦᑐᖅ ᓄᓇᕗᒻᒥ 

ᐱᕙᓪᓕᐊᔪᓕᕆᓂᕐᒧᑦ ᑯᐊᐳᕇᓴᓐ; ᒥᓂᔅᑕ 

ᑲᒪᒋᔭᖃᖅᑐᖅ ᐅᔭᕋᖕᓂᐊᕐᓂᕐᒧᑦ; ᒥᓂᔅᑕ 

ᑕᐅᖅᓯᕋᕐᓂᕐᒥᒃ ᐱᓕᕆᐊᒃᓴᓕᒃ; ᒥᓂᔅᑕ 

ᑲᒪᒋᔭᖃᖅᑐᖅ ᐃᖅᑲᓇᐃᔭᖅᑐᓕᕆᓂᕐᒧᑦ ᑲᑎᒪᔨᓂᒃ; 

ᒥᓂᔅᑕ ᑲᒪᒋᔭᖃᖅᑐᖅ ᐃᓄᐃᑦ ᐱᔪᓐᓇᐅᑎᖏᓐᓄᑦ 

ᑲᑎᒪᔨᓂᒃ 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ 
(ᐃᖃᓗᐃᑦ-ᓂᐊᖁᓐᖒ) 

ᓯᕗᓕᖅᑎ ᓄᓇᕗᒻᒥ; ᒥᓂᔅᑕ ᓯᕗᓕᖅᑎᓄᑦ 

ᒐᕙᒪᐅᖃᑎᒌᒃᑐᓕᕆᔨᒃᑯᓐᓄᓪᓗ; ᒥᓂᔅᑕ 

ᐃᓕᖅᑯᓯᓕᕆᔨᒃᑯᑦ; ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᖃᖅᑳᖅᓯᒪᔪᓕᕆᓂᕐᒥᒃ; ᒥᓂᔅᑕ ᑲᒪᒋᔭᖃᖅᑐᖅ 

ᑲᓇᑕᐅᑦ ᓯᓚᑖᓃᖖᒑᖅᑐᓄᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐆᒻᒪᖅᑯᑎᑦ ᐊᑭᖏᓐᓂᒃ ᕿᒥᕐᕈᔩᑦ ᑲᑎᒪᔨᖏᑦ; 

ᒥᓂᔅᑕ ᑲᒪᒋᔭᖃᖅᑐᖅ ᐃᓐᓇᕐᓂᒃ; ᒥᓂᔅᑕ 

ᐅᖃᐅᓯᓕᕆᓂᕐᒧᑦ 

 

ᐹᐱ ᐊᓇᕕᓗᒃ 
(ᖁᕐᓗᖅᑑᖅ) 

 

ᐱᑦᓯᐅᓛᖅ ᐳᕉᔅᑐ 
(ᐃᖃᓗᐃᑦ-ᓯᓈ) 

 

ᐊᖓᔪᖅᑳᖅ ᐹᒥᓚ ᒍᕌᔅ 
(ᐃᖃᓗᒃᑑᑦᑎᐊᖅ) 

ᓄᓇᕗᒻᒧᑦ ᓯᕗᓕᖅᑎᐅᑦ ᑐᖓᓕᖓ; 

ᒥᓂᔅᑕ ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ 

ᐃᖅᑲᓇᐃᔭᖅᑎᓕᕆᔨᒃᑯᑦ; ᒥᓂᔅᑕ 

ᑲᒪᒋᔭᖃᖅᑐᖅ ᐃᖅᑲᐃᔭᖅᑎᓄᑦ 

ᐊᑦᑕᕐᓇᖅᑐᓂᒃ ᐊᒻᒪ ᓇᓪᓕᐊᒃᑯᒫᓂᒃ 

ᖃᐅᔨᓴᖅᑏᑦ 

ᔪᐊᔾ Hᐃᒃᔅ 
(ᐃᖃᓗᐃᑦ-ᑕᓯᓗᒃ) 

ᐅᖃᖅᑎᐅᑉ ᑐᓪᓕᐊ ᐊᒻᒪᓗ ᐃᒃᓯᕙᐅᑕᖅ 

ᑲᑎᒪᔨᑐᐃᓐᓇᐃᑦ ᑲᑎᒪᔨᖏᓐᓂᒃ 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ 
(ᕿᑭᖅᑖᓘᑉ ᓂᒋᐊ) 

ᒐᕙᒪᒃᑯᑦ ᓯᕗᒃᑲᖅᑕᖅᑎᖓ; ᒥᓂᔅᑕ ᓄᓇᓕᖕᓄᑦ 

ᒐᕙᒪᒃᑯᓐᓄᓪᓗ ᐱᔨᑦᑎᖅᑎᒃᑯᑦ; ᒥᓂᔅᑕ 

ᐊᕙᑎᓕᕆᓂᕐᒧᑦ; ᒥᓂᔅᑕ ᐆᒻᒪᖅᑯᑎᓕᕆᓂᕐᒧᑦ 

 

ᔪᐃᓕ ᖃᐃᕐᓂᖅ 
(ᐊᒥᑦᑐᖅ) 

 

ᒥᐊᓕ ᕿᓕᖅᑎ 
(ᐅᖅᑯᒻᒥᐅᑦ) 

 

ᐊᖓᔪᖅᑳᖅ ᖁᐊᓴ ᑯᓱᒐᖅ 
(ᑲᖏᖅᖠᓂᐅᑉ ᓂᒋᐊ) 

ᑮᓇᐅᔭᓕᕆᓂᕐᒧᑦ ᒥᓂᔅᑕ; ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓂᒃ; ᒥᓂᔅᑕ 

ᑲᒪᒋᔭᓕᒃ ᓄᓇᕗᒻᒥ ᐃᒥᐊᓗᓕᕆᓂᕐᒧᑦ 

ᓱᕐᕋᓐᓇᖅᑐᓕᕆᓂᕐᒧᓪᓗ ᑲᑎᒪᔨᖏᓐᓄᑦ; ᒥᓂᔅᑕ 

ᑲᒪᒋᔭᓕᒃ ᓄᓇᕗᒻᒥ ᐃᒥᐊᓕᓗᕆᔨᒃᑯᑦ 

ᓱᕐᕋᖕᓇᖅᑐᓕᕆᔨᒃᑯᓪᓗ ᑲᑎᒪᔨᖏᓐᓄᑦ 

 

ᐋᑕᒻ ᓚᐃᑦᓯᑑᓐ 
(ᐃᖃᓗᐃᑦ-ᒪᓂᕋᔭᒃ) 

 

ᐊᖓᔪᖅᑳᖅ ᐋᕐᓗᒃ ᒪᐃᓐ 
(ᐊᕐᕕᐊᑉ ᐅᐊᓐᓇᖓ-ᑎᑭᕌᕐᔪᐊᖅ) 

ᒥᓂᔅᑕ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ; 

ᒥᓂᔅᑕ ᑲᒪᒋᔭᖃᖅᑐᖅ ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᓐᓂᑦ; ᒥᓂᔅᑕ 

ᑲᒪᒋᔭᖃᖅᑐᖅ 

ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ 

ᓵᓚᒪᓐ ᒪᓕᑭ 
(ᐊᐃᕕᓕᒃ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᑲᑎᒪᔨᖏᑦ 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ 
(ᐸᓐᓂᖅᑑᖅ) 

ᒥᓂᔅᑕ ᐃᓄᓕᕆᔨᒃᑯᓐᓄᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐊᕐᓇᐃᑦ ᑲᑎᒪᔨᖏᓐᓂᒃ; ᒥᓂᔅᑕ ᑲᒪᒋᔭᖃᖅᑐᖅ 

ᐊᖏᕐᕋᖃᖏᓐᓂᕐᒥᒃ; ᒥᓂᔅᑕ ᑲᒪᒋᔭᖃᖅᑐᖅ 

ᐊᒃᖢᓂᕐᒥᒃ ᒥᒃᖠᒋᐊᖅᑎᑦᑎᓂᕐᒧᑦ; ᒥᓂᔅᑕ 

ᑲᒪᒋᔭᖃᖅᑐᖅ ᓄᓇᕗᒻᒥ ᓯᓚᑦᑐᖅᓴᕐᕕᖕᒥᒃ 

 

ᑭᐊᕆᓐ ᓄᑕᕋᖅ 
(ᑐᓄᓂᖅ) 

 

ᑖᓂᐅ ᖃᕝᕕᒃ 
 (ᑕᓯᐅᔭᕐᔪᐊᖅ) 

 

ᔪᐊᓇ ᖁᐊᓴ 
(ᐊᒡᒍ) 

 

ᐃᓐᓇᖓᔪᖅ ᖂᑭᐊᖅ 
(ᓇᑦᓯᓕᒃ) 

 

ᐋᓕᒃᓵᓐᑐ ᓴᒻᒧᖅᑐᖅ 
(ᑲᖏᖅᖠᓂᐅᑉ ᐅᐊᓐᓇᖓ-ᐃᒡᓗᓕᒑᕐᔪᒃ) 

 

ᔫ ᓴᕕᑲᑖᖅ 
(ᐊᕐᕕᐊᑉ ᓂᒋᐊ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᑲᑎᒪᔨᖏᑦ 

 

ᑯᕋᐃᒃ ᓯᒪᐃᓚᒃ 
(ᖃᒪᓂᑦᑐᐊᖅ) 



 

 

 

ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᓐᖏᑦᑐᖅ (877) 334-7266 
ᖃᕋᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca 

 

ᐃᓗᓕᖏᑕ ᓇᓕᖅᑲᖏᑦ 

ᐃ. 

ᖃᐅᑕᒫᒧᑦ ᖃᐅᔨᒋᐊᕈᑎᑦ 

ᐅ. 

ᐊᖓᔪᖅᑳᑦ ᐅᓂᒃᑳᖏᑦ 

ᐊᐃᑉᐱᖅ ᔫᓂ 3, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

1 

 

ᐃᖃᓗᐃᑦ, ᓄᓇᕗᑦ 

ᐊᐃᑉᐱᖅ, ᔫᓂ 3, 2025 

ᒪᓕᒐᓕᐅᖅᑏᑦ ᐅᐸᒃᑐᑦ: 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ, ᓯᕗᓕᖅᑎ ᐸᐅᓗᓯ ᐊᕿᐊᕈᖅ, ᐅᖃᖅᑎ ᑑᓂ ᐋᖁᐊᖅ, ᐹᐱ ᐊᓇᕕᓗᒃ, 

ᐱᑦᓯᐅᓛᖅ ᐳᕉᔅᑐ, ᐊᖓᔪᖅᑳᖅ ᐹᒥᓚ ᒍᕌᔅ, ᔪᐊᔾ ᕼᐃᒃᔅ, ᐊᖓᔪᖅᑳᖅ ᑕᐃᕕᑎ ᔪᐊᓇᓯ, ᔪᐃᓕ ᖃᐃᕐᓂᖅ, ᒥᐊᓕ 

ᕿᓕᖅᑎ, ᐊᖓᔪᖅᑳᖅ ᖁᐊᓴ ᑯᓱᒐᖅ, ᐋᑕᒻ ᓚᐃᑦᓯᑑᓐ, ᐊᖓᔪᖅᑳᖅ ᐋᕐᓗᒃ ᒪᐃᓐ, ᓵᓚᒪᓐ ᒪᓕᑭ, ᐊᖓᔪᖅᑳᖅ 

ᒫᒡᒍᓚ ᓇᑲᓱᒃ, ᑭᐊᕋᓐ ᓄᑕᕋᖅ, ᑖᓂᐅ ᖃᕝᕕᒃ, ᔪᐊᓇ ᖁᐊᓴ, ᐃᓐᓇᖓᔪᖅ ᖂᑭᐊᖅ, ᐋᓕᒃᓵᓐᑐ ᓴᒻᒧᖅᑐᖅ, ᔫ 

ᓴᕕᑲᑖᖅ, ᑯᕋᐃᒃ ᓯᒪᐃᓚᒃ.  

 

>>ᑲᑎᒪᓯᒋᐊᖅᑐᑦ 13:30 

 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 

 

ᐅᖃᖅᑎ (ᐊᖓᔪᖅᑳᖅ ᑑᓂ ᐋᖁᐊᖅ): ᐅᖃᖅᑎ (ᑑᓂ ᐋᖁᐊᖅ): ᐱᒋᐊᕐᓂᐊᓕᖅᑎᓪᓗᑕ, ᒥᔅ ᖁᐊᓴ, 

ᑐᒃᓯᐊᓂᒃᑯᑦ ᐊᖕᒪᐃᔪᓐᓇᖅᑮᑦ? 

 

>>ᑐᒃᓯᐊᖅᑐᑦ 

 

ᐅᖃᖅᑎ: ᐅᑉᓗᒃᑯᑦ, ᑲᑎᒪᔨᐅᖃᑎᒃᑲᑦ, ᓄᓇᕗᒻᒥᐅᓪᓗ, ᓈᓚᒃᑐᓪᓗ ᓈᓚᐅᑎᒃᑯᑦ, ᑐᙵᓱᒋᔅᓯ. ᒥᓂᔅᑕᐃᑦ 

ᐅᖃᐅᓯᖏᑦ. ᒥᓂᔅᑕ ᐊᕙᑎᓕᕆᔨᒃᑯᓐᓄᑦ, ᒥᔅᑕ ᔪᐊᓇᓯ.  

 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 

 

ᐊᖓᔪᖅᑳᑉ ᐅᖃᐅᓯᖓ 623 - 6(2): 2025 ᐸᕗᓕᐅᑉ ᑐᒃᑐᖁᑎᖏᑕ ᐊᒥᓲᓂᖏᓄᑦ ᖃᐅᔨᓵᒃᑯᑦ ᓴᖅᑭᑦᑐᑦ 

(ᔪᐊᓇᓯ) 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, ᐅᖃᖅᑏ. ᐅᓪᓗᒃᑯᑦ ᓄᓇᕗᒻᒥᐅᑦ.  

 

(ᑐᓵᔨᑎᒍᓕᖅᑐᖅ) ᐅᖃᖅᑎᑦᓯᔩ, ᐅᓪᓗᒥ ᓇᖏᖅᓯᕗᖓ ᑐᓴᖅᑎᑦᓯᔪᒪᓪᓗᖓ ᖃᐅᔨᓴᕈᑕᐅᓚᐅᖅᑐᒥᒃ 

ᐊᕙᑎᓕᕆᔨᒃᑯᑦ ᖃᐅᔨᓴᓚᐅᖅᑕᖓᓂᒃ ᖃᐅᔨᓴᖅᑕᐅᒃᑲᓐᓂᖅᑐᓂᒃ ᐊᒥᓲᓂᖏᓐᓂᑦ ᓇᐹᖅᑐᖃᙱᑦᑐᒥᐅᑕᐃᑦ 

ᑎᔾᔭᓕᐅᑉ ᑐᑦᑐᖏᓐᓂᒃ.  

 

ᖁᕕᐊᓱᑉᐳᖓ ᐅᓂᒃᑳᕈᓐᓇᕋᒪ ᑎᔾᔭᓕᐅᑉ ᑐᑦᑐᖏᑦ ᑕᑯᒃᓴᐅᑎᑦᓯᒻᒪᑕ ᓴᙱᔪᓂᒃ ᐅᑎᖅᐸᓪᓕᐊᓂᖏᓐᓂᒃ 

ᐅᓄᕈᓐᓃᖅᐸᓪᓕᐊᔪᓂᒃ ᖃᐅᔨᓴᖅᑕᐅᓯᒪᔪᓂᒃ 1996 ᐊᒻᒪᓗ 2018 ᐊᑯᓐᓂᖓᓂ.  

 

ᐅᖃᖅᑎᑦᓯᔩ, ᐆᒪᔪᓂᒃ ᖃᐅᔨᓴᖅᑎᕗᑦ ᐅᔾᔨᖅᓱᑦᓯᐊᖅᓱᑎᒃ ᖃᐅᔨᓴᑦᓯᐊᖃᑦᑕᖅᓯᒪᕗᑦ ᐊᒥᓲᓂᖏᓐᓂᑦ ᑎᔾᔭᓕᐅᑉ 

ᑐᑦᑐᖏᓐᓂᒃ ᐅᓄᕈᓐᓃᖅᐹᓪᓕᓚᐅᖅᓯᒪᓂᖏᓐᓄᑦ ᐅᖃᐅᓯᐅᖅᑳᓚᐅᖅᑎᓪᓗᒋᑦ ᐊᖑᓇᓱᑦᑎᓂᒃ ᑭᖑᓂᐊᒍᓪᓗ 

ᓇᓗᓇᐃᖅᑕᐅᓪᓗᓂ ᖃᐅᔨᓴᕋᓱᐊᕐᓂᖃᖅᑎᓪᓗᑕ.  

 

ᖃᐅᔨᓴᖅᑕᐅᔪᑦ ᓇᓚᐅᑦᓵᖅᑕᐅᓯᒪᔪᑦ 276,000−ᖏᓐᓃᓚᐅᖅᐳᑦ ᑐᒃᑐᐃᑦ ᔫᓂ 1996−ᒥ, 

103,372−ᖑᓇᓱᒋᔭᐅᓪᓗᑎᒃ ᔫᓂ 2018−ᒥ. ᔫᓂ 2023−ᒥ, ᖃᐅᔨᓴᖅᑎᕗᑦ ᑲᒪᒋᔭᖃᓚᐅᖅᑐᑦ ᐊᒥᓲᓂᖏᓐᓂᑦ 

ᑎᔾᔭᓕᐅᑉ ᑐᑦᑐᖏᓐᓂᒃ, ᐊᒻᒪᓗ ᖃᐅᔨᔭᐅᔪᑦ ᑕᑯᒃᓴᐅᑎᑦᓯᓚᐅᖅᐳᑦ ᐅᓄᖅᓯᕚᓪᓕᖅᓯᒪᓂᖏᓐᓂᒃ ᐊᒥᓲᓂᖏᓐᓂᑦ 

152,131−ᖑᓇᓱᒋᔭᐅᓪᓗᑎᒃ ᑐᑦᑐᐃᑦ. ᑖᓐᓇ ᐃᑲᔪᖅᑐᐃᕗᖅ ᐊᓯᔾᔨᖅᐸᓪᓕᐊᓂᕆᔭᐅᔪᒥᒃ 

ᐅᓄᖅᓯᕙᓪᓕᐊᓂᖏᓐᓄᑦ ᑐᑦᑑᖃᑎᒌᑦ. 

ᐅᖃᖅᑎᑦᓯᔩ, ᑐᓴᖅᑎᑦᓯᔪᒪᒋᕗᖓ ᖃᐅᔨᓴᕐᓂᕐᒧᑦ ᐃᖅᑲᓇᐃᔭᖅᑎᑦᓯᓚᐅᖅᑐᖅ 13−ᓂ ᐃᓄᓐᓂᒃ ᓯᓚᒥ 

ᐱᓕᕆᔨᖃᓚᐅᖅᐳᑦ ᖃᐅᔨᓴᖅᑎᖃᓚᐅᖅᓱᑎᓪᓗ ᓄᓇᓕᓐᓂᑦ ᑎᔾᔭᓕᐅᑉ ᑐᑦᑐᖏᓐᓂᒃ.  ᐊᒻᒪᓗᑦᑕᐅᖅ, ᑖᓐᓇ 

ᖃᐅᔨᓴᕈᑎ ᓯᕗᓪᓕᖅᐹᖑᓚᐅᖅᐳᖅ ᓴᖅᑭᖅᑎᑦᓯᓂᕐᒧᑦ ᓄᑖᓂᒃ ᑕᕐᕆᔮᒃᓴᓂᒃ−ᐊᔾᔨᓕᐅᕆᔪᓂᒃ ᖃᐅᔨᓴᕈᑎᒃᓴᓂᓪᓗ 

ᐊᑐᐃᓐᓇᕈᖅᑎᑦᓯᓂᐊᖅᑐᒥᒃ ᐊᑑᑎᖃᑦᓯᐊᖅᑐᓂᒃ ᐱᓕᕆᔾᔪᓯᕐᒥᒃ ᖃᐅᔨᓴᖅᑕᐅᑦᓯᐊᖃᑦᑕᖁᓪᓗᒋᑦ ᐅᓄᕐᓂᖏᑦ.  

 

ᑖᓐᓇ ᓄᑖᖅ ᐊᑐᖅᑕᐅᓇᔭᖅᑐᖅ ᐅᓄᖅᓯᑎᑦᓯᔪᓐᓇᖅᑐᖅ ᖃᐅᔨᓴᕐᓂᕐᒧᑦ ᓇᓚᐅᑦᓵᖅᑕᐅᓯᒪᔪᓄᑦ 

ᑕᒻᒪᖅᓯᒪᙱᑦᑐᓂᑦ ᓱᓕᑦᓯᐊᖅᑐᓂᓪᓗ ᐊᑭᑐᓗᐊᙱᓐᓂᖅᓴᐅᓪᓗᓂᓗ ᐊᑐᖅᑕᐅᕙᑦᑐᓂᑦ ᐊᔾᔨᓕᐅᕆᓂᕐᒧᑦ.  

 

ᐊᖏᕈᑎᒋᓯᒪᔭᑦᑎᒍᑦ ᑐᙵᕕᑦᑎᓐᓄᑦ ᐊᕙᑎᑦᑎᓐᓂᒃ ᑲᒪᑦᓯᐊᕐᓂᖅ ᐃᑲᔪᖅᑐᖅᑕᐅᓗᑎᓪᓗ ᐊᖑᓇᓱᑦᑏᑦ 

ᐊᐅᓚᑦᑎᔨᐅᖃᑎᕗᓪᓗ, ᓇᓗᓇᐃᖅᓯᓂᐊᖅᐳᒍᑦ ᓄᓇᕗᒻᒥ ᓇᐹᖅᑐᖃᙱᑦᑐᒥᐅᑕᐃᑦ ᑐᑦᑐᐃᑦ 

ᑲᔪᓯᑏᓐᓇᕐᓂᐊᕐᓂᖏᓐᓂᒃ ᐊᑐᐃᓐᓇᐅᑎᑦᓯᓂᕐᒧᓪᓗ ᐃᑲᔪᖅᑐᐃᓂᕐᒧᑦ ᐃᓄᓐᓂᑦ ᐊᓯᖏᓂᓪᓗ ᓄᓇᖃᖅᑳᖅᓯᒪᔪᓂᑦ 

ᐃᓄᓐᓂᒃ ᐊᑯᓂᐅᔪᒧᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. ᒥᓂᔅᑕ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ, ᒥᔅᑕ ᒪᐃᓐ.  

 

ᐊᖓᔪᖅᑳᑉ ᐅᖃᐅᓯᖓ 624 - 6(2): ᐃᑲᔪᖅᓱᐃᔭᑦ ᐋᓐᓂᐊᖅᑐᓕᕆᔨᑦ ᓴᓇᕝᕕᒋᓲᖏᑕ 

ᑐᙵᑦᑎᐊᓐᓂᐊᓄᑦ ᐊᑐᖅᖢᒍ ᐊᖏᓕᒋᐊᕆᓂᖅ ᑐᑭᓯᐅᒪᖃᑎᒌᒍᑎᒧᑦ ᐊᑎᓕᐅᕈᑎᖏᑦ 15 ᐊᒻᒪ 16 

(ᒪᐃᓐ) 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᐅᑉᓗᑦᓯᐊᖅ ᑲᑎᒪᔨᐅᖃᑎᒃᑲ ᑭᖑᓪᓕᖅᐹᖅᖢᑐᑕ. ᐅᖃᖅᑎᑦᑎᔩ, 

ᖁᕕᐊᓱᒃᐳᖓ ᑐᓴᖅᑎᑦᑎᔪᓐᓇᕋᒪ ᐱᒻᒪᕆᐅᔪᓂᒃ ᓄᑖᙳᕆᐊᖅᓯᒪᔪᓂᑦ ᒐᕙᒪᑦᑕ ᐱᓇᔪᐃᓐᓇᕐᓂᖏᓐᓂᒃ 

ᐃᖅᑲᓇᐃᔭᖅᑎᑖᕋᓱᖦᖢᑎᒃ ᐃᖅᑲᓇᐃᔭᖅᑎᖃᐃᓐᓇᕋᓱᖦᖢᑎᒡᓗ ᐃᖢᐊᖅᓴᐃᔨᓂᒃ ᓄᓇᕗᒻᒥ ᐱᔭᐅᒋᐊᓕᖕᓂᒃ − 

ᒥᓂᔅᑕᐅᖃᑎᒌᑦ ᐊᖏᕐᓂᖏᑦ ᑐᒃᓯᕋᐅᑕᐅᔪᒥᒃ ᐱᕚᓪᓕᖅᑎᓐᓇᓱᖦᖢᒋᑦ ᐊᒻᒪ ᐋᖅᑭᒋᐊᖅᑕᐅᖁᓪᓗᒋᑦ ᑎᑎᕋᖅᓯᒪᔪᑦ 

ᑐᑭᓯᐅᒪᖃᑦᑕᐅᑎᓂᕐᒧᑦ 15 ᐊᒻᒪ 16. 

 

(ᑐᓵᔨᑎᒎᓕᖅᑐᖅ) ᑕᒪᓐᓇ ᐱᔭᕆᐊᖃᒻᒪᕆᖕᒪᑦ ᖁᕝᕙᖅᑎᒋᐊᕈᑎᐅᔪᖅ ᐃᖅᑲᓇᐃᔭᖅᑎᑖᖅᐸᓪᓕᐊᓂᕐᒧᑦ ᐊᒻᒪᓗ 

ᐱᓯᒪᐃᓐᓇᕐᓂᕐᒧᑦ ᐸᕐᓇᒍᑎᒥᒃ ᑲᔪᓯᑎᑦᑎᓂᕐᒧᑦ ᓴᙱᔪᒥᒃ ᐊᒻᒪᓗ ᓴᐱᓕᖅᓴᕋᐃᙱᑦᑐᒥᒃ ᐋᓐᓂᐊᖅᑐᓕᕆᓂᕐᒥᒃ 

ᐊᑐᖃᑦᑕᖅᑐᓂ. ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐊᑐᐃᓐᓇᐅᑎᑦᑎᔪᓐᓇᖅᓯᓂᐊᖅᐳᑦ ᐱᐅᓯᒋᐊᖅᓯᒪᔪᓂᒃ 

ᑮᓇᐅᔭᓕᕆᓂᕐᒧᑦ ᐊᔭᐅᕆᒋᐊᕈᑎᓂᑦ, ᐊᓯᔾᔨᒐᒃᓴᐅᓂᖅᓴᓂᒃ ᐃᖅᑲᓇᐃᔮᒃᓴᓂᒃ, ᐊᒻᒪ ᐱᐅᓯᒋᐊᖅᓯᒪᔪᓂᒃ 

ᐃᓂᒃᓴᓕᐅᕐᓂᕐᒧᑦ ᐱᓕᕆᐊᖑᖔᕈᓐᓇᖅᑐᓂᒃ. 

 

ᐱᓗᐊᖅᑐᒥᑦ ᐅᑯᐊ: 

 

• ᑎᑎᕋᖅᓯᒪᔪᑎᒍᑦ ᑐᑭᓯᐅᒪᖃᑦᑕᐅᑎᓂᖅ 15−ᒥ ᐃᓚᖃᖅᐳᖅ ᐅᓄᖅᓯᒋᐊᖅᓯᒪᔪᓂᒃ ᑮᓇᐅᔭᓕᕆᓂᕐᒧᑦ 

ᑐᓐᓂᖅᑯᑕᐅᒃᑲᓐᓂᖅᐸᒃᑐᓂᒃ ᓲᕐᓗᒃ ᐊᕐᕌᒍᑕᒫᑦ ᐱᑐᐃᓐᓇᐅᙱᑦᑐᒥᒃ ᑐᓐᓂᖅᑯᑕᐅᒃᑲᓐᓂᖅᐸᒃᑐᒥᒃ, ᑕᒪᓐᓇᓗ 

ᐊᑕᐅᑦᑎᒃᑰᖅᑎᑕᐅᓪᓗᓂ ᐊᑭᓕᐅᑕᐅᒃᑲᓐᓂᖅᐸᒃᑐᖅ ᐃᓐᓄᒃᑕᐅᒡᒐᖅᑐᓄᑦ ᐃᓂᓄᑦ, ᐱᐅᓯᒋᐊᖅᓯᒪᓪᓗᓂᓗ 

ᐃᓕᓴᖅᓯᓂᕐᒥᒃ ᑭᖑᓂᑦᑎᓐᓂ ᐱᓕᕆᖃᑦᑕᖅᓯᒪᓂᑰᓂᕐᒥᒃ. 

 

• ᑎᑎᕋᖅᓯᒪᔪᑎᒍᑦ ᑐᑭᓯᐅᒪᖃᑦᑕᐅᑎᓂᖅ 16 ᓴᖅᑭᑎᑦᑎᕗᖅ ᐃᖅᑲᓇᐃᔮᓂᒃ−ᐊᒥᖅᑳᖃᑎᖃᕐᓂᕐᒧᑦ 

ᐊᑐᖅᑕᐅᔪᓐᓇᖅᑐᒥᒃ ᐱᕕᒃᓴᖃᖅᑎᑦᑎᓪᓗᓂ ᖃᔅᓯᑲᓪᓚᖕᓂᒃ ᐃᖅᑲᓇᐃᔭᖅᑎᓂᒃ ᐊᕕᒃᓯᔪᓐᓇᕐᓂᕐᒥᒃ 

ᐅᓪᓗᓕᒫᖅ ᐃᖅᑲᓇᐃᔭᕐᓂᕐᒥᒃ, ᐊᑐᕋᔪᒃᐸᖦᖢᓂ ᖃᖓᑕᑎᑕᐅᔪᓂᒃ/ᐊᐅᓪᓚᖅᑎᑦᑎᕙᖕᓂᕐᒥᒃ 

ᖃᖓᒃᑰᕋᔭᕐᓂᖏᓐᓂᒃ, ᓴᖅᑭᑎᑦᑎᔪᒪᓂᕐᒧᑦ ᐊᖏᓂᖅᓴᒥᒃ ᐃᖅᑲᓇᐃᔭᕐᓂᕐᒧᑦ−ᐃᓅᓯᕐᒥᒃ ᓇᓕᒧᒌᒃᑎᑦᑎᓂᕐᒥᒃ 

ᐊᓯᔾᔨᒋᐊᒐᒃᓴᐅᔪᓐᓇᖅᑐᒥᒡᓗ. 

ᑖᒃᑯᐊ ᐊᓯᔾᔨᕐᓂᐅᔪᑦ ᐃᑲᔪᖅᑐᖅᑕᐅᔪᑦ ᐊᑐᓕᖅᑎᑕᐅᖏᓐᓇᕐᓂᖓᓄᑦ ᐱᖃᓐᓇᕆᔭᕐᓄᑦ ᐃᓚᒌᓄᓪᓘᓐᓃᑦ 

ᐱᓕᕆᐊᖑᕙᓪᓕᐊᔪᒪᔪᓄᑦ, ᐱᓗᐊᙳᐊᖅᑐᒥᑦ ᑐᓴᖅᑕᐅᑦᓯᐊᖅᓯᒪᔪᖅ. ᑖᓐᓇ ᐱᓕᕆᐊᒃᓴᖅ ᐱᔪᓐᓇᖅᑎᑦᑎᔪᖅ 

ᐃᓚᖏᓐᓂᒃ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐃᖅᑲᓇᐃᔭᖅᑎᓂᒃ ᓇᒃᓴᕐᓗᑎᒃ ᓇᒡᓕᒋᔭᒥᓂᒃ ᓄᓇᕗᒻᒧᑦ 

ᓄᖅᑲᖓᓐᓇᐅᑎᓪᓗᒍ − ᒥᑭᑦᑐᖅ ᑭᓯᐊᓂ ᑐᑭᖃᑦᑎᐊᖅᑐᖅ ᓴᖅᑭᔮᖅᑎᑦᑎᔪᖅ ᐱᐅᓯᒋᐊᖅᑎᑦᑎᔪᒥᒃ 

ᐃᓅᖃᑎᒌᖕᓂᕐᒥᒃ ᒥᒃᖠᒋᐊᖅᑎᑦᑎᔪᒥᒃᓗ ᑕᖃᓂᕐᒥᒃ. 

 

ᐊᑕᐅᑦᑎᒃᑯᑦ, ᑖᒃᑯᐊ ᐱᓕᕆᐊᖑᕙᓪᓕᐊᔪᒪᔪᑦ ᑕᑯᒃᓴᐅᑎᑦᑎᓯᒫᓂᓕᖅᑐᑦ ᐆᒃᑐᕋᒐᒃᓴᐅᓪᓗᑎᒃ ᐊᒃᑐᐃᔾᔪᑕᐅᓲᓂᒃ 

ᐃᖅᑲᓇᐃᔭᖅᑎᑖᖅᐸᓪᓕᐊᓂᕐᒧᑦ ᐊᒻᒪ ᐃᖅᑲᓇᐃᔮᖃᐃᓐᓇᕐᓂᕐᒧᑦ. ᓄᓇᓕᖕᓂ ᐋᓐᓂᐊᕖᑦ ᒪᑐᔭᐅᕝᕕᒃᓴᖏᑦ 

ᐅᓪᓗᖏᑦ ᓇᑲᑎᖅᑕᐅᓯᒪᓕᖅᑐᑦ ᓇᑉᐸᖓᑕ ᐅᖓᑖᓄᑦ ᑕᐃᒪᙵᑦ 2022−ᖑᓚᐅᖅᑎᓪᓗᒍ ᓴᖅᑭᑕᐅᓚᐅᖅᑎᓪᓗᒍ 

ᐱᖃᓐᓇᕆᔭᕐᓄᑦ ᐅᕝᕙᓘᓐᓃᑦ ᐃᓚᒌᓄᑦ ᐱᒋᐊᕈᑎᒃᓴᑦ ᐊᒻᒪ ᑎᑎᕋᖅᓯᒪᔪᑎᒍᑦ ᑐᑭᓯᐅᒪᖃᑦᑕᐅᑎᓂᖅ 15 ᐊᒻᒪ 

16 ᐋᒡᒌᓯ 2023−ᒥ.  

 

ᒪᑐᓯᒪᔪᖃᓚᐅᙱᑦᑐᖅ ᐅᑭᐅᒃᑯᑦ ᕿᑲᕐᓇᐅᑎᓪᓗᒍ 2024/25−ᒥ. ᖃᔅᓯᐅᓂᖏᑦ ᐃᖅᑲᓇᐃᔭᓚᐅᑲᒃᑐᑦ 

ᐃᓗᐊᖅᓴᐃᔨᑦ ᐅᓄᖅᓯᕚᓪᓕᖅᓯᒪᕐᔪᐊᖅᐳᑦ ᑕᐃᒪᙵᑦ ᓴᖅᑭᑕᐅᓚᐅᖅᑎᓪᓗᒍ ᐱᖃᓐᓇᕆᔭᕐᓄᑦ ᐅᕝᕙᓘᓐᓃᑦ 

ᐃᓚᒌᓄᑦ ᐱᒋᐊᕈᑎᒃᓴᑦ ᐊᒻᒪ ᑎᑎᕋᖅᓯᒪᔪᑎᒍᑦ ᑐᑭᓯᐅᒪᖃᑦᑕᐅᑎᓂᖅ 15 ᐊᒻᒪ 16, ᑕᐃᒪᐃᓐᓂᖓᓄᑦ 

ᑕᑎᖃᓗᐊᕈᓐᓃᕐᓗᑎᒃ ᑐᑦᑕᕐᕕᖕᓂ ᑐᐊᕕᕐᓇᖅᑐᓂᒃ ᐃᓅᓕᓴᐅᑎᓂᒃ, ᐊᓯᖏᓐᓂᒃ ᑐᑦᑕᕐᕕᖕᓂ ᐃᖅᑲᓇᐃᔭᖅᑎᓂᒃ 

ᐊᒻᒪ ᓄᓇᕘᑉ ᓯᓚᑖᓂ ᖃᐅᔨᓴᕐᕕᖕᒥ ᖃᐅᔨᓴᖅᑕᐅᔪᓂᒃ.  

 

ᐃᒪᓐᓇᐅᔪᖅ, ᓇᓚᐅᑦᑖᖅᑐᒍᑦ ᐊᒥᐊᒃᑯᑦ ᐲᔭᐃᕕᐅᓚᐅᖅᑎᓪᓗᒋᑦ $3.5 ᒥᓕᐊᓐ ᐊᒻᒪ $5.2 ᒥᓕᐊᓐ ᐊᕐᕌᒍᑕᒫᑦ − 

ᑕᒪᕐᒥᒃ ᓴᙱᒃᑎᑉᐹᓪᓕᖅᓯᒻᒫᑦ ᓄᓇᕗᒻᒥ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐃᖅᑲᓇᐃᔭᖅᑎᖁᑎᕗᑦ. 

 

ᐅᖃᖅᑏ, ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᑐᒃᓯᕋᖅᐳᑦ ᐋᖅᑭᒋᐊᖅᑕᐅᖁᓪᓗᒍ ᑐᑭᓯᐅᒪᖃᑎᒌᓐᓂᕐᒧᑦ ᐊᖏᕈᑎ 16-ᒥᒃ 

ᐱᔾᔪᑎᖃᖅᑐᖅ ᐃᖅᑲᓇᐃᔭᖅᑎᑖᖅᐸᓪᓕᐊᓂᕐᒧᑦ ᐃᖅᑲᓇᐃᔭᖅᑎᖃᐃᓐᓇᕐᓂᕐᒧᓪᓗ 

ᑮᓇᐅᔭᖅᑖᕆᔭᐅᒃᑲᓐᓂᖃᑦᑕᖅᑐᓂᒃ. ᑎᑎᕋᖅᓯᒪᔪᑎᒍᑦ ᑐᑭᓯᐅᒪᖃᑦᑕᐅᑎᓂᖅ 15−ᒥᑦ, 

ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᑐᒃᓯᕋᕐᒥᔪᑦ ᐅᖓᕙᕆᐊᖅᑕᐅᖁᔨᓪᓗᑎᒃ ᑎᑎᕋᖅᓯᒪᔪᑎᒍᑦ ᑐᑭᓯᐅᒪᖃᑦᑕᐅᑎᓂᕐᒥᒃ 

16−ᒥᑦ ᓯᑏᕝᕙ 15, 2028−ᒧᑦ. 

 

ᓄᓇᕗᑦ ᑕᑎᖃᕐᒪᑦ ᖃᐅᔨᒪᔪᓂᒃ ᐊᒻᒪ ᐱᓕᕆᓪᓚᕆᒍᒪᔪᓂᒃ 300 ᖃᓂᒋᔮᓂ ᐃᓗᐊᖅᓴᐃᔨᓂᒃ, ᐃᓚᒋᔭᐅᓪᓗᑎᒃ 

ᐃᓗᐊᖅᓴᐃᔨᑦ, ᖃᐅᔨᓴᕐᕕᖕᒥ ᐊᒻᒪ ᑕᕐᕋᖅᑐᐃᔨᑦ, ᐳᕙᓕᕆᔨᑦ, ᐊᒻᒪ ᐃᖃᐃᓕᓴᖅᑐᓕᕆᔨᑦ. ᑖᒃᑯᐊ 

ᐱᓕᕆᓪᓚᕆᒍᒪᕙᒃᑐᑦ ᐃᓄᐃᑦ ᑐᙵᕕᓕᐅᖅᓯᕙᒃᐳᑦ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐊᑐᖅᐸᒃᑕᑦᑎᓐᓂᒃ − ᐊᒻᒪᓗ 

ᓱᓕ, ᓲᕐᓗᒃ ᐃᓂᒋᔭᐅᔪᑎᑐᑦ ᑲᓇᑕᓕᒫᕐᒥ, ᓵᑦᑎᐊᕐᒥᐅᑕᖃᐃᓐᓇᖅᐳᒍᑦ ᐊᒥᒐᖅᓯᓂᕐᒥᒃ 

ᐊᑐᖅᑕᐅᓚᐅᖅᓯᒪᙱᑦᑐᒥᒃ ᐊᔪᙱᓐᓂᖃᑦᑎᐊᖅᑐᓂᒃ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐱᓕᕆᔨᓂᒃ. 

 

ᐅᖃᐅᓯᕆᓗᐊᕈᓐᓇᙱᑕᕋ ᑕᒪᓐᓇ ᐱᓂᖅᓴᐅᓇᓱᖕᓂᖅ ᐋᓐᓂᐊᖅᑐᓕᕆᔨᓄᑦ ᑲᓇᑕᓕᒫᒥ ᐊᒃᓱᕈᖅᑎᑦᑎᓯᒪᖕᒪᑦ, 

ᐃᖅᑲᓇᐃᔭᖅᑎᑦᑎᔨᓂᒃ ᓴᖅᑭᑦᑎᖁᓪᓗᒋᑦ ᐱᓂᖅᓴᐅᓇᓱᖕᓂᕐᒥᒃ, ᐊᓯᔾᔨᒐᒃᓴᐅᔪᓂᒃ, ᐊᒻᒪ 

ᐃᓱᒪᒃᓴᖅᓯᐅᕈᓐᓇᑦᑎᐊᖅᑐᓂᒃ ᐃᖅᑲᓇᐃᔭᖅᑎᑦᑎᓂᕐᒧᑦ ᐅᐸᓗᖓᐃᔭᐅᑎᓂᒃ.  

 

ᐊᖏᖅᓯᒪᓂᖃᖅᑐᒍᑦ ᓇᓗᓇᐃᖅᓯᓂᕐᒥᑦ ᓄᓇᕗᑦ ᑲᔪᓰᓐᓇᕈᓐᓇᖅᑐᒥᑦ, ᐱᔪᓐᓇᕐᓂᖃᑦᓯᐊᖅᑐᓂᑦ, 

ᑐᙵᓂᖃᑦᓯᐊᖅᑐᓂᓪᓗ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐃᖅᑲᓇᐃᔭᖅᑎᓂᑦ ᑲᑎᒍᑎᔪᓂᒃ ᓄᓇᓕᑦᑎᓐᓄᑦ. 

ᐊᖏᒡᓕᒋᐊᖅᑕᐅᓂᖓ ᐊᒻᒪ ᐋᖅᑭᒋᐊᖅᑕᐅᓂᖓ ᑎᑎᕋᖅᓯᒪᔪᑎᒍᑦ ᑐᑭᓯᐅᒪᖃᑦᑕᐅᑎᓂᖅ 15 ᐊᒻᒪ 16, 

ᐃᓚᓕᐅᔾᔭᐅᓗᓂ ᐱᖃᓐᓇᕆᔭᒧᑦ ᐅᕝᕙᓘᓐᓃᑦ ᐃᓚᒌᓄᑦ ᐱᓕᕆᐊᖑᕙᓪᓕᐊᔪᒪᔪᑦ, ᐃᑲᔪᖅᓱᕐᓗᒋᑦ 

ᐊᖏᕈᑕᐅᓯᒪᔪᑦ. (ᑐᓵᔨᑎᒎᕈᓐᓃᖅᑐᖅ) ᒪ'ᓇ, ᐅᖃᖅᑎᑦᓯᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ) ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. ᒥᓂᔅᑕ ᐃᓕᓐᓂᐊᕐᓂᓕᕆᓂᕐᒧᑦ, ᒥᔅ ᒍᕌᔅ.  

 



ᐊᐃᑉᐱᖅ ᔫᓂ 3, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᑉ ᐅᖃᐅᓯᖓ 625 - 6(2): 2025 ᐅᑭᐅᖅᑕᖅᑐᒥ ᐱᔪᒥᒋᔭᖃᕈᓐᓇᐅᑎᒃᑯᑦ ᓵᓚᒃᓴᓚᐅᖅᑐᑦ 

(ᒍᕌᔅ) 

 

ᐊᖓᔪᖅᑖᖅ ᐹᒥᓚ ᒍᕌᔅ: ᖁᐊᓇᖅ, (ᑐᓵᔨᑎᒎᓕᖅᑐᖅ) ᐅᖃᖅᑎᑦᑎᔩ. ᐅᓐᓄᓴᒃᑯᑦ ᐅᕙᓃᑦᑐᓕᒫᓄᑦ 

ᒪᓕᒐᓕᐅᕐᕕᖕᒥ ᐅᓪᓗᒥ ᐊᒻᒪᓗ ᓄᓇᕗᒻᒥ.  

 

ᐅᖃᖅᑎᑦᑎᔩ, ᖁᕕᐊᑦᑐᖓ ᑐᙵᓱᑦᑎᑦᓯᒍᓐᓇᕋᒪ ᒪᕐᕉᓐᓂᒃ ᐃᓕᓐᓂᐊᖅᑎᑦᓯᐊᕚᓐᓂᒃ ᖁᓗᐊᖅ 

ᐃᓕᓐᓂᐊᕐᕕᖓᓃᖔᖅᑑᓐᓂᒃ ᑲᖏᖅᑐᐱᒻᒥ ᒪᓕᒐᓕᐅᕐᕕᒻᒧᑦ ᐅᓪᓗᒥ. ᒪᐃ 13-ᖑᑎᓪᓗᒍ, ᔫᔫ ᕿᓕᖅᑎ ᐊᒻᒪᓗ 

ᐃᒪᓕ ᐸᓕᑦᑐᖅ ᑐᓂᔭᐅᓚᐅᖅᑑᒃ $90,000 ᐅᑭᐅᖅᑕᖅᑐᒥ ᑲᔪᖏᖅᓴᐃᓂᕐᒧᑦ ᓵᓚᖃᐅᓯᐊᕐᒥᒃ ᐱᖅᑯᓯᑐᖃᖅᑎᒍᑦ 

ᒥᖅᓱᕐᓂᕐᒧᑦ ᓴᐸᖓᓕᕆᓂᕐᒧᓪᓗ ᐱᓕᕆᐊᒧᑦ.  

 

ᐅᖃᖅᑎᑦᑎᔩ, ᐅᑭᐅᖅᑕᖅᑐᒥ ᑲᔪᖏᖅᓴᐃᓂᕐᒧᑦ ᓵᓚᖃᐅᓯᐊᖅ ᖁᕕᐊᓲᑎᖃᕈᑕᐅᕙᑦᑐᖅ ᐅᑭᐅᖅᑕᖅᑐᒥ 

ᐱᒋᐊᖅᑎᑕᐅᓯᒪᔪᓂᒃ ᐊᑑᑎᖃᑦᓯᐊᖅᑐᓂᒃ ᓄᓇᕗᒻᒥᐅᓄᑦ − ᓲᕐᓗᒃ ᐃᓕᖅᑯᓯᓕᕆᓂᕐᒧᑦ, ᐅᖃᐅᓯᓕᕆᓂᕐᒧᑦ, 

ᖃᐅᔨᓴᖅᑐᓕᕆᓂᕐᒧᑦ, ᐱᖅᑯᓯᑐᖃᖅᑎᒍᓪᓗ ᖃᐅᔨᒪᓂᐅᔪᓂᒃ.  

 

ᑕᕝᕙᓂ ᐊᕐᕌᒍᒥ, $3.7 ᒥᓕᐊᓐ ᑮᓇᐅᔭᑦ ᑐᓂᔭᐅᓚᐅᖅᑐᑦ ᓇᓗᖅᑯᑎᙱᑦᑐᓄᑦ, ᓄᓇᓕᖕᓂ  

ᐱᒋᐊᖅᑎᑕᐅᔪᕕᓂᕐᒥ ᐃᓄᐃᑦ ᓄᓇᖓᓐᓂ ᐅᑭᐅᖅᑕᖅᑐᒥ ᐊᒻᒪᓗ ᐊᕕᒃᑐᖅᓯᒪᔪᓂ. ᔫᔪ ᐊᒻᒪᓗ ᐊᒥᓕ 

ᓵᓚᒃᓴᓚᐅᖅᓯᒪᔫᒃ ᓯᕗᒃᑲᖅᑕᖅᑎᐅᓂᖏᓐᓄᑦ ᐃᓱᒻᒥᐅᑎᖃᕈᓘᔭᖃᑦᑕᕐᓂᒃᑯᑦ, ᒥᖅᓱᕐᓂᖅ ᐊᒻᒪᓗ ᐃᓐᓇᖅ ᐋᑕ 

ᕼᐊᐃᓐᓄᖕᒧᑦ ᐃᑲᔪᖅᑕᐅᖃᑦᑕᓚᐅᖅᑐᑦ. 

 

ᐅᖃᖅᑏ, ᑕᒪᒃᑯᐊ ᐱᓕᖅᒪᒃᓴᖅᓯᓐᓈᑦ ᑲᑎᒪᓃᑦ ᐃᓕᓐᓂᐊᕈᑎᒋᔭᐅᖃᑦᑕᖅᐳᑦ ᒪᒃᑯᒃᑐᓄᑦ ᐃᓄᐃᑦ ᐱᔾᔪᑎᒋᓪᓗᒋᑦ 

ᐊᒻᒪᓗ ᔫᔪ ᐊᒥᓕᓗ ᐊᓯᖏᓐᓂᒃ ᑕᑯᓐᓇᖅᑎᑦᑎᑦᑎᐊᖅᑐᖅ. ᐃᓕᓴᕆᔪᒪᔭᕋ ᒥᔅ ᐹᒪᓚ ᐸᐅᒃᔅ ᑖᓐᓇ 

ᒪᓕᒃᑎᒋᔭᐅᔪᖅ ᔫᔪᒥᒃ ᐊᒻᒪᓗ ᐊᒥᓕᒥᒃ ᐹᒃᔅ ᑖᓐᓇ ᖁᓗᐊᖅ ᐃᓕᓐᓂᐊᕐᕕᖏᓐᓂ ᐃᑲᔪᖅᑎᒋᔭᐅᖃᑦᑕᖅᑐᖅ 

ᐃᓕᑉᐸᓪᓕᐊᔪᓂᒃ, ᐃᑲᔪᖅᑐᓪᓚᕆᓚᐅᖅᖢᓂᓗ ᐊᒻᒪᓗ ᓇᓗᓇᐃᕈᒪᓪᓗᒐ ᐊᐃᒐ ᕼᐊᐃᓐᓄ ᑖᓐᓇ 

ᐃᓕᓴᐃᔨᒋᔭᐅᓚᐅᖅᑐᖅ ᖃᐅᔨᒪᔭᒥᓂᒃ ᐃᓕᓐᓂᐊᖅᑎᑦᑎᓪᓗᓂ ᑖᒃᑯᓄᖓ. ᐅᖃᖅᑏ, ᖁᕕᐊᓱᒃᑐᖓ 

ᖁᕕᐊᓲᑎᒋᓚᕗᑦ ᔫᔪ ᕿᓕᖅᑎ ᐊᒻᒪᓗ ᐊᒥᓕ ᐸᓖᑦᑐᖅ ᑲᔪᓯᑦᑎᐊᕐᒪᑕ.  

 

ᑖᒃᑯᐊ ᑕᑯᓐᓇᙳᐊᖅᑕᒥᓂᒃ ᓴᖅᑭᑦᑎᔪᑦ ᓯᕗᒃᑲᖅᑕᖅᑎᐅᓂᕐᒥᓄᓪᓗ ᐊᒻᒪᓗ ᐊᖏᖅᓯᒪᓂᖅ ᑕᒪᒃᑯᐊ ᐱᑐᖃᐃᑦ 

ᐱᓪᓗᒋᑦ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ, ᐊᕙᑎᓕᕆᔨᒃᑯᑦ ᒥᓂᔅᑕᖓᑦ, ᒥᔅᑕ ᔪᐊᓇᓯ.   

 

ᐊᖓᔪᖅᑳᑉ ᐅᖃᐅᓯᖓ 626 - 6(2): ᑲᑐᔾᔨᖃᑎᖃᓐᓂᕗᑦ ᓄᓇᕘᑉ ᓄᓇᓖᑦ ᒐᕙᒪᖏᓐᓂᒃ 

ᑲᑐᔾᔨᖃᑎᒌᖏᓂᒃ ᓄᓇᕘᒥᑦ ᐊᒃᑕᒃᕕᒋᔭᐅᓲᓄᑦ ᐱᒋᐊᖅᑎᑕᐅᓯᒪᓕᖅᑐᓂᒃ (ᔪᐊᓇᓯ) 

 

ᐊᖓᔪᖅᑳᖅ ᑕᐃᕕᑦ ᔪᐊᓇᓯ: ᐄ’, ᖁᔭᓐᓇᒦᒃ ᐅᖃᖅᑏ, ᐃᓕᑕᕆᒃᑲᓐᓂᕋᕕᙵ. ᐅᖃᖅᑏ, ᖁᕕᐊᑉᐳᖓ 

ᐅᓂᒃᑳᕈᓐᓇᕋᒪ ᐊᕙᑎᓕᕆᔨᒃᑯᑦ ᐱᓕᕆᖃᑎᖃᖅᓱᑎᒃ ᓄᓇᕗᒻᒥ ᕼᐋᒪᓚᒃᑯᑦ ᑲᑐᔾᔨᖃᑎᒌᒃᑯᓐᓂᒃ 

ᐱᒋᐊᖅᑎᑦᓯᓚᐅᕐᒪᑕ ᐊᑦᑕᒃᑯᓕᕆᓂᕐᒥᒃ ᐱᓕᕆᐊᖑᕙᓪᓕᐊᔪᒪᔪᓂᒃ, ᐱᓕᕆᖃᑎᒌᓐᓂᖅ ᐱᕙᓪᓕᐊᑎᑦᓯᖁᓪᓗᒋᑦ 

ᐊᑦᑕᒃᑯᐃᑦ ᖃᓄᖅ ᐊᐅᓚᑕᐅᓂᐊᕐᒪᖔᑕ ᖃᓄᐃᓕᐅᕈᑕᐅᔪᒪᔪᓂᒃ ᓄᓇᕗᑦ ᐃᓗᐊᓂ. 

 

ᑲᑐᔾᔨᖃᑎᖃᓱᑎᒃ ᑖᒃᑯᐊ ᓄᓇᕗᒻᒥ ᕼᐋᒪᓚᐃᑦ ᑲᑐᔾᔨᖃᑎᒌᖕᓂᒃ ᐃᑲᔪᕐᓂᐊᖅᐳᖅ, ᖃᐅᔨᒪᓕᕐᓂᕐᒥᒃ ᖃᓄᖅ 

ᐱᐅᓛᒃᑯᑦ ᐱᐅᓂᖅᐹᒃᑯᑦ ᐊᐅᓚᑦᓯᓇᔭᕐᒪᖔᑦᑕ ᐊᑦᑕᑯᐃᑦ ᒥᑦᓵᓄᑦ. ᑖᒃᑯᐊ ᐅᖃᐅᔾᔨᒋᐊᖅᑎᓃᑦ 

ᑲᑎᒪᔨᕋᓛᖅᑖᓚᐅᖅᑐᑦ ᓄᕖᕝᕙ 2024−ᖑᑎᓪᓗᒍ ᑕᒪᒃᑯᐊ ᐊᒃᑕᕐᕕᐊᓗᐃᑦ ᐋᖅᑭᒋᐊᕈᑎᒃᓴᖏᓐᓄᑦ 

ᐱᓕᕆᐊᖑᕙᓪᓕᐊᔪᒪᔪᓄᑦ ᑲᑎᒪᑎᑦᑎᔨᐅᖃᑕᐅᓪᓗᑎᒃ ᓄᓇᕗᒻᒥ ᕼᐋᒪᓚᒃᑯᑦ ᑲᑐᔾᔨᖃᑎᒌᑦ ᐊᒻᒪᓗ 

ᐊᕙᑎᓕᕆᔨᒃᑯᑦ ᐅᑯᓇᙶᖅᑐᓪᓗ ᑲᓇᑕᒥ, ᓄᓇᕗᒻᒥ ᐊᒻᒪᓗ ᑲᒪᒃᑯᐊ ᓇᒻᒥᓂᖃᖃᑕᐅᔪᑦ ᐱᓕᕆᖃᑎᒌᓲᑦ 

ᐃᑲᔪᖅᓱᐃᓪᓗᑎᒃ ᐊᒃᑕᑯᓂᒃ ᐋᖅᑭᒋᐊᕈᑎᒃᓴᒧᑦ ᓄᓇᕗᒻᒥ. 

 

ᑕᒪᒃᑯᐊ ᐊᑦᑕᕐᕕᐊᓗᓐᓄᑦ ᐋᖅᑭᒋᐊᕈᑎᑦᓴᐃᑦ ᐱᓕᕆᐊᖑᕙᓪᓕᐊᔪᒪᔪᑦ ᐱᓕᕆᐊᙳᑦᓯᐊᖅᓯᒪᕗᑦ, ᐊᐃᑦᑑᑎᓂᒃ 

ᑕᒪᒃᑯᐊ ᐱᓪᓗᒋᑦ ᐅᑭᐅᖅᑕᖅᑐᒥ ᑲᑎᒪᔨᓂᑦ ᖃᐅᔨᓴᖅᐸᓪᓕᐊᖁᓪᓗᒋᑦ ᓯᕗᓪᓕᖅᐹᒥ ᐱᓕᕆᐊᖑᔪᓂ 

ᐃᑲᔫᑕᐅᔪᓐᓇᖅᑐᑦ ᐊᑦᑕᕐᕕᐊᓗᖏᓄᑦ ᐊᓯᐊᓅᖅᑎᕆᓂᕐᒧᓪᓗ ᐱᓕᕆᐊᖑᕙᓪᓕᐊᔪᒪᔪᓂᑦ ᓄᓇᓕᖕᓂ. 

 

ᐅᖃᖅᑏ, ᖁᕕᐊᓱᒃᐳᖓ ᐱᓕᕆᖃᑎᖃᑦᑎᐊᕆᐊᒃᓴᖅ ᐱᖃᖃᑕᐅᔪᓂᒃ ᑲᒪᒃᑯᓂᖓ ᓄᓇᕗᒻᒥ ᒐᕙᒪᒃᑯᓐᓂ 

ᐊᒻᒪᒃᑕᐅᖅ ᐃᓛᒃᑰᖅᑐᓂᒃ ᐊᔾᔨᒌᙱᑦᑐᐃᑦ ᑎᒥᐅᔪᓂ. ᐊᕙᑎᓕᕆᔨᒃᑯᑦ ᐱᓕᕇᓐᓇᕐᓂᐊᖅᐳᑦ 

ᐱᐅᓯᒋᐊᖅᑎᑦᑎᓇᓱᐊᖅᑎᓪᓗᒋᑦ ᓄᓇᓕᓐᓂ ᐊᑦᑕᕐᕕᐊᓗᖕᓂᒃ, ᐊᑦᑕᑯᖃᕐᕖᑦ ᖃᓄᖅ ᑕᒪᒃᑯᐊ 

ᐊᐅᓚᑕᐅᓂᐊᕐᒪᖔᑕ. 

 

ᑕᒪᒃᑯᐊᓗ ᓴᖅᑭᑉᐸᓪᓕᐊᔪᓂᑦ ᓂᕆᐅᒍᓱᒃᐳᒍᓪᓗ ᐱᓕᕆᖃᑎᒌᒍᒪᓪᓗᑕ ᐊᑦᑕᕐᕕᐊᓗᓐᓂᒃ 

ᐱᓕᕆᐊᖑᕙᓪᓕᐊᔪᒪᔪᓂᒃ ᐱᐅᓯᒋᐊᕋᓱᐊᖅᑎᓪᓗᒍ ᓄᓇᕗᑦ ᐃᓗᐊᓂ. ᖁᔭᓐᓇᒦᒃ ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᖏᑦ. ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᒥᓂᔅᑕᖓᑦ, ᒥᓂᔅᑕ ᒪᐃᓐ. 

 

ᐊᖓᔪᖅᑳᑉ ᐅᖃᐅᓯᖓ 627 - 6(2): ᐊᐅᐸᓚᒃᑳᒧᑦ ᖃᓄᐃᓕᖓᓕᓐᓂᕗᑦ ᓄᓇᕘᑉ ᐃᓗᐊᓂ (ᒪᐃᓐ) 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ ᐅᖃᖅᑎᑦᓯᔨ, (ᑐᓵᔨᑎᒎᓕᖅᑐᖅ) ᑖᒃᑯᐊ ᐊᕙᑎᓕᕆᔨᒃᑯᑦ ᒪᕐᕈᐊᖅᑎᕐᒪᑕ 

ᐅᕙᖓᑦᑕᐅᖑᔭᕆᐊᖃᕐᒥᔪᒍᑦ. ᐅᖃᖅᑎᑦᑎᔩ, ᓄᓇᕗᑦ ᓯᕗᓪᓕᖅᐹᑦᑎᐊᖑᓪᓗᓐᓂ ᐊᐅᐸᓪᓛᓂᕐᒥᒃ 

ᓇᓗᓇᐃᖅᓯᓯᒪᙱᑦᑐᑦ, ᐊᒃᓱᕉᑎᖃᕐᓂᕗᑦ, ᐊᒃᓱᕉᑎᖃᕐᓂᖏᑦ ᑕᐃᒃᑯᐊ ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ 

ᑕᐃᒪᐃᑦᑑᕗᑦ ᓄᓇᕗᒻᒥᐅᑦ ᑕᒪᒃᑯᐊ ᑲᐳᖅᑕᐅᖃᑦᑕᕐᓗᑎᒃ ᑕᒪᓐᓇ ᐊᐃᑦᑐᕐᓗᒃᑕᐅᔪᓐᓇᖅᑎᓪᓗᒍ ᓇᒧᑐᐃᓐᓇᖅ. 

 

ᐊᐅᐸᓪᓛᓂᖅ ᓱᓕ ᓄᓇᕗᒻᒨᙱᑦᑑᒐᓗᐊᖅ ᑭᓯᐊᓂ ᐊᐃᑦᑐᕐᓗᒃᑕᐅᔪᓐᓇᖅᑐᑦ ᐱᓗᐊᕐᓗᒍ ᐅᐱᕐᖔᒃᑯᑦ 

ᐊᐅᓪᓚᑲᑕᖃᑦᑕᓕᖅᑎᓪᓗᒋᑦ. ᐅᓄᖅᐸᓪᓕᐊᔪᑦ ᐅᓄᖅᓯᕙᓪᓕᐊᑐᐃᓐᓇᖅᑎᓪᓗᒋᑦ ᓄᓇᕗᒻᒥ ᐊᓯᐊᓄᑦ 

ᐊᐅᓪᓚᖃᑦᑕᖅᑐᑦ ᐅᑎᕐᓗᑎᒡᓗ ᑕᐃᒪ ᐊᐃᑦᑐᖅᓯᔪᓐᓇᑐᐃᓐᓇᕆᐊᓕᒃ.  

 

ᖁᓕᐅᒃᐸᑕ 9−ᖑᔪᑦ ᑲᐱᔭᐅᓯᒪᙱᑦᑐᑦ ᐊᐅᐸᓪᓛᓕᕈᓐᓇᖅᑐᑦ, ᒪᓗᖕᓈᕿᔪᓐᓇᖅᑐᖅ, ᑕᐅᑐᒍᓐᓃᕐᓗᑎᒃ, 

ᐃᓅᔪᓐᓃᕐᓗᑎᒡᓗ. ᑕᒪᒃᑯᐊ ᐱᓗᐊᕐᓗᒋᑦ ᐊᒃᑯᖅᑕᐅᓗᐊᙳᐊᖃᑦᑕᖅᑐᑦ ᓄᑕᕋᓛᑦ, ᒪᒃᑯᒃᑐᑦ, ᐃᓐᓇᐃᓪᓗ. ᑖᒃᑯᐊ 

ᓇᒡᓕᒋᑦᑎᐊᖅᑕᕗᑦ ᓴᐳᒻᒥᓯᒪᔪᓐᓇᖅᑕᕗᓪᓗ. ᑖᓐᓇ ᑲᐱᔭᐅᖃᑦᑕᕐᓗᓂ ᑭᓯᐊᓂ ᐊᐅᐸᓪᓛᙱᑦᑑᔪᓐᓇᖅᑐᑎᑦ. ᑖᓐᓇ 

ᓴᐳᒻᒥᐅᑎᒋᒐᑦᑎᒃᑯᑦ.  

 

(ᑐᓵᔨᑎᒎᕈᓐᓃᖅᑐᖅ) ᐅᖃᖅᑎᑦᓯᔨ, ᑕᒪᓐᓇ ᐅᖃᐅᓯᕆᒃᑲᓐᓂᕐᓚᒍ ᑐᑭᓯᓇᖅᓯᑦᓯᐊᕆᒃᑲᓐᓂᕐᓂᐊᕐᒪᑕ. ᑲᐴᑎᑦ 

ᑕᒪᒃᑯᐊ ᐃᑲᔫᑕᐅᓂᖅᐹᖑᖕᒪᑕ ᐋ’ᓂᐊᓕᕇᒃᑯᑕᐅᔪᑦ. ᑕᐃᒪ ᐊᒥᓱᙳᖅᐸᓪᓕᐊᓂᖏᑦ ᐋᓐᓂᐊᕐᓂᖃᕐᓂᕋᖅᑕᐅᓯᒪᔪᑦ 

ᑲᓇᑕᒥ ᒪᓕᖦᖢᒋᑦ ᓄᓇᕗᒻᒥᐅᓄᑦ ᑐᕌᖓᔪᑦ ᖃᐅᔨᒪᔾᔪᑎᒃᓴᑦ ᑐᑭᓯᐅᒪᔾᔪᑎᒃᓴᑦ ᐊᖏᒡᓕᒋᐊᖅᑎᒋᓯᒪᒐᓗᐊᒃᑲᕗᑦ 

(ᑐᓵᔨᑎᒎᓕᖅᑐᖅ) ᐊᐅᐸᓪᓛᓂᐅᑉ ᒥᒃᓵᓄᑦ ᐊᒻᒪᓗ ᑲᐳᖅᑕᐅᓯᒪᖃᑦᑕᕆᐊᖃᕐᓂᖏᑦ ᖃᓄᕐᓗ 

ᐊᐃᑦᑐᖅᑕᐅᙱᑦᑑᔪᓐᓇᕐᒪᖔᑦ. 

 

ᓄᓇᕗᒻᒥᐅᓕᒫᑦ ᑕᒪᒃᑯᓂᖓ ᐅᓗᕆᐊᓇᕈᑎᓂᒃ ᖃᐅᔨᒪᑦᑎᐊᕆᐊᓖᑦ ᐊᒻᒪᓗ ᑲᐱᔭᐅᓂᖅ ᖃᓄᖅ 

ᐃᑲᔫᑕᐅᓪᓚᕆᒍᓐᓇᕐᒪᖔᑦ ᖃᓄᕐᓗ ᐃᒻᒥᓂᒃ ᓴᐳᒻᒥᐅᓯᖅᓯᒪᔪᓐᓇᕐᒪᖔᑦ. ᑕᐃᒪ ᓄᓇᕗᒻᒥᐅᑦ ᑲᐳᖅᑕᐅᓕ 

ᐅᓪᓗᒥᒧᑦ ᐊᖑᒻᒪᑎᓯᒪᓂᐊᕐᒪᑕ ᐱᓗᐊᕐᓗᒍ ᐊᐅᓪᓚᓚᐅᙱᓐᓂᕐᒥᓂᒃ. 

 



ᐊᐃᑉᐱᖅ ᔫᓂ 3, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

6 

ᐋᓐᓂᐊᕕᓕᐊᕐᓂᐊᖅᐳᑎᑦ ᑲᐱᔭᐅᔪᒪᒍᕕᑦ ᑕᐃᒪᐃᑦᑐᓂᒃ ᒫᓐᓇ ᐊᑐᐃᓐᓇᖃᐅᖅᑐᒍᑦ ᓄᓇᕗᓕᒫᒥ ᐊᑦᑕᓇᙱᑦᑐᑦ, 

ᐊᑭᖃᙱᑦᑐᑦ ᐊᒻᒪᓗ ᐊᐅᐸᓪᓛᙱᑦᑑᔪᓐᓇᖅᑐᖅ. ᐊᑏ ᐊᒃᓱᕉᑎᒋᓚᕗᑦ ᓄᓇᕗᑦ ᐊᐅᐸᓪᓛᓂᐊᙱᒻᒪᑦ 

ᐃᑲᔪᕐᓗᑎᒃᑯᓪᓗ ᓄᓇᖅᑲᑎᕗᑦ.  

 

ᑕᒪᒃᑯᐊ ᑲᐴᑏᑦ ᒥᒃᓵᓄᑦ ᐊᐱᖅᑯᑎᒃᓴᖃᕈᕕᑦ ᐊᑏ ᐋᓐᓂᐊᓯᐅᖅᑏᑦ ᐅᖃᖃᑎᒍᒃ, ᐃᑲᔪᕈᓐᓇᖅᑕᐃᑦ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓈᓴᐅᑎᓕᒃ 3, ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐃᖃᓗᐃᑦ−ᑕᓯᓗᖕᒧᑦ 

ᒪᓕᒐᓕᐅᖅᑎ, ᒥᔅᑕ ᕼᐃᒃᔅ. 

 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 846 - 6(2): ᑕᖅᓴᕆᒃᑐᖅ ᓴᐄᒻᒪᑎ ᖁᒻᒧᒃᑕᐅᓇᓱᓐᓂᖓ (ᕼᐃᒃᔅ)  

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑐᙵᓱᒋᔅᓯ ᐅᕙᓃᑦᑐᐃᑦ. ᐅᖃᖅᑏ, ᖁᔭᓕᖅᑳᕈᒪᕋᑖᕋᒃᑭᑦ 

ᐅᐱᒍᓱᓐᓇᕐᒧᑦ ᓴᐃᒻᒪᑎᒥᒃ ᖁᒻᒧᐊᑎᑦᑎᔪᓂᒃ ᐃᑲᔪᖅᑲᐅᒐᕕᑦ, ᑕᐃᑲᓃᖃᑕᐅᖅᑲᐅᒐᕕᑦ. ᐅᑉᐱᕈᓱᑦᑎᐊᕆᐊᖃᕋᑦᑕ 

ᑕᐃᒪᐃᑦᑐᓂᒃ ᕿᑎᐊᓃᕈᔪᑦᑐᓂᒃ ᓄᓇᕗᓕᒫᒥ ᑲᓇᑕᓕᒫᒥᓗ. 

 

ᓄᓇᕗᒻᒥ, ᐅᖃᖅᑏ, ᓄᓇᓕᓐᓂᒃ ᑭᒃᑯᑦ ᐅᕕᓃᓪᓗ ᐱᒻᒪᕆᐊᓘᑎᑕᐅᓲᖑᒻᒪᑕ, ᑭᒃᑯᓪᓚᕆᐅᒻᒪᖔᑕᓗ 

ᓇᓗᓇᐃᕈᒪᓲᖑᒐᑦᑕ, ᓴᙱᔫᒍᓐᓇᕐᖓᑕ ᖃᓄᑐᐃᓐᓇᑦᑎᐊᖅ ᐃᓅᓯᖃᕋᓗᐊᖅᑲᑕ. ᐊᑦᑕᓇᙱᑦᑐᒦᒋᐊᖃᕐᖓᑕ 

ᐃᑉᐱᒋᔭᐅᑦᑎᐊᒋᐊᖃᕐᖓᑕ. ᐅᖃᖅᑏ, ᖃᐅᔨᒪᒐᑦᑕ ᐊᒥᓱᐊᓗᐃᑦ ᐅᑭᐅᖅᑕᖅᑐᒥ ᓱᓕ ᐱᔭᕆᐊᑐᓲᖑᒻᒪᑦ 

ᑕᐃᒪᐃᑦᑐᒥᒃ ᐃᓅᓯᖃᕐᓗᓂ. 

 

ᒫᓐᓇ ᒪᑭᑉᐹᓪᓕᖅᑎᒋᐊᖃᓕᖅᑕᕗᑦ ᑕᐃᒃᑯᐊ ᒥᑭᓪᓕᑎᖅᑕᐅᖃᑦᑕᖅᓯᒪᔪᐃᑦ ᐅᐱᒍᓱᓐᓂᒃᑯᑦ 

ᐃᓅᓯᖃᖃᑦᑕᓂᐊᕐᖓᑕ ᐅᕙᒍᓪᓗᑦᑕᐅᖅ ᓯᕗᓕᖅᑎᐅᓪᓗᑕ ᐃᓚᐅᑎᓐᓂᖅᓴᕆᒍᓐᓇᕋᑦᑎᒍᑦ. ᑕᒪᓐᓇ ᐅᑉᐱᒍᓱᓐᓂᖅ 

ᑲᔪᖏᖅᓴᐃᒍᑎᐅᔪᖅ ᓴᖅᑭᔮᕐᓂᕐᒥᒃ ᓂᓪᓕᐊᕝᕕᖃᕐᓂᕐᒥᒃ ᐊᒻᒪ ᐊᔾᔨᒌᒃᑎᑕᐅᓂᕐᒥᒃ. 

 

ᐃᓐᓇᒻᒪᕇᑦ ᒪᒃᑯᑦᑐᐃᓪᓗ ᑭᒃᑯᓕᒫᑦ ᐊᔭᐅᕆᖃᑦᑕᖅᑐᐃᑦ ᓄᓇᕗᒻᒥᑦ ᐃᓂᓖᓐᓇᐅᒻᒪᑖᓚᖃᑦᑕᖅᑐᐃᑦ ᒫᓐᓇ 

ᑕᖅᑭᑎᓐᓂ ᐃᑲᔪᖅᓯᓚᐅᕐᓚᕗᑦ ᐃᑉᐱᒋᑦᑎᐊᕐᓗᒋᑦ ᓄᓇᕗᒻᒥᐅᑦ ᐅᓪᓗᖃᑦᑎᐊᕐᓂᐊᖅᑯᓯ, ᐅᐱᒍᓱᓐᓂᕐᒥᒃ 

ᐅᓪᓘᑎᓪᓗᒍ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑎᐅᑉ ᐅᖃᐅᓯᖏᑦ. ᐅᖅᑯᕐᒥᐅᑦ ᒪᓕᒐᓕᐅᖅᑎᖓᑦ, ᒥᔅ ᕿᓕᖅᑎ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 847 - 6(2): ᑲᖏᖅᑐᒑᐱᖕᒥ ᐃᖃᓗᒐᓱᒃᑐᑦ ᐊᑭᑦᑐᕋᐅᑎᓪᓗᑎᒃ (ᕿᓕᖅᑎ)  

 

ᕿᓕᖅᑎ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃ, ᐅᓐᓄᓴᒃᑯᓪᓗ ᓄᓇᕗᒻᒥᐅᑦ. ᒫᓐᓇ ᓇᖏᖅᓯᔾᔪᑎᖃᖅᑐᖓ ᐆᒥᖓ 

ᑐᓴᖅᑎᑕᐅᓯᒪᒐᒪ ᑕᑉᐹᓂ ᑲᖏᖅᑐᒑᐱᒻᒥ ᑖᒃᑯᐊ ᓇᒻᒪᐅᑕᒃᑯᑦ ᐆᒪᔪᕐᓂᐊᖅᑎᒃᑯᖏᑦ 

ᐃᖃᓪᓕᐊᕕᔾᔪᐊᖅᑎᑦᑎᓂᐊᕐᓂᖏᓐᓂᒃ ᐊᒻᒪ ᐆᒐᓕᐅᑎᓂᐊᖅᑐᑎᓪᓗ ᑕᒫᓂ ᐱᓇᓱᐊᕈᓯᐅᓂᐊᖅᑐᒥ ᓄᙳᐊᓂ. 

 

ᖁᔭᓐᓇᒦᕈᒪᓪᓗᒋᑦ ᓄᓇᓕᓐᓂ ᖁᕕᐊᓱᑦᑎᑦᑎᓂᕐᒥᒃ ᐸᕐᓇᐃᒍᔾᔨᒻᒪᑕ ᐱᑖᕋᔅᓴᖃᑦᑎᐊᕈᒫᖅᑐᑎᓪᓗ 

ᑐᓴᐅᒪᑎᑦᑎᖃᑦᑕᕐᒪᑕ ᖃᓄᐃᓐᓂᐊᕐᓂᕐᒥᓂᒃ ᐸᕐᓇᑐᓪᓗ ᓱᓇᖃᕆᐊᖃᕐᓂᖏᓐᓂᒃ ᑕᐃᒪᐃᕈᓘᔭᖅᓯᒪᒻᒪᑕ ᐅᖃᖅᑏ, 

ᒫᓐᓇ ᓇᓗᓇᐃᕈᒪᑐᐃᓐᓇᖅᑕᕋ ᑕᒪᓐᓇ ᐱᓇᓱᐊᕈᓯᐅᑉ ᓄᙳᒋᓂᐊᖅᑕᖓᓂ ᔫᓂ 7−ᒥ 8ᒧᑦ 

ᐃᖃᓪᓕᐊᕕᔾᔪᐊᕐᓗᑎᓪᓗ ᐆᒐᕐᓂᑭᓴᐅᑎᓪᓗᑎᓪᓗ ᑕᕝᕙᓂ ᓄᓇᓕᖏᓐᓂ ᐊᑕᖐᓇᓱᐊᑦᑎᐊᕋᓱᐊᕐᓂᐊᕐᒪᑕ 

ᐱᔪᓐᓇᑎᑦᑎᒐᓱᑦᑐᑎᒃ. ᖁᔭᓐᓇᒦᖅᑲᔅᓯ ᑲᖏᖅᑐᒑᐱᒻᒥ ᑐᓵᔪᖃᖅᐸᑦ ᑖᓐᓇ ᓇᖏᖅᓯᔾᔪᑎᒋᔪᒪᕋᑖᕋᒃᑯ ᐅᖃᖅᑏ, 

ᖁᔭᓐᓇᒦᒃ. 



ᐊᐃᑉᐱᖅ ᔫᓂ 3, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ ᐊᒡᒍᒧᑦ, ᒥᔅ ᖁᐊᓴ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 848 - 6(2): ᐃᒡᓗᓕᖕᒥ ᐃᖃᓗᒐᓱᓚᐅᖅᑐᑦ ᐊᑭᑦᑐᕋᐅᑎᔪᓂᒃ ᐅᑯᐊ 

ᓵᓚᖃᖅᑐᕕᓃᑦ (ᖁᐊᓴ)  

 

ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔨ. ᐅᓪᓗᒃᑯᑦ ᑕᕝᕙᓃᑦᑐᑦ, ᓄᓇᕗᒻᒥᐅᓪᓗ. ᑕᐃᒪ ᒪᐃ 29−ᖑᑎᓪᓗᒍ 

ᓇᓗᓇᐃᖅᓯᓚᐅᖅᓯᒪᒐᒪ ᐃᒡᓗᓕᖕᒥ ᒪᐃ 30−ᒥ ᔫᓂ 1−ᒧᑦ ᐊᒃᑯᐊᖅᓯᓇᓱᖕᓂᐊᕐᓂᖏᓐᓂᒃ. ᐃᑉᐸᒃᓴᖅ 

ᖃᐅᔨᓴᖅᑕᐅᓚᐅᕐᒪᑕ ᑕᐃᔪᒪᓪᓗᒋᑦ ᓵᓚᒃᓴᖅᑐᕕᓃᑦ, ᐅᓄᐊᕐᔪᖕᒪᑕ.  

 

• ᐸᐃᓕ ᓄᑕᕆᐊᖅ 

• ᑕᐃᕕᑎ ᔪᓂᐅ ᕼᐊᐅᓕ 

• ᔩᓚ ᐊᓗᕈᑦ 

• ᑳᓯᑎ ᓴᑐᖅᓯ 

• ᓴᐹᔅᑕᓐ ᑯᐸᒃ 

• ᒪᕇᓇ ᓄᑕᕋᕆᐊᖅ 

• ᓵᒥ ᖃᔮᕐᔪᐊᖅ 

• ᒪᐅᓖᓐ ᐸᐅᓗᓯ 

• ᑐᕇᓴ ᑐᓗᒑᕐᔪᒃ 

• ᒫᑕ ᖃᑦᑕᓕᒃ  

• ᐃᓄᑭ ᐃᖅᑭᑦᑐᖅ 

• ᑕᐃᒥᐊᓐ ᐊᖑᑎᕐᔪᐊᖅ 

• ᐸᐃᓱᓪ ᓄᑕᕋᕆᐊᖅ 

 

ᑖᒃᑯᐊ ᐱᖓᓱᑦ ᐊᖏᓛᓂᑦ ᓵᓚᒃᓴᐅᓯᐊᖅᑐᑦ, ᐄᓇ ᐱᑯᔭᒃ 10 x 12−ᒥᒃ ᑐᐱᖅᑖᖦᖤᖅᐳᖅ, ᑎᕙᓂ ᒪᓕᑭ 

ᑎᓴᒪᓕᒃᑖᖦᖤᖅᐳᖅ ᐊᒻᒪ ᐅᒥᐊᖅᑖᖅᖢᓂ ᒪᓚᐃᔭ ᐃᓪᓚᐅᑦ. ᖁᕕᐊᓱᖃᑎᒌᑦᑎᐊᖅᐸᒃᑲ ᐊᒻᒪ ᖁᔭᓐᓇᒦᖅᐸᕗᑦ 

ᑕᐃᒃᑯᐊ ᐋᖅᑭᒃᓱᐃᖃᑦᑕᖅᑐᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᖃᒪᓂ’ᑐᐊᑉ ᒪᓕᒐᓕᐅᖅᑎᖓ, ᒥᔅᑕ ᓯᒪᐃᓚᒃ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 849 - 6(2): ᑭᖑᓪᓕᖅᐹᒥᒃ ᐅᐱᕐᖔᖅ ᐃᒃᓯᕚᓐᓂᕗᑦ ᒪᓕᒐᓕᐅᕐᕕᒻᒥ 

(ᓯᒪᐃᓚᒃ)  

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓐᓄᓴᒃᑯᑦ ᐃᓘᓐᓇᓯ. ᑐᙵᓱᒋᔅᓯ ᐅᕙᓂ ᐳᓛᖅᑐᑦ.  

 

ᐅᖃᖅᑏ, ᐅᐱᕐᖔᖑᓕᕐᒥᒻᒪᑦ ᐅᓪᓗᒥ ᑭᖑᓪᓕᖅᐹᖅᑐᓕᖅᑐᑕᓗ ᐃᔅᓯᕙᓂᑦᑎᓐᓂ ᐊᒻᒪ ᐊᑕᖏᐸᓗᓪᓗᑕ 

ᐊᖏᕐᕋᖅᐸᓪᓕᐊᓛᓕᕐᒥᒐᑦᑕ, ᖃᐅᑉᐸᑦ ᐊᖃᒍ ᐊᒻᒪ ᐸᓃᒃᑲᒃ ᒥᓕ ᐊᒻᒪᓗ ᐸᐃᓕ ᐅᕙᓃᒍᓐᓇᕈᓘᔭᕐᖓᑎᒃ 

ᖁᕕᐊᒋᕚᒃᑲᒃ ᐊᒻᒪᓗ ᐅᖃᖅᑏ, ᐃᖅᑲᓇᐃᔭᖅᑎᖏᓪᓗ ᑕᒪᐅᙵᕈᓐᓇᖅᑎᑦᑎᔪᒻᒪᑕ 

ᐃᖅᑲᓇᐃᔭᑲᐃᓐᓇᕆᐊᖅᑐᖅᑐᑎᒃ, ᐃᖅᑲᓇᐃᔭᕆᐅᓪᓚᕆᒻᒥᒃ ᐃᓅᓯᓕᒫᖅ ᐊᒻᒪ ᖃᐅᑉᐹᓕᖅᑎᓪᓗᑕ ᖃᐅᔨᔪᒐᑦᑕ 

ᖃᒪᓂᑦᑐᐊᕐᒥ ᑕᒪᐅᙵᕐᓂᐊᕋᑦᑕ. ᖁᔭᓕᔭᕋ ᐅᖃᖅᑎ ᐃᖅᑲᓇᐃᔭᖅᑎᑎᒻᒪᑦ, ᖃᐅᑉᐸᑦ ᐊᖏᕐᕋᓛᓕᕋᑦᑕ ᐊᖓᕈ, 

ᐊᖏᕐᕋᓛᓕᕐᒥᒐᑦᑕ. 

 



ᐊᐃᑉᐱᖅ ᔫᓂ 3, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒪᐅᕈᓕᓐ, ᑖᒻᐳᓕᓐ, ᐳᕌᑦ, ᐊᖃᓂᖅ, ᐊᒻᒪ ᐃᕐᖑᑕ ᕋᐃᓕ ᐅᑕᖅᑭᒻᒪᑕ ᐅᕙᑦᑎᓐᓂᒃ. ᐃᕐᖑᑕᖅ ᓄᑲᖅᑎᖅᐹᖑᔪᖅ 

ᑕᑭᓂᖅᓴᐅᒐᓗᐊᖅ ᐊᖓᔪᖅᑳᖑᒻᒪᑦ, ᐊᖓᔪᖅᑳᖑᔪᖅ ᐃᓛᒃ ᐃᓪᓗᒥ. ᖃᓄᐃᙱᑦᑎᐊᕐᓗᓯ ᐅᐱᕐᖔᖅᓯᐅᓂᐊᖅᑯᓯ. 

ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᓇᑦᓯᓕᒃ ᒪᓕᒐᓕᐅᖅᑎᖓ, ᒥᔅᑕ ᖂᑭᐊᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 850 - 6(2): ᐃᒃᐱᒋᔭᖃᑦᑎᐊᕐᓂᖅ ᐃᓐᓇᑐᖃᑦᑎᓐᓂᒃ (ᖂᑭᐊᖅ)  

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐅᓪᓗᒥ ᓂᑯᕕᑦᑐᖓ ᑭᖑᓪᓕᖅᐹᖅᑐᓕᖅᑎᓪᓗᑕ 

ᐃᖅᑲᐃᑎᑦᑎᒋᐊᕐᓗᖓ ᓄᓇᕗᒻᒥᐅᑕᕐᓂᒃ ᐃᑉᐱᒋᑦᑎᐊᖃᑦᑕᖅᓯᐅᒃ ᐃᓐᓇᖁᑎᕗᑦ. ᐅᖃᖅᑏ, ᐃᓐᓇᒻᒪᕆᑦᑕᖃᕐᒪᑕ 

ᐃᒥᐊᓗᓐᓂᒃ ᐋᖓᔮᕐᓇᖅᑐᓂᓪᓗ.  

 

ᑲᒪᒋᔭᐅᑦᑎᐊᕆᐊᖃᕐᖓᑕ. ᐃᓱᒫᓗᖃᑦᑕᕆᐊᖃᙱᒃᑲᓗᐊᕐᖓᑕ ᐊᓯᒥᓂᑦ. ᐃᓐᓇᑐᖃᕐᒥᒃ ᐃᓪᓗᒥᐅᖃᑎᖃᕈᕕᑦ 

ᐋᖓᔮᕐᓇᖅᑐᓂᒃ ᓱᕐᕋᓇᖅᑐᓂᒃ ᓇᔅᓴᖃᑦᑕᙱᓪᓗᑎᒃ, ᐱᒡᒐᓇᖅᑐᖅᓯᐅᖅᑎᖃᑦᑕᙱᓚᐅᖅᓯᐅᒃ. ᐃᓅᓯᖏᓐᓂᒃ 

ᐃᓱᓕᑦᑎᕙᓪᓕᐊᓕᕐᖓᑕ. ᐃᓐᓇᒻᒪᕆᖕᓂᒃ ᕿᐊᔪᖃᖃᑦᑕᕈᓐᓃᕐᓗᓂ. ᐃᓐᓇᒻᒪᕇᑦ ᑯᐃᓐᑎᑐᑦ ᑭᖕᑎᑐᑦ 

ᑲᒪᒋᔭᐅᖃᑦᑕᕆᐊᖃᕐᖓᑕ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ ᑕᓯᐅᔭᕐᔪᐊᒧᑦ, ᒥᔅᑕ ᖃᕝᕕᒃ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 851 - 6(2): ᓴᓂᑭᓗᐊᑉ ᐃᓕᓐᓂᐊᕝᕕᖓᓂ ᐊᓂᒍᐃᔪᑦ (ᖃᕝᕕᒃ)  

 

ᖃᕝᕕᒃ (ᑐᓵᔨᑎᒍᑦ): ᓇᑯᕐᒦᒃ, ᐅᖃᖅᑏ. ᐊᑦᓱᓇᐃ ᑕᓯᐅᔭᕐᔪᐊᒥᐅᑦ. ᐅᖃᖅᑏ, ᐅᓪᓗᒥ ᒪᑭᒍᑎᖃᖅᑐᖓ 

ᖁᕕᐊᓱᑦᓱᖓᓗ ᔫᓐ 13-ᖑᓕᑐᐊᖅᐸᑦ, ᓴᓂᑭᓗᐊᕐᒥ, ᑕᓪᓕᒪᐃᑦ ᐃᓕᓴᕐᕕᒻᒥ ᐱᔭᕇᖅᓯᒪᓛᓕᕐᒥᒻᒪᑕ. ᐊᑎᖏᑦ 

ᑕᐃᓗᒋᑦ: ᒧᕌᓐᑕ ᑯᓪᓗᐊᕈᒃ, ᕼᐃᒍᓪ ᐊᕋᒍᑕᐃᓐᓇᖅ, ᓯᐊᕋ ᑐᑲᓚᒃ, ᑳᕈᓛ ᐅᒃᐱᒃ, ᐊᒻᒪᓗ ᓱᕇᓇ ᖃᕝᕕᒃ.  

 

ᑖᒃᑯᐊ, ᐅᖃᖅᑏ, ᐅᐱᒋᕙᒃᑲ ᐃᓕᓴᕐᕕᒻᒥ ᐱᔭᕇᕐᓂᕐᒪᑕ ᑕᒫᓂ ᑕᖅᑭᐅᓛᖅᑐᒥ. ᑲᔪᓯᖁᑦᓱᒋᑦ ᐃᓅᓯᖏᑦᑕ 

ᐃᓗᐊᓂ ᓇᒧᑐᐃᓐᓇᖅ ᓯᓚᑦᑐᓴᕐᕕᖕᒧᑦ ᓄᓇᕗᒻᒥ ᐊᒻᒪᓘᓐᓃᑦ ᑲᓇᑕᐅᑉ ᐃᓗᐊᓂ ᐱᕕᖃᕈᓐᓇᓛᕐᒪᑕ ᐆᒃᑐᖃᕙᒃᑲ 

ᐱᕕᒥᓛᒃᑯᑦ ᖃᓄᑐᐃᓐᓇᑎᐊᒃᑯᑦ. ᐅᖃᖅᑏ, ᒪᓕᒐᓕᐅᖅᑎᐅᖃᑎᒃᑲ ᐅᐱᒍᓱᖃᑎᒋᒍᒪᕙᒃᑲ ᑖᒃᑯᓂᖓ ᐃᓕᓴᕐᕕᖕᒥ 

ᐱᔭᕇᖅᑐᓂᒃ. ᓇᑯᕐᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ ᑐᓄᓂᕐᒧᑦ, ᒥᔅ ᓄᑕᕋᖅ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 852 - 6(2): ᒥᑦᑎᒪᑕᓕᐅᑉ ᐃᓕᓐᓂᐊᕐᕕᖏᑦ ᐃᓂᑭᓗᐊᖅᑑᒃ 

ᐱᕕᖃᒃᑲᓐᓂᕆᐊᓖᑦ (ᓄᑕᕋᖅ)  

 

ᓄᑕᕋᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓯᕗᓪᓕᖅᐹᒥᒃ ᐅᐱᒋᔪᒪᓪᓗᒋᑦ ᐱᔭᕇᖅᓯᔪᑦ ᖁᕝᕙᓯᓐᓂᓕᓐᓂ 12-ᒥ 

ᐃᓕᓐᓂᐊᕐᕕᐊᓗᖕᒥ ᒥᑦᑎᒪᑕᓕᖕᒥ.  

 

ᐅᖃᖅᑎᑦᑎᔩ, ᐅᓪᓗᒥ ᓇᖏᖅᓯᕗᖓ ᐅᖃᐅᓯᖃᕈᒪᓪᓗᖓ ᑐᒃᓯᕋᐅᑕᐅᓚᐅᖅᑐᓂᒃ ᒥᑦᑎᒪᑕᓕᖕᒥ 

ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓄᑦ ᐅᓄᖅᓯᒋᐊᖅᑕᐅᖁᓪᓗᒋᑦ ᐃᓂᒃᓴᐃᑦ ᐃᓕᓐᓂᐊᖅᑎᓄᑦ ᐃᓕᓐᓂᐊᕐᕕᖕᓂ.  

ᐅᖃᖅᑏ, ᒥᑦᑎᒪᑕᓕᖕᒥ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᑲᔪᓯᑎᑦᑎᕋᑖᓚᐅᕐᒪᑕ ᒪᕐᕉᓐᓂᒃ ᐱᖁᔨᕗᖔᕈᑏᓐᓂᒃ. 

ᓯᕗᓪᓕᖅ ᐊᖏᓪᓕᒋᐊᕐᓗᒍ ᐊᖏᓂᖓ ᓇᓯᕕᐅᑉ ᐃᓕᓐᓂᐊᕐᕕᐊᓘᑉ ᐱᙳᐊᕐᕕᖓ. ᑐᑭᓯᐅᒪᔭᒃᑯᓪᓕ ᐊᕐᕌᒍᕋᓴᐃᑦ 

ᐊᓂᒍᓕᖅᑐᑦ, ᐱᙳᐊᕐᕕᒃ ᓴᓇᔭᐅᑎᓪᓗᒍ, ᐃᓚᖏᑦ ᑮᓇᐅᔭᐃᑦ ᓄᑦᑎᖅᑕᐅᓚᐅᖅᓯᒪᔪᑦ ᐊᓯᐊᓄᑦ 

ᐃᓕᓐᓂᐊᕐᕕᒻᒧᑦ.  

 

ᐅᖃᖅᑏ, ᐃᓄᒋᐊᖅᓯᕙᓪᓕᐊᑎᓪᓗᒋᑦ ᐃᓕᓐᓂᐊᖅᑏᑦ, ᐱᙳᐊᕐᕕᖓ ᐊᑦᑕᕐᓇᕈᓐᓃᕐᒪᑦ ᐊᒥᓲᓂᖏᓐᓄᑦ 

ᐃᓕᓐᓂᐊᖅᑏᑦ ᐊᑐᕆᐊᖃᖅᑐᑦ. ᑖᓐᓇ ᒥᑭᔪᖅ ᐱᓕᕆᐊᒃᓴᖅ ᐃᓚᐅᑎᑕᐅᔭᕆᐊᓕᒃ ᐃᖅᑲᓇᐃᔭᕐᕕᐅᑉ ᑭᖑᓪᓕᕐᒥ 

ᐊᑭᑐᔪᓄᑦ ᐸᕐᓇᐅᑎᖓᓂ. ᐅᖃᖅᑏ, ᒥᑦᑎᒪᑕᓕᖕᒥ ᐅᓛᔪᒃ ᐃᓕᓐᓂᐊᕐᕕᒃ ᒫᓐᓇ ᐊᑐᖅᑕᐅᔪᓐᓇᖅᓯᒻᒪᑦ.  

 

ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᐃᓱᒫᓘᑎᖃᖅᐳᑦ ᐃᓂᒃᓴᖃᕈᓐᓃᕐᓂᖓᓂᒃ ᐃᓕᓐᓂᐊᕐᕕᐊᕈᓯᖅ 

ᐃᓕᓐᓂᐊᖅᑎᑦᑎᔾᔪᑎᒃᓴᓂᒃ. ᐃᓕᓐᓂᐊᕐᕕᒃ ᐊᑐᕆᐊᖃᕐᒪᑦ ᖃᕋᓴᐅᔭᓄᑦ ᖃᐅᔨᓴᕐᕕᖏᓐᓂᑦ ᐊᒻᒪ 

ᐅᖃᓕᒫᒐᖃᕐᕕᒻᒥᑦ ᐃᓕᓐᓂᐊᕐᕕᒋᔭᐅᓗᓂ. ᐃᓚᒋᐊᖅᑕᐅᓂᖓ ᓇᒃᓴᑲᑦᑕᒐᕐᒥᒃ ᐃᓕᓐᓂᐊᕐᕕᐊᕈᓯᕐᒥᒃ 

ᐃᑲᔫᑎᖃᒻᒪᕆᒐᔭᖅᑐᖅ ᑲᒪᒋᔭᐅᑎᓪᓗᒋᑦ ᐱᔾᔪᑕᐅᔪᑦ ᐱᕕᖃᙱᓗᐊᒧᑦ.  

 

ᐅᖃᖅᑏ, ᐃᑲᔪᖅᓱᖅᐸᒃᑲ ᐱᖁᔨᕗᖔᕈᑏᑦ ᓴᖅᑭᑕᐅᔪᑦ ᒥᑦᑎᒪᑕᓕᖕᒥ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓄᑦ. 

ᐅᖃᖅᑎ, ᑎᓕᐅᖅᐸᕋ ᒥᓂᔅᑕᐅᔪᖅ ᐃᓕᓐᓂᐊᖅᑐᓕᕆᔨᒃᑯᓐᓄᑦ ᐱᓕᕆᖃᑎᖃᖁᓪᓗᒍ ᐱᓕᕆᕕᒋᔭᖏᓐᓂᒃ 

ᐊᖓᔪᖅᑲᐅᑕᐅᔪᓂᒃ ᑕᐃᒃᑯᐊ ᐃᓕᓐᓂᐊᕐᕕᐅᔪᑦ ᐃᓂᖃᕆᐊᖃᕐᓂᖏᓐᓄᑦ ᓄᓇᕗᒻᒥ ᓄᓇᓕᐅᔪᓂ.  

 

ᐱᒃᑯᒋᑦᑎᐊᖅᐸᒃᑲ ᑐᒃᓯᕋᐅᑎᑦ ᐊᖏᓂᖅᓴᒧᑦ ᐃᖃᐃᓕᓴᕐᕕᒃᓴᒧᑦ ᓇᓯᕝᕕᒃ ᐊᖓᔪᒃᖡᑦ ᐃᓕᓐᓂᐊᕐᕕᖕᒥ ᐊᒻᒪ 

ᐃᓕᓐᓂᐊᕐᕕᐊᕈᓯᐅᓚᐅᑲᒍᓐᓇᖅᑐᒥᒃ ᐅᓛᔪᒃ ᐃᓕᓐᓂᐊᕐᕕᖕᒥ ᐃᓚᓕᐅᔾᔭᐅᖁᓪᓗᒍ ᐃᓕᓐᓂᐊᕐᓂᓕᕆᔨᒃᑯᑦ 

ᐊᑭᑐᔪᓄᑦ ᐸᕐᓇᐅᑎᖏᓐᓄᑦ.  

 

ᐅᖃᖅᑎ, ᐃᓕᓐᓂᐊᖅᑎᓕᒫᑦ ᓄᓇᕗᒻᒥ ᐊᑦᑕᕐᓇᙱᑦᑐᒥᒃ ᐊᒻᒪ ᐃᖢᕐᕆᓐᓇᖅᑐᒥᒃ ᐃᓂᖃᕆᐊᖃᖅᐳᑦ 

ᐃᓕᓐᓂᐊᕐᓂᐊᖅᐸᑕ ᐊᒻᒪ ᑲᔪᓯᑦᑎᐊᕐᓗᑎᒃ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ ᐊᒥᑦᑐᕐᒧᑦ, ᒥᔅᑕ ᖃᐃᕐᓂᖅ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 853 - 6(2): ᐊᕐᓇᕐᔪᐊᖅ ᖁᑦᑎᓐᓂᖅᓴᑦ ᐃᓕᓐᓂᐊᕝᕕᒻᒥ ᐊᓂᒍᐃᔪᑦ 

(ᖃᐃᕐᓂᖅ)  

 

ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓗᒃᑯᑦ ᐊᒥᑦᑐᕐᒥᐅᑦ, ᓄᓇᕗᒻᒥᐅᓪᓗ. ᐅᖃᖅᑏ, ᐅᓪᓗᒥ 

ᓇᖏᖅᓯᔾᔪᑎᖃᖅᐳᖓ ᐱᒃᑯᒍᓱᒪᑦᑎᐊᖅᖢᖓ ᑕᑉᐱᑲᓂ ᐊᕐᓇᖅᔪᐊ ᐃᓕᓐᓂᐊᕐᕕᖓᓂ ᓴᓂᕋᔭᖕᒥ 

ᐃᓱᓕᑦᑎᔪᐊᖕᓄᓐᓂ.  

 

ᐅᑯᐊ ᑕᐃᓂᐊᖅᐸᒃᑲ, ᐊᒥᓲᓛᑦᑎᐊᖑᒻᒪᑕ ᐱᒃᑯᒋᑦᑎᐊᕋᒃᑭᑦ, ᐱᒃᑯᒍᓱᑦᑎᐊᓂᐊᕐᐳᓯ. ᐅᑯᐊᖑᔪᐃᑦ:  

• ᐱᐊᓐ ᐊᕐᓇᕐᔪᐊᖅ 

• ᐃᐅᓪᕙᓐ ᐱᐊᓛᖅ−ᒥᑭ 

• ᐋᓐᔨᓖᑦ ᐱᐊᓛᖅ 

• ᐱᑦᑎᐅᓛᖅ ᐱᐊᓛᖅ 

• ᔮᓐ ᒧᐊᒐᓐ 

• ᑰᓪ ᐃᖅᑭᑦᑐᖅ 

• ᔫᓕᐊᓇ ᐃᖅᑭᑦᑐᖅ 

• ᕌᔪ ᐊᕿᐊᕈᖅ 

• ᑕᐃᔪᓪ ᖃᒪᓂᖅ 

• ᔫᓯᕖᓐ ᑰᓕ 

• ᑯᓄᒃ ᒧᐊᒐᑦ (ᐊᓈᓇᒐ) 

• ᔮᓱᐊ ᐊᕐᓇᕐᔪᐊᖅ 

• ᓵᓕ ᖃᔮᕐᔪᐊᖅ 

• ᐱᕐᓇᑎ ᒋᐱᓐᔅ 

• ᕆᓇᐃ ᐃᖅᑭᑦᑐᖅ 

• ᓈᓴᓐ ᐱᐊᓛᖅ 

• ᓯᑖᓐᓕ ᑰᓕ, ᐊᒻᒪᓗ 

• ᑎᐊᕙᓐ ᐊᖑᐃᓕᐊᓐᓄᒃ 

 

ᖁᔭᓐᓇᒦᕌᓐᓅᔪᓯ ᐊᖏᔪᖅᑳᖑᔪᓯᒍᑦ ᑲᔪᒋᖅᓴᐃᖃᑦᑕᓚᐅᕋᔅᓯ ᑲᔪᓯᑎᑦᑎᐊᖃᑦᑕᓚᐅᕋᔅᓯᐅᒃ ᑖᒃᑯᐊ 

ᐃᓕᓐᓂᐊᕐᕕᒻᒧᑦ ᐱᒃᑯᒋᕙᔅᓯ ᐅᐱᒋᕙᔅᓯ.  

 

ᐊᒻᒪᓗ ᑖᒃᑯᐊ ᐃᓱᓕᑦᑎᒐᓗᐊᕋᒥᑦ ᑕᕝᕙᓂ ᖁᑦᑎᓐᓂᖅᐹᒥᑦ, ᑖᒃᑯᐊ ᖁᑦᑎᓐᓂᖅᓴᒧᑦ ᐃᓕᓐᓂᐊᕆᐊᕐᓂᐊᕐᒥᒻᒪᑕ 

ᑎᓴᒪᐃᑦ ᐃᓪᕙᓐ ᐱᐊᓛᖅ ᒥᑭ, ᑰᐱ ᐃᖅᑭᑦᑐᖅ, ᔫᓕᐊᓐ ᐃᖅᑭᑦᑐᖅ, ᕋᓱᓪ ᐊᕿᐊᕈᖅ. ᑖᒃᑯᐊᒎᖅ ᓯᓚᑦᑐᓴᕐᕕᒻᒧᑦ 

ᖁᑦᑎᓐᓂᖅᓴᒧᑦ ᐃᓕᓐᓂᐊᕆᐊᕐᓂᐊᖅᑐᐊᖕᓅᖕᒪᑕ ᐃᓱᓕᑦᑎᒐᓗᐊᖅᑎᓪᓗᒋᑦ. 

 

ᒪᒃᑯᑦᑐᓯᒍᑦ ᐊᑏ ᓴᐱᓕᖃᑦᑕᖅᑕᐃᓕᒋᑦᑎ ᑕᒪᓐᓇ ᖃᖑᓇᕋᓗᐊᖅᑎᓪᓗᒍ ᐃᓅᓯᖅ, ᑕᒪᒃᑯᐊ ᓴᐱᕐᓇᖅᑐᐃᑦ 

ᓴᐱᕐᓇᖏᓐᓂᖅᓴᐅᓲᑦ ᑲᔪᓯᓇᓱᒃᑳᖓᑦᑎ, ᑲᔪᓯᑦᑎᐊᖃᑦᑕᕐᓂᐊᖅᐳᓯ ᐃᓱᓕᑦᑎᑦᑎᐊᖅᐸᒡᓗᓯ. ᖁᔭᓐᓇᒦᒃ, 

ᐅᐱᒋᑦᑎᐊᕐᓚᕗᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᖁᕐᓗᖅᑑᑉ ᒪᓕᒐᓕᐅᖅᑎᖓ, ᒥᔅᑕ ᐊᓇᕕᓗᒃ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 854 - 6(2): ᐃᓅᔪᓐᓃᕈᔾᔪᓚᐅᓐᓂᕗᑦ ᓄᓇᓐᓂᒃ (ᐊᓇᕕᓗᒃ)  

 

ᐊᓇᕕᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓗᒃᑰᖅᑲᒃᑲ ᓄᓇᕗᒻᒥᐅᑦ, ᖁᕐᓗᑑᕐᒥᐅᑦ. ᐅᓪᓗᒥ ᓂᑯᕕᑦᑐᖓ 

ᖃᐅᔨᒃᑲᐃᒍᒪᒐᒪ ᑕᖅᑲᖅᑯᓂᖓ ᐋᓐᓂᐊᕐᓇᖅᑐᒥᑦ. ᑕᕝᕙᓂ ᐊᕐᕌᒍᒦᓛᒃ ᑐᖁᔨᐊᖃᕋᑦᑕ ᖃᑦᑎᒻᒪᕆᓐᓂᒃᑭᐊᖅ. 

ᓄᑲᕋᑦᑕᐅᖅ ᒫᓐᓇ ᐃᓅᒍᓐᓃᖅᓯᒪᓕᕐᒥᒻᒪᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ ᖁᑦᑎᖅᑐᕐᒧᑦ, ᒥᔅᑕ ᑕᐃᕕᑦ ᐊᕿᐊᕈᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 855 - 6(2): ᐃᖅᑲᖅᖢᒋᑦ ᐊᕐᕌᒍᒐᓴᐅᓕᕇᖅᑐᑦ ᒪᓕᒐᓕᐅᖅᑎᐅᓂᕋ ᓄᓇᕘᑉ 

ᒐᕙᒪᖓᓄᑦ (ᐊᕿᐊᕈᖅ, ᑕ)  

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᒫᓐᓇ ᕿᓂᖅᑕᐅᔪᖃᕐᒪᑦ 

ᐃᑉᐱᐊᕐᔪᒻᒥᑦ ᐃᒡᓗᓕᒻᒦᖔᖅᓯᒪᔪᒥᑦ, ᐃᒡᓗᓕᒻᒥᒡᓗ ᐃᒃᐱᐊᔪᒻᒥᐅᑦ ᕿᓂᖅᑎᒡᓗᒋᑦ ᐃᑉᐱᒋᑦᑎᐊᖅᐸᒃᑲ, ᐊᒻᒪᓗ 

ᕿᓂᖅᑎᓂᒃ ᕿᓂᕐᒪᑕ ᒫᓐᓇ ᐃᒃᐱᐊᔪᒻᒥ, ᐊᑏᑐᖅ ᐅᐸᑲᑕᓐᓂᐊᖅᐳᑦ ᐱᖏᓐᓇᖅᑐᖃᖅᑎᒡᓗᒍ. 

 

ᐅᖃᖅᑎᑦᑎᔩ, ᐅᓪᓗᒥ ᑭᖑᓪᓕᖅᐹᖅᓱᓕᖅᑎᒡᓗᑕ ᑕᕝᕙᓂ 6−ᕆᔭᑦᑎᓐᓂ ᑲᑎᒪᕕᔾᔪᐊᕐᒥ, ᑕᐃᒪᓐᓇ 

ᐊᑕᐅᓯᑐᐊᑯᓗᖕᒥᑦ ᐃᒃᓯᕚᕐᕕᖃᕐᓂᐊᓕᕐᒥᒐᑦᑕ.  

 

ᖃᐅᔨᒪᙱᑦᑎᐊᑲᓴᒻᒪᕆᑦᑐᖓ ᑖᓐᓇ ᐊᕐᕌᒍᑦ 8 ᖃᓄᑎᒋᐊᓗᒃ ᕿᓚᒥᐊᓗᒃ ᐱᔭᕇᖅᓯᒪᒻᒪᒃᑭᐊᖅ, ᐊᒻᒪᓗ ᐃᒻᒥᓂᒃ 

ᐅᐱᒋᓯᒪᓪᓗᖓ, ᒥᑭᓕᑎᖅᓯᒪᒡᓗᖓ ᑕᕝᕗᖓ ᐃᖏᒍᓐᓇᖅᑎᑕᐅᓯᒪᒐᒪ ᐃᒡᓗᕐᔪᐊᒧᑦ. ᑖᒃᑯᓂᖓ ᑭᒡᒐᖅᑐᐃᓪᓗᖓ 

ᐊᐅᓱᐃᑦᑐᖅ, ᖃᐅᓱᐃᑦᑐᖅ, ᐃᒃᐱᐊᕐᔪᒃ. ᑖᓐᓇ ᓂᕈᐊᖅᑕᐅᕕᒃ ᐊᑎᖓ ᖁᑦᑎᑦᑐᖅ. ᑕᐃᒪᓐᓇᐃᑎᒡᓗᒍ, ᐊᒃᓱᐊᓗᒃ 

ᐅᐱᒍᓱᒃᓯᒪᒐᒪᐃᓛᒃ ᑖᒃᑯᐊᒡᓗ ᐃᑲᔪᖅᑎᒋᑦᑐᐊᖃᑦᑕᖅᓯᒪᒡᓗᒋᑦ ᐃᓚᑯᓗᒃᑲ ᑕᕝᕙᓂ ᐊᕙᓗᓯᒪᔪᐃᑦ ᒫᓐᓇ 

ᐅᕙᓐᓂᒃ.  

ᑕᐃᒪᓐᓇᐃᑎᒡᓗᒍ ᑕᒪᒃᑯᐊ ᑭᒡᒐᖅᑐᐃᓚᓱᓐᓂᕐᒧᑦ ᖁᑦᑎᑐᒥᑦ, ᐊᒃᓱᕉᓴᑦᑎᐊᖅᓱᖓ ᐱᓇᓱᒃᓯᒪᒐᒪ, ᐊᒻᒪᓗ ᑕᐃᒃᑯᐊ 

ᐃᖅᑲᓇᐃᔭᖅᑎᒃᑲ ᐅᕙᓐᓂᒃ ᐃᑲᔪᖃᑦᑕᖅᓯᒪᔪᐃᑦ ᐊᒃᓱᐊᓗᒃ ᖁᔭᒋᓯᒪᕙᒃᑲ ᑕᒫᓂ ᐊᕐᕌᒍᒐᓴᓐᓂ 

ᐱᓕᕆᖃᑦᑕᖅᓯᒪᔪᐃᑦ.  

 

ᑕᕝᕙᓂ ᑭᖑᓪᓕᖅᓱᓕᖅᑎᒡᓗᖓ ᒪᓕᒐᓕᐅᖅᑎᐅᓗᖓ ᖁᑦᑎᑦᑐᒥᑦ, ᑖᓐᓇ ᑐᓂᔭᐅᓯᒪᒐᒪ ᐊᖏᖅᓯᒪᒡᓗᒍᓗ ᖃᓄᖅ 

ᐱᓕᕆᑦᑎᐊᕋᓱᓐᓂᖅᐹᓐᓃᕙᖓ ᐱᓕᕆᔪᒪᓯᒪᒡᓗᖓ ᑕᒫᓂ, ᐊᒃᓱᐊᓗᒃ ᐱᓕᕆᑦᑎᐊᕋᓱᒃᓯᒪᒡᓗᖓᓗ. 

 

ᐅᖃᐅᓰᑦ ᒥᑭᓗᐊᒻᒪᕆᑦᑐᐃᑦ ᖃᓄᖅ ᖁᔭᓐᓇᒦᕆᐊᒃᓴᖅ ᑖᒃᑯᐊ ᑭᒡᒐᖅᑐᖅᑕᒃᑲ, ᑖᒃᑯᐊ ᓂᕈᐊᕆᐊᖅᑐᓚᐅᖅᓯᒪᒻᒪᑕ 

ᓯᕗᓪᓕᕐᒥ, ᑖᒃᑯᐊ 8−ᖑᓪᓗᑎᑦ ᓂᕈᐊᕋᔅᓴᐃᑦ ᐅᕙᓐᓂᒃ ᓂᕈᐊᖅᑎᒻᒪᑕ ᐊᒃᓱᐊᓗᒃ ᒥᑭᓕᑎᓚᐅᖅᓯᒪᕗᖓ. 

ᑕᐃᑲᓂᓗ 2021−ᖑᓕᖅᑎᒡᓗᒍ ᓂᕈᐊᕋᔅᓴᐅᒃᑲᓐᓂᓕᕐᒪᑕ ᖃᐅᔨᓕᖅᑕᖅᐳᒍᒃ ᓄᓕᐊᕋᓗ ᐃᒃᓯᕚᑦᑐᒍᑦ ᓇᑎᕐᒥ 

ᐅᔾᔨᕈᓱᓯᑳᓪᓚᒡᐳᒍᑦ ᓂᕆᐊᕋᒃᓴᖅᑕᖃᒃᑲᓂᔾᔮᖏᑦᑐᐊᓗᒃ.  

 

ᐅᕙᓐᓂᒃ ᐅᑎᖅᑎᑦᑎᔪᐊᓅᖕᒪᑕ ᑕᐃᒪᓐᓇ ᓇᓗᓕᖅᑎᐊᖅᓱᖓᓗ, ᐅᖃᖅᑎᑦᑎᔩ ᐱᕕᖃᒃᑲᓪᓂᕈᒪᒐᓗᐊᖅᐳᖓ 

ᑖᓐᓇ ᐅᖃᐅᓯᔅᓴᕋ ᐱᔭᕇᕈᒪᒡᓗᒍ. ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑎ ᐃᓘᓐᓇᖏᓐᓄᑦ ᐊᖏᖅᑕᐅᔪᒪᔫᒐᓗᐊᖅ ᐱᔭᕇᕈᒪᓪᓗᓂᐅᒃ ᐅᖃᐅᓯᒃᓴᓂ. 

ᐋᒡᒑᖅᑐᖃᖅᐹ? ᐊᒡᑳᖅᑐᖃᖏᒻᒪᑦ ᑲᔪᓯᑐᐃᓐᓇᕆᑦ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᑲᑎᒪᔨᐅᖃᑎᒃᑳ, ᖁᔭᓐᓇᒦᒃ ᐅᖃᖅᑎᑦᑎᔩ. ᑕᐃᑲᓂᓛᒃ 2021−ᒥ 

ᓂᕈᐊᕋᔅᓴᐅᔪᖃᒃᑲᓐᓂᖏᑦᑐᐊᓘᖕᒪᑦ ᒥᑭᓕᒋᐊᖃᓐᓂᖅᑰᔨᓚᐅᖅᐳᖓ ᓇᓗᖅᑯᑎᒻᒪᕆᔅᓱᖓ ᖃᓄᐊᓗᒃ ᑕᐃᒪᓐᓇ 

ᐱᔭᐅᓯᒪᓂᓐᓂᑦ. ᑕᐃᒪᓐᓇᐃᑎᒡᓗᒍ ᐊᒃᓱᕈᑦᑎᐊᖃᑦᑕᖅᓯᒪᕗᖓ ᒪᓕᒐᓕᐅᖅᑎᐅᓪᓗᒍ, ᒥᓂᔅᑑᓪᓗᖓ, 

ᐊᑖᑕᐅᓪᓗᖓᓗ ᐃᑦᑐᕆᔭᐅᓪᓗᖓᓗ. 

 

ᑕᐃᒃᑯᐊᒡᓗ ᓂᕈᐊᖅᑎᒋᔭᒃᑲ ᕿᓄᐃᓵᕐᔪᐊᖃᑦᑕᖅᓯᒪᒻᒪᑕ ᖁᔭᒋᑦᑎᐊᐸᒃᑲ, ᐃᓛᓐᓂᒃᑯᑦ ᑭᐅᓇᓵᖃᑦᑕᖅᓱᒐ ᐊᒻᒪᓗ 

ᐳᓛᕆᐊᕐᓇᓵᖃᑦᑕᖅᓱᒋᑦ, ᑭᓯᐊᓂ ᑕᐃᒪᓐᓇᐃᑎᒡᓗᒍ ᐱᓕᕆᑎᑕᐅᓯᒪᑦᑎᐊᖅᓯᒪᒐᒪ. ᑕᒫᓂ ᒪᕐᕈᐃᖅᓱᖅᑕᐅᖅ 

ᒥᓂᔅᑕᐅᓯᒪᖃᑕᐅᓪᓗᖓ. ᑖᒃᑯᓄᖓ ᐃᓕᔅᓯᓐᓄᑦ ᓂᕈᐊᖅᑕᐅᓯᒪᓪᓗᖓ ᐊᒻᒪᓗ ᑕᐃᒃᑯᐊᑦ ᓯᕗᓪᓕᐅᓚᐅᖅᑐᓂᑦ 

ᓂᕈᐊᖅᑕᐅᓯᒪᒡᓗᖓ ᑕᕝᕙᓂ ᐃᔅᓯᕚᕈᓐᓇᖅᑎᑕᐅᓯᒪᖃᑦᑕᕋᒪ ᐊᒃᓱᐊᓗᒃ ᖁᔭᓕᓯᒪᔪᖓ. ᓄᓇᕗᒻᒥᐅᑕᕐᓂᑦ 

ᑭᒡᒐᖅᑐᐃᑦᑎᐊᕈᒪᒡᓗᖓ ᑕᒪᐅᖓᖅᓯᒪᒐᒪ, ᐊᒻᒪᓗ ᐱᓕᕆᑦᑎᐊᕋᓱᒃᓯᒪᒡᓗᒋᑦ ᑕᐃᒪᓐᓇ. 

 

ᑖᓐᓇ ᒥᓂᔅᑑᓂᕋ ᑕᐅᑐᒃᓱᒍ ᐱᖓᓱᓂᑦ ᓯᕗᓕᐅᖅᑎᖃᖅᓯᒪᕗᒍᑦ, ᑖᒃᑯᓂᖓ ᐊᔾᔨᒌᖏᑦᑐᒐᓴᓂᑦ 

ᑐᓂᔭᐅᖃᑦᑕᖅᓯᒪᒡᓗᖓ ᐱᓕᕆᖁᔭᐅᓯᒪᔪᓂᑦ, ᐊᖏᑦᑎᐊᖅᓯᒪᒡᓗᒋᑦ ᐱᓕᕆᑦᑎᐊᕐᔪᐊᕋᓱᒃᓯᒪᖃᑦᑕᐸᒃᑲ 

ᒥᓂᔅᑕᐅᓪᓗᖓ. 

 

ᑖᒃᑯᐊ ᒥᓂᔅᑕᐅᖃᑎᒃᑲ ᖁᔭᓐᓇᒦᑦᑎᐊᐸᒃᑲ. ᐃᓛᓐᓂᒃᑯᑦ ᖃᓄᖅ ᐅᑉᐱᓐᓇᖅᑯᔨᔪᓐᓃᕋᐃᒻᒪᑦ ᐃᒻᒥᓂᒃ 

ᐸᑎᓚᐅᖃᑦᑕᖅᑐᖓ ᓱᓕᒐᓗᐊᒻᒪᒃᑭᐊᖅ, ᐊᓱᐃᓪᓛᒃ ᓱᓕᖃᑦᑕᖅᐳᖅ ᑕᐃᒪᓐᓇ ᑕᐃᒪᓐᓇᐃᑎᒡᓗᒍ, ᐊᒃᓱᐊᓗᒃ 

ᑯᔭᓕᖃᑦᑕᖅᐳᖓ ᑖᒃᑯᓂᖓ ᓄᓇᕘᒥᐅᑕᕐᓂᑦ ᑭᒡᒐᖅᑐᐃᓯᒪᑎᒡᓗᖓ. 

 

ᐱᒋᐊᕐᓂᐊᓕᖅᓱᖓ, ᑖᒃᑯᐊᑦ ᐃᓚᑯᓗᒃᑲ, ᐱᓗᐊᖑᐊᖅᑐᖅ ᓄᓕᐊᕋ ᐅᖃᒡᓚᖃᑎᒌᔅᓱᑕ ᑖᒃᑯᐊ ᐱᓕᕆᔭᕆᐊᓕᒃᑲ 

ᐊᕕᑦᑐᖅᑎᐊᖅᓯᒪᓗᒋᑦ ᐋᖅᑭᑦᑎᐊᖅᓯᒪᓗᑎᒃ ᐃᓗᐊᕐᓂᖅᐹᖑᖅᑰᓕᖃᑦᑕᕐᒪᑦ, ᐃᓚᒦᓐᓂᖅ, ᒪᓕᒐᓕᐅᖅᑎᐅᓂᖅ, 

ᐊᒻᒪᓗ ᒥᓂᔅᑕᓕᕆᓂᕐᒧᑦ ᑖᒃᑯᐊᑦ ᐱᖓᓱᐃᓕᖓᔪᓂᑦ ᐋᖅᑭᑦᑎᐊᖅᓯᒪᔪᓂᑦ ᐱᓕᕆᑦᑎᐊᕋᓱᖏᓐᓇᖃᑦᑕᕋᒪ. 

 

ᑕᐃᒪᓐᓇᐃᒃᑲᓗᐊᖅᑎᒡᓗᒍ, ᑖᓐᓇ ᓄᕙᒡᓇᕐᔪᐊᕌᓗᒃ ᓴᖅᑭᓚᐅᖅᑎᒡᓗᒍ ᐊᒃᓱᐊᓗᒃ ᐃᓚᒌᑎᒍᑦ ᐊᑦᑐᖅᑕᐅᓚᐅᕋᑦᑕ, 

ᑕᐃᒪᓐᓇᐃᑎᒡᓗᒍ ᓄᕙᒡᓇᕐᔪᐊᖅ ᖄᖏᖅᓯᒪᓕᕋᓗᐊᖅᑎᒡᓗᒍ ᐃᓚᑯᓗᒃᑲ ᕿᒪᒃᓯᒪᑯᑖᒋᐊᔅᓴᖅ 

ᐊᔪᓕᖅᓯᒪᖃᑦᑕᕋᒃᑭᑦ ᐃᓚᓐᓂᑦ ᐱᖃᓐᓇᕆᔭᖃᕐᔪᐊᓕᖅᓯᒪᒐᒪ ᑕᐃᒪᙵᓂᑦ, ᑕᐃᒪᓐᓇᐃᑎᒡᓗᒍ 

ᕿᒪᑦᓯᒪᑯᑖᒋᐊᔅᓴᖅ ᐊᔪᕐᓇᖃᑦᑕᕐᒪᑕ. 

ᑕᐃᒪᓐᓇᑦᑕᐅᖅ ᓂᕈᐊᖅᑕᐅᓇᓱᓐᓂᐊᓕᖅᓱᖓ ᑕᑉᐸᐅᖓ ᖁᑦᑎᑦᑐᒧᑦ ᐅᖃᓚᐅᖅᓯᒪᒐᒪ, ᑕᑉᐸᐅᖓ ᓅᔾᔮᖏᑦᑐᖓ, 

ᑕᒫᓂ ᐃᖃᓗᓐᓃᒡᓗᖓ ᑭᒡᒐᖅᑐᐃᔨᐅᓂᐊᖅᑐᖓ ᖃᐅᔨᒪᒐᒪ, ᑕᐃᒃᑯᐊᓪᓗ ᐅᑉᐱᕈᓱᓚᐅᕐᒪᑕ ᐅᕙᓐᓂᑦ, ᑕᐃᒪᓐᓇ 

ᖁᔭᓐᓇᒦᑦᑎᐊᐸᒃᑲ. ᑭᓯᐊᓂ ᑖᓐᓇ ᐱᓕᕆᑦᑎᐊᕆᐊᖃᕐᓂᖅ, ᐊᒻᒪᓗ ᐃᓛᒌᒥᑦ ᑲᑎᖓᑦᑎᐊᕆᖃᕐᓂᖅ ᐅᕙᓐᓄᑦ 

ᑐᙵᕕᖃᒡᓚᑦᑖᕐᒪᑦ, ᑕᐃᒪᓐᓇᐃᑎᒡᓗᒍ ᑕᒫᓂ ᓂᕈᐊᕐᓂᖅ ᓴᖅᑭᕐᓂᐊᓕᖅᑎᒡᓗᒍ ᖁᑦᑎᑐᒧᑦ 

ᓂᕈᐊᕋᔅᓴᐅᑲᓐᓂᔾᔮᖏᓐᓇᒪ.  

 

ᑖᓐᓇ ᐱᖓᔪᒋᓕᖅᑕᖓᓄᑦ ᐱᔾᔪᑎᒋᒡᓗᒍ ᐃᓚᒃᑲ, ᐊᒻᒪᓗ ᒪᓕᒐᓕᐅᖅᑎᐅᓂᕋ, ᒥᓂᔅᑑᓂᕋᓗ 

ᑐᙵᕕᖃᑦᑎᐊᕆᐊᖃᕐᒪᑦ, ᑕᐃᒪᓐᓇ ᑐᙵᕕᖓᓂᒃ ᓇᓂᓯᒍᓐᓇᐃᓕᖅᑰᔨᒐᒪ ᑭᒡᒐᖅᑐᖅᑕᐅᑦᑎᐊᕆᐊᖁᒡᓗᒋᑦ 

ᖁᑦᑎᖅᑐᒥᐅᑦ ᑕᐃᒪᓐᓇ ᑕᑉᐱᑯᖓ ᓂᕈᐊᕋᔅᓴᐅᔾᔮᖏᓐᓂᓐᓂᑦ ᑐᓴᐅᒪᑎᑦᑎᑉᐸᒌᕈᒪᔪᖓ. ᑕᑉᐹᓃᑦᑐᒥᑦ 

ᓂᕈᐊᕋᔅᓴᒥᑦ ᐸᕐᓇᑦᑐᖃᑦᑎᐊᕐᓂᐊᕐᓂᖓᓄᑦ.  

 

ᑕᒫᓂ ᑕᐃᒪ ᐅᑭᐊᕐᒥᑦ ᐃᒃᓯᕚᒃᑲᓐᓂᓛᕐᒥᒐᑦᑕ, ᑕᒫᓂ ᐃᒃᓯᕚᑦᑎᐊᕐᓂᐊᖅᓱᖓᓗ ᐊᖏᖅᓯᒪᑦᑎᐊᖅᓱᒍ ᑕᒪᒃᑯᐊ 

ᐊᔾᔨᒌᖏᑦᑐᓂᑦ ᐱᓕᕆᔭᕆᐊᖃᖅᑕᑦᑎᓐᓂᑦ, ᐊᒻᒪᓗ ᑕᕝᕙᓂ ᑭᖑᓪᓕᖅᐹᖑᓕᖅᑐᒥ ᓇᓗᓇᐃᖅᓯᓛᕐᒥᒐᑦᑕ 

ᖃᓄᐃᓕᐅᕈᒪᓂᐊᖅᑕᑎᓐᓂᑦ, ᐊᒻᒪᓗ ᑭᒃᑯᑦ ᓂᕈᐊᕋᔅᓴᐅᒍᒪᓂᐊᓕᖅᑐᐃᑦ ᓇᓗᓇᕈᓐᓃᓛᕐᒥᔪᐃᑦ ᓰᑏᕝᕙᒥ.  

 

ᑕᐃᒪᓐᓇᐃᑎᒡᓗᒍ ᑖᓐᓇ ᖃᓄᖅ ᖃᓄᐃᓕᖓᓂᐊᕋᑦᑕᑭᐊᖅ ᓇᓗᖅᑯᑎᒡᓗᖓ ᓱᓕ, ᑭᓯᐊᓂ ᑕᐃᑲᓂ 

ᐃᔅᓯᕚᓕᕐᒥᒍᑦᑕ ᓯᑦᑕᕝᕙᒥ ᖃᓄᖅ ᓯᕗᓂᒃᓴᓐᓃᕙᖓ ᖃᓄᐃᓕᐅᕈᒪᓂᐊᖅᑕᓐᓂᑦ ᓇᓗᓇᐃᑦᑎᐊᓛᕐᒥᔪᖓ, 

ᑖᒃᑯᓂᖓ ᑭᓯᐊᓂ ᐃᓚᓐᓂᑦ ᐃᓚᖃᑦᑎᐊᕐᓗᖓ ᑖᒃᑯᓂᖓ ᐅᖃᒡᓚᖃᑎᒋᑦᑎᐊᒻᒥᓗᒋᑦ ᖃᓄᖅᑑᖃᑎᒌᒡᓗᑕ.  

 

ᖁᔭᓐᓇᒦᕈᒪᑦᑎᐊᐸᒃᑲ ᐃᓚᒃᑲ, ᑕᕝᕙᓂ ᐃᒡᓘᑉ ᐃᓗᐊᓃᑦᑐᐃᑦ ᐊᒻᒪᓗ ᑕᓚᕖᓴᒃᑯᑦ ᑕᐅᑐᑦᑐᐃᑦ, ᑲᑎᒪᔨᐅᖃᑎᒃᑲ, 

ᐊᒻᒪᓗ ᑕᕝᕙᓂ ᐅᖃᒡᓚᑯᑖᑦᑎᑕᐅᒃᑲᓐᓂᐊᕐᔪᒍᓐᓇᕋᑖᕋᒪ ᐅᖃᖅᑎᑦᑎᔩ, ᖁᔭᓐᓇᒦᑦᑎᐊᑉᐸᒋᑦ ᑖᔅᓱᒥᖓ 

ᐅᓂᒃᑳᕈᓐᓇᖅᑎᑲᐃᓐᓇᕋᕕᖓ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖓ. ᐃᖃᓗᑦᑑᑦᑎᐊᕐᒧᑦ ᒪᓕᒐᓕᐅᖅᑎ, ᒥᔅ ᒍᕌᔅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 856 - 6(2): ᐅᐱᒋᔭᖃᑦᑎᐊᓐᓂᖅ ᐱᓕᕆᓂᕕᓂᖏᓂᒃ ᑲᐃᓐ ᑐᓗᒐᕐᓈᖅ 

(ᒍᕌᔅ)  

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓐᓄᓴᒃᑯᑦ ᐃᓘᓐᓇᓯ, ᑖᒃᑯᐊ ᓈᓚᑦᑐᑦ.  

 

ᐅᖃᖅᑏ, ᐅᓪᓗᒥ ᓂᑯᕕᑦᑐᖓ ᐅᐱᒍᓱᒍᒪᓪᓗᖓ ᑲᐃᓐ ᑐᓗᒐᕐᓇᖅ, ᑖᓐᓇ ᐃᓅᓚᐅᖅᓯᒪᔪᖅ ᐊᖑᓇᓱᒃᑎᐅᓪᓗᓂ, 

ᐅᐃᑦᑎᐊᕙᐅᓪᓗᓂ ᐊᑖᑕᐅᓪᓗᓂ, ᐃᑦᑐᕆᔭᐅᓪᓗᓂ, ᓯᕗᓕᖅᑎᐅᓪᓗᓂ ᐅᖃᕋᔪᐃᒃᑲᓗᐊᖅᖢᓂ ᑐᓱᕐᓇᖅᖢᓂᓗ, 

ᑖᓐᓇ ᑲᐃᓐ ᐄᑉᐳᓘ 22, 1950−ᒥ ᐃᓅᓚᐅᖅᓯᒪᔪᖅ ᐃᖃᓗᑦᑑᑦᑎᐊᑉ ᐱᖓᓐᓇᖓᓂ. 

 

ᐊᓈᓇᖓ ᐊᐅᓪᓚᖃᑎᖃᖅᖢᓂ ᔮᓐᒥᒃ, ᔮᓐ ᐸᓖᓯᒃᑯᓐᓂᒃ ᕿᒧᒃᓯᖃᑎᖃᖅᖢᓂ ᐃᕐᓂᓕᓚᐅᖅᓯᒪᖕᒪᑦ, ᑭᓯᐊᓂ 

ᐃᕐᓂᑲᒡᓚᓕᓚᐅᖅᓯᒪᖕᒪᑦ ᑕᐃᓐᓇ ᐸᓖᓯ ᐃᓚᒋᔭᐅᓚᐅᖅᓯᒪᔪᖅ ᐊᑦᑎᓚᐅᖅᓯᒪᔭᖓ ᐊᓖᓴ ᑲᐃᓐ. 

 

ᑖᓐᓇ ᐊᑎᕆᔭᐅᔪᖅ ᐅᑭᐅᖅᑕᖅᑐᒧᐊᖅᑐᕕᓂᕐᒧᑦ ᐊᑎᕆᔭᐅᒡᓗᓂ ᑕᐃᓐᓇ ᓴᙱᔫᓪᓗᓂ ᐊᓯᖏᓐᓄᓪᓗ 

ᐱᔨᑦᓯᕈᑎᖃᖅᖢᓂ, ᑖᒃᑯᐊᓗ ᑲᐃᓐ ᐱᕈᖅᑎᑕᐅᓚᐅᖅᓯᒪᔪᖅ ᐅᑭᐅᖅᑕᖅᑐᒦᒡᓚᕆᖅᖢᑎᒃ ᐊᖏᔪᖅᑳᖏᑦ 

ᐸᓖᓯᒃᑯᓐᓄᑦ ᐃᖅᑲᓇᐃᔭᓚᐅᖅᓯᒪᔪᑦ, ᐊᒻᒪ ᓈᓚᕝᕕᖓᓐᓂ ᐅᓇᑕᖅᑐᒃᓴᒃᑯᑦ ᕚᒃᔅᒥ, ᓴᓂᕋᔭᐅ ᖃᓂᒋᔮᓂ. 

 

ᐅᖃᐅᓯᖃᒐᔪᓚᐅᖅᓯᒪᔪᖅ ᐅᓂᒃᑳᖃᖅᖢᓂ ᑕᐃᒃᓱᒪᓂ ᐊᐃᕕᖅᑐᖃᑦᑕᖅᖢᓂ, ᐊᐅᓪᓚᑲᑕᖅᖢᓂ, ᐊᒻᒪ 

ᐅᓂᒃᑳᖃᑦᑕᖅᖢᓂ ᐃᓕᖅᑯᓯᑦᑎᓐᓂᑦ ᐊᑐᖅᖢᓂ, ᓄᓇᒧᓪᓗ ᐊᑦᑐᐊᓂᖃᖅᖢᓂ. ᐊᑦᑐᐊᓂᕆᔭᐅᔪᖅ ᑖᓐᓇ ᓄᓇᒧᑦ 

ᓯᕗᓕᖅᑎᐅᓂᖓᓄᑦ ᐋᖅᑭᔅᓱᐃᓚᐅᖅᑐᖅ ᓄᓇᓕᓐᓂ, ᕿᑎᕐᒥᐅᑦ ᐃᓄᐃᑦ ᑲᑐᔾᔨᖃᑎᒌᖏᓐᓂᑦ ᐃᖅᑲᓇᐃᔭᖅᖢᓂ 

ᐃᖅᑲᓇᐃᔭᖃᑎᒋᓚᐅᖅᓯᒪᔪᖅ ᐊᑖᑕᓂ ᓄᓇᑖᕋᓱᐊᓕᖅᑎᒡᓗᒋᑦ.  

ᑕᐃᒪᓐᓇ ᓴᐃᓕᓪᓗᓂ ᐅᖃᕋᔪᐃᒃᑲᓗᐊᖅᖢᓂ ᒪᓕᒐᒃᓴᖏᓐᓂᑦ ᐋᖅᑭᑦᓱᐃᖃᑕᐅᓚᐅᖅᓯᒪᔪᖅ ᐃᓄᖕᓄᑦ, 

1979−ᖑᑎᓪᓗᒍ ᑲᐃᓐ ᓂᕈᐊᖅᑕᐅᓚᐅᖅᓯᒪᔪᖅ ᓄᓇᑦᑎᐊᕐᒥ ᒪᓕᒐᓕᐅᕐᕕᖓᓂ, ᑖᒃᑯᐊ ᓄᑲᖅᖠᐅᕐᓗᑎᒃ 

ᓄᓇᖃᖅᑳᖅᓯᒪᔪᑦ ᓯᕗᓕᖅᑎᐅᖃᑦᑕᓚᐅᖅᓯᒪᔪᖅ ᓄᓇᕗᒻᒥᐅᑕᐃᑦ ᑲᑎᒪᔨᖏᓐᓄᑦ ᑲᑎᒪᔨᒋᔭᐅᓪᓗᓂ ᓄᓇᕗᒻᒥ 

ᓴᓇᓇᓱᓕᖅᑎᒡᓗᒋᑦ. 

 

ᐊᒃᓱᕈᓐᓇᕋᓗᐊᖅᑎᒡᓗᒍ ᑕᒪᓐᓇ ᑕᐃᒪᐃᓐᓂᕆᔭᖓ ᐊᔭᐅᖅᑐᐃᖏᓐᓇᓚᐅᖅᑐᖅ ᐃᓄᐃᑦ ᓯᕗᓕᖅᑎᐅᖁᒡᓗᒋᑦ 

ᕿᑎᕐᒥᐅᓃᖔᖅᖢᓂ ᒥᓂᔅᑕᐅᖃᑕᐅᓚᐅᖅᓯᒪᖕᒪᑦ ᑕᐃᓐᓇ ᐃᖃᓗᑦᑑᖅᑎᐊᕐᒥ ᑐᖅᑲᖅᑕᕐᕕᓕᐅᓕᓚᐅᖅᓯᒪᔪᖅ 

ᓄᓇᓕᖏᑦ, ᑕᐃᒃᓱᒪᓂ ᕗᐊᑦ ᓯᒥᔅᒥ ᐊᐅᓚᑕᐅᕙᓚᐅᖅᑐᖅ. 

 

ᒥᓂᔅᑕᐅᓪᓗᓂ ᑕᐃᔅᓱᒪᓂ ᓴᖅᑭᑦᑎᓚᐅᖅᓯᒪᔪᖅ ᐅᑭᐅᖅᑕᖅᑐᒥ ᑖᓐᓇ ᐱᒋᐊᕈᑎᐅᖃᑦᑕᖅᑐᓂ 

ᓯᕗᓪᓕᐅᔾᔭᐅᖃᑦᑕᕐᓂᕐᒧᑦ, ᐃᓇᓇᐃᓂᑦ ᑕᐃᓐᓇ ᐃᓄᐃᑦ ᓇᖕᒥᓂᖃᖅᑐᑦ ᓯᕗᓪᓕᐅᔾᔭᐅᖃᑦᑕᕆᐊᖃᕐᓂᖏᓐᓂᒃ. 

 

ᐅᖃᖅᑏ, ᐃᓘᓐᓇᖏᓐᓄᑦ ᐊᖏᖅᑕᐅᔪᒪᒐᓗᐊᖅᑐᖓ ᑖᒃᑯᐊ ᐅᖃᐅᓯᒃᓴᒃᑲ ᐱᔭᕇᕈᒪᓪᓗᒋᑦ.  

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑎᐅᖃᑕᐅᔪᖅ ᐃᓘᓐᓇᖏᓐᓄᑦ ᐊᖏᖅᑕᐅᔪᒪᒐᓗᐊᕐᒪᑦ ᐱᔭᕇᕈᒪᓪᓗᓂᐅᒃ 

ᐅᖃᐅᓯᒃᓴᓂ. ᐋᒃᑳᑐᖃᖅᐹ? ᐋᒃᑳᖅᑐᖃᙱᒻᒪᑦ, ᐋᑎ ᐅᖃᒡᓚᒋᐊᒃᑲᓐᓂᓕᕆᑦ. 

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ, ᑲᑎᒪᔩᓪᓗ. ᒥᓂᔅᑕᒋᔭᐅᔨᖅᖢᓂ 

ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓄᑦ ᒐᕙᒪᑐᖃᒃᑯᓐᓄᑦ ᐅᖃᐅᓯᖃᓚᐅᖅᓯᒪᔪᖅ, ᕿᑭᖅᑖᓗᖕᒥ ᐋᓐᓂᐊᕕᒃ ᑖᓐᓇ 

ᑲᑎᒪᔨᑖᖁᒡᓗᓂᐅᒃ, ᑕᐃᔅᓱᒪᓂ ᐅᑭᐅᖅᑕᖅᑐᒥ ᐊᐅᓚᑦᑎᓕᓚᐅᖅᓯᒪᔪᖅ ᐋᓐᓂᐊᖃᕐᓇᙱᑦᑐᓕᕆᓂᕐᒥᑦ. 

 

ᑲᐃᓐ ᐃᑲᔪᕐᓂᖃᓚᐅᖅᑐᖅ, ᒐᕙᒪᒃᑯᓐᓂᑐᐃᓐᓇᐅᖏᑦᑐᖅ ᓯᕗᓕᖅᑎᐅᖃᑦᑕᓚᐅᕐᒥᔪᖅ ᓄᓇᓕᓐᓂ, ᐅᑭᐅᖅᑕᖅᑐᒥ 

ᐱᙳᐊᕕᔾᔪᐊᑎᒡᓗᒋᑦ ᑖᒃᑯᐊ ᔮᒻᐳᕇᖅᑎᓪᓗᒋᑦ ᐅᒥᖕᒪᒃ ᕗᕌᓕᒃᔅᓗ ᑕᐃᒃᑯᐊ, ᐊᒻᒪᓗ ᓂᐅᕕᐊᒃᓴᖃᖅᑎᒡᓗᒋᑦ 

ᐅᖃᒡᓚᑦᑎᐅᖃᑦᑕᓚᐅᖅᑐᖅ.  

 

ᐊᖏᕐᕋᒥ ᑖᓐᓇ ᑲᐃᓐ ᓄᓕᐊᖓ ᓴᓇᓚᐅᖅᓯᒪᔪᖅ ᐃᓂᒃᓴᐅᓂᐊᖅᑐᓂᑦ ᑐᙵᓱᕝᕕᒃᓴᐅᓂᐊᖅᑐᓂᑦ ᓱᕈᓯᕐᓄᑦ 

ᔨᐊᓯ ᑲᐃᓪᕕᓐ ᓕᓐ ᔮᓐ ᐸᐅᓗ, ᐊᒻᒪ ᐊᓯᖏᓐᓄᑦ ᐅᓄᖅᑐᓄᑦ ᑕᐃᒪᓐᓇ ᐊᓈᓇᒃᑯᒋᔭᐅᓪᓗᑎᒃ 

ᐊᑖᑕᒃᑯᒋᔭᐅᓪᓗᑎᒃ. ᑲᐃᓐ ᐃᑲᔪᖅᑐᐃᓪᓚᕆᖃᑦᑕᓚᐅᖅᑐᖅ ᐃᓕᓴᐃᓪᓗᓂ ᑕᐃᒪᓐᓇ ᑕᓯᐅᖅᓯᖃᑦᑕᓚᐅᖅᑐᖅ. 

ᑲᐃᓐ ᐃᓅᔪᓐᓃᓚᐅᖅᑐᖅ ᒫᑦᓯ 24−ᒥ, ᐅᖅᓱᖅᑑᕐᒥ 75−ᓂᒃ ᐅᑭᐅᖃᓕᖅᖢᓂ, ᕿᒪᐃᔪᖅ ᐃᓖᒃᒥᑦ, 

ᕿᑐᕐᖓᖏᓪᓗ, ᐊᒻᒪ 7−ᐸᐃᑦ ᐃᕐᖑᑕᖏᑦ ᕿᒪᒃᖢᓂᒋᑦ. 

 

ᑕᐃᒃᑯᐊ ᖃᐅᔨᒪᓚᐅᖅᑐᑦ ᑲᐃᓐ ᐱᕈᖅᓴᐃᓚᐅᖅᑐᖅ ᓴᐳᒻᒥᒃᓯᔨᐅᓚᐅᖅᑐᖅ, ᐊᒻᒪ ᐃᓅᓚᐅᖅᑐᖅ ᐃᖕᒥᓂᒃ 

ᒥᑭᒡᓕᑎᖅᓯᒪᒡᓗᓂ ᓯᕗᓂᒃᓴᒥᑦ ᐃᓄᐃᑦ ᓂᐱᒋᓐᓂᑦ ᐃᓚᐅᑎᑦᑎᓪᓗᓂ ᐃᑲᔪᖅᑐᐃᓚᐅᖅᑐᖅ. 

 

ᑕᖃᐃᖅᓯᖅᑎᐊᕐᓂᐊᖅᐳᑎᑦ ᐃᓅᓯᕆᓚᐅᖅᑕᕐᓂᑦ ᑲᔪᓯᑎᑦᑎᕗᒍᑦ ᐅᕙᒍᑦ ᑖᓐᓇ ᔭᕗᕆ ᔭᐃᓴᓐᒥᒃ ᓇᒡᓕᒋᔭᒥᓂᒃ 

ᐃᓱᒪᓕᕌᖓᒥᒃ ᐃᓚᖏᑦ ᑕᕝᕙᓂ ᕿᒪᒃᓯᒪᔭᖏᑦ ᐅᓄᖅᑑᖕᒪᑕ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐊᕐᕕᐊᑦ ᐅᐊᖕᓇᖓᓄᑦ ᑎᑭᕋᕐᔪᐊᕐᒧᓪᓗ, ᒪᓕᒐᓕᐅᖅᑎ ᒥᔅᑕ 

ᒪᐃᓐ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 857 - 6(2): ᓈᓐᓯ ᖃᕆᑕᖅ−ᓕᓐᑎᐅᓪ (ᒪᐃᓐ)  

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ ᐅᖃᖅᑎᑦᓯᔩ. (ᑐᓵᔨᑎᒎᓕᖅᑐᖅ) ᓯᕗᓪᓕᖅᐹᖅ ᒫᓐᓇ ᐱᒃᑯᒍᓱᖕᓇᐅᑉ 

ᑕᖅᑭᒋᖕᒪᒍ ᖁᕕᐊᓱᒋᑦᑎ. ᑖᓐᓇ ᐱᒃᑯᒍᓱᖕᓇᖅ ᑖᓐᓇ ᐅᖃᐅᓯᖃᖅᑐᖅ ᓄᑖᕐᒥᒃ ᓴᓇᑐᒥᒃ ᓈᓐᓯ 

ᖃᕆᑕᖅ−ᓕᓐᑕᐅᓪᒥᒃ ᐅᖃᐅᓯᖃᑦᑕᖅᑐᖓ, (ᑐᓵᔨᑎᒎᕈᓐᓃᖅᑐᖅ) ᐅᐱᒋᑦᑐᐊᖅᖢᒍ ᓈᓐᓯ ᖃᕆᑕᖅ−ᓕᓐᑕᐅᓪ 

ᓂᑯᕕᑦᑐᖓ ᐅᑉᓗᒥ. ᒪᓕᒐᓕᐅᖅᑎᕐᔪᐊᖑᖃᑦᑖᓚᐅᖅᖢᓂ ᓯᑕᒪᐃᖅᖢᓃᓐᓇ ᓂᕈᐊᖅᑕᐅᓂᑯᕕᓂᐅᖕᒪᑦ, ᒪᒃᑯᒃᖢᖓ 

ᐊᕐᕕᐊᓂ ᖃᐅᔨᒪᓕᓚᐅᖅᓯᒪᒐᒃᑯᑦ ᐃᕐᓂᖏᓐᓂᒃ ᐱᖃᓐᓇᕆᔭᖃᕐᔪᐊᓚᐅᖅᖢᑕ. ᐅᑉᓗᑕᒫᑦ ᐅᑉᓚᓗᒃᑕᓚᐅᖅᖢᑎᒍᑦ 

ᐊᖓᔪᒐᓗ. 

 

ᓈᓐᓯ ᓱᓇᐅᕝᕙ ᒪᓕᒐᓕᐅᖅᑎᕐᔪᐊᙳᕈᒫᓕᕐᓂᖅᑎᖦᖢᒍ ᓯᕗᓂᒃᓴᒥ. (ᑐᓵᔨᑎᒎᓕᖅᑐᖅ) ᓈᓐᓯ 

ᐃᓕᕝᕕᒋᕐᔪᐊᖅᓯᒪᔭᕋ ᓈᓐᓯ ᓯᕗᓕᐅᕆᓂᕐᒥᒃ ᖃᓄᐃᒻᒪᖔᓪᓗ ᓯᕗᓕᐅᖅᑎᐅᓂᖅ, 

ᑭᒡᒐᖅᑐᐃᒍᓐᓇᑦᓯᐊᖅᓯᒪᓪᓚᕆᒃᑐᖅ ᓄᓇᑦᓯᐊᖑᑎᑉᓗᑕ ᓄᓇᕗᙳᓕᖅᖢᑕᓗ ᑭᒡᒐᖅᑐᐃᑦᓯᐊᓪᓚᕆᒃᓯᒪᓪᓗᓂᓗ 

ᐊᕐᕕᐊᕐᒥᐅᓄᑦ. 

 

ᐅᕙᓐᓄᓪᓕ ᐅᐱᒋᒻᒪᕆᒃᓯᒪᔭᕋ ᐃᓐᓇᕆᓂᕋᒋᐊᒃᓴᖅ. ᐃᖅᑲᐅᒪᑉᓗᖓ 2000−ᒥ ᐅᑭᐅᒥ ᐋᔩᕈᑎᒻᒪᕆᐅᓚᐅᖅᓯᒪᒻᒪᑦ 

ᑖᒃᑯᐊ ᐊᖑᑕᐅᖃᑎᒌᑦ ᐊᕐᓇᐅᖃᑎᒌᑦ ᑲᑎᑎᑦᑐᑦᓴᐅᒻᒪᖔᑕ, ᑕᐃᒪᐃᒋᐊᖃᕐᒪᖔᑦ ᐊᐱᖅᑯᑕᐅᑎᓪᓗᒍ 

ᐊᔾᔨᒌᙱᑦᑐᓂᒃ ᐃᓱᒪᖃᕈᑕᐅᑉᓗᓂ. ᓈᓐᓯ ᐃᓱᒪᓕᐅᕆᐊᖃᓪᓚᕆᓚᐅᖅᓯᒪᒻᒪᑦ ᐃᑲᔪᖅᑐᐃᒋᐊᓯᓚᐅᖅᓯᒪᕗᖅ, 

ᐃᑲᔪᖅᑐᐃᓕᕋᒥ ᑐᑭᓯᓚᐅᖅᓯᒪᕗᖓ ᑖᑉᓱᒪᙵᑦ ᓯᕗᓕᖅᑎᐅᓂᕐᒥᒃ ᐱᔭᕆᐊᑭᒃᑐᑯᓘᑦᓴᐃᓐᓇᙱᒻᒪᑦ 

ᓯᕗᓕᖅᑎᐅᓂᕐᒧᑦ ᓱᓕᓂᕐᒧᑦ ᐱᓇᓱᓐᓂᐊᕐᓗᓂ. 

 

(ᑐᓵᔨᑎᒎᕈᓐᓃᖅᑐᖅ) ᓴᓇᑐ, ᐃᓕᓐᓂᐊᕐᕕᒋᕐᔪᐊᖅᓯᒪᒐᒃᑭᑦ ᑕᕝᕘᓇ ᐊᒻᒪ ᖁᕕᐊᓱᓪᓚᕆᒃᖢᖓ 

ᑭᒡᒐᖅᑐᐃᓂᐊᓕᕋᕕᑦ ᓄᓇᕗᒻᒥᐅᓂᒃ ᑕᐃᑲᓂ ᐃᑦᑐᒃᑯᕕᖕᓂ ᐅᕝᕙᓘᓐᓃᑦ ᐊᒃᑑᓯᕝᕕᒃ ᐃᑦᑐᒃᑯᕕᖕᒥᑦ. 

ᐅᐱᒋᕐᔪᐊᖅᐸᒋᑦ ᓈᓐᓯ ᐊᒻᒪ ᖁᕕᐊᓱᖃᑎᒋᑦᓯᐊᒥᐊᖅᐸᒋᑦ. ᑕᐃᒫᖅᖢᖓ. ᒪ’ᓇ ᐅᖃᖅᑎᑦᓯᔨ. 

 

>>ᐸᒃᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᕿᑭᖅᑖᓗᑉ ᓂᒋᐊᓄᑦ ᒥᓂᔅᑕ ᔪᐊᓇᓯ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 858 - 6(2): ᐊᖑᓇᓱᖃᑦᑕᓐᓂᖅ ᓄᓇᕘᑉ ᐃᓗᐊᓂ (ᔪᐊᓇᓯ)  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᐅᓪᓗᒃᑰᖅᐸᒃᑲ ᕿᑭᖅᑖᓗᒃ ᓂᒡᒋᐊᓂᒥᐅᑦ.  

 

ᐅᖃᖅᑏ, ᑲᔾᔮᓇᖅᑐᒥᒃ ᓄᓇᖃᕋᑦᑕᐃᓛᒃ ᐅᓐᓄᒃᑯᑦ ᓯᓂᒍᒥᓇᙱᑦᑐᖅ ᐊᓪᓛᑦ. ᑕᒪᓐᓇ ᐅᐱᕐᖔᒃᑯᑦ ᐊᐅᔭᒃᑯᓪᓗ 

ᑕᒪᓐᓇ ᓂᕆᐅᓐᓂᖅ ᓴᖅᑭᓐᓂᐊᕐᒥᒻᒪᑦ ᑖᒃᑯᐊᓗ ᓄᓇᓖᑦ ᑭᒡᒐᖅᑐᖅᑖᒃᑲᒃ ᐊᒻᒪᓗ ᐊᓯᖏᑦ ᓄᓇᓖᑦ ᓄᓇᕗᑦ 

ᐃᓗᐊᓂ ᓇᓗᓇᙱᑦᑐᖅ ᐃᖃᓗᒐᓱᐊᖅᑐᐃᑦ, ᐆᒪᔪᕋᓱᐊᖅᑐᐃᑦ ᓄᓇᒦᖃᑦᑕᖅᑎᓪᓗᒋᑦ ᑕᒪᓐᓇ ᐊᑑᑎᓂᐊᕐᒪᑕ 

ᑭᙵᕐᓂ ᑕᖅᑭᐅᓚᐅᖅᑐᒥ ᐃᖃᓗᒐᓱᐊᖅᑎᑦᓯᓚᐅᖅᑎᓪᓗᒋᑦ. ᐊᒥᓱᒻᒪᕆᐊᓗᐃᑦ ᐃᓚᐅᖃᑕᐅᔪᓐᓇᓚᐅᕐᒪᑕ 

ᓯᓚᒦᑦᓱᑎᓪᓗ ᑲᔾᔮᖅᓱᑎᒃ. ᑕᒪᓐᓇ ᑐᓴᕈᒥᓐᓇᑦᓯᐊᓚᐅᖅᑐᖅ.  

 

ᐊᒻᒪᓗ ᓱᓕ ᐅᖃᖅᑏ, ᑕᒫᓂ ᐱᓇᓱᐊᕈᓯᐅᑉ ᓄᙳᕆᕋᑖᖅᑕᑦᑎᓐᓂ ᑭᒻᒥᕈᒻᒥ ᕿᓚᓗᖅᑭᑭᔪᐊᓗᐃᒡᒎᖅ ᐊᑕᐅᓯᖅ 

ᐅᓪᓗᖅ 16−ᓂᒃ ᕿᓚᓗᒐᖅᑐᖃᓚᐅᕐᒪᑦ. ᖁᕕᐊᓇᕕᒡᔪᐊᓚᐅᖅᑐᖅ ᓇᓗᓇᙱᑦᑐᖅ ᑭᒻᒥᕈᒻᒥᐅᓄᑦ ᐊᒻᒪᓗ 

ᐊᓯᖏᓐᓄᑦ.  

 

ᐊᒻᒪᓗ ᓱᓕ ᐅᖃᖅᑏ, ᑕᒪᓐᓇ ᐅᐱᕐᖔᖅ ᓲᕐᓗ ᐃᓕᓐᓂᐊᕐᕕᒻᒥᑦᑕᐅᖅ ᓄᖅᑲᖅᐸᓪᓕᐊᔪᑦ ᐃᓱᓕᑦᑎᕙᓪᓕᐊᔪᑦ 

ᖁᕕᐊᓲᑕᐅᓂᐊᕐᒪᑕ ᓇᓗᓇᙱᒻᒪᑦ ᐱᒋᐊᖅᐸᓪᓕᐊᓕᕇᖅᓯᒪᓪᓗᑎᑦᑕᐅᖅ ᑭᓯᐊᓂ ᓇᓗᓇᙱᑦᑐᖅ ᐊᒻᒪ 

ᐸᕐᓇᔅᓱᖓ ᑖᕗᖓ ᑭᙵᕐᓄᑦ ᑕᒫᓂ ᐱᓇᓱᐊᕈᓯᐅᑉ ᓄᕐᖑᕆᓂᐊᖅᑕᖓᓂ ᖁᕕᐊᓲᑎᖃᕐᓂᐊᕋᑦᑕ ᑕᐃᑲᓂ 

ᐃᓱᓕᑦᓯᕙᓪᓕᐊᔪᓂᒃ.  

 

ᑕᒪᓐᓇ ᐊᑑᑎᓂᐊᕐᒪᑦ ᓄᓇᓕᒋᔭᑦᑎᓐᓂᒃ ᐊᒻᒪᓗ ᒪᓕᒐᓕᐅᖅᑎᐅᖃᑎᒃᑲ ᑕᒪᒃᑯᓇᙵᑦ 

ᐃᓚᐅᖃᑕᐅᖁᓇᕐᓂᐊᕆᕗᑦᑕᐅᖅ ᐊᒻᒪᓗ ᐊᐅᔭᐅᓂᐊᖅᑐᖅ ᐃᖏᕐᕋᓂᖃᑦᓯᐊᕈᒫᕐᓂᐊᖅᐳᓯ ᓄᓇᒋᔭᔅᓯᓐᓂ. ᑖᓐᓇ 

ᐅᓪᓗᖅ ᑭᖑᓪᓕᖅᐹᖅᓯᐅᑎᒋᔭᑦᑎᓐᓂ ᑲᑎᒪᓂᖃᖅᑎᓪᓗᑕ ᑕᕝᕙᐅᕗᓰᑲᐃᓐᓇᕈᓐᓇᕐᓂᐊᕋᑦᑕᐃᓛᒃ ᑖᓐᓇ ᐅᓪᓗᖅ 

ᐊᓂᒍᓕᖅᑎᓪᓗᒍ.  

ᑭᓯᐊᓂ ᑖᒃᑯᐊ ᓄᓇᓖᑦ ᑭᒡᒐᖅᑐᖅᑕᒃᑲ ᖁᔭᒋᑦᓯᐊᕈᒪᒋᓪᓗᒋᑦᑕᐅᖅ ᑐᙵᓱᑦᑎᑦᑎᖃᑦᑕᕐᒥᒻᒪᑕ ᐅᕙᓐᓂᒃ ᐊᒻᒪᓗ 

ᑐᙵᓱᕝᕕᒋᖃᑦᑕᖅᓱᒋᑦᑕᐅᖅ ᑕᐃᒫᑦᓴᐃᓐᓇᖅ ᑭᒡᒐᖅᑐᐃᑎᓪᓗᖓ ᓄᓇᓕᒋᔭᑦᑎᓐᓂ. ᖁᔭᓐᓇᒦᒃ, ᐅᖃᖅᑏ. 

 

>>ᐸᒃᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ ᐸᕐᓂᖅᑑᒧᑦ, ᒥᔅ ᓇᑲᓱᒃ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 859 - 6(2): ᐅᐱᒍᓱᑦᑎᐊᓐᓂᕋ ᐸᓂᑯᓗᓐᓂ ᓯᓚᑦᑐᖅᓴᕐᕕᒡᔪᐊᒦᑦᑐᖅ ᐊᒻᒪᓗ 

ᐃᓄᖁᑎᖏᓂᒃ ᐸᖕᓂᖅᑑᑉ (ᓇᑲᓱᒃ)  

 

ᐊᖓᔪᖅᑳᖅ ᒫᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. ᒪᓕᒐᓕᐅᖅᑎᐅᖃᑎᒃᑲ ᐃᑉᐱᒋᑦᑎᐊᖃᒃᑲ ᑕᕝᕙᓂ 

ᓂᓪᓕᖅᑐᐃᑦ ᐊᒻᒪᓗ ᑕᕝᕙᓃᙱᑦᑐᑦ ᐃᖅᑲᐅᒪᕙᒃᑲ ᓗᐊᓐᑯᑦ ᔮᓇᑦᑐᒃ, ᑭᖑᓪᓕᖅᐹᒥ ᐃᔅᓯᕚᕐᓂᖃᖅᑎᓪᓗᑕ 

ᐅᐱᕐᖓᔅᓵᑯᓗᒃᑯᑦ.  

 

ᓂᓪᓕᕈᒪᒻᒥᒐᒪᑦᑕᐅᖅ ᓯᕗᓪᓕᖅᐹᒥᒃ ᐸᓂᒐ ᐅᐱᒋᔪᒪᓪᓗᒍ ᑐᕋᓐᔅ ᓯᓚᑦᑐᖅᓴᕐᕕᒡᔪᐊᖓᓂ ᐃᓱᓕᑦᑎᓂᐅᓴᒻᒪᑦ 

ᐱᓇᓱᐊᕈᓯᐅᓂᐊᖅᑐᒥ ᖁᑦᑎᓂᖅᐹᖑᖃᑕᐅᓪᓗᓂ ᐱᓕᕆᐊᕆᓯᒪᔭᖏᓐᓄᑦ ᐊᖓᔪᖅᑳᑉ ᐊᑎᓕᐅᖅᑕᖏᓐᓄᑦ 

ᐊᔅᓱᐊᓗᒃ ᐅᐱᒋᒐᒃᑯ ᓯᓚᑦᑐᖅᓴᕐᕕᒡᔪᐊᓕᐊᕆᐅᔪᒻᒪᑦ, ᐊᕐᕌᒍ ᒪᕐᕉᓐᓄᑦ. ᐅᑉᐱᒋᓪᓚᕆᑦᑕᕋ ᐸᓂᒐ.  

 

>>ᐸᒃᑕᑐᖅᑐᑦ 

 

ᑖᓐᓇᐅᑦᑕᖅᑯᖅ ᐊᒻᒪᑦᑕᐅᖅ ᐊᐃᑉᐸᖓ ᐅᖃᐅᓯᕆᔪᒪᒋᓪᓗᒍ ᐸᓐᓂᖅᑑᕐᒥ ᐅᓪᓗᒥ ᐸᓖᓯᒃᑯᑦ 

ᒪᑐᐃᖅᑕᐅᓂᖃᕐᓂᐊᖅᓯᒪᐃᓐᓇᓚᐅᕋᓗᐊᕐᖓᑕ ᒪᕐᕈᐊᖅᑎ ᐆᑦᑐᕆᐊᖃᑦᑕᔪᓪᓗᑎᒃ ᓯᓚᕈᔪᒻᒧᑦ 

ᑲᔪᓯᒍᓐᓇᖃᑦᑕᔪᙱᒻᒪᑕ. ᐸᖕᓂᖅᑑᕐᒥ ᑕᐃᒃᑯᐊ ᒪᑐᐃᕐᓂᖃᖅᑐᐃᑦ ᐸᓖᓯᒃᑯᓪᓗ ᐅᓪᓗᒥ ᑕᑉᐸᐅᙵᕐᓂᐊᓚᐅᕐᖓᑕ 

ᐃᓕᓴᕆᔭᐅᖅᑲᐅᒻᒪᑕ ᓯᒥᐅᓂ ᑮᓇᐅᓐᓇᖅ ᐊᒻᒪᓗ ᐲᑕ ᑲᓇᔪᖅ ᐸᓖᓯᒃᑯᓐᓄᑦ ᐃᖅᑲᓇᐃᔭᖅᑎᐅᖃᑦᑕᖅᓯᒪᔪᐃᑦ 

ᐅᐱᒋᔭᐅᓪᓗᑎᒃ.  

 

ᖁᔭᓐᓇᒦᖅᑕᐅᓪᓗᑎᒃ ᐊᑯᓂᐊᓗᒃ ᐃᖅᑲᓇᐃᔭᖅᑎᐅᓯᒪᔪᒻᒪᑎᒃ ᐸᓖᓯᒃᑯᓐᓄᑦ ᐃᓄᐃᑦ 

ᐸᓖᓯᙳᖅᑎᑕᐅᖃᑦᑕᖅᑎᓪᓗᒋᑦ ᓄᓇᓕᓐᓂ. ᑕᐃᒃᑯᐊ ᐅᐱᒋᕙᒃᑲ ᐱᔭᕆᐊᑐᔪᓐᓂᒃ ᐱᓕᕆᐊᖃᖅᓯᒪᒻᒪᑕ ᐊᒻᒪᓗ 

ᐱᔭᕇᖅᓯᒪᑦᑎᐊᓕᖅᑐᑎᒃ ᐊᒻᒪ ᑭᖑᓪᓕᖅᐹᖓ ᐅᓪᓗᒥ ᐸᓐᓂᖅᑑᕐᒥ ᑲᓇᔪᓕᐅᑎᓂᐊᕐᒥᒻᒪᑕ ᑕᐃᒃᑯᐊ 

ᐸᕐᓈᕆᔭᖃᖃᑦᑕᖅᓯᒪᔪᐃᑦ ᐃᖃᓗᓕᐅᑎᔪᓄᓪᓗ ᐅᐱᕐᖓᔅᓵᖅ ᑕᒫᓂ ᐃᖃᓗᓕᐅᑎᓚᐅᕐᒥᒻᒪᑕ ᐊᔅᓱᐊᓗᒃ 

ᐱᔪᒥᓇᖅᑐᓂ ᓵᓚᐅᖃᓯᐊᔅᓴᓂᒃ ᐋᖅᑭᔅᓱᐃᖃᑦᑕᖅᓯᒪᒻᒪᑕ ᑖᒃᑯᐊ ᑮᓇᐅᔾᔭᔅᓴᒐᑎᒃ ᐱᓕᕆᖃᑦᑕᖅᓯᒪᔪᐃᑦ.  

 

ᖁᔭᓐᓇᒦᕈᒪᓗᐊᙳᐊᕐᒥᒐᒃᑭᑦ ᔮᓂᔅ ᐊᓕᕙᖅᑕᖅ, ᓕᓐ ᕿᓚᕝᕙᖅ ᐊᒻᒪ ᐄᓇ ᕿᓚᕝᕙᖅ. ᑖᒃᑯᐊ ᑮᓇᐅᔾᔭᔅᓴᒐᑎᒃ 

ᐱᓕᕆᐊᖃᖃᑦᑕᖅᓯᒪᒻᒪᑕ ᐊᒻᒪ ᓄᓇᓕᓐᓂ ᐊᔅᓱᐊᓗᒃ ᖃᓄᐃᓕᐅᖅᑎᑦᑎᒋᐊᖅ ᖁᕕᐊᒋᔭᖃᖅᑐᑎᒃ ᐊᒻᒪᓗ 

ᐃᓱᒪᙳᐊᑕᖅᓯᓇᖅᐸᒥᒻᒪᑕ ᑕᐃᒃᑯᐊ ᐃᖃᓪᓕᐊᕈᓐᓇᙱᑦᑐᐃᑦ ᑕᓯᕐᓄᑦ ᐅᖓᓯᓗᐊᕐᓂᖏᓐᓄᑦ ᓄᓇᓕᒻᒥ 

ᐱᓕᕆᑎᑕᐅᓯᓐᓈᓲᖑᒻᒪᑕ ᑕᕝᕘᓇ ᑲᓇᔪᓕᐅᑎᓪᓗᑎᒃ. ᑕᐃᒃᑯᐊ ᖁᔭᓐᓇᒦᖅᑕᒃᑲ.  

 

ᖁᔭᓐᓇᒦᒃ, ᐅᖃᖅᑏ. 

 

>>ᐸᒃᑕᑐᖅᑐᑦ  

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᑲᑎᒪᔾᔪᑎᓂ 4. ᐅᑎᕈᑏᑦ ᐊᐱᖅᑯᑎᕕᓂᕐᓄᑦ. ᒪᓕᒐᓕᐅᖅᑎ 

ᐊᕙᑎᓕᕆᓂᕐᒧᑦ, ᒥᓂᔅᑕ ᔪᐊᓇᓯ. 

 

ᑲᑎᒪᔾᔪᑎᒃᓴᖅ 4: ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑕᐅᓚᐅᖅᑐᓄᑦ 

 



ᐊᐃᑉᐱᖅ ᔫᓂ 3, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᒧᑦ 1290 - 6(2): ᐅᓄᕐᓂᕆᔭᖏᑦ ᓇᓄᕋᐃᑦ ᐊᒥᐊᒃᑯᓯᒪᔪᑦ ᓄᐊᑦ ᐸᐃ 

ᓂᐅᕕᕋᕐᕕᐊᓂ (ᔪᐊᓇᓯ) 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᓇᑯᕐᒦᒃ, ᐅᖃᖅᑏ. ᐅᖃᖅᑏ, ᐊᐱᖅᑯᑎᓄᑦ ᑭᐅᔾᔪᑎᓂᒃ ᐅᑎᕈᒪᔪᖓ ᑖᓐᓇ 

ᓈᓴᐅᑎᓕᒃ 1-290- 6 (2) ᐊᐱᕆᔭᐅᓚᐅᖅᑐᖅ ᑕᓯᐅᔭᕐᔪᐊᑉ ᒪᓕᒐᓕᐅᖅᑎᖓᓄᑦ ᒪᐃ 29, 2025−ᖑᑎᓪᓗᒍ, 

ᑖᓐᓇᓗ ᐊᐱᖅᑯᑎ ᑐᕌᖓᓚᐅᖅᑐᖅ ᓇᓄᐃᑦ ᓂᐅᕕᖅᑕᐅᖃᑦᑕᕐᓂᕆᕙᑦᑕᖓᑕ ᒥᑦᓵᓄᑦ.  

 

ᑭᓯᐊᓂ ᐅᖃᖅᑏ, ᑖᒃᑯᐊ ᑎᑎᖅᑲᐃᑦ ᑕᑭᔫᒻᒪᑕ ᐊᒻᒪᓗ ᐊᓪᓚᑦᑎᒻᒪᕆᒻᒧᑦ ᑐᓂᓯᒪᓪᓗᒋᑦ ᑲᑎᒪᔾᔪᑎᑦᑎᓐᓄᑦ 

ᐃᓕᔭᐅᖁᒐᓗᐊᖅᑕᒃᑲ ᑲᑎᒪᔾᔪᑎᑦᑎᓐᓄᑦ ᐅᖃᓕᒫᖅᑕᐅᔪᓐᓇᓂᐊᕐᒪᑕ ᒪᓕᒐᓕᐅᖅᑎᐅᖃᑎᒃᑲᓄᑦ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒪᒥᐊᓇᖅ. ᑭᓱᒥᑭᐊᖅ ᐊᓐᓇᐃᒐᒪ, ᐅᖃᒃᑲᓐᓂᕈᓐᓇᖅᐱᑦ? 

 

ᐊᖓᔪᖅᑳᖅ ᑕᐃᕕᑦ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᒃᑯᐊ ᐃᓗᓕᖅᑐᑲᓪᓚᒻᒪᑕ ᐊᓪᓚᖅᑲᐅᓪᓗᒋᑦ 

ᑎᑎᕋᖅᑎᒧᑦ ᑖᒃᑯᐊ ᑐᓂᔭᑦᓴᐅᖁᓂᐊᕐᓗᒋᑦ ᑭᒃᑯᓕᒫᓄᑦ ᑐᓂᖅᑲᐅᑉᓗᒋᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑲᑎᒪᔾᔪᑎᓐᓂ 5, ᐃᓕᑕᖅᓯᓂᖅ ᐳᓛᕆᐊᖅᓯᒪᔪᓂᒃ ᐳᓛᕐᕕᒻᒧᑦ. ᖁᑦᑎᑦᑐᒧᑦ, 

ᑕᐃᕕᑦ ᐊᕿᐊᕈᖅ. 

 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 

ᐊᖓᔪᖅᑳᖅ ᑕᐃᕕᑦ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒥᓱᑲᓪᓛᕐᔪᓐᓂᒃ ᐃᓕᓴᖅᓯᓂᐊᕋᒪ, ᑖᒃᑯᐊ 

ᐃᓚᑯᓗᒃᑲ ᑕᒫᓃᒻᒪᑕ. ᑖᓐᓇᖃᐃ ᓯᕗᓪᓕᐅᑎᓪᓗᒍ ᓇᔭᒐ ᑕᒪᐅᖓ ᓂᐅᕐᕈᓯᒪᔪᐊᐃᓐᓅᖕᒪᑦ ᓖᓇ ᐊᕿᐊᕈᖅ, 

ᑐᙵᓱᑦᑎᑕᐅᑦᑎᐊᖁᓪᓗᒍ. ᐃᒡᓗᖓᓂ ᐃᓗᐊᓃᑎᓪᓗᑕ ᑕᐃᒪ ᓂᕈᐊᖅᑕᐅᑎᓪᓗᖓ ᑕᑕᑦᑎᐊᓚᐅᖅᓯᒪᖕᒪᑦ 

ᐊᒃᓱᐊᓗᒃ ᖁᔭᒋᖃᑦᑕᖅᑕᕋ ᑖᓐᓇ ᐃᒡᓗᒐ ᐊᑐᐃᓐᓇᐅᔭᕐᒪᑦ.  

 

ᑖᓐᓇᓗ ᐋᓪᓚᐅᙱᑦᑎᐊᖅᑐᖅ ᑲᑎᒪᔨᐅᖃᑎᓐᓄᑦ ᑕᐅᑐᒡᓗᖓ ᐅᖃᕐᓂᐊᖅᓱᖓ ᓄᓕᐊᓐᓇᕆᔮᓗᒐ, ᑭᐅᕈ 

ᐊᕿᐊᕈᖅ. ᐊᔾᔨᒌᑦᑎᐊᓂᒃ ᕿᑐᕐᖓᒃᑲ ᓇᒡᓕᒋᔭᒃᑲᐅᒐᓗᐊᖅ ᑭᓯᐊᓂ ᐊᔾᔨᒌᙱᑦᑎᐊᕐᔪᖃᑦᑕᕐᒥᒐᒃᑭᑦ. ᑖᓐᓇ 

ᓯᕗᓪᓕᐅᑎᓐᓂᐊᖅᐸᕋ ᐲᐱᒐ ᐊᐃᒥ ᑲᓪᓗᒃ.  

 

>>ᐸᑦᑕᒃᑐᑦ 

 

ᐊᑖᑕᒐ ᑕᒪᐃᓕ ᒐᓪᓗᒃ.  

 

>>ᐸᑦᑕᒃᑐᑦ 

 

(ᑐᓵᔨᑎᒎᓕᖅᑐᖅ) ᐸᓂᓐᓇᕆᓂᖅᐹᕋ ᓯᓚᓇ ᐊᕿᐊᕈᖅ,  

 

>>ᐸᑦᑕᒃᑐᑦ 

 

ᐳᐃᑎᖁᑎᒋᔭᕋ ᐃᕐᖑᑕᖅᑖᕐᕕᒋᓂᐊᖅᑕᕋ ᑯᕆᔅᑏᓐ ᐊᕿᐊᕈᖅ.  

 

>>ᐸᑦᑕᒃᑐᑦ 

 

(ᑐᓵᔨᑎᒎᕈᓐᓃᖅᑐᖅ) ᑭᒃᑰᓕᕋᓗᐊᖅᐸ ᑕᐃᒪ? ᐃᕐᓂᑯᓗᒐ ᓴᑭᓐᓂᒃ ᐊᑎᓕᒃ ᓵᒻᓴᓐ ᐊᕿᐊᕈᖅ,  

 

>>ᐸᑦᑕᒃᑐᑦ 



ᐊᐃᑉᐱᖅ ᔫᓂ 3, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

17 

 

ᐃᓄᖁᑎᑯᓗᒃᐳᓪᓗ ᕼᐆᑉ ᐊᕿᐊᕈᖅ.  

 

>>ᐸᑦᑕᒃᑐᑦ 

 

ᑖᒃᑯᐊ ᑕᐃᒪ ᐊᕐᖑᑕᒃᑲ ᑎᐊᔅᑕᓂ ᐊᕿᐊᕈᖅ, ᕙᐃᑦ ᑲᓪᓗᒃ, ᑖᓚ ᑲᓪᓗᒃ, ᑕᑎᒡᒐᖁᑎᒐ ᕋᐃᑦᓱᓪ ᑲᓪᓗᒃ.  

 

>>ᐸᑦᑕᒃᑐᑦ 

 

ᑖᒃᑯᐊ ᑕᕝᕙ ᐃᓕᓴᕆᒍᒪᕋᑖᖅᑲᒃᑲ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᒃᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᑐᙵᓱᒋᑦᓯ ᒪᓕᒐᓕᐅᕐᕕᖕᒧᑦ. ᐃᓕᑕᖅᓯᓂᒃ ᐳᓛᕆᐊᖅᓯᒪᔪᓂᒃ. ᒪᓕᒐᓕᐅᖅᑎ 

ᐃᖃᓗᒃᑑᑦᓯᐊᕐᒧᑦ, ᒥᔅ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᒪᓕᒐᓕᐅᖅᑎᐅᖃᑎᒃᑲ 

ᑐᙵᓱᑦᑎᑦᑎᖃᑎᒋᔪᒪᕙᒃᑲ ᕿᓗᐊᖅ ᐃᓕᓐᓂᐊᕐᕕᖓᓐᓂᑦ ᑲᖏᖅᑐᒑᐱᖕᒥᑦ ᐱᕚᓪᓕᑎᑦᓯᓂᖃᓪᓚᕆᒃᓯᒪᒻᒪᑦ 

ᓄᓇᕗᒻᒥ ᔫᔪ ᕿᓕᖅᑎ.  

 

>>ᐸᑦᑕᒃᑐᑦ 

 

ᔫᔪ ᖁᑦᑎᖕᓂᓕᒃ 12−ᒥ ᐃᓕᓐᓂᐊᖅᑎᐅᔪᖅ ᐃᓕᑕᕆᔭᐅᕙᓪᓕᐊᓕᕇᖅᑐᖅ ᒥᖅᓱᓲᖑᓂᖓᓄᑦ, ᐃᓗᖏᖅᑐᕐᓂᖓ 

ᐃᓄᐃᑦ ᖃᐅᔨᒪᓂᖏᓐᓂᒃ ᐃᓕᖅᑯᓯᖓᓐᓂᓕ ᐅᐱᓐᓇᓪᓚᕆᑦᑐᖅ ᑕᒪᑦᑎᓐᓄᑦ ᐊᒻᒪᓗ ᐃᐊᒪᓕ ᐸᓕᑦᑐᖅ.  

 

>>ᐸᑦᑕᒃᑐᑦ 

 

ᐃᐊᒪᓕ ᓴᓇᒍᓐᓇᑦᓯᐊᕐᓂᖓ ᓴᐸᖓᓕᕆᔪᓐᓇᑦᓯᐊᕐᓂᖓ ᑕᑯᑎᑦᑎᑦᓯᐊᖅᑐᖅ ᐅᐱᒍᓱᑦᓯᐊᕐᓂᕐᒥᒃ ᐃᓕᖅᑯᓯᕐᒥᓂᒃ 

ᐃᓅᓱᑦᑐᖁᑎᓐᓄᑦ ᐅᐱᓐᓇᓪᓚᕆᑦᑑᕗᖅ.  

 

ᐊᒻᒪ ᓘᓯ ᐸᓖᑦᑐᖅ ᐃᓚᓕᔭᐅᖃᑕᐅᒻᒥᔪᑦᑕᐅᖅ. ᓘᓯ ᐸᓖᑦᑐᖅ.  

 

>>ᐸᑦᑕᒃᑐᑦ 

 

ᑖᓐᓇ ᐃᓕᓴᐃᔨᐅᒻᒥᔪᖅ ᓄᑲᖅᑎᓐᓂᒃ ᐃᓅᓱᑦᑐᓂᒃ ᐱᕙᓪᓕᐊᑎᑦᓯᓂᖃᓪᓚᕆᑉᐸᒻᒥᔪᖅ. ᐹᒥᓚ ᐹᒃᔅᓗ 

ᐃᓚᒋᔭᐅᒻᒥᔪᖅ ᑖᒃᑯᓄᖓ. ᐹᒥᓚ ᐃᓕᓐᓂᐊᖅᑎᐅᔪᓂᒃ ᐃᓕᓴᐃᖃᑦᑕᖅᓯᒪᒻᒥᔪᖅ ᐃᓕᓐᓂᐊᖅᑎᓂᒃ 

ᐃᑲᔪᖅᑕᐅᖁᓪᓗᒋᑦ ᑲᔪᓯᑦᓯᐊᖃᑦᑕᖁᓪᓗᒋᑦ ᐃᓕᓐᓂᐊᕐᕕᒻᒥ ᖃᐅᑕᒫᑦ.  

 

ᐃᓪᓗᒦᖃᑕᐅᒻᒥᔪᖅ ᒥᓂᔅᑕᐅᑉ ᑐᒡᓕᐊ ᐱᐅᓪ ᑰᐳ.  

 

>>ᐸᑦᑕᒃᑐᑦ 

 

ᐃᓚᒋᔭᐅᒻᒥᔪᖅ ᑐᓴᐅᒪᖃᑎᒌᑦᑐᓕᕆᓂᕐᒧᑦ ᑐᑭᒧᐊᑦᑎᔨᐅᔪᖅ, ᔮᓐ ᒫᓐᓱᓪ.  

 

>>ᐸᑦᑕᑐᖅᑐᑦ 

ᐅᖃᖅᑏ, ᐅᐱᒍᓱᓪᓚᕆᑉᐳᒍᑦ ᐃᖅᑲᓇᐃᔭᖃᑎᑦᑕᖅᓯᒪᓂᖏᑦ ᐃᑲᔪᖅᓯᒪᓂᖏᑦ, ᐅᐱᒋᓪᓚᕆᑉᐸᕗᑦ 

ᑲᔪᓯᔪᓐᓇᑦᑎᐊᓚᐅᕐᒪᑕ ᑐᙵᓱᑦᑎᑦᑐᒋᑦ ᐃᓪᓗᒧᑦ. ᐃᓕᓴᖅᓯᓯᓐᓈᕈᒪᒻᒥᔪᖓ ᐃᓪᓗᒦᑦᑐᒥᒃ ᐋᓖᓐ ᐊᓚᕋᓚᒃ, 

ᑲᖏᖅᓯᓂᕐᒥᐅᑕᖅ.  

 

ᑖᓐᓇ ᐃᖃᓗᒃᑑᑦᓯᐊᓚᐅᖅᓯᒪᒻᒥᒻᒪᑦ ᑐᙵᓱᑦᑎᓚᐅᖅᓯᒪᔭᕋ ᖃᐅᔨᔭᐅᕙᓪᓕᐊᑦᑎᐊᓚᐅᖅᓯᒪᔪᖅ. ᑖᒃᑯᐊ 

ᑲᖏᖅᓯᓂᕐᒦᖃᑦᑕᖅᓯᒪᓪᓗᓂ ᑐᒃᑑᔭᖅᑐᒥᓪᓗ, ᖃᐅᔨᒪᓚᐅᕐᒪᑕ ᐊᑦᑕᒋᔭᖕᓂ. ᑕᒫᓃᖃᑕᐅᒐᕕᑦ ᖁᕕᐊᓱᓪᓚᕆᑉᐳᖓ 

ᐋᓖᓐ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᑐᙵᓱᒋᔅᓯ ᒪᓕᒐᓕᐅᕐᕕᓯᓐᓄᑦ. ᐃᓕᑕᖅᓯᓂᖅ ᐳᓛᕆᐊᖅᓯᒪᔪᓂᒃ. ᒪᓕᒐᓕᐅᖅᑎ 

ᓇᑦᓯᓕᖕᒧᑦ, ᒥᔅᑕ ᖂᑭᐊᖅ.  

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐃᓕᑕᖅᓯᔪᒪᖅᑲᐅᓪᓗᖓ ᐃᕐᓂᖕᓂ ᑕᒫᓃᖃᑎᒋᓚᐅᕋᒃᑯ 

ᑕᒪᐅᙵᔪᓗᐊᒻᒥᓂ ᐃᖃᓗᓐᓄᑦ, ᑎᐅᕆᓐᔅ ᑕᐃᓗ ᖂᑭᐊᖅ.  

 

ᐃᕐᓂᕋ ᐊᔪᙱᑎᐊᖅᑐᖅ ᑯᒃᑭᑕᐹᒥ, ᐊᑖᑕᒪ ᐃᓕᓴᑎᓚᐅᖅᓯᒪᒻᒪᒍ 3-4-ᓂ ᐅᑭᐅᖃᑦᑐᓂ. ᑯᑭᑕᐹᒥᒃ 

ᐊᔪᙱᑎᐊᖅᑐᖅ. ᐃᓇᑦᑏᓇᕐᒥᒃ ᑯᑭᑕᐹᖅᑎᒻᒪᕆᖕᒥᒃ ᑭᙳᖅᑐᖃᖅᐸᑦ ᐃᙱᐅᑎᒥᓪᓘᓐᓃᑦ, ᑕᕝᕙ ᑕᐃᑲ ᐃᕐᓂᕋ 

ᐱᙳᐊᕈᓐᓇᑎᐊᖅᑐᖅ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᑐᙵᓱᒋᑦ ᒪᓕᒐᓕᐅᕐᕕᖕᒧᑦ. ᐃᓕᑕᖅᓯᓂᖅ ᐳᓛᕆᐊᖅᓯᒪᔪᓂᑦ. ᒪᓕᒐᓕᐅᖅᑎ 

ᑲᖏᖅᓯᓂᐅᑉ ᐅᐊᓐᓈᓄᑦ ᐃᒡᓗᓕᒑᕐᔪᒻᒧᑦ, ᒥᔅᑕ ᓴᒻᒧᖅᑐᖅ.  

 

ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᓕᑕᖅᓯᓂᐊᖅᑐᖓ ᑲᖏᖅᓯᓂᕐᒥᐅᑕᐅᖃᑎᖕᓂ ᐋᓖᓐ 

ᐊᓚᕋᓚᒃ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᑐᙵᓱᒋᑦ ᒪᓕᒐᓕᐅᕐᕕᖕᒧᑦ. ᐃᓕᑕᖅᓯᓂᖅ ᐳᓛᕆᐊᖅᓯᒪᔪᓂᑦ. ᒪᓕᒐᓕᐅᖅᑎ 

ᐅᖅᑯᕐᒥᐅᓄᑦ, ᒥᔅ ᕿᓕᖅᑎ.  

 

ᕿᓕᖅᑎ: ᖁᕕᐊᓇᖅ. ᖁᔭᓐᓇᒦᒃ, ᐅᖃᖅᑏ. ᖁᕕᐊᓇᕕᐅᑎᓪᓚᕆᑦᑐᖅ. ᐊᔾᔨᐅᙱᒻᒥᔪᖅ ᒫᓐᓇ ᑲᑎᒪᓂᕆᔭᕗᑦ.  

 

ᒫᓐᓇᑦᑕᐅᖅ ᓇᖏᖅᓯᔾᔪᑎᖃᖅᑐᖓ ᐅᐱᒍᓱᓪᓚᕆᒃᑲᒪ ᐃᓚᑖᕆᓯᒪᓂᑯᓐᓂ ᐊᓂᒋᓚᐅᖅᓯᒪᔭᖕᓄᑦ ᓯᑏᕙᓐ, 

ᐃᓅᒍᓐᓃᖅᓯᒪᔪᖅ, ᑭᓯᐊᓂ, ᐸᐃᐱᒋᓪᓚᕆᓚᐅᖅᓯᒪᔭᖓ ᑖᓐᓇ, ᐃᓚᑖᕆᓪᓗᑎᒍ.  

 

ᐃᐊᒪᓕ ᐸᓖᑦᑐᖅ, ᖃᓂᑦᑐᓪᓚᕆᐅᓯᒪᒻᒪᑦ, ᐊᓂᒋᓚᐅᖅᑕᒪ ᐱᕈᐃᖃᑕᐅᓯᒪᒻᒪᑕ ᑖᔅᓱᒥᖓ. ᐅᐱᒋᒋᒃᑭᑦ 

ᐱᓇᓱᐊᕐᓂᕆᓯᒪᔭᖕᓂᑦ ᑲᔪᓯᓯᒪᒐᕕᑦ ᐋᓐᓂᐊᑐᐃᓐᓇᕋᓱᐊᕐᓇᑎᑦ, ᑭᙴᒪᑦᑎᒐᓗᐊᖅᑎᓪᓗᑎᑦ.  

 

ᐊᒻᒪᓗ, ᑖᒃᑯᐊ ᑲᖏᖅᑐᒑᒥᐅᓂᓛᒃ ᑭᒡᒐᖅᑐᕋᒃᑭᑦ, ᐅᖃᖅᑏ. ᑖᓐᓇᓗ ᔫᔫ ᕿᓕᖅᑎ, ᐅᐱᒋᓪᓚᕆᑉᐸᒋᑦ, 

ᐅᐱᒋᒋᒃᑭᑦ. ᕿᓕᖅᑎᐅᖃᑎᑖᒃᑲᓂᕐᒥᔪᖓ ᖃᐅᔨᑕᐃᓐᓇᖅᑲᐅᔪᖓ. ᑐᙵᓱᒋᑦ, ᑲᔪᓯᒋᑦ.  

 

ᐊᒻᒪᓗᑦᑕᐅᖅ ᐹᒥᓚ ᐹᔅ, ᖁᔭᓐᓇᒦᒃ ᑲᒪᑦᑎᐊᖃᑦᑕᕋᕕᑦ ᖁᕝᕙᖅᓴᐃᖃᑦᑕᕋᕕᓪᓗ. ᐃᑉᐱᒍᓱᑦᑎᐊᕋᕕᑦ ᐃᓅᖃᑎᓐᓂ 

ᓄᓇᖅᑲᑎᔅᓴᔭᕋᙱᑕᕋᓗᐊᓂ, ᖁᔭᓐᓇᒦᒃ. ᐊᒻᒪᓗ, ᑕᒪᐅᖓ ᖁᕝᕙᖅᓴᐃᓪᓗᓂ ᑎᓕᔭᐅᓯᒪᙱᑦᑎᐊᕋᓗᐊᖅᑐᓂ 

ᓘᓯ ᐸᓖᑦᑐᖅ,  

ᑖᓐᓇ ᖁᔭᓐᓇᒦᒃ ᐃᑲᔪᖅᓱᕐᓃᑦ ᑕᖅᓴᓪᓚᕆᒃ ᐃᓕᓴᕆᑦᑎᐊᕆᒃᑭᑦ ᑐᙵᓱᑦᑎᐊᕆᑦ ᑕᒫᓂ. ᑖᒃᑯᐊ 

ᐱᔪᓐᓇᕆᐅᖅᓴᑎᑕᐅᖃᑦᑕᕐᓂᕆᕙᑦᑕᖏᑦ ᐃᓕᓴᖅᓯᒍᓐᓇᓂᕐᒥᒃ ᖁᕕᐊᑦᑐᖓ ᐅᐱᒍᓱᑦᑐᖓ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᑐᙵᓱᒋᔅᓯ ᒪᓕᒐᓕᐅᕐᕕᓯᓐᓄᑦ. ᐃᓕᑕᖅᓯᓂᖅ ᐳᓛᕆᐊᖅᓯᒪᔪᓂᑦ ᒪᓕᒐᓕᐅᕐᕕᖕᒧᑦ. 

ᑲᑎᒪᔾᔪᑎᒃᓴᖅ 6. ᐅᖃᐅᓯᒃᑯᑦ ᐊᐱᖅᑯᑏᑦ.  

 

ᒪᓕᒐᓕᐅᖅᑎ ᐊᐃᕕᓕᖕᒧᑦ ᐊᒻᒪᓗ ᒪᓕᒐᓕᐅᖅᑎ ᐃᖃᓗᐃᑦ ᓯᓈᓄᑦ, ᑕᕝᕙᓃᙱᒻᒪᑎᒃ, ᐱᔾᔪᑎᖃᖅᖢᓂ ᐃᒻᒥᓄᑦ. 

ᐊᒻᒪᓗ ᐅᓪᓗᒥ ᑭᖑᓪᓕᖅᐹᖅᓯᐅᕋᑦᑕ ᐅᐱᕐᖔᖅᓯᐅᕐᒥᒃ ᑲᑎᒪᕐᔪᐊᖅᑎᓪᓗᑕ ᑖᓐᓇ ᑕᐃᑲ ᓱᓖᓛᖅ ᓯᕿᙳᔭᖅ.  

 

ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐊᒥᑦᑐᕐᒧᑦ ᑕᕝᕙᓃᙱᒻᒪᑦ. ᒪᓕᒐᓕᐅᖅᑎ ᑕᓯᐅᔭᕐᔪᐊᕐᒧᑦ, ᒥᔅᑕ ᖃᕝᕕᒃ.  

 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 

 

ᐊᐱᖅᑯᑦ 1318 - 6(2): ᐊᓯᒋᔭᖏᓐᓂᒃ ᐆᒻᒪᖅᑯᓯᐅᕆᔾᔪᑎᑦ ᓄᒃᑭᒃᓴᐅᑎᓪᓗ ᐊᖏᕈᑎᐊ (ᖃᕝᕕᒃ) 

 

ᖃᕝᕕᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓇ ᐊᐱᖅᑯᑎᒋᔪᒪᔭᕋ ᖁᓪᓕᒃᑯᑦ ᐆᒻᒪᖅᑯᑎᓕᕆᔨᖏᑕ 

ᑎᒥᖁᑎᖏᓐᓄᑦ ᐊᒻᒪᓗ ᑖᓐᓇ ᒪᓕᒐᓕᐅᖅᑎ ᖁᔭᓐᓇᒦᕈᒪᓪᓗᒍ ᑭᐅᓴᕋᐃᓚᐅᖅᓯᒪᒻᒪᑦ ᑖᔅᓱᒧᖓ 

ᐊᐱᖅᑯᑎᒋᓚᐅᖅᑕᓐᓄᑦ ᒪᐃ 29-ᖑᑎᓪᓗᒍ ᑖᓐᓇ ᐊᐱᖅᑯᑎᒋᓚᐅᖅᓯᒪᒐᒃᑯ.  

 

ᐅᓇ ᓯᕗᓪᓕᐹᖅ ᐊᐱᖅᑯᑎᒋᔪᒪᔭᕋ ᐊᒻᒪ ᑖᒃᑯᐊ ᖁᓪᓕᒃᑯᑦ ᐆᒻᒪᖅᑯᑎᓕᕆᔨᖏᑦᑕ ᑭᒡᒍᑎᖏᑦ ᒪᓕᓐᓂᐊᕋᒃᑭᑦ. 

ᑖᒃᑯᐊ 25-ᓄᑦ ᐊᕐᕌᒍᓄᑦ ᐆᒻᒪᖅᑯᑏᑦ ᓂᐅᕕᖅᑕᐅᖃᑦᑕᓂᐊᕐᓂᖏᓐᓄᑦ ᐊᖏᕈᑎᓂᑦ ᐊᑎᓕᐅᖃᑎᖃᓚᐅᕐᒪᑕ 

ᑕᐃᑲᓂ ᓴᓂᑯᓗᐊᕐᒥ. ᑖᓐᓇ ᒥᓂᔅᑕᕆᔭᐅᔪᖅ ᐊᐱᕆᔪᒪᔭᕋ, ᑕᐃᒃᑯᐊ ᓂᐅᕕᖃᑦᑕᓂᐊᕐᓂᕐᒧᑦ ᐊᖏᕈᑏᑦ 

ᐊᔾᔨᖏᓐᓂᒃ ᑐᓂᓯᔪᓐᓇᕐᒪᖔᖅ ᐅᕙᓐᓄᑦ ᐊᒻᒪᓗ ᕼᐋᒻᒪᓚᒃᑯᓐᓄᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᖓᓄᑦ, ᒥᔅᑕ ᒪᐃᓐ.  

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᒪ’ᓈᖅᖢᒍᓪᓗ ᒪᓕᒐᓕᐅᖅᑎ ᐊᐱᖅᓲᑎᖃᒃᑲᓂᕐᒪᑦ. ᑕᒪᓐᓇ 

ᐊᓂᕆᕐᔪᐊᖅ ᐱᓕᕆᖑᓂᐊᕐᓂᖓ, ᐊᑎᖃᖅᑎᑕᐅᓯᒪᔪᖅ ᑕᐃᓐᓇ ᓴᓂᑭᓗᐊᕐᒥ, ᑕᑯᒥᓇᖅᑐᔾᔫᓂᐊᕐᒪᑦ, 

ᑕᑯᕋᓐᓂᑐᖅᔫᓂᐊᖃᐅᒐᓗᐊᖅ ᓯᕗᓂᒃᓴᒥ ᓂᕆᐅᒃᖢᑕ.  

 

ᑖᒻᓇ ᐊᖏᖃᑎᒌᒍᑦ ᐊᐱᖅᓲᑎᒋᔭᖓ, (ᑐᓵᔨᑎᒎᓕᖅᑐᖅ) ᓇᓗᓇᐃᖅᓯᔭᕆᐊᖃᕐᓂᐊᖅᑐᖓ ᑕᐃᒃᑯᐊ ᐊᖏᕈᑏᑦ 

ᑕᖅᑲᐅᖓᖅᑕᐅᔪᓐᓇᓂᐊᕐᒪᖔᖏᑦ. ᒪᑯᐊ ᐊᖏᕈᑏᑦ ᐅᓄᖅᑐᑦ ᓇᒻᒥᓂᖏᓐᓄᑦ ᐊᐅᓚᑕᐅᒻᒪᑕ 

ᑲᙳᓇᖅᑑᑎᑕᐅᑐᐃᓐᓇᕆᐊᓕᒃ.  

 

ᑐᑭᓯᒋᐊᕆᐊᖃᕐᓂᐊᖅᑐᖓ ᑕᖅᑲᐅᖓᕈᓐᓇᕐᓂᐊᕐᒪᖔᑦ ᑕᐃᒃᑯᐊ ᐊᖏᕈᑏᑦ, ᐃᒻᒪᖃᓘᓐᓃᑦ ᐃᓚᙶᑎᕐᓗᒍ 

ᓴᖅᑭᑦᑐᓐᓇᖅᑕᕗᑦ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ.  

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᖃᐃᕐᓂᖅ.  

 

>>ᐃᓪᓚᖅᑐᑦ 

 

ᖃᕝᕕᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓇ ᐅᖃᖅᑕᐅᓚᐅᕐᒥᔪᖅ ᑭᒡᒍᑖ ᒪᓕᓪᓗᒍ, ᑖᒃᑯᑎᒎᓇᖅ 

ᐊᖏᕈᑎᑎᒍᑦ ᖁᓪᓕᒃᑯᑦ ᐆᒻᒪᖅᑯᓯᐅᕈᑎᓂᒃ ᓂᐅᕕᕈᓐᓇᓂᐊᖅᑐᖅ ᐊᑭᑭᓐᓂᖅᓴᐅᖁᓪᓗᒋᑦ ᑕᒪᒃᑯᐊ ᐆᒻᒪᖅᑯᑏᑦ.  

 



ᐊᐃᑉᐱᖅ ᔫᓂ 3, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓄᓇᕗᑦ ᓄᒃᑭᔅᓴᐅᑏᑦ ᐸᐅᕈᑎᓂᑦ ᐊᑐᕐᓗᑎᑦ ᐊᒻᒪᓗ ᕚᑕᓖᒃᑯᕕᓕᐅᕐᓗᑎᑦ ᑕᐃᑲᓂ ᓴᓂᑭᓗᐊᕐᒥ 

ᑕᐃᒪᐃᓕᖓᓂᐊᖅᑐᑦ. ᐊᖏᕈᑎᑎᒍᑦ ᑖᒃᑯᐊ ᒫᓐᓇ ᐅᖅᓱᑐᖅᑐᓂᑦ ᓄᖅᑲᑎᑦᑎᔮᙱᑦᑐᑦ. ᑕᐃᒃᑯᐊ 

ᐃᑲᔫᑕᐅᒃᑲᓐᓂᑐᐃᓐᓇᕐᓂᐊᖅᑐᑦ ᐆᒻᒪᖅᑯᓯᐅᕈᑏᑦ ᓴᓗᒪᓂᖅᓴᐅᓪᓗᑎᑦ ᓄᓇᓕᖕᓄᑦ ᐊᑐᖅᑕᐅᓂᐊᖅᑐᑦ.  

 

ᒥᓂᔅᑕ ᐊᐱᕆᔪᒪᓪᓗᒍ ᑕᐃᒃᑯᐊ ᖃᓪᓗᑏᑦ ᐊᑐᖅᑕᐅᓂᖏᑦ ᖃᔅᓯᐅᒻᒪᖔᖏᑦ ᓂᐅᕕᖅᑕᐅᖃᑦᑕᖅᑐᑦ 

ᐊᒃᑐᐃᓂᖃᕐᓂᐊᕐᒪᖔᖅ 2025-ᒥ ᓂᐅᕕᖅᑕᐅᓚᐅᖅᑐᑦ ᐅᖅᓱᐊᓗᐃᑦ ᖃᓪᓗᑎᖏᑦᑎᒍᑦ ... ᐅᐊᑦᑎᐊᕈᐊᐃ 

ᐊᐱᖅᑯᑎᒐ ᐅᖃᒃᑲᓐᓂᓚᐅᕐᓗᒍ. ᐅᓇ ᒥᓂᔅᑕ ᐊᐱᕆᔪᒪᔭᕋ ᖃᔅᓯᑦ ᖃᓪᓗᑏᑦ ᓂᐅᕕᖅᑕᐅᔪᑦ ᒐᕙᒪᒃᑯᓐᓄᑦ ᖃᓄᖅ 

ᐊᒃᑐᖅᑕᐅᓂᐊᖅᐹᑦ ᑕᐃᒃᑯᐊ ᑕᒪᑐᒪᓂ 2025-ᒥ ᓂᐅᕕᖅᑕᐅᓂᐊᖅᑐᑦ ᐅᖅᓱᐊᓗᐃᑦ? ᖁᔭᓐᓇᒦᒃ, ᐅᖃᖅᑏ.   

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᖓᓐᓄᑦ, ᒥᔅᑕ ᒪᐃᓐ.  

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒎᓕᖅᑐᖅ) ᑐᑭᓯᖅᑰᖅᑕᕋᐅᓇ ᐊᐱᖅᑯᑏᑦ ᐊᒻᒪ 

ᖁᔭᓐᓇᒦᖅᖢᒍ ᑐᑭᓯᓇᖅᓯᑎᒋᐊᒃᑲᓐᓂᕋᕕᐅᒃ.  

 

ᑕᐃᒃᑯᐊ ᐅᖅᓱᐊᓗᒃᑖᕆᐊᖃᖅᑕᕗᑦ ᓴᓂᑯᓗᐊᕐᒧᑦ ᕿᓚᓈᓗᐊᕋᑦᑕ ᐅᖅᓱᐊᓘᑉᐸᑕᓘᓐᓃᑦ ᐅᖅᓱᐊᓗᓕᕆᔩᓪᓘᓐᓃᑦ 

ᐅᓄᙱᓂᖅᓴᓂᑦ ᖃᓪᓗᑎᓂᑦ ᓂᐅᕕᕐᓂᐊᕐᒪᖔᖅ ᐊᕐᕌᒍᓪᓗᐊᒧᓂᒃᑯᐊ ᓈᒻᒪᑎᑕᐅᖃᑦᑕᕐᒪᑕ. ᒫᓐᓇ ᓱᓕ 

ᐋᖅᑭᓱᐃᓇᓱᕋᔮᖅᑐᒍᑦ ᖃᓄᖅ ᑕᐅᑦᑐᖃᕐᓂᐊᕐᒪᖔᑦ ᐊᒻᒪᓗ ᖃᓄᖅ ᐱᓕᕆᖃᑎᒌᓐᓂᐊᕐᒪ ᐅᖅᓱᐊᓗᒃᑐᖅᑐᑦ 

ᐊᒻᒪᓗ ᑕᐃᒃᑯᐊ ᐆᒻᒪᖅᑯᓯᐅᕐᒥᒃ ᓄᑖᓂᑦ ᐊᑐᖅᑐᑦ.  

 

ᐊᑐᐃᓐᓇᐅᑲᐃᓐᓇᖁᒐᑦᑎᒃᑯᑦ ᑕᐃᒫᒃ ᐅᖅᓱᐊᓗᓂᒃ ᐊᒥᒐᖅᓯᔪᒪᙱᒧᑦ ᑕᐃᒪᓐᓇ 24-7 ᐅᓐᓄᐊᓗᒃᑖᖅ 

ᐅᓪᓗᓗᒃᑖᖅ ᐆᒻᒪᖅᑯᑎᖃᖁᓪᓗᒋᑦ. ᐃᒻᒪᖃ ᐊᕐᕌᒍᓂ ᐊᒡᒋᖅᑐᓂᒃ ᑕᑯᓛᖅᑐᒍᑦ ᓴᓂᑭᓗᐊᖅ ᐅᖅᓱᐊᓗᖕᓂᑦ 

ᐅᖅᓱᑐᖅᑐᓂᑦ ᐊᑐᙱᓂᖅᓴᐅᓕᕐᓂᐊᕐᓂᖏᓐᓂ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊ ᑭᖑᓪᓕᖅᐹᕐᓗ ᐃᓚᒋᐊᕈᑦ, ᒥᔅᑕ ᖃᕝᕕᒃ.  

 

ᖃᕝᕕᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ, ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ ᒥᓂᔅᑕᕆᔭᐅᔪᖅ. ᐅᓇ ᑭᒡᒍᑏᑦ, 

ᑕᐃᒃᑯᐊ ᐸᐅᕈᑎᓂᑦ ᐊᑐᖅᑐᑦ ᑕᒫᓂ 3.7 gw/hr−ᓂᑦ ᐊᑐᕐᓂᐊᖅᑐᑦ 662 kw/hr ᐆᒻᒪᖅᑯᓯᐅᕈᑏᑦ ᐊᕐᕌᒎᑉ 

ᐃᓗᐊᓂ. ᒥᓂᔅᑕᕆᔭᐅᔪᖅ ᐊᐱᕆᔪᒪᔭᕋ ᒪᑯᓄᖓ ᐆᒻᒪᖅᑯᑎᓄᑦ ᐊᑭᓕᐅᑎᒋᔭᐅᖃᑦᑕᖅᑐᑦ 

ᐊᒃᑐᖅᑕᐅᓂᐊᖅᐸᖅᑲᐃ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᖓᓄᑦ, ᒥᔅᑕ ᒪᐃᓐ.  

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒎᓕᖅᑐᖅ) ᐊᒃᑐᐃᓗᐊᙱᑦᑐᖅ. ᑕᐃᒃᑯᐊ ᐸᐅᒍᑎᓂᑦ 

ᐊᑐᖅᑐᑦ ᓴᓗᒪᓂᖅᓴᓂᑦ ᐊᑐᕈᒪᑎᓪᓗᑕ ᑕᐃᒃᑯᐊ ᐆᒻᒪᖅᑯᑎᓂᑦ ᓂᐅᕕᖅᐸᑦᑐᑦ ᐊᑐᖅᐸᑦᑐᑦ 

ᐊᒃᑐᖅᑕᐅᓗᐊᖁᙱᓇᑦᑎᒃᑯᑦ.  

 

ᑕᐃᒃᑯᐊ ᐊᑭᓕᐅᑎᒋᖃᑦᑕᖅᑕᕗᑦ ᑭᒡᓕᓕᐅᖅᓯᒪᓂᐊᖅᑕᕗᑦ ᐊᑭᑭᓐᓂᖅᐹᓂᑦ ᐊᑐᐃᓐᓇᖃᕈᒪᒐᑦᑕ ᑕᖅᑲᒃᑯᓄᖓ 

ᐃᓄᖕᓄᑦ. ᐃᒪᐃᑦᑐᒥᒃ ᑕᑯᔪᒪᔪᖓ ᐊᑭᒡᓕᒋᐊᕐᓂᕐᒥᒃ ᑐᕌᒐᖃᖅᑐᒍᑦ. ᐅᖅᓱᐊᓗᖅᑐᑦᑐᓂᑦ ᐊᑭᑭᓂᖅᓴᓂᑦ 

ᐱᔪᒪᔪᒍᑦ, ᓴᓂᑭᓗᐊᕐᒧᑐᐃᓐᓇᐅᙱᑦᑐᖅ ᓇᒥᓕᒫᖅ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ.  

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᑐᓄᓂᕐᒧᑦ, ᒥᔅ ᓄᑕᕋᖅ.  

 

ᐊᐱᖅᑯᑦ 1319 - 6(2): ᒥᑦᑎᒪᑕᓕᐅᑉ ᐱᖁᑎᔾᔪᐊᕆᔭᖏᓄᑦ (ᓄᑕᕋᖅ) 

 

ᓄᑕᕋᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᐅᓇ ᐊᐱᖅᑯᑎᒋᔪᒪᔭᕋ ᐃᓕᓐᓂᐊᖅᑐᓕᕆᔨᒃᑯᑦ 

ᒥᓂᔅᑕᖓᓐᓄᑦ. ᒥᑦᑎᒪᑕᓕᖕᒥ ᐃᓕᓐᓂᐊᖅᑐᓕᕆᔩᑦ ᑲᑎᒪᔨᖏᑦ ᒪᕐᕉᖕᓂᒃ ᐱᖁᔨᕗᖔᕉᓐᓂᒃ ᑲᔪᓯᑎᑦᑎᓚᐅᕐᒪᑕ 

ᐱᔾᔪᑎᒋᓪᓗᒋᑦ ᐱᖁᑎᕐᔪᐊᑦ ᓄᓇᓖᑦ ᐃᓕᓐᓂᐊᕐᕕᖏᓐᓂ.  



ᐊᐃᑉᐱᖅ ᔫᓂ 3, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐸ ᖃᓄᖅ ᐃᓕᓐᓂᐊᖅᑐᓕᕆᔨᒃᑯᑦ ᑭᐅᓚᐅᕐᒪᖔᑕ ᐃᓕᓐᓂᐊᖅᑐᓕᕆᔩᑦ 

ᑲᑎᒪᔨᖏᑦ ᐱᖁᑎᕐᔪᐊᑲᓐᓂᕐᓂᑦ ᐱᔪᒪᑎᓪᓗᑕ ᐃᓕᓐᓂᐊᕐᕕᑦᑎᓐᓂ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ) ᒥᓂᔅᑕ ᐃᓕᓐᓂᐊᖅᑐᓕᕆᓂᕐᒧᑦ, ᒥᔅ ᒍᕌᔅ.  

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ, ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ ᒪᓕᒐᓕᐅᖅᑎ 

ᑖᔅᓱᒥᖓ ᐊᐱᖅᑯᑎᖃᕐᒪᑦ. ᑕᐃᒃᑯᐊ ᓄᓇᓕᖕᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᑐᓴᕐᕕᒋᔭᕌᖓᑦᑎᒃᑯᑦ 

ᖁᔭᓐᓇᒦᓪᓗᐊᖃᑦᑕᖅᑐᒍᑦ ᑐᑭᓯᒃᑲᓐᓂᖃᑦᑕᕋᑦᑕ ᑭᓱᓂᒃ ᑭᙴᒪᔭᖃᕐᒪᖔᖏᓐᓂᒃ.  

 

ᑕᐃᓐᓇ ᐅᖃᐅᓯᕆᔭᐅᓚᐅᖅᑐᖅ ᐱᖁᔨᕗᖔᑎᒍᑦ ᐅᖃᐅᓯᕆᔭᐅᓚᐅᖅᑐᖅ, ᑖᓐᓇ ᓯᕗᓪᓕᖅᐹᑦᑎᐊᕐᒥ 

ᑐᓴᓚᐅᕋᑎᒃᑯᑦ. ᑕᐃᒃᑯᐊ ᐱᖁᔨᕗᖔᓕᐊᕆᔭᐅᓚᐅᖅᑐᑦ ᐊᔾᔨᖏᓐᓂᒃ ᑕᑯᒍᑦᑕ ᑕᐃᑲᙵᑦ ᐊᑭᑐᔪᖅᑐᕈᑎᓂᒃ 

ᑲᒪᔨᐅᔪᑦ ᐃᖅᑲᓇᐃᔭᖃᑎᒋᓂᐊᖅᐸᕗᑦ ᖃᓄᐃᓕᓂᐊᕐᒪᖔᑦᑎᒍᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅ ᓄᑕᕋᖅ.  

 

ᓄᑕᕋᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ, ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ ᒥᓂᔅᑕ ᑭᐅᖕᒪᑦ. 

ᖃᓄᖅᑑᕈᑎᔅᓴᓕᐅᖅᑐᖃᓚᐅᖅᓯᒪᒻᒪᑦ ᐸᖕᒥᐅᓗᐊᓕᕐᒪᑕ ᑕᐃᑲᓂ ᐅᓛᔫᑉ ᐃᓕᓐᓂᐊᕐᕕᖓᓂ ᐊᒻᒪᓗ ᓄᑦᑖᕐᒥᒃ 

ᐃᓕᓐᓂᐊᕐᕕᖕᒥᑦ ᐃᓕᓯᔪᖃᖅᐸᑦ ᐊᒃᓱᐊᓗᒃ ᐃᑲᔫᑎᒋᓂᐊᖅᑕᕗᑦ ᒫᓐᓇ ᐊᓯᖏᓐᓂ ᐊᑐᕋᓱᖃᑦᑕᕐᒪᑕ.  

 

ᒥᓂᔅᑕᖃᐃ ᓇᓗᓇᐃᔭᐃᔪᓐᓇᖅᐸ ᐃᓕᓐᓂᐊᖅᑐᓕᕆᔨᒃᑯᑦ ᖃᓄᐃᓕᐅᕈᓐᓇᕐᒪᖔᑦ, ᐊᒻᒪᓗ ᑕᐃᒃᑯᐊ ᓄᑦᑕᒐᐃᑦ 

ᓄᓇᓕᑦᑎᓐᓄᑦ ᐊᑐᖅᑐᒃᓴᑦ ᑖᒃᑯᑎᒎᓇ ᓂᐅᕕᖅᑕᐅᔪᓐᓇᕐᒪᖔᖏᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ, ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ ᐊᐱᕆᒻᒪᑦ. ᑕᐃᒃᑯᐊ 

ᐱᖁᔨᕗᖔᕈᑦ ᑕᑯᓚᐅᕐᓗᑎᒃᑯᑦ ᑭᓯᐊᓂ ᐊᑭᑐᔪᖅᑐᕈᑎᓂᑦ ᑲᒪᔨᐅᔪᑦ ᑲᒪᒋᓂᐊᕐᒪᔾᔪᒃ, ᑕᐃᓐᓇ ᐃᖃᐃᔭᕐᕕᒃ 

ᐃᓕᓐᓂᐊᕐᕕᐊᓗᒻᒥ. ᐊᒻᒪᓗ ᑕᐃᑲᖓᑦ ᓇᓗᓇᐃᖅᓯᓂᐊᖅᑐᒍᑦ ᖃᓄᖅ ᐃᑲᔪᕈᓐᓇᓂᐊᕐᒪᖔᖅᑎᒃᑯᑦ ᒥᑭᔫᑎᑎᒍᑦ 

ᐅᕝᕙᓘᓐᓃᑦ ᐊᖏᔫᑎᑎᒍᑦ.  

 

ᑭᓯᐊᓂ ᐊᑭᑐᔪᖅᑐᕈᑎᓂᑦ ᐸᕐᓇᐃᔨ ᕿᒥᕐᕈᓇᕐᓂᐊᖅᑐᖅ ᖃᐅᔨᓴᐃᓗᑎᒡᓗ ᑭᓱᓂᑦ ᑐᒃᓯᕌᖃᕐᒪᖔᑦ ᑕᐃᒃᑯᐊ 

ᒥᑦᑎᒪᑕᓕᖕᒥ ᐃᓕᓐᓂᐊᖅᑐᓕᕆᔩᑦ ᑲᑎᒪᔨᖏᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑐᒡᓕᐊ ᑭᖑᓪᓕᖅᐹᕐᓗ, ᒥᔅ ᓄᑕᕋᖅ. 

 

ᓄᑕᕋᖅ(ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᒪᒃᑮᒃ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᐊᒻᒪᓗ ᒥᑦᑎᒪᑕᓕ 

ᕼᐊᒻᓚᒃᑯᖏᑦ ᐱᖁᔨᕗᖔᓕᐅᓚᐅᖅᑑᒃ ᑕᐃᓐᓇ ᐃᖃᐃᔭᕐᕕᒃ ᐊᖏᓪᓕᒋᐊᖅᑕᐅᖁᒡᓗᒍ ᓇᓯᕝᕕᒃ 

ᐃᓕᓐᓂᐊᕐᕕᐊᓗᐊᓃᑦᑐᑦ, ᑖᓐᓇ ᒥᑭᓗᐊᕐᒪᑦ ᐃᖃᐃᔭᕐᕕᒃ ᑕᐃᑲᓂ ᐊᑭᑦᑐᕋᐅᑎᔪᓂᑦ ᐱᙳᐊᕐᕕᐅᔪᓐᓇᖏᒻᒪᑦ.  

 

ᒥᓂᔅᑕ, ᐊᖏᖃᑎᖃᖅᐹ ᐃᖃᐃᔭᕐᓂᖅ ᑕᒪᓐᓇ ᐱᓕᕆᐊᖓᑕ ᐃᓚᒋᒻᒪᒍ, ᐊᑭᑐᔪᖅᑐᕈᑎᔅᓴᓂᖃᐃ ᑕᕝᕗᖓ 

ᐊᖏᓪᓕᕆᐊᕈᒻᒥᒃ ᐃᖃᐃᔭᕐᕕᒻᒥᒃ ᓴᓂᕐᕙᐃᔪᓐᓇᖅᐸ ᓇᓯᕝᕕᒻᒥ ᐃᓕᓐᓂᐊᕐᕕᐊᓗᐊᓂ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐃᓕᓐᓂᐊᖅᑐᓕᕆᔨᒃᑯᑦ ᒥᓂᔅᑕᖓᑦ, ᒥᔅ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ ᒪᓕᒐᓕᐅᖅᑎ 

ᐊᐱᕆᒻᒪᑦ. ᒫᓐᓇ ᐊᖏᕈᓐᓇᙱᑦᑐᖓ ᑭᓯᐊᓂ ᕿᒥᕐᕈᓇᓐᓂᐊᖅᐸᕗᑦ, ᖃᓄᐃᑦᑐᓂᓪᓗ ᐸᕐᓇᐅᑎᓂᑦ 

ᓴᖅᑭᑦᑎᔪᓐᓇᕐᓂᐊᕐᒪᖔᑦ. ᑖᓐᓇ ᑐᒃᓯᕋᕆᔭᖅ ᐱᓪᓗᒍ, ᐊᑭᑐᔪᖅᑐᕈᑎᒃᓴᐃᑦ ᑕᒪᒃᑯᐊ 

ᐱᕙᓪᓕᐊᔾᔪᓯᖏᑦᑎᒎᖃᑦᑕᕆᐊᖃᕐᒪᑕ. ᑕᐃᒃᑯᐊ ᐱᖁᔨᕗᖔᕈᑏᑦ ᐱᒍᑦᑎᒃᑯᑦ, ᑕᒪᓐᓇ ᑲᒪᒋᓛᖅᐸᕗᑦ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᐊᒥᑦᑐᕐᒧᑦ ᒪᓕᒐᓕᐅᖅᑎ, ᒥᔅᑕ ᖃᐃᕐᓂᖅ. 

 

ᐊᐱᖅᑯᑦ 1320 - 6(2): ᑕᕆᐅᒻᒥ ᐱᖁᑎᔾᔪᐊᒃᓴᕆᔭᖏᑦ ᓴᓂᕋᔭᐅᑉ (ᖃᐃᕐᓂᖅ) 

 

ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᐅᖃᖅᑏ, ᐅᓇ ᐊᐱᖅᑯᑎᒋᔪᒪᔭᕋ ᐃᖏᕐᕋᔾᔪᑎᓕᕆᔨᒃᑯᑦ 

ᐱᖁᑎᕐᔪᐊᓕᕆᔨᒃᑯᓪᓗ ᒥᓂᔅᑕᖓᓐᓄᑦ. ᐅᖃᖅᑏ, ᑖᓐᓇ ᒥᓂᔅᑕ ᐃᖅᑲᐅᒪᔪᒃᓴᐅᕗᖅ ᐊᕐᕌᒎᒃ ᒪᕐᕉᓕᖅᑑᒃ 

ᒪᓕᒐᓕᐅᕐᕕᒻᒧᑦ ᓴᖅᑭᑦᑎᓚᐅᖅᓯᒪᒐᒪ ᑐᓚᑦᑕᕐᕖᑦ ᐸᕐᓇᐃᓂᕐᒧᑦ ᖃᐅᔨᓴᐅᑎᕕᓂᕐᓂᑦ ᓴᓂᕋᔭᕐᒥ. 

 

ᐅᖃᖅᑏ, ᑖᓐᓇ ᐅᓂᒃᑳᖅ ᐱᕐᔪᐊᖑᔪᖅ ᐊᑕᐅᓯᙱᑦᑐᓂᑦ ᓇᓖᕌᕈᑎᓂᑦ ᓴᖅᑭᑦᑎᓚᐅᖅᓯᒪᒻᒪᑦ ᑐᓚᑦᑕᕐᕖᑦ 

ᐱᓪᓗᒋᑦ, ᐊᒻᒪᓗ ᒥᓂᔅᑕ ᖃᐅᔨᒪᒻᒪᑦ ᒫᓐᓇ ᑕᐃᓐᓇ ᑐᓚᑦᑕᕝᕕᒃ ᒥᑭᓗᐊᓕᕐᒪᑦ ᐅᕙᑦᑎᓐᓄᑦ. 

 

ᒥᓂᔅᑕᖃᐃ, ᐅᓪᓗᒥ ᐅᖃᐅᑎᔪᓐᓇᖅᐹᖓ ᖃᓄᐃᓕᔾᔪᑎᓂᑦ ᓴᖅᑭᑎᑎᒪᓕᕐᒪᖔᑦ ᑕᐃᒃᑯᐊ ᐅᓂᒃᑳᑦ 

ᓴᖅᑭᓚᐅᖅᑕᒃᑲ ᒪᓕᒐᓕᐅᕐᕕᒻᒧᑦ ᐱᔾᔪᑎᒋᓪᓗᒋᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐃᖏᕐᕋᔾᔪᑎᓕᕆᓂᕐᒧᑦ ᐱᖁᑎᕐᔪᐊᓕᕆᓂᕐᒧᓪᓗ ᒥᓂᔅᑕᔭᐅᔪᖅ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ, ᐅᖃᖅᑏ ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ 

ᐊᐱᖅᑯᑎᒋᒻᒪᒋᑦ, ᓂᓪᓕᐅᑎᒋᓚᐅᖅᓯᒪᔭᒃᑲ. ᐄ’, ᐋᖅᑭᒋᐊᖅᓯᓯᒪᓕᖅᑐᒍᑦ ᐊᒻᒪᓗ ᑕᒪᒃᑯᐊ 

ᐱᕙᓪᓕᐊᔾᔪᓯᕆᖃᑦᑕᖅᑕᕗᑦ ᐱᐅᓯᕚᓪᓕᖁᔭᕗᑦ. ᐃᒻᒪᖄ ᐊᑭᑐᔪᖅᑐᕈᑎᒃᓴᑎᒍᑦ ᒪᑯᓄᖓᓗ ᑐᕌᖓᔪᓂᑦ 

ᑐᓚᑦᑕᕐᕕᖕᓄᑦ, ᐊᓯᖏᓐᓄᓪᓗ. 

 

ᓄᓇᕗᒻᒥ ᑕᑯᔪᒪᔭᕗᑦ ᐱᓪᓗᒋᑦ, ᑮᓇᐅᔭᖃᒡᓚᓐᓂᑦ ᐊᑐᕆᐊᖃᕐᓂᐊᖅᑐᑦ, ᑮᓇᐅᔭᓕᖅᑕᐅᔪᓪᓗ 

ᐅᓄᖅᑑᓂᖃᖅᖢᑎᒃ. ᓄᓇᕗᑦ ᑭᒡᒐᖅᑐᖅᖢᑎᒃᑯᑦ ᐱᓗᐊᕐᓗᒍ ᑖᓐᓇ ᓴᓂᑭᓗᐊᖅ, ᐃᓗᓕᑯᓘᔭᖏᓐᓂᑦ ᐱᓯᒪᓕᕈᒪ 

ᐅᖃᐅᑎᓛᖅᐸᕋ. ᑲᒪᒋᓛᖅᐸᕗᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᖃᐃᕐᓂᖅ. 

 

ᖃᐃᕐᓂᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ’, ᑕᐃᒃᑯᐊ ᐅᓂᒃᑳᑦ ᓂᕆᐅᒋᒐᒃᑭᑦ ᐊᕐᕌᒍ ᒪᕐᕉᓕᕇᕐᒪᑦ. 

ᓈᒻᒪᒃᓯᓇᓱᒋᓚᐅᕋᓗᐊᕋᒃᑭᑦ. ᐊᒃᑑᕝᕙ 2019−ᖑᑎᓪᓗᒍ, ᓄᓇᕗᑦ ᒐᕙᒪᒃᑯᑦ ᑐᒃᓯᕋᐅᑎᓂᑦ 

ᑕᖅᑲᐅᖓᐃᓚᐅᖅᓯᒪᔪᑦ. 

  

ᑖᓐᓇ ᖃᐅᔨᓴᖅᑕᐅᖁᒡᓗᒍ ᑐᓚᑦᑕᕐᕕᒃ, ᐊᒻᒪᓗ ᐱᖓᔪᐊᖑᓚᐅᖅᑐᑦ ᑲᑎᒪᕐᔪᐊᖅᑎᓪᓗᑕ ᑲᖏᖅᖠᓂᐅᑉ 

ᐅᐊᖕᓇᖓᓄᑦ ᐃᒡᓗᓕᒑᕐᔪᒻᒧᓪᓗ ᒪᓕᒐᓕᐅᖅᑎ ᐊᐱᕆᓚᐅᖅᓯᒪᒻᒪᑦ ᒥᓂᔅᑕᒥᒃ, ᓇᓗᓇᐃᖅᓯᔪᓐᓇᕐᒪᖔᑦ ᑖᒃᑯᐊ 

ᐅᓂᒃᑳᑦ ᒪᓕᒐᓕᐅᕐᕕᒻᒧᑦ ᓴᖅᑭᑕᐅᓂᐊᕐᒪᖔᑦ, ᐊᒻᒪᓗ ᑕᐃᔅᓱᒪᓂ ᒥᓂᔅᑕ ᓇᓗᓇᐃᖅᓯᓚᐅᖅᓯᒪᔪᑦ, 

ᕿᒥᕐᕈᓇᕐᓂᐊᕐᓂᕋᖅᖢᓂᐅᒃ.  

 

ᑕᐃᓐᓇ ᐅᑕᖅᑭᑯᑖᒃᑲᑦᑎᒃᑯ ᐅᓂᒃᑳᑦ, ᑕᐃᒪ ᒪᓕᒐᓕᐅᕐᕕᒻᒧᑦ ᓴᖅᑭᑕᐅᓂᐊᓯᑕᐃᓐᓇᖅᐸᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐃᖏᕐᕋᔾᔪᑎᓕᕆᔨᒃᑯᑦ ᐱᖁᑎᕐᔪᐊᓕᕆᔨᒃᑯᓪᓗ ᒥᓂᔅᑕᖓᑦ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ ᐃᓱᒪᔅᓴᖅᓯᐅᕈᑎᖃᕈᓐᓇᖅᑐᒍᑦ. 

ᖃᐅᔨᓴᖅᑕᐅᒍᓐᓇᖅᑐᖅ ᐊᒻᒪ ᑕᐃᒃᑯᐊ ᖃᐅᔨᓴᕈᑎᒥᓂᑦ ᕼᐊᓐᓇᓚᐅᓗᐊᕈᓐᓇᕐᖓᑕ ᒪᑉᐱᖅᑐᒐᖏᑦ, 

ᐅᖃᓕᒫᖅᑕᐅᑎᒋᔭᔅᓴᐅᖏᒻᒪᑕ. ᐊᒻᒪ ᑐᑭᓯᒃᑲᓐᓂᕈᑎᔅᓴᓂ ᑕᕝᕗᖓ ᒪᓕᒐᓕᐅᖅᑎᐅᖃᑎᓐᓄᑦ ᑐᓂᓯᒍᓐᓇᓛᖅᑐᖓ.  

ᑕᒪᒃᑯᐊ ᑲᔪᓯᑎᓲᕆᒐᑦᑎᒍᑦ ᐊᑐᐃᓐᓇᕈᖅᓯᒪᖁᓪᓗᒋᑦ ᑮᓇᐅᔭᓂᑦ ᐊᑐᐃᓐᓇᖅᑕᖃᓕᖅᑲᑦ ᓴᓇᔭᐅᒋᐊᕈᓐᓇᓛᕐᓗᑎᒃ, 

ᓄᓇᓕᓕᒫᑦ ᑕᐃᒪᐃᑦᑐᒧᑦ ᐸᕐᓇᓯᒪᖁᒐᓗᐊᕋᑦᑎᒍ ᖃᐅᔨᓴᖃᑦᑕᕐᓗᑎᒃ ᓯᕗᓂᖓᒍᑦ. ᐄ’, ᐅᑉᐱᓇᕈᑎᖃᓛᕐᖓᑕ 

ᑐᔅᓯᕋᓕᖅᑲᑕ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐸᖓ ᐊᒻᒪᓗ ᑭᖑᓪᓕᖅᐹᖅ ᐃᓚᒋᐊᕈᑏᑦ, ᒥᔅᑕ ᖃᐃᕐᓂᖅ. 

 

ᖃᐃᕐᓂᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑐᔅᓯᕋᕈᒪᖃᐃ ᓂᓪᓕᑲᓐᓂᕈᒪᓗᖓ, ᐋᒡᒐᓕᐊᓯᑦ ᐅᖃᙳᐊᖅᑐᖓ. 

ᓂᕆᐅᒋᓂᐊᓕᖅᑲᖅᑲ ᑕᐃᒃᑯᐊ ᐅᓂᒃᑳᑦ.  

 

ᐅᖃᖅᑏ, ᒫᓐᓇ ᑕᐃᒪ, ᒥᓂᔅᑕ ᑕᐃᒪ ᐃᖅᑲᐅᒪᒻᒪᑦ ᒐᕙᒪᑐᖃᒃᑯᑦ ᐃᖏᕐᕋᔪᓕᕆᔨᒃᑯᖏᑦ ᑐᓴᖅᑕᐅᑎᑦᑎᕋᑖᔪᒻᒪᑕ 

$44.7 ᒥᓕᐊᓂᒡᒎᖅ ᑮᓇᐅᔭᓂᑦ ᓄᓇᕗᑦ ᐃᓗᐊᓂ ᐱᓕᕆᓂᐅᔪᓄᑦ ᐊᑦᑕᓇᖅᑐᓕᕆᔾᔪᑎᔅᓴᓂ ᓱᓇᒃᑯᑖᓂᑦ, 

ᐊᒻᒪᓗᑦᑕᐅᖅ ᑐᓚᑦᑕᕐᕕᓕᐅᕈᑎᔅᓴᓂᑦ ᐅᑭᐅᖅᑕᖅᑐᒥ. ᐃᓚᖓᑦ ᑖᓐᓇ ᐅᒥᐊᕐᔪᐊᒃᑯᑦ ᓂᐅᕋᐃᕕᐅᔪᓂ 

ᐋᖅᑭᒋᐊᕆᔾᔪᑕᐅᓛᖅᑐᕉᖅ ᐃᓪᓗᓕᕐᒥ, ᓴᓂᑭᓗᐊᕐᒥ, ᑭᒻᒥᕈᒻᒥ, ᐊᒻᒪ ᑕᓗᕐᔪᐊᓂ.  

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑳ, ᖃᓄᐃᑦᑐᓪᓕ ᐱᓕᕆᓂᐅᔪᐃᑦ ᓴᓂᕋᔭᕐᒥ ᑮᓇᐅᔭᖃᖅᑎᑕᐅᓛᖅᑲᑦ ᑕᕝᕙᖔᖅᑐᓂᑦ 

ᑐᓴᖅᑕᐅᑎᑦᑎᔾᔪᑎᐅᔪᓂᑦ ᑮᓇᐅᔭᓂᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕᒋᔭᐅᔪᖅ ᐃᖏᕐᕋᔪᓕᕆᔨᒃᑯᓐᓄᑦ ᐱᖁᑎᕐᔪᐊᓕᕆᔨᒃᑯᓐᓄᑦ ᓄᓇᕗᒥ, 

ᒥᔅᑕ ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ, ᖁᔭᓕᔭᕋ ᒪᓕᒐᓕᐅᖅᑎᐅᖃᑎᒐ 

ᑐᑭᓯᒋᐊᒃᑲᓐᓂᕈᒪᕋᑖᕐᖓᓂᒫᒃ. ᐅᖃᖅᑏ, ᑲᔪᓯᔪᒍᑦ ᓱᓕ ᑮᓇᐅᔭᑦ ᑲᒪᒋᓪᓗᑎᒍ ᐃᒪᕕᒻᒥ ᓴᐳᒻᒥᑦᑎᓂᕐᒧᑦ 

ᑐᕌᖓᔪᐃᑦ ᑲᓇᑕᒥ. ᓴᓂᕋᔭᕐᒧᓪᓕ ᑐᕌᖓᔪᐃᑦ, ᑐᑭᓯᑦᑎᐊᕆᐊᒃᑲᓐᓂᕆᐊᖃᕐᓂᐊᑕᒃᑲ. 

 

ᖃᐅᔨᒪᑦᑎᐊᕋᓱᒃᑲᓗᐊᖅᑐᒍᑦ ᓄᓇᓖᑦ, ᐆᑦᑑᑎᒋᓗᒍ ᑭᙵᐃᑦ ᐊᑐᖃᑦᑕᖁᒐᑦᑎᒍ ᑭᙵᐃᑦ ᕼᐊᒻᓚᒃᑯᖏᑦ 

ᑮᓇᐅᔭᓂᑦ ᑕᕝᕙᖓᑦ ᐱᔪᓐᓇᓚᐅᕐᖓᑖ, ᐊᒻᒪ ᐱᓕᕆᐊᖑᖁᔭᖓ ᓴᖅᑭᖅᑕᐅᒍᓐᓇᓚᐅᖅᑐᓂ. ᐊᖏᔪᐊᓗᒃ 

ᐅᒥᐊᕐᔪᐊᕐᒥᑦ ᓂᐅᕋᐃᕕᔅᓴᐅᓂᐊᖅᑐᖅ, ᓂᐅᕋᖅᑕᐅᒐᐃᑉᐸᑕ ᐃᓂᔅᓴᖃᕐᓂᐊᓕᕐᖓᑕ. 

 

ᑮᓇᐅᔭᖅᑕᐅᖅ ᑖᒃᑯᐊ ᐅᖃᖅᑏ, ᐊᑦᑕᓇᖅᑐᓕᕆᓂᕐᒧᑦ ᑐᕌᖓᓂᐊᕐᒥᔪᐃᑦ. ᐅᖅᓱᐊᓗᓐᓂᓪᓗ ᑎᑭᑎᑦᑎᓚᐃᕈᑦᑕ 

ᑕᐃᒃᑯᐊ ᑲᒪᑦᑎᐊᕈᑏᑦ ᒥᓪᓗᐊᕈᑏᓪᓗ ᓄᓇᒦᑦᑐᐃᑦ ᐋᖅᑭᑎᐊᖅᓯᒪᒐᓗᐊᕐᒪᖔᑕ, ᑕᐃᒪᑦᑐᕈᓘᔭᐃᑦ, 

ᑕᐃᒪᑦᑐᕈᓘᔭᕐᓄᑦ ᐊᑐᖅᑕᐅᒐᔭᕐᖓᑕ. ᓴᓂᕋᔭᓪᓕ ᑖᓐᓇ ᐅᑎᕐᕕᒋᔭᕆᐊᖃᕐᓂᐊᖅᑕᕋ ᒪᓕᒐᓕᐅᖅᑎᒐ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᓇᑦᓯᓕᒃ ᒪᓕᒐᓕᐅᖅᑎᖓ, ᒥᔅᑕ ᖂᑭᐊᖅ. 

 

ᐊᐱᖅᑯᑦ 1321 - 6(2): ᐱᒋᐊᕐᖓᐅᑦ ᓄᓇᕘᑉ ᓄᓇᖏᑦ ᐊᑐᖅᑕᐅᓂᒃᓴᖏᓄᑦ ᐸᕐᓇᐅᑎᖓ (ᖂᑭᐊᖅ) 

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐊᐱᖅᑯᑎᔅᓴᑲᒃᑲᓐᓂᕋᒪ ᐅᓪᓗᒥ ᒥᓂᔅᑕᐅᔪᒧᑦ 

ᐊᕙᑎᓕᕆᔨᒃᑯᓐᓄᑦ, ᐱᔾᔪᑎᖃᖅᑐᓂ ᓯᕗᓪᓕᐹᖅᓯᐅᑎᓂᑦ ᓄᓇᕗᒻᒥ ᕗᓴᐅ ᐊᑐᖅᑕᐅᓂᖏᓐᓄᑦ ᐸᕐᓇᐅᑎ. 

 

ᑖᒃᑯᐊ ᑎᑎᕋᕆᐊᙵᐅᑎᖏᑦ ᐸᕐᓇᐅᑏᑦ ᒥᓂᔅᑕᖓᓄᑦ ᐅᑭᐅᖅᑕᖅᑐᓕᕆᔨᒧᑦ, ᐊᒻᒪᑦᑕᐅᖅ ᒥᓂᔅᑕᐅᔪᒧᑦ 

ᐊᕙᑎᓕᕆᔨᒃᑯᓐᓄᑦ ᓄᓇᕗᒻᒥ, ᐊᒻᒪᓗ ᐊᖏᔪᖅᑳᖓᓄᑦ ᓄᓇᕗᑦ ᑐᙵᕕᒃᑯᑦ 2023−ᒥ ᑐᓂᔭᐅᔪᒻᒪᑕ,  ᒪᕐᕉᒃ 

ᐊᕐᕌᒎᒃ ᐊᓂᒍᓕᖅᑑᒃ. ᐅᓇᓗᑦᑕᐅᖅ ᑕᖅᑭᕆᓚᐅᖅᑕᑎᓐᓂ ᐊᐱᖅᑯᑎᒋᒐᒃᑯ ᒥᓂᔅᑕᒧᑦ, ᒥᓂᔅᑕ ᑭᐅᔪᒫᑦ 

ᓯᓚᑖᓂᖓᖅᑐᓂᒡᒎᖅ ᐊᐅᓚᑦᑎᓂᐅᓂᐊᖅᑐᓂᑦ ᐃᑲᔪᖅᓰᔪᖃᕐᓂᐊᕐᖓᑦ ᐱᖓᓱᐃᖑᔪᓂᑦ. 

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑲ, ᑭᒃᑯᓄᑯᐊ ᓯᓚᑖᓂᒥᐅᑕᐃᑦ ᑐᑭᒧᐊᑦᑎᑦᑎᓂᐊᖅᑲᑦ? ᐊᒻᒪᓗ 

ᓇᓗᐃᑦᑕᐅᑦᑎᐊᕈᓐᓇᖅᑳ ᕿᓱᓕᕆᓂᐊᕐᒪᖔᑦ ᕿᒥᕐᕈᑎᓪᓗᒋᑦ? ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕᕆᔭᐅᔪᖅ ᐊᕙᑎᓕᕆᔨᒃᑯᓐᓄᑦ, ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐅᖃᑦᑎᐊᙱᒃᑯᒪ 

ᐅᖃᖅᑎᐊᖅᑎᑕᐅᒍᓐᓇᖅᑐᖓ DPRA−ᒥ ᐊᑎᖃᖅᑐᐃᑦ ᓇᒻᒥᓂᖃᐅᑎᓖᑦ ᑖᒃᑯᐊ ᐱᖓᓲᓕᖅᑲᖓᔪᓂᑦ 

ᑲᑎᒪᑎᑦᑎᖃᑦᑕᓲᑦ, ᐊᖏᖃᑎᒌᑦᑎᑦᑎᒐᓱᐊᖅᑐᑎᒃ ᐊᖅᑭᒍᑎᔅᓴᓯᐅᖅᑐᑎᒃ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑏᑦ, ᒥᔅᑕ ᖂᑭᐊᖅ. 

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᓄᑖᒥᑦ ᓯᕗᓕᖅᑎᖃᓕᖅᑑᒐᓗᐊᑦ ᓄᓇᕗᑦ ᑐᙵᕕᒃᑯᑦ, 

ᐊᒻᒪ ᒐᕙᒪᑐᖃᒃᑯᓗᑦᑕᐅᖅ. ᒫᓐᓇ ᒪᓕᒐᓕᐅᕐᕕᕗᓪᓗ ᓄᖑᑎᑕᐅᓛᓕᕐᒥᒻᒪᑦ ᑕᖅᑮᑦ ᖃᑦᑏᓐᓇᑯᓘᓕᖅᑐᐃᑦ 

ᐊᒡᒋᖅᑐᑦ. ᐅᓇ ᐅᖃᐅᓯᕆᒐᒃᑯ ᐃᓱᒫᓗᒋᔭᕋ ᒥᓂᔅᑕ ᐅᖃᔪᒻᒪᑦ, ᐱᓕᕆᕋᑎᒌᑦᑐᓂᒡᒎᖅ ᑲᑎᒪᔪᖃᖃᑦᑕᖅᑐᖅ ᑖᓐᓇ 

ᐱᓕᕆᐊᖑᓪᓗᓂ ᐱᓇᓱᐊᕈᓯᑕᒫᑦ.  

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑲ, ᑎᑎᕋᕆᐊᕐᖓᐅᑎᖏᑦ ᓄᓇᐅ ᐊᑐᖅᑕᐅᓂᖏᓐᓄᑦ ᐸᕐᓇᐅᑎᔅᓴᖅ 

ᐊᖏᖅᑕᐅᓚᕋᓗᐊᕐᒪᖔᖅ ᒪᓕᒐᓕᐅᕐᕕᒃ ᐅᓇ ᔭᒐᑎᑕᐅᓚᐅᖏᓐᓂᖓᓂᒃ, ᐊᒻᒪ ᑭᖑᓪᓕᕐᒥᒃ 

ᓂᕈᐊᕐᕕᔾᔪᐊᖅᑐᖃᓚᐅᙱᓐᓂᖓᓂ? ᖁᔭᓐᓇᒥᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐊᕙᑎᓕᕆᔨᒃᑯᓐᓄᑦ, ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐋᖅᑭᔅᓯᔪᖃᖅᑳᑦ 

ᐊᖏᖅᑕᐅᓂᐊᕐᓗᓂ ᓄᓇᕗᒻᒥ ᓄᓇᐅᑉ ᐊᑐᖅᑕᐅᓂᖏᓐᓄᑦ ᐸᕐᓇᐅᑎ, ᐱᖓᓱᓄᑦ ᐊᖏᖅᑕᐅᒋᐊᖃᕐᖓᑦ 

ᒐᕙᒪᑐᖃᒃᑯᓐᓄᑦ, ᓄᓇᕘ ᒐᕙᒪᖓᓄᑦ, ᑐᙵᕕᒃᑯᓄᓪᓗ.  

 

ᑖᒃᑯᐊ ᐱᖓᓱᐃᖑᔪᐃᑦ, ᐊᖏᙱᑳᓪᓚᓂᖅᑲᑕ ᐊᑕᐅᑦᑎᒃᑯᑦ ᐅᕝᕙᓘᓐᓃᑦ ᐃᓛᒃᑯᑦ ᓈᒻᒪᓴᖏᑉᐸᑕ, 

ᑎᑎᕋᕆᐊᖃᖅᑐᑦ ᓱᒻᒪᑦ ᓈᒻᒪᒋᔭᐅᖏᒻᒪᖔᖅ. ᓄᓇᕗᒻᒥ ᐸᕐᓇᐃᔨᒃᑯᓐᓄᑦ ᐃᓱᒪᔅᓴᖅᓯᐅᕈᑎᐅᒐᔭᖅᑐᓂᑦ. ᑕᐃᒪ 

ᓱᓕ ᕿᒥᕐᕈᐊᑕᐅᒻᒪᑕ ᖃᓄᖅ ᐋᖅᑭᑎᖅᑕᐅᒐᔭᕐᒪᖔᑕ ᒪᓕᒐᕐᓂᐊᕐᓂᑎᓐᓄᓪᓗ ᑐᕌᖓᔪᐃᑦ.  

 

ᐱᓕᕆᐊᖑᔫᒐᓗᐊᑦ, ᑭᓯᐊᓂ ᓇᓗᓇᐃᕈᓐᓇᖏᑦᑕᒃᑲ ᒫᓐᓇ. ᐸᕐᓇᐅᑎ ᐊᖏᖅᑕᐅᓂᐊᕐᒪᖔᖅ ᐅᓇ ᒪᓕᒐᓕᐅᕐᕕᒃ 

ᐃᓱᓕᓕᖅᑎᓪᓗᒍ ᖃᐅᔨᒪᙱᑦᑐᖓ ᓱᓕ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐸᖓ ᑭᖑᓪᓕᖅᐹᓪᓗ ᐃᓚᒋᐊᕈᑏ, ᒥᔅᑕ ᖂᑭᐊᖅ. 

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᖃᐅᔨᒪᒐᒪ ᓂᕈᐊᖅᑎᒋᓯᒪᔭᒃᑲ ᓇᑦᓯᓕᒻᒥ 

ᐱᓕᕆᖃᑦᑕᕐᖓᑕ, ᐱᓕᕆᖃᑎᖃᖅᐸᒻᒪᑕ ᐆᒪᔪᓕᕆᓂᕐᒧᑦ ᑲᑐᔾᔨᖃᑎᒌᖏᓐᓂᑦ, ᐃᑲᔪᓪᓚᕆᔪᒻᒪᑕ 

ᐸᕐᓇᐅᑎᓕᐅᖅᑐᖃᖅᑎᓪᓗᒍ.  

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑲ, ᓇᓕᐊᒃ ᐆᒪᔪᓕᕆᓂᕐᒧᑦ ᑲᑐᔾᔨᖃᑎᒌᑦ ᐱᖃᑕᐅᒻᒪᖔᑕ, ᐊᒻᒪᓗ ᐊᓯᒃᑲᓐᓂᖏᑦ 

ᓯᓚᑖᓂᒥᐅᑕᐃᑦ ᐱᖃᑕᐅᒻᒪᖔᑕᑦᑕᐅᖅ? ᖁᔭᓐᓇᒥᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᕙᑎᓕᕆᔨᒃᑯᑦ ᒥᓂᔅᑕᖓᑦ, ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐅᕙᖓᓕ ᑐᑭᓯᓯᒪᔭᖓᒍᑦ, 

ᖃᐅᔨᒋᐊᖃᑦᑕᕐᓂᐅᔪᖅ ᖃᓄᖅ ᐃᓱᒪᖃᕐᕕᐅᒻᒪᖔᑕ, ᐱᔭᕇᖅᑕᐅᓯᒪᓕᖅᑐᑦ. ᐊᒻᒪ ᐱᖓᓱᐃᖑᔪᓄᑦ 

ᐱᔭᐅᓯᒪᓕᖅᑐᑎᑦ, ᒫᓐᓇ ᕿᒥᕐᕈᐊᖅᑕᐅᔪᐃᑦ ᐅᖃᐅᓯᒥᓂᓕᒫᕌᓘᔪᓂᑦ ᖃᐅᔨᒋᐊᕐᓂᖃᖅᑎᓪᓗᒋᑦ 

ᐊᑦᑐᖅᑕᐅᖃᑕᐅᒐᔭᖅᑐᓂᑦ.  

 



ᐊᐃᑉᐱᖅ ᔫᓂ 3, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᒻᒪ ᐅᖃᐅᓯᕆᒋᐊᒃᑲᓂᕐᓗᒍ ᐅᖃᖅᑏ, ᐱᓕᕆᕕᕋ ᑕᐃᒪᐃᓐᓂᐊᖅᑐᒋᔭᕗᑦ ᑖᓐᓇ ᐱᔭᕇᖅᑕᐅᓛᕐᓂᐊᖅᑐᒋᓪᓗᑎᒍ 

ᑭᖑᓪᓕᖅᐹᒥ ᐊᑐᓕᖁᔭᓕᐅᓕᕐᓗᑎᓪᓗ. ᖃᖓᓪᓚᑦᑖᖅ ᑭᓯᐊᓂ ᓴᖅᑭᓛᕐᒪᖔᑦ ᐅᖃᑐᐃᓐᓇᕈᓐᓇᖅᑐᖓ, 

ᓴᖅᑭᓛᕐᖓᑦ. ᓂᕆᐅᒋᔭᐅᓕᖅᑑᒐᓗᐊᖅ ᐊᒥᓱᓄᑦ, ᑕᐃᒃᑯᐊᓗᑦᑕᐅᖅ ᖃᐅᔨᒋᐊᕐᓂᖃᖅᑎᓪᓗᒋᑦ 

ᓂᓪᓕᐊᖃᑦᑕᓚᐅᖅᑐᐃᑦ, ᖁᔭᓕᒻᒥᔭᕗᑦ ᓄᓇᓕᓐᓃᖔᖅᑐᐃᑦ ᐊᒻᒪ ᐊᔾᔨᒌᖏᑦᑐᓂ ᖁᑦᑎᓕᕇᖑᔪᓂᑦ. ᖁᔭᓐᓇᒥᒃ, 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᑲᖏᖅᖠᓂᐅᑉ ᐅᐊᖕᓇᖓᓄᑦ−ᐃᓪᓗᓕᒑᕐᔪᒻᒧᓪᓗ 

ᒪᓕᒐᓕᐅᖅᑎ, ᒥᔅᑕ ᓴᒻᒧᖅᑐᖅ. 

 

ᐊᐱᖅᑯᑦ 1322 - 6(2): ᓇᖕᒥᓂᖃᖅᑐᑦ ᓄᓇᒥᒃ ᑖᒃᓰᔭᐅᑎᖏᑦ (ᓴᒻᒧᖅᑐᖅ) 

 

ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐊᐱᖅᑯᑎᒃᑲ ᑐᕌᖓᙳᓱᑦᑐᑦ ᐊᑕᑲᐃᓐᓇᖅᑐᒧᑦ 

ᑮᓇᐅᔭᓕᕆᔨᒃᑯᑦ ᒥᓂᔅᑕᖓᓄᑦ, ᐱᔾᔪᑎᖃᖅᑐᐃᑦ ᐱᖁᑎᓄᑦ ᑖᒃᓯᓂᑦ.  

 

ᒥᓂᔅᑕ ᑕᐃᒪ ᐃᖅᑲᐅᒪᒻᒪᑦ, ᑕᐃᒃᑯᐊ 2024-ᒥ ᑖᒃᓯᖏᓐᓄᑦ ᖃᓄᐃᓕᖓᓂᐊᕐᒪᖔᑕ ᐅᖃᐅᓯᔪᖅ ᐊᒻᒪ ᐱᖁᑎᑦ 

ᖃᐅᔨᓴᖅᑕᐅᓂᖏᓐᓄᑦ ᑖᒃᓰᔭᐃᔭᕈᑕᐅᓂᖏᓐᓄᑦ ᐱᖁᔭᕐᔪᐊᖅ ᓴᖅᑭᖅᑕᐅᔪᒻᒪᑦ ᓰᑏᕝᕙᒥ ᒐᕙᒪᒃᑯᑦ 

ᑐᓴᐅᑎᖁᑎᖏᓐᓂᒃ.  

ᐅᖃᖅᑏ, 2024-ᒥᓗᑦᑕᐅᖅ ᐱᖁᑎᓄᑦ ᑖᒃᓰᑦ ᐊᑭᖏᑦ ᓄᓇᕗᑦ ᓄᓇᓕᖏᓐᓂ ᐃᖃᓗᐃᑦ ᓯᓚᑖᓃᑦᑐᐃᑦ 6.1-ᓂᒃ 

ᐊᑭᖃᖅᐸᓚᐅᖅᑐᑎᒃ ᒫᓐᓇ 5.59-ᒨᖅᑕᐅᔪᒻᒪᑕ. ᑖᒃᑯᐊ ᐊᑭᑭᓪᓕᒋᐊᖅᑕᐅᔪᔪᐃᑦ 9%-ᓂᑦ, 2023-ᒥ 

ᐊᑭᒋᖃᑦᑕᔪᔭᖏᓐᓂᒃ.  

 

ᐊᑕᑲᐃᓐᓇᖅᑐᖅ ᒥᓂᔅᑕ ᐅᖃᕈᓐᓇᖅᑳ ᖃᖓ 2025-ᒥ ᑖᒃᓰᔭᕐᓂᕐᒧᑦ ᖃᑦᑎᕌᕐᓂᐊᕐᒪᖔᑕ ᓴᖅᑭᖅᑕᐅᓛᕐᒪᖔᑕ 

ᖃᖓ, ᐊᒻᒪ ᓇᓗᓇᐃᖅᓯᒍᓐᓇᕐᒪᖔᖅ ᐱᖁᑎᓄᑦ ᑖᒃᓰᑦ ᐊᖏᕐᕋᕆᔭᐅᔪᓄᑦ ᐃᖃᓗᐃᑦ ᓯᓚᑖᓂ 

ᒥᑭᓪᓕᒋᐊᖅᑕᐅᓛᖅᑲ ᐊᖏᓪᓕᒋᐊᖅᑕᐅᓛᖅᑲ ᐅᕝᕙᓘᓐᓃᑦ ᓱᕐᕋᔮᙱᓚᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐊᑕᑲᐃᓐᓇᖅᑐᖅ ᑮᓇᐅᔭᓕᕆᔨᒧᑦ ᒥᓂᔅᑕ, ᒥᔅᑕ ᑕᐃᕕᑎ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᑎᒍᑐᐃᓐᓇᑲᐃᓐᓇᙳᓱᑦᑕᕋ 

ᐊᐱᖅᑯᑎ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐊᐱᖅᑯᑎ ᑎᒍᔭᐅᑐᐃᓐᓇᑲᐃᓐᓇᕐᖓᑦ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐃᖃᓗᐃᑦ 

ᒪᓂᕋᔭᖕᒧᑦ, ᒥᔅᑕ ᓚᐃᑦᓯᑑᓐ. 

 

ᐊᐱᖅᑯᑦ 1323 - 6(2): ᐃᑲᔪᖅᑕᐅᔾᔪᑎᒃᓴᑦ ᐸᐃᑉᐹᖅᑖᕋᓱᒃᑐᓂᒃ ᓴᓇᔪᓕᕆᔨᒃᓴᑦᑎᓐᓄᑦ (ᓚᐃᑦᓯᑑᓐ) 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᕈᒪᔭᕋ ᐃᖅᑲᓇᐃᔭᖅᑐᓕᕆᔨᒃᑯᑦ ᒥᓂᔅᑕᖓᑦ 

ᒪᓕᒐᓕᐅᕐᕕᒻᒨᖅᓯᓚᐅᕐᖓᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓂᒃ ᐅᓂᒃᑳᖃᖅᑐᓂ ᐃᑉᐸᔅᓴᖅ. ᐃᓕᓴᕆᒍᒪᒐᒃᑯ 

ᐃᓕᓴᕆᔭᐅᖃᑦᑕᕆᐊᖃᕐᖓᑕ ᖁᕕᐊᓱᓪᓚᕆᓚᐅᖅᑐᖓ ᑕᑯᒋᐊᔅᓴᖅ 75%-ᓕᕐᖓᑕᒎᖅ ᐃᓄᐃᑦ 

ᐃᓕᓐᓂᐊᕆᐊᖅᓯᒪᔪᐃᑦ 75%-ᒪᕆᐅᒻᒪᑕ ᐃᓅᓪᓗᑎᒃ. ᐊᒥᓲᓂᖅᓴᑯᓘᓕᕐᖓᑕ 35%-ᓐᓇᐅᓚᐅᖅᓯᒪᒻᒪᑕ 

ᐃᓕᓐᓂᐊᑲᓐᓂᖅᑐᑦ ᐃᖅᑲᓇᐃᔮᒥᓂᒃ 2022-ᖑᑎᓪᓗᒍ ᐊᐱᕆᓚᐅᖅᓯᒪᒐᒪ.  

 

ᐅᖃᖅᑏ, ᐊᐱᖅᑯᑎᒐᓕ ᒪᑯᐊ ᐃᖅᑲᓇᐃᔭᕆᐅᖅᓴᔪᐃᑦ ᓴᓇᔨᒥᒃ ᒪᓕᔅᓱᐊᖅᑐᑎᒃ ᐃᖅᑲᓇᐃᔭᕆᐅᖅᓴᓲᑦ ᒐᕙᒪᒃᑯᑦ 

ᐃᖅᑲᓇᐃᔭᖅᑎᖏᑦ ᑕᐃᒪᐃᑦᑐᓂᒃ ᐱᑕᖃᕈᓐᓇᖁᓪᓗᒋᑦ. ᑖᒃᑯᐊᓕ ᑭᓯᐊᓂ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓂᒃ 

ᐅᓂᒃᑳᖃᖅᑐᐃᑦ ᑕᐃᒪᐃᑦᑐᓂᒃ ᐅᖃᐅᓯᖃᖅᓯᒪᙱᑎᐊᕐᖓᑕ ᑕᐃᒫᒃ ᐱᓕᒻᒪᒃᓴᐃᔪᖃᖅᐸᒻᒪᖔᖅ. ᓱᒻᒪᓄᑯᐊ 

ᐅᓂᒃᑳᕆᔭᐅᓯᒪᙱᓚᑦ ᐃᖅᑲᓇᐃᔭᕆᐅᖅᓴᖃᑦᑕᖅᑐᑦ ᓴᓇᔨᕈᕆᐅᖅᓴᖃᑦᑕᖅᑐᐃᑦ ᓴᓇᔨᒥᒃ ᒪᓕᔅᓱᐊᖅᑐᑎᒃ? 

ᖁᔭᓐᓇᒦᒃ, ᐅᖃᖅᑏ. 

26 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᕆᔭᐅᔪᖅ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ, ᒥᔅᑕ ᑕᐃᕕᑎ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒐᕙᒪᕗᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓂᓛᒃ 

ᑕᐃᒪᐃᑦᑐᖅᑕᖃᕈᓐᓇᖅᑐᐃᑦ ᐃᖅᑲᓇᐃᔭᕆᐅᖅᓴᔪᓂᒃ. ᑖᒃᑯᐊᓕ ᐊᐅᓚᑕᐅᖃᑦᑕᕐᖓᑕ ᐃᓄᓕᕆᔨᒃᑯᓐᓄᑦ. 

ᑕᐃᒫᓪᓗ ᐱᖃᑕᐅᑎᓯᒪᙱᓚᕗᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓂᒃ ᐅᓂᒃᑳᖃᖅᑎᓪᓗᑕ ᐊᕐᕌᒍᑕᒫᖅᓯᐅᒻᒥᒃ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ, ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᕕᐊᓱᑦᑐᖓ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓄᑯᐊ ᐃᓄᐃᑦ 

ᐃᖅᑲᓇᐃᔭᖅᑎᑕᐅᓂᖏᓐᓄᑦ ᐸᕐᓇᐅᑎᖏᑦ ᓯᕗᒧᐊᔅᓯᒪᑦᑎᐊᖅᑐᐊᓘᒻᒪᑕ. ᐊᒻᒪ ᐃᓛᒃᑯᑦ ᑎᑎᕋᕐᕕᖃᒻᒪᕆᑦᑐᑎᒃ 

ᐃᓕᓐᓂᐊᐸᓪᓕᐊᓪᓗᑎᒃ ᓴᓇᔨᕈᕆᐅᖅᓴᔪᓂᒃ ᐃᓄᓐᓂᒃ.  

 

ᑖᒃᑯᐊᓗ ᐃᖅᑲᓇᐃᔭᖅᑐᓕᕆᔨᒃᑯᑦᑕᐅᖅ ᐃᓕᕝᕕᖃᕈᓐᓇᐸᓪᓚᐃᒻᒪᑕ ᑕᐃᑲᙵᑦ. ᒐᕙᒪᒃᑯᓪᓕᑭᐊᖅ ᖃᓄᐃᑦᑐᓂᒃ 

ᐊᑐᐃᓐᓇᖃᖅᑎᑦᑎᕙᑉᐸᑦ ᐃᑲᔪᖅᓰᒐᓱᑦᑐᑎᒃ ᓴᓇᔨᕈᕆᐅᖅᓴᔪᓂᒃ ᓄᓇᕗᑦ ᒐᕙᒪᑦᑕ ᒐᕙᒪᖓᑕ ᐃᓗᐊᓂ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ, ᒥᔅᑕ ᑕᐃᕕᑎ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒃᑯᐊ ᐃᖅᑲᓇᐃᔭᖅ ᓴᓇᔨᕈᕆᐅᖅᓴᔪᐃᑦ 

ᐊᔾᔨᒋᙱᒥᒻᒪᒋᑦ ᐃᖅᑲᓇᐃᔭᖅᑎᑐᐃᓐᓇᑦᑕ.  

 

ᐃᓛᒃᑯᑦ ᐃᓛᒃ ᓇᓗᓇᐃᒃᑯᑕᖅᑖᕋᓱᐊᖃᑦᑕᕐᖓᑕ ᐊᔾᔨᒌᙱᑦᑐᓂᒃ ᓴᓇᔨᕈᕆᐅᖅᓴᔪᑦ. ᐊᒻᒪ ᐱᓕᕆᕕᕗᓪᓕ 

ᐃᖅᑲᓇᐃᔮᖅᑖᑎᑦᑎᓲᑦ ᓴᓇᔨᕈᕆᐅᖅᓴᔪᓂᒃ ᑕᒪᓐᓇᓗ ᐊᖅᑯᑎᒋᓂᐊᕐᓗᑎᒍ ᐃᓚᖓ ᐱᓕᕆᕕᐅᔪᖅ ᒪᕐᕉᓐᓂᒃ 

ᓴᓇᔨᕈᕆᐅᖅᓴᔪᖁᑎᖃᕐᒥᔪᖅ ᑕᐃᒃᑯᐊ ᐃᖅᑲᓇᐃᔭᑲᐃᓐᓇᖃᑦᑕᖅᑎᑕᐅᓪᓗᑎᒃ ᐃᖅᑲᓇᐃᔮᖅᑖᖅᑎᑕᐅᓯᒪᔪᑦ.  

 

ᑕᐃᒃᑯᐊ ᐃᖅᑲᓇᐃᔭᑲᐃᓐᓇᖅᑐᓄᑦ ᐱᔾᔪᓯᐊᖑᓲᓂᒃ ᐃᖅᑲᓇᐃᔭᖅᑐᓕᕆᔨᒃᑯᓐᓂᒃ ᐱᖃᑕᐅᖃᑦᑕᕐᒥᔪᐃᑦ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊᓂ ᑭᖑᓪᓕᖅᐹᒥᓗ ᐊᐱᖅᑯᑎ, ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᑭᐅᒃᑯᑦ ᑲᑎᒪᕐᔪᐊᖅᑎᓪᓗᑕ ᐃᓄᓕᕆᔨᒃᑯᑦ ᒥᓂᔅᑕᖓᑦ 

ᑐᓴᖅᑎᑦᑎᓚᐅᖅᓯᒪᒻᒪᑦ ᑲᑎᒪᔨᕋᓛᓄᑦ ᑕᐃᔅᓱᒪᓂ 105−ᖑᓚᐅᕐᒪᑕᒎᖅ ᓴᓇᔨᕈᕆᐅᖅᓴᖅᑐᑦ ᐃᓕᓐᓂᐊᖅᑏᑦ 

ᓄᓇᕗᒻᒥ. ᒥᓂᔅᑕ ᐅᖃᕋᑖᕐᒪᑦ ᒪᕐᕉᒎᖅ ᐃᖅᑲᓇᐃᔭᖅᑎᑕᐅᔪᑦ ᒐᕙᒪᒃᑯᓐᓄᑦ ᓄᓇᕗᒻᒥ.  

 

ᐃᓱᒫᓘᑎᖃᕋᒪ ᑲᖔᖅᖢᖓ ᑖᒃᑯᐊ ᒪᕐᕉᒃ ᐃᓕᓐᓂᐊᖅᑑᒃ ᓴᓇᔨᕈᕆᐅᖅᓴᓂᕐᒧᑦ ᐃᖅᑲᓇᐃᔭᖅᑎᑖᕆᔭᐅᑲᒻᒪᑕ 

ᐃᖅᑲᓇᐃᔭᓚᐅᐱᓪᓚᑦᑐᑦ ᐃᓂᔅᓴᖏᑎᒍᑦ. ᖁᔭᓐᓇᒦᖅᐸᒃᑲ ᐅᐱᒋᓪᓗᒋᑦ ᖁᓪᓕᒃᑯᑦ ᑖᒃᑯᐊ ᑕᐃᒪᓐᓇᐃᑦᑐᓂᒃ 

ᐃᓕᓴᐃᔾᔪᑎᔅᓴᓂᑦ ᐋᖅᑭᓯᓯᒪᒻᒪᑕ ᐃᓄᖕᓂᑦ ᐃᖅᑲᓇᐃᔭᖅᑎᑦᑎᓂᒃᑯᑦ ᐱᓕᕆᕝᕕᖓᑕ. ᒥᓂᔅᑕ ᐊᐱᕆᔪᒪᔭᕋ 

ᐊᖏᕈᓐᓇᕐᒪᖔᖅ ᑕᐃᒪᐃᑦᑐᓂᒃ ᓴᖅᑭᑦᑎᔪᓐᓇᕐᒪᖔᑕ ᐃᓄᖕᓂᑦ ᐃᖅᑲᓇᐃᔭᖅᑎᑦᑎᓂᕐᒧᑦ ᓄᓇᕗᑦ ᒐᕙᒪᒃᑯᖏᑕ 

ᐃᓗᐊᓂ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᖅᑲᓇᐃᔭᖅᑐᓕᕆᓂᕐᒧᑦ, ᒥᔅᑕ ᑕᐃᕕᑎ ᐊᕿᐊᕈᖅ.  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᒪᓐᓇ ᕿᒥᕐᕈᓇᒍᓐᓇᖅᑕᕋ ᖁᓪᓕᒃᑯᓪᓗ 

ᑕᐃᒃᑯᐊ ᐱᓕᕆᓯᒪᔭᖓᓂᒃ ᕿᒥᕐᕈᓇᒡᓗᖓ ᐊᓯᖏᓪᓗ ᖃᓄᖅ ᓯᕗᒧᐊᒃᐸᓪᓕᐊᔪᓐᓇᕋᑦᑕ ᐃᓄᖕᓂᑦ 

ᐃᖅᑲᓇᐃᔭᖅᑎᑦᑎᓂᖅ ᐱᓗᐊᖅᑐᒥ.  

ᑖᒃᑯᐊ ᐊᒃᓱᕈᖅᓴᐃᓐᓇᖅᑐᑦ ᐱᓕᕆᕕᑦᑎᓐᓂ ᐅᕙᒍᓪᓗ ᒐᕙᒪᐅᓪᓗᑕ ᖃᓄᖅ ᐃᓄᖕᓂᑦ 

ᐃᖅᑲᓇᐃᔭᖅᑎᑖᒃᑲᓂᕈᓐᓇᕐᒪᖔᑦᑕ. ᖁᔭᓐᓇᒦᑦᑎᐊᖅᐸᒃᑲ ᐊᐱᖅᑯᑎᒋᔭᑎᑦ ᑖᒃᑯᐊ. ᑕᒪᓐᓇᓗ 

ᐃᓱᒪᔅᓴᖅᓯᐅᕈᑎᖃᓯᐅᑎᓂᐊᕐᓗᑎᒍ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᖃᒪᓂᑦᑐᐊᕐᒧᑦ, ᒥᔅᑕ ᓯᒪᐃᓚᒃ.  

 

ᐊᐱᖅᑯᑦ 1324 - 6(2): ᑭᕙᓪᓕᕐᒥ ᓄᓇᓕᑦᑕ ᐊᑯᓐᓂᐊᒍᑦ ᐊᖅᑯᓯᐅᒐᒃᓴᒧᑦ (ᓯᒪᐃᓚᒃ) 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ ᒥᓂᔅᑕᒧᑦ ᓄᑖᒧᑦ ᐃᖏᕐᕋᔾᔪᑎᓕᕆᔨᒃᑯᓐᓄᑦ 

ᐱᖁᑎᕐᔪᐊᓕᕆᓂᕐᒧᓪᓗ ᓄᓇᕗᒻᒥ ᐊᐱᖅᓱᕈᒪᓪᓗᒍ. ᒥᓂᔅᑕ ᖃᐅᔨᒪᒻᒪᑦ ᓴᙱᔪᒃᑯᑦ ᐃᑲᔪᖅᑐᐃᖏᓐᓇᖅᓯᒪᒐᒪ 

ᑭᕙᓪᓕᕐᒥ ᓄᓇᓕᖕᓄᑦ ᐊᖅᑯᓯᐅᕐᓂᕐᒥᒃ. ᑕᒪᓐᓇ ᐊᒃᓱᑲᓪᓚᒃ ᐸᕐᓇᒃᑕᐅᓯᒪᓂᖏᑎᒍ ᐊᒃᑐᐃᓂᖃᕈᓐᓇᖅᑐᖅ 

ᓄᓇᓕᖕᓂ. ᐅᖃᖅᑏ, ᑖᒃᑯᐊ ᓯᕗᒧᑦ ᑕᑯᓐᓇᕐᓗᖓ ᑕᐃᒪᓐᓇ ᐱᕕᔅᓴᖃᖅᑐᒥ ᐃᕐᖑᑕᕗᑦ ᕿᑐᕐᖓᕗᓪᓗ ᑕᐃᒪᓐᓇ 

ᐅᐸᖃᑎᒌᔪᓐᓇᕐᒪᑕ ᕿᓚᒥᑯᓘᕐᓗᑎᑦ. ᑕᐃᒪᓐᓇᓗᐊᖅ ᓲᕐᓗ ᐊᖏᔫᑕᐅᓂᖅᓴᓂᑦ ᐱᙳᐊᖃᑎᒌᓪᓗᑎ 

ᐊᑭᓴᖅᑐᖃᑦᑕᐅᑎᓂᐊᖅᑎᓪᓗᒋᑦ ᑖᓐᓇ ᐊᖅᑯᑎᐅᔪᓐᓇᕐᒥᒻᒪᑦ. 

 

ᐅᖃᖅᑏ, ᑐᓴᒐᒃᓴᐃᑦ ᓴᓇᔭᐅᔪᑦ ᒐᕙᒪᒃᑯᓐᓂ ᐃᒪᓐᓇ ᐅᖃᖅᓯᒪᒻᒪᑕ, ᑭᕙᓪᓕᕐᒥ ᐊᖅᑯᓯᐅᕐᓂᖅ ᓄᓇᓕᖕᓄᑦ 

ᖃᐅᔨᓴᐃᓂᖅ ᐱᔭᕇᖅᑕᐅᒻᒪᑦ ᑭᖑᓪᓕᕐᒥ ᐱᓕᕆᐊᔅᓴᐃᑦ ᐃᓱᒪᒃᓴᖅᓯᐅᕈᑕᐅᒻᒪᑕ ᑐᓴᖅᑎᑎᔾᔪᑕᐅᓂᐊᖅᑐᑦ 

ᐊᒃᑐᖅᑕᐅᓯᒪᔪᓄᑦ ᑕᖅᑲᒃᑯᓄᖓᓗ 2025-ᒥ. ᑎᑎᕋᐅᓯᐊᓚᐅᕋᑦᑕ ᐱᓇᓱᐊᕈᓯᕆᓚᐅᖅᑕᑎᓐᓂ ᒥᓂᔅᑕᒥᒃ ᑕᒪᑐᒪ 

ᒥᒃᓵᓄᑦ ᒪᓕᒐᓕᐅᖅᑏᑦ ᑲᑎᒪᔨᖏᑦᑎᒍᑦ. ᑎᑎᕋᖅᓯᒪᔪᖅ ᐅᖃᓚᐅᕐᒪᑦ, ᐱᒋᐊᕐᓂᖓᓂ 

ᕿᒥᕐᕈᓇᖅᐸᓪᓕᐊᓂᐊᓕᖅᑐᖅ ᐃᓗᓕᒋᔭᖏᓐᓂᒃ ᓇᓛᒎᖅᑐᒃᑯᑦ ᑐᓴᕋᓱᐊᖅᓯᒪᒻᒪᑕ ᑕᖅᑳᖓᓪᓗ ᑐᓴᖅᓯᒪᓪᓗᑎᑦ. 

ᑭᓯᐊᓂ ᖃᐅᔨᓴᐃᓂᖅ ᐆᒻᒪᕆᑦᑑᔪᖅ ᐊᒻᒪ ᐊᓪᓚᕝᕕᐅᑉ ᐃᓗᐊᒍᑦ ᕿᒥᕐᕈᓇᒃᑕᐅᔭᕆᐊᓕ ᐅᖃᐅᓯᕆᓚᐅᙱᓂᓐᓂ 

ᐊᑐᓕᖁᔭᓕᐊᖏᓐᓂ ᐱᔭᕇᕈᑎᖏᓪᓗ.  

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᐅᖃᐅᓯᖃᓚᐅᕐᒪᑦ ᑖᒃᑯᐊᒎᖅ ᐆᒻᒪᕆᑦᑐᑦ ᐊᒻᒪᓗᑦᑕᐅᖅ ᐊᒡᓚᕝᕕᐅᑉ ᐃᓗᐊᓂ 

ᕿᒥᕐᕈᓇᒃᑕᐅᓗᓂ ᑲᑎᒪᔾᔪᑕᐅᒃᑲᓐᓂᕆᐊᖃᕐᒪᒡᒎᖅ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᖏᕐᕋᔪᓕᕆᔾᔪᑎᓕᕆᔨᒃᑯᓐᓄᑦ ᐱᖁᑎᕐᔪᐊᓕᕆᓂᕐᒧᓪᓗ ᓄᓇᕗᒻᒥ, ᒥᔅᑕ ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᔅᓱᒪᖓᑦ ᐱᓕᕆᔭᐅᔪᒧᑦ ᐅᖃᓚᐅᕋᒪᐃᓛᒃ, 

ᖃᐅᔨᓴᐃᖃᑦᑕᖅᓯᒪᒻᒪᑕ ᐊᔾᔨᒌᙱᑦᑐᓂᒃ. ᑖᔅᓱᒧᖓᓕ ᖃᐅᔨᓴᕈᑎᒋᔭᐅᔪᖅ ᑭᕙᓪᓕᕐᒥ ᐱᐅᒋᔭᐅᓪᓗᓂ 

ᐱᔾᔪᑎᖃᖅᑐᖅ ᐊᐱᖅᑯᑎ ᑕᐃᓐᓇ ᖃᓄᖅ ᑖᓐᓇ ᖃᐅᔨᓴᕈᑎᒋᔭᐅᔪᖅ ᐆᒻᒪᕆᑦᑑᓪᓗᓂ ᑲᑎᒪᔾᔪᑕᐅᔭᕆᐊᖃᕐᒪᖔᖅ 

ᕿᒥᕐᕈᓇᒃᑕᐅᓗᓂ ᑎᑎᕋᕐᕕᐅᑉ ᐃᓗᐊᓂ. ᑖᓐᓇ ᐃᒪᓐᓇ ᐃᓱᒪᒋᔭᕋ, ᖃᐅᔨᓴᐃᓂᖅ ᐱᓕᕆᑦᑎᐊᖅᓯᒪᒻᒪᑦ 

ᐅᖃᖃᑎᖃᑦᑎᐊᕈᓐᓇᖁᓪᓗᑕ ᐊᒃᑐᖅᑕᐅᓯᒪᔪᓄᑦ ᕿᓂᕐᓗᑕᓗ ᓇᒧᙵᐅᓂᐊᕐᒪᖔᖅ ᑕᒪᓐᓇ. 

 

ᐅᖃᖅᑏ, ᑕᒪᓐᓇ ᖃᐅᔨᒪᔪᖓ ᐅᖃᐅᓯᕆᓚᐅᖅᑕᖓ ᒪᓕᒐᓕᐅᖅᑎᐅᖃᑎᒻᒪ ᑖᒃᑯᐊ ᐅᓂᒃᑳᖏᓐᓇᖃᑦᑕᓂᐊᖅᐳᒍᑦ 

ᑐᓴᒐᒃᓴᖃᓕᕌᖓᑦᑕ ᓄᑖᓂᒃ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᒥ ᐃᓚᒋᐊᕈᑎ ᐊᐱᖅᑯᑎᓐᓄᑦ, ᒥᔅᑕ ᓯᒪᐃᓚᒃ.  

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᕐᕌᓂ ᑖᓐᓇ ᐱᓕᕆᕕᓚᐅᖅᑕᖓ ᐱᕙᓪᓕᐊᔪᓕᕆᔨᒃᑯᑦ 

ᐃᖏᕐᕋᔾᔪᑎᓕᕆᔨᒃᑯᓪᓗ ᑐᓴᕋᓱᐊᕐᓂᖃᖅᖢᑎᑦ ᑲᑎᒪᑎᑦᑎᓚᐅᕐᒪᑕ ᖃᒪᓂᑦᑐᐊᕐᒥ ᐊᓯᖏᓪᓗ ᓄᓇᓕᖕᓂ ᐱᓪᓗᒍ 

ᑕᒪᓐᓇ. ᖁᕕᐊᓱᑦᑐᖓ ᒥᓂᔅᑕᐅᑉ ᑎᑎᕋᓚᐅᖅᑕᖓ ᑕᖅᑲᒃᑯᓂᖓ ᑐᓴᕐᓂᕆᔭᖓᑦ ᓇᓛᒎᓚᐅᕐᒪᑦ.  

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᖃᓄᐃᑦᑐᓂᑦ ᐃᓱᒫᓘᑎᖃᕐᓂᕐᒪᖔᖅ ᓴᖅᑭᑦᑎᓐᓂᕐᒪᖔᑕᓘᓐᓃᑦ 

ᑐᓴᕋᓱᐊᕐᓂᖃᖅᑎᓪᓗᒋᑦ ᑕᖅᑳᙵᑦ. ᒥᓂᔅᑕᓗ ᐱᓕᕆᕕᒻᒥᓂᒃ ᑎᓕᓯᓯᒪᓕᖅᐹ? ᖃᓄᖅ ᑖᓐᓇ ᐃᓱᒫᓘᑎᒋᔭᐅᔪᓂᒃ 

ᐲᔭᐃᕙᓪᓕᐊᒍᓐᓇᕐᒪᖔᑕ? ᖁᔭᓐᓇᒦᒃ, ᐅᖃᖅᑏ. 

 



ᐊᐃᑉᐱᖅ ᔫᓂ 3, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐃᖏᕐᕋᔪᓕᕆᔨᒃᑯᓐᓄᑦ ᐱᖁᑎᕐᔪᐊᓕᕆᔨᒃᑯᓂᓪᓗ ᓄᓇᕗᒻᒥ, ᒥᔅᑕ 

ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑏ. ᑖᒃᑯᐊ ᐃᓱᒫᓘᑎᖃᓚᐅᖅᑐᑦ ᓄᓇᓖᑦ 

ᐊᖅᑯᑎᖃᓕᖅᐸᑕ ᓄᓇᓕᓐᓄᑦ ᖃᐅᔨᓴᖅᑕᕗᑦ ᑭᕙᓪᓕᕐᒥ ᐱᖃᓯᐅᔾᔨᓯᒪᒻᒪᑦ ᐅᓄᖅᑐᓂᒃ ᑮᓇᐅᔭᓂᒃ 

ᐃᓱᒫᓘᑎᖃᖅᓱᑎᒃ ᖃᔅᓯᕌᕋᔭᕐᒪᖔᑕ ᐊᖅᑯᑎ ᐊᕐᕌᒍᓕᒫᖅ.  

 

ᑕᒪᓐᓇ ᓴᓗᒻᒪᒃᓴᖅᑕᐅᖃᑦᑕᕈᑎᒋᔭᖓ ᐃᖅᑲᓇᐃᔭᖅᑎᒃᓴᐃᓪᓗ ᐊᒻᒪᓗ ᐸᕐᓇᐃᓂᖅ, ᐊᕙᑎᒥᓪᓗ ᖃᐅᔨᓴᐃᓂᖅ, 

ᐊᒻᒪᓗ ᐆᒪᔪᓄᑦ ᓂᕐᔪᑎᓄᑦ ᐊᑦᑐᐃᓂᕆᔭᖓ ᑕᒪᒃᑯᐊ ᐅᖃᐅᓯᕆᐅᓯᒪᓪᓗᑎᒃ. ᑎᑎᕋᖅᑕᐅᖃᐅᓯᔾᔭᐅᓯᒪᓪᓗᑎᒡᓗ. 

ᖃᐅᔨᓴᖅᑕᐅᓂᑯᐃᑦ ᐃᓗᐊᓂ ᑖᒃᑯᐊ ᖃᐅᔨᓴᕈᑎᕕᓃᑦ ᕿᒥᕐᕈᓇᐃᓐᓇᕐᓂᐊᖅᑕᕗᑦ 

ᐃᓱᒪᖅᓴᖅᓯᐅᕈᑎᒌᓐᓇᕐᓗᑎᒍᓪᓗ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑐᒡᓕᐊᓂ ᑭᖑᓪᓕᖅᐹᒥᓪᓗ ᐊᐱᖅᑯᑏᑦ, ᒥᔅᑕ ᓯᒪᐃᓚᒃ. 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᑦᑕᐅᖅ ᒥᓂᔅᑕ. ᑖᓐᓇ ᓴᖅᑭᑲᒃᑯ ᐅᑭᐊᒃᓵᒃᑯᑦ 

ᑲᑎᒪᕐᔪᐊᖅᑎᓪᓗᑕ ᐅᔾᔨᕆᓚᐅᕋᑯ ᒐᕙᒪᒃᑯᑦ ᒫᓐᓇᕋᑖᖑᓚᐅᖅᑐᖅ ᑐᓴᖅᑎᑦᑎᔾᔪᑎᖓ ᑭᕙᓪᓕᕐᒥ ᓄᓇᓕᓐᓂ 

ᐊᖅᑯᓯᐅᕐᓂᕐᒥᒃ ᒥᒃᓵᓄᑦ ᐃᒪᓐᓇ ᐅᖃᓚᐅᕐᒪᑕ: “ᐊᖅᑯᑎᐅᒐᔭᖅᑐᖅ ᓇᐅᒃᑰᒐᔭᕐᒪᖔᖅ ᐋᖅᑭᑦᑕᐅᓇᓱᑦᑐᖅ 

ᐃᓱᒪᒋᔭᐅᔪᖅ.  

 

ᑖᓐᓇ ᐱᔾᔪᑎᖃᖅᖢᑎᒃ ᓄᓇᕗᒻᒥᓪᓗ ᐸᕐᓇᐃᔩᑦ ᑲᑎᒪᔨᖏᑦ ᐊᑐᖁᔭᓕᐊᖏᑦ ᓄᓇᐃᑦ ᐊᑐᖅᑕᐅᓂᖏᓐᓄᑦ 

ᐸᕐᓇᐅᑏᑦ.” ᑕᐃᔅᓱᒪᓂ ᐊᐱᕆᓚᐅᖅᓯᒪᒐᒃᑯ ᒥᓂᔅᑕ ᖃᓄᐃᓕᖓᓕᕐᒪᖔᑕ ᐱᓕᕆᔨᖓᑦᑕ ᐱᔾᔪᑎᒋᓪᓗᒍ 

ᐊᑦᑐᐃᓂᕆᒐᔭᖅᑕᖓ ᓯᕗᓪᓕᐹᖅᓯᐅᑏᑦ ᓄᓇ ᐊᑐᖅᑕᐅᓂᖏᓐᓄᑦ ᐸᕐᓇᐅᑎᒃᓴᑦ ᑭᕙᓪᓕᕐᒥ ᓄᓇᓕᓐᓄᑦ 

ᐊᖅᑯᓯᐅᓕᖅᐸᑕ.  

 

ᑐᓴᕈᒪᓪᓗᖓ ᑖᒃᑯᐊ ᐊᖏᖅᑕᐅᓚᐅᖅᐸᑦ ᐅᕝᕙᓘᓐᓃᑦ ᐋᒃᑳᖅᑕᐅᓚᐅᖅᐸᑦ? ᑕᒪᒃᑯᐊ ᑕᕝᕙ ᐃᓱᒪᒋᓗᐊᖅᑕᒃᑲ 

ᐅᖃᖅᑏ, ᖁᕕᐊᓱᑦᑐᖓ ᐃᖏᕐᕋᔾᔪᑎᓕᕆᔨᒃᑯᑦ ᐱᖁᑎᕐᔪᐊᓕᕆᔨᒃᑯᑦ ᐊᕙᑎᓕᕆᔨᒃᑯᑦ ᒥᓂᔅᑕᖓᓂ 

ᐃᖅᑲᓇᐃᔭᖃᑎᖃᑦᑎᐊᖅᑐᔅᓴᐅᒻᒪᑦ. ᐊᐱᕆᒃᑲᓐᓂᖅᐳᖓ ᑖᒃᑯᐊ ᓄᓇᕗᒻᒥ ᐱᖁᑎᕐᔪᐊᓕᕆᓂᕐᒧᑦ 

ᐃᖏᕐᕋᔾᔪᑎᓕᕆᓂᕐᒧᓪᓗ ᐊᑦᑐᐊᓂᖃᖅᑐᑦ ᒪᓕᓪᓗᒋᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐃᖏᕐᕋᔪᑎᓕᕆᓂᕐᒧᑦ ᐱᖁᑎᕐᔪᐊᓕᕆᓂᕐᒧᓪᓗ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᑖᓇ ᒥᓂᔅᑕ ᑕᒫᓂ 

ᐃᖅᑲᓇᐃᔭᖃᑎᖃᕐᒪᑦ ᑖᔅᓱᒥᖓ ᐊᒻᒪᓗ ᐊᓯᖏᓐᓂ ᐃᓛᒃ ᒥᓂᔅᑕᐅᖃᑎᒋᔭᓐᓂ ᐃᖅᑲᓇᐃᔭᖃᑎᖃᖅᖢᖓ. ᑖᒃᑯᐊ 

ᑕᐃᒪᐃᓐᓇᐃᑦᑐᓂᒃ ᒐᕙᒪᒃᑯᑦ ᐃᓗᐃᑦᑑᓈᖅᓯᒪᓪᓗᒋᑦ ᑲᒪᓇᓱᖃᑦᑕᖅᑐᒍᑦ ᓄᓇᕗᒻᒥ ᐊᖏᔫᑕᐅᓂᖅᓴᒃᑯᑦ 

ᐱᓕᕆᑎᓪᓗᑕ.  

 

ᐅᖃᖅᑏ, ᑭᕙᓪᓕᕐᒥ ᓄᓇᓕᓐᓄᑦ ᐊᖅᑯᓯᐅᕐᓂᖅ ᑕᒪᓐᓇ 718−ᑭᓛᒥᑐᔅ ᐅᖓᓯᓐᓂᖃᕋᔭᖅᑐᖅ ᐊᖅᑯᑎ. 

ᐱᖃᓯᐅᑎᓪᓗᒍ 61−ᖑᔪᓂᒃ ᑕᐃᒃᑯᐊ ᐃᑳᕈᑎᓕᐅᕐᓗᑎᑦ, 177−ᓂᓪᓗ ᓱᓪᓗᓕᐅᕐᓗᑎᒃ ᑕᒪᒃᑯᓂᖓ ᐃᑳᕈᑎᓂᑦ. 

ᑖᓐᓇ ᐊᖏᔪᑲᓪᓛᓘᒻᒪᑦ ᓴᓇᔭᐅᔪᒃᓴᖅ. ᓄᓇᓕᓐᓄᑦ ᐊᖅᑯᓯᐅᕐᓃᑦ, ᐱᑐᔅᓯᓂᖅ ᐊᖅᑯᑎᑎᒍᑦ. ᑭᓯᐊᓂ ᒐᕙᒪᐅᓪᓗᑕ 

ᐃᖅᑲᓇᐃᔭᖃᑎᒌᓐᓂᐊᖅᑐᒍᑦ ᐊᒻᒪᓗ ᐅᕙᖓ ᐱᖃᓯᐅᓪᓗᖓ. ᐊᓯᖓᓪᓗ ᒥᓂᔅᑕᖓ ᐃᖏᕐᕋᔾᔪᑎᓕᕆᔨᒃᑯᑦ 

ᐃᖅᑲᓇᐃᔭᖃᑎᒋᓗᒍ ᐊᕙᑎᓕᕆᔨᒃᑯᓪᓗ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᑲᑎᒪᔨ ᐊᒡᒍᒧᑦ, ᒥᔅ ᖁᐊᓴ. 

 

ᐊᐱᖅᑯᑦ 1325 - 6(2): ᑐᐊᕕᕐᓇᖅᑐᓕᕆᓂᖅ ᑲᒪᒋᔭᐅᓂᖓ ᐊᒻᒪᓗ ᕿᓂᖅᑎᑦ ᐸᖅᓴᐃᔩᓪᓗ (ᖁᐊᓴ) 

ᖁᐊᓴ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒋᓂᐊᖅᑕᒃᑲ ᐅᓪᓗᒥ ᒥᓂᔅᑕᖓᓐᓄᑦ ᓄᑖᖅ ᐱᓕᕆᕕᖓ 

ᓄᓇᓕᓐᓄᑦ ᐱᔨᑦᓯᖅᑎᒃᑯᑦ. ᑖᒃᑯᐊ ᑲᒪᒋᔭᖃᕐᒪᑕ ᑐᐊᕕᕐᓇᖅᑐᓕᕆᓂᕐᒧᑦ ᕿᓂᕐᓂᕐᒧᓪᓗ ᐸᖅᓴᐃᓂᕐᒧᓪᓗ. 

ᐅᖃᖅᑏ, ᑖᓐᓇ ᐅᒥᐊᖅᑐᕐᓇᖅᓯᓂᐊᓕᕐᒥᒻᒪᑦ ᒫᓐᓇᕈᓗᒃ ᐊᒻᒪᓗ ᑎᓕᐅᕆᕗᖓ ᓄᓇᑦᑎᓐᓂ ᑕᐃᒃᑯᐊ 

ᐸᕐᓇᑦᑎᐊᖁᓪᓗᒋᑦ. ᓇᒃᓴᖃᑦᑕᖁᓪᓗᒋᓪᓗ ᐃᓘᓐᓇᖏᓐᓂ ᐊᑐᕆᐊᖃᖅᑐᓂᒃ ᐅᔾᔨᓱᖅᑎᐊᕐᓗᑎᑦ 

ᐅᒥᐊᖅᑐᕐᓂᐊᓕᕌᖓᑕ.  

 

ᐅᖃᖅᑏ, ᒥᓂᔅᑕ ᖃᐅᔨᒪᒻᒪᑦ ᐱᓕᕆᕕᖓ ᒫᓐᓇ ᑖᓐᓇ ᓄᑖᖅ ᑲᒪᒻᒪᑦ ᓄᓇᓕᓐᓂᑦ ᒐᕙᒪᒃᑯᑦ ᓄᓇᓕᓐᓂᑦ 

ᐸᖅᓴᐃᓂᕐᒧᑦ ᕿᓂᕐᓂᕐᒧᓪᓗ ᑮᓇᐅᔭᖃᖅᑎᑦᑎᓂᕐᒧᑦ ᐊᑐᐊᒐᕐᒥᒃ ᑲᒪᒻᒪᑕ. ᐊᑐᐊᒐᖅ ᑖᓐᓇ 

ᓄᑖᕈᕆᐊᖅᑕᐅᓚᐅᖅᓯᒪᒻᒪᑦ 2017−ᒥ ᐃᓱᓕᓚᐅᖅᓯᒪᓪᓗᓂᓗ ᐊᕐᕌᒍᐊᓂ 2023. ᒥᓂᔅᑕ ᓇᓗᓇᐃᖅᓯᔪᓐᓇᖅᐸ 

ᖃᖓ ᐊᑐᐊᒐᖅ ᓄᑖᕈᕆᐊᖅᑕᐅᓂᐊᕐᒪᖔᖅ, ᖃᓄᐃᑦᑐᓂᓪᓗ ᐊᓯᔾᔩᓂᐊᕐᒪᖔᑕ ᐊᑐᐊᒐᕐᒧᑦ ᐅᖃᐅᓯᖃᒃᑲᓂᕐᓗᓂ 

ᐃᓱᒪᒋᔭᐅᔪᓂᒃ ᑕᐃᒃᑯᓂᖓ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᓄᓇᓕᓐᓂ ᐱᔨᑦᓯᓂᕐᒧᓪᓗ ᒥᓂᔅᑕᕆᔭᐅᔪᖅ, ᒥᔅᑕ ᑕᐃᕕᑎ ᐊᕿᐊᕈᖅ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᓄᓇᓕᓐᓄᑦ ᐱᔨᔅᓯᓂᕐᒧᓪᓗ ᒥᓂᔅᑕᕆᔭᐅᔪᖅ, ᒥᔅᑕ ᑕᐃᕕᑎ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᑖᒃᑯᐊ ᓄᑖᑦ ᐱᓕᕆᕕᐅᔪᖅ 

ᓴᖅᑭᑕᐅᒻᒪᑦ ᐃᓚᔭᐅᓪᓗᓂ ᐊᑕᐅᓯᕐᒧᑦ ᐅᓄᑲᓪᓚᖅᑐᓄᑦ ᐊᑐᐊᒐᐃᑦ ᐱᑐᖃᙳᓗᐊᕐᒪᑕ. ᑖᓐᓇᑦᑕᐅ ᑕᐃᓐᓇ 

ᑎᓕᓚᐅᖅᑕᒃᑲ ᐃᖅᑲᓇᐃᔭᖅᑎᒃᑲ ᐊᑐᐊᒐᑦ ᑕᒪᒃᑯᐊ ᐃᓘᓐᓇᖏᑦ ᐱᑐᖃᐃᑦ ᓄᑖᕈᕆᐊᖅᑕᐅᖁᓪᓗᒋᑦ.  

 

ᑖᓐᓇ ᐊᔭᐅᖏᓐᓇᕐᓂᐊᖅᑕᕋ ᐊᒻᒪᓗᑦᑕᐅᖅ ᑕᒪᒃᑯᐊ ᖃᓄᐃᑦᑐᓂᒃ ᐊᓯᔾᔩᓂᐊᕐᒪᖔᑕ ᑖᒃᑯᐊ ᐃᓚᒋᔭᐅᓂᐊᖅᑐᑦ 

ᐊᑐᐊᒐᐃᑦ ᕿᒥᕐᕈᔭᐅᓂᕆᔭᖏᑕ. ᓄᓇᕗᒻᒥᓗ ᑐᐊᕕᕐᓇᖅᑐᓕᕆᓂᕐᒥᒃ ᐱᓕᕆᔾᔪᑎᐅᔪᖅ ᑖᓐᓇ ᓄᓇᓕᓐᓄᑦ 

ᐊᑐᖅᑕᐅᓗᑎᒃ ᑕᐃᒪᐃᓐᓇᐃᑦᑐᑦ ᑲᔪᓰᓐᓇᕐᓂᐊᕐᓗᑎᒃ. ᑖᒃᑯᐊᓗ ᓄᓇᓕᓐᓄᑦ ᕿᓂᖃᑦᑕᕆᐊᖃᕐᓂᐊᖅᐳᑦ 

ᑮᓇᐅᔭᖅᑐᕈᑎᒃᓴᖏᑦ. ᐊᒃᓱᐊᓗᒃ ᑕᒪᒃᑯᐊ ᐃᖅᑲᓇᐃᔭᖅᑕᐅᖃᑦᑕᖅᓯᒪᒻᒪᑕ ᕿᓂᕐᓂᕐᒧᑦ ᐸᖅᓴᐃᓂᕐᒧᓪᓗ 

ᑲᒪᒋᔭᐅᔪᐃᑦ.  

 

ᑲᑎᒪᔾᔪᑕᐅᖃᑦᑕᓚᐅᖅᓯᒪᒻᒪᑕ ᐅᐱᕐᖔᖅ. ᐱᓕᕆᕕᐅᔪᑦ ᑕᒪᒃᑯᓂᖓ ᕿᓂᕋᓱᓕᓚᐅᕐᒪᑕ ᑕᒪᒃᑯᓂᖓ 

ᑮᓇᐅᔭᖃᖅᑎᑦᑎᓂᕐᒧᑦ ᐱᓪᓚᕆᐅᔪᓂᒃ, ᐱᒻᒪᕆᐅᔪᓂᒃ ᕿᓂᕐᓂᕐᒧᑦ ᐸᖅᓴᐃᓂᕐᒧᑦ ᓄᓇᓕᐅᑉ ᐃᓗᐊᓂ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑏᑦ, ᒥᔅ ᖁᐊᓴ. 

 

ᖁᐊᓴ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃ ᒥᓂᔅᑕ. ᒥᓂᔅᑕ ᐃᖅᑲᐅᒪᔪᔅᓴᐅᒻᒪᑦ ᓄᓇᕗᒻᒥ 

ᑐᐊᕕᕐᓇᖅᑐᓕᕆᓂᕐᒧᑦ ᐱᖁᔭᕐᔪᐊᖅ ᐊᓂᒍᖅᑎᑕᐅᓚᐅᕐᒪᑦ ᒪᓕᒐᓕᐅᖅᑏᑦ ᑲᑎᒪᔨᖏᓐᓄᑦ. 2007−ᖑᑎᓪᓗᒍ 

ᐊᕐᕌᒍᑦ ᐊᕙᑎᑲᓴᐃᑦ ᐊᓂᒍᖅᓯᒪᓕᖅᑐᑦ. ᑎᑎᕋᖅᓯᒪᓂᖓ 5−ᒥ 9−ᒧᑦ ᐱᖁᔭᐃᑦ, ᐱᖁᔭᖃᖅᑎᑦᑎᒻᒪᑕ ᐸᕐᓇᓂᕐᒧᑦ 

ᑐᐊᕕᕐᓇᖅᑐᓄᑦ ᐱᓕᕆᔾᔪᑎᒃᓴᓂᑦ.  

 

ᐃᓚᒋᓪᓗᓂᐅᒃ ᒐᕙᒪᒃᑯᑦ ᐱᓕᕆᕕᖓᑕ ᐃᓗᐊᓂ ᐊᒻᒪᓗᑦᑕᐅ ᓄᓇᓖᑦ ᒐᕙᒪᖏᓐᓄᑦ. ᑭᓯᐊᓂᓕ ᑖᒃᑯᐊ 

ᑎᑎᕋᖅᓯᒪᓂᖏᑦ ᐱᖁᔭᐃᑦ ᓱᓕ ᐊᑐᓕᖅᑎᑕᐅᓚᐅᙱᒻᒪᑕ. ᖃᓄᕐᓕ ᒐᕙᒪᒃᑯᑦ ᓴᖅᑭᑦᑎᓂᐊᖅᐸᑦ ᑖᒃᑯᓂᖓ 

ᑐᐊᕕᕐᓇᖅᑐᓕᕆᓂᕐᒧᑦ ᐱᖁᔭᕐᔪᐊᖏᓐᓂ ᐊᑐᓕᖅᑎᑕᐅᓂᐊᕐᓂᖏᓐᓂ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᓄᓇᓕᒻᒧᑦ ᐱᔨᑦᓯᓂᕐᒧᑦ, ᒥᔅᑕ ᑕᐃᕕᑎ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᒪᕐᕉᒃ ᐱᔭᕇᖅᓯᒪᙱᒻᒪᑎᒃ 

ᐱᓕᕆᕖᒃ, ᑖᒃᑯᐊ ᑐᐊᕕᕐᓇᖅᑐᓕᕆᔨᒃᑯᑦ ᐸᕐᓇᐃᔾᔪᑎᒋᔭᖓ ᑖᒃᑯᐊ ᐱᑐᐊᕈᑦᑎᒍ ᑖᒃᑯᐊ ᐱᑐᐊᕈᑦᑎᒍ 

ᐱᖁᔭᕐᔪᐊᖏᓐᓄᑦ ᐃᓕᔭᐅᒐᔭᖅᑐᑦ. ᖁᔭᓐᓇᒦᒃ, ᐅᖃᖅᑏ. 

 



ᐊᐃᑉᐱᖅ ᔫᓂ 3, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑐᒡᓕᐊᓂ ᑭᖑᓪᓕᖅᐹᒥᓗ ᐊᐱᖅᑯᑏᑦ, ᒥᔅ ᖁᐊᓴ. 

 

ᖁᐊᓴ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᑦᑕᐅ ᒥᓂᔅᑕ. ᑖᓐᓇ ᑭᖑᓪᓕᖅᐹᒥᒃ ᐅᖃᐅᓯᕆᒐᒃᑯ ᐅᑭᐅᒃᑯᑦ 

ᑲᑎᒪᕐᔪᐊᖅᑎᓪᓗᑕ ᒥᓂᔅᑕᐅᑉ ᓯᕗᓕᕆᓚᐅᖅᑕᖓ ᒥᓂᔅᑕᐅᓚᐅᖅᑐᖅ ᐅᖃᓚᐅᕐᒪᑦ ᒐᕙᒪᒃᑯᑦ 

ᑐᐊᕕᕐᓇᖅᑐᓕᕆᔨᒃᑯᑦ ᐱᓕᕆᕕᖓᑦ ᑖᒃᑯᐊ ᐃᒪᓐᓇ ᑲᑎᖃᖅᖢᑎᒃ ᐱᓕᕆᖃᑎᖃᕐᒪᑕᒎᖅ ᓄᓇᕗᒻᒥ 

ᑲᑐᔾᔨᖃᑎᒌᖏᓐᓂ.  

 

ᓄᓇᓖᑦ ᒐᕙᒪᖏᑕ ᐃᑲᔪᖅᑐᐃᖁᓪᓗᒋᑦ ᓴᓇᓂᐊᕐᒪᑕ ᓄᓇᓕᓐᓂ ᐊᑦᑕᓇᕐᔭᐃᖅᓯᓯᒪᓂᕐᒧᑦ ᐆᑦᑐᕋᖅᑕᐅᓗᓂ 

ᐱᓕᕆᔾᔪᑎᒃᓴᒥᒃ. ᑖᓐᓇ ᑮᓇᐅᔭᖅ ᐊᖏᖅᑕᐅᓚᐅᕐᒪᑦ ᐆᑦᑐᕋᖅᑕᐅᓂᐊᕐᓗᓂ 7−ᔪᓂᒃ ᓄᓇᓕᓐᓂᑦ. ᑕᐃᒃᑯᓂᖓ 

ᑐᖅᑲᖅᑕᕐᕕᒻᒥ ᐃᖅᑲᓇᐃᔭᖅᑎᖃᖅᑐᓂ. ᒥᓂᔅᑕ ᓄᑖᖅ ᑖᓐᓇ ᑐᓴᖅᑎᑦᑎᔪᓐᓇᖅᐹ ᖃᓄᐃᓘᕈᑕᐅᓕᕐᒪᖔᑕ 

ᑕᒪᓐᓇ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᓄᓇᓕᓐᓂᑦ ᐱᔨᑦᓯᖅᑎᒃᑯᓐᓄᑦ, ᒥᔅᑕ ᑕᐃᕕᑎ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᖃᐅᔨᒪᔪᖓ ᑕᐃᓐᓇ 

ᑎᑎᕋᖅᓯᒪᔪᖅ ᐱᓯᒪᔭᕋ ᖃᐅᔨᒪᒐᓗᐊᖅᑐᖓ ᒫᓐᓇ ᑭᓯᐊᓂ ᐱᓯᒪᙱᓐᓇᒃᑯᑦ. 7-ᐅᔪᑦ ᐃᖅᑲᓇᐃᔮᖅᓴᐃᑦ ᑖᒃᑯᐊ 

ᐅᓂᒃᑳᕐᕕᐅᖅᑲᐅᔪᖓ, ᑭᓯᐊᓂᓕ ᐃᖅᑲᐅᒪᔪᓐᓇᙱᓐᓇᒪ ᖃᔅᓯᑦ ᐃᓐᓄᑦᑕᐅᒻᒪᖔᑕ.  

 

ᑭᓯᐊᓂ ᐊᖏᖅᐳᖓ ᑖᒃᑯᐊ ᑐᓴᒐᒃᓴᐃᑦ ᑐᓂᓂᐊᕋᒃᑭᑦ ᒪᓕᒐᓕᐅᖅᑎᐅᖃᑎᓐᓄᑦ. ᑭᓯᐊᓂ ᓄᓇᕗᒻᒥ 

ᑲᑐᔾᔨᖃᑎᒌᖏᓐᓄᑦ ᓄᓇᓖᑦ ᒐᕙᒪᖏᑕ ᑖᓐᓇ ᐱᓪᓚᕆᐅᒻᒪᑦ ᑖᒃᑯᐊ ᑖᓐᓇ ᑖᓐᓇᑦᑕᐅᖅ ᓂᕆᐅᒋᑦᑎᐊᕐᒥᔭᕗᑦ. 

ᑲᑎᒪᔨᐅᖃᑎᒐᓗ ᖁᔭᓐᓇᒦᖅᐸᕋ ᑕᒪᓐᓇ ᐅᖃᐅᓯᕆᒻᒪᒍ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐊᕐᕕᐊ ᓂᒋᐊᓄᑦ, ᒥᔅᑕ ᓴᕕᑲᑖᖅ. 

 

ᐊᐱᖅᑯᑦ 1326 - 6(2): ᐊᑑᑎᖃᓐᓂᖓᑕ ᐃᓄᒃᑎᑐᑦ ᐅᖃᐅᓯᖓ ᐃᓄᐃᑦ ᐱᖅᑯᓯᕆᔭᖏᓐᓄᑦ (ᓴᕕᑲᑖᖅ) 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐃᖅᑲᖅᑐᐃᔪᓕᕆᔨᒃᑯᑦ ᒥᓂᔅᑕᖓᓐᓄᑦ ᐃᓕᑕᖅᓯᓂᐅᔪᖅ 

ᐃᓄᑦᑐᑦ ᐅᖃᕈᓐᓇᖅᑐᓂᒃ ᐸᓖᓯᓂᒃ, ᐊᓕᐊᓇᐃᑦ ᐃᓄᑦᑎᑐᑦ ᐅᖃᕈᓐᓇᖅᑐᓂᒃ ᐸᓖᓯᖃᐅᕋᑦᑕ 

ᐱᒃᑲᓐᓂᕈᒥᓇᕋᓗᐊᖅᖢᓂ.  

 

ᐅᔾᔨᕆᖅᑲᐅᒐᒃᑯ ᒥᓂᔅᑕᐅᑉ ᐅᖃᐅᓯᑦᓴᖏᓐᓂ. ᑖᓇ ᐊᓪᓕᖅᐹᖅ ᒪᑉᐱᒐᐅᑉ ᑭᖑᓪᓕᖅᐹᖓᓐᓂ. ᐅᖃᖅᑏ, ᐃᓄᒃᑐᑦ 

ᐅᖃᐅᓯᑐᐃᓐᓇᐅᙱᒻᒪᑦ, ᑐᙵᕕᐅᒻᒪᑦ ᐃᓄᐃᑦ ᑭᓇᐅᓂᕐᒥᓂᒃ. ᒥᓂᔅᑕᐅᔪᖅ ᐅᖃᕌᖓᑦ ᑕᐃᓐᓇ ᐃᒫᒃ ᒐᕙᒪᑯᑦ 

ᐊᑐᐊᒐᖏᑦ ᑭᐳᑦᓯᒍᓐᓇᙱᒻᒪᑕ ᒐᕙᒪᒃᑯᑦ ᐃᓱᒪᒋᔭᖓᓂ ᓴᖅᑮᒻᒪᑦ.  

 

(ᑐᓵᔨᑎᒎᕈᓐᓃᖅᑐᖅ) ᑖᒃᑯᐊ ᐃᓄᐃᑦ ᐃᓅᔫᒐᓗᐃᑦ ᐃᓄᒃᑐᑦ ᐅᖃᕐᓂᖅ ᐊᔪᖅᑐᑦ, ᐃᓅᒍᓐᓃᖃᕐᒪᑕ ᑖᓐᓇᒎᖅ 

ᐃᓄᓐᓂᑦ ᐅᖃᕐᓂᖅ ᑐᙵᕕᐅᒻᒪᑦ ᐃᓅᓂᕐᒥᒃ. (ᑐᓵᔨᑎᒎᓕᖅᑐᖅ) ᐅᖃᖅᑏ, ᐊᐱᕆᔪᒪᓪᓗᒍ ᐅᖃᐅᓯᓕᕆᓂᕐᒧᑦ 

ᒥᓂᔅᑕᐅᔪᖅ ᐊᖏᖃᑎᖃᕐᒪᖔᖅ ᒥᓂᔅᑕᐅᑉ ᐅᖃᐅᓯᕆᖅᑲᐅᔭᖓᓂ, ᐃᓄᐃᑦ ᐅᖃᕈᓐᓇᙱᑦᑐᑦ 

ᐃᓅᙱᓂᖅᓴᐅᓂᖏᓐᓂᒃ ᐃᓄᒃᑎᑐᑦ ᐅᖃᕈᓐᓇᖅᑐᑦ ᓴᓂᐊᓂ ᑭᓇᐅᓂᕐᒥᓄᑦ ᐃᓄᒃᑎᑑᕈᓐᓇᕐᓂᖅ 

ᑕᑯᑎᑦᓯᒍᑎᐅᒻᒪᙴᖅ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᓕᕆᓂᕐᒧᑦ ᒥᓂᔅᑕᖓ, ᑕᕝᕙᓃᙱᒻᒪᑦ. ᒥᓂᔅᑕᑉ, ᓯᕗᓕᖅᑎᐅᑉ 

ᑐᖏᓕᖓ ᑭᐅᒍᓐᓇᖅᐸ? ᒥᔅ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᐊᐱᖅᑯᑎᒋᒻᒪᒍ ᑖᓐᓇ. 

ᑕᑯᒍᓐᓇᑐᑦᓴᐅᕗᑎᑦ ᖃᓄᖅ ᑭᓱᒥᒃ ᑐᑭᓕᐅᕆᒋᐊᒥᒃ ᑐᓴᖅᑕᑎᓐᓂᓪᓗ ᐅᖃᐅᓯᖅ ᑭᓇᐅᓂᑦᑎᓐᓄᑦ ᑎᒍᒥᐊᕋᑉᑎᒍᑦ. 

ᑭᓇᐅᓂᑦᑎᓐᓂ ᖃᐅᔨᒪᔾᔪᑎᒋᓪᓗᑎᒍ ᐅᖃᐅᓯᕗᑦ ᓯᓚᕐᔪᐊᒥ ᑕᐅᑐᓐᓂᑎᓐᓂ ᐅᑉᐱᕆᔭᑦᑎᓂᓪᓗ 

ᓯᕗᓕᖅᑎᓐᓃᙶᕐᒪᑦ.  



ᐊᐃᑉᐱᖅ ᔫᓂ 3, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᕙᖓ ᐅᖃᐅᓯᖓᓐᓂᒃ ᐃᓕᓐᓂᐊᖅᑐᓂ ᐅᐱᒍᓱᓪᓚᕆᓲᖑᒐᒪ ᐅᖃᐅᓯᖅᑎᓐᓂ ᐅᖃᕈᓐᓇᖅᓯᔪᓂᑦ. 

ᖁᔭᓐᓇᒦᖅᐸᒃᑲ ᐃᓕᓴᐃᔩᑦ ᐃᓕᓐᓂᐊᑎᑦᓯᕙᑦᑐᑦ ᐅᖃᐅᓯᑦᑎᓐᓂ. ᐅᕙᓐᓄᓪᓗ ᐃᑉᐱᓐᓂᐊᒍᑎᒋᒻᒪᕆᖃᑉᑕᕋᒃᑯ. 

ᐃᒫᒃ ᐅᕙᒍᑦ ᐊᔪᓚᐅᕐᒥᒐᑦᑕ ᓄᓇᕗᑦ ᐃᓚᖓᓂ ᐅᖃᐅᓯᑦᑎᓐᓂ ᑎᒍᒥᐊᓗᐊᕈᓐᓃᖅᓯᒪᓂᕗᑦ. ᑖᒻᓇ 

ᐃᑉᐱᓐᓂᐊᓂᑐᐃᓐᓇᓂᑦᑎᓐᓂ ᐱᖁᙱᑕᕋᓗᐊᕋ ᑭᓯᐊᓂ ᐊᑦᑐᐊᓂᖃᕐᒪᑦ ᐃᑉᐱᓐᓂᐊᓐᓂᑎᓐᓄᑦ.  

 

ᐅᖃᖅᖢᒍ ᐅᖃᐅᓯᕆᖅᑲᐅᔭᕐᓄᑦ ᐅᖃᖅᑏ, ᐅᐱᒋᒍᓐᓇᕋᑉᑎᒍᑦ ᑭᓇᐅᓂᕗᑦ ᓄᓇᖃᖅᑳᖅᑑᓂᑦᑎᓐᓂᒃ ᐃᓄᒃᑎᒍᑦ 

ᐊᑦᑐᐊᕈᑎᒋᒐᑦᑎᒍᑦ ᐃᓄᖁᑎᑦᑎᓐᓂ ᐃᓕᖅᑯᓯᑦᑎᓂᓪᓗ. ᐅᖃᖅᑏ, ᑖᓐᓇ ᐊᐱᖅᑯᑎᐅᔪᖅ ᑐᓴᕈᑎᒋᓗᒍ 

ᐱᓂᐊᕋᒃᑯ. ᐊᐱᖅᑯᑎ ᑐᓴᕈᑎᐅᓂᕋᖅᑕᐅᕗᖅ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᐅᖅᑯᕐᒥᐅᓄᑦ, ᒥᔅ ᕿᓕᖅᑎ. 

 

ᐊᐱᖅᑯᑦ 1327 - 6(2): ᑎᕆᒐᓂᐊᑦ ᒥᑭᒋᐊᖅᑕᐅᔾᔪᓯᖏᓄᑦ ᐃᓕᓐᓂᐊᕈᑎᒃᓴᖅ (ᕿᓕᖅᑎ) 

 

ᕿᓕᖅᑎ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᐱᖅᑯᑎᖃᕈᒪᔪᖓ ᑐᕌᖓᔪᖅ ᑖᓐᓇ ᐊᐱᖅᑯᑎᒐ ᒥᓂᔅᑕ 

ᐊᕙᑎᓕᕆᔨᒃᑯᓐᓄᑦ ᐱᔾᔪᑎᖃᖅᑐᖅ ᐅᖃᐅᓯᕆᓚᐅᖅᑕᖓᓂᒃ ᐅᓪᓗᑐᐃᓐᓇᐅᑎᓪᓗᒍ ᐱᓇᓱᐊᕈᓯᕆᓚᐅᖅᑕᑎᓐᓂ. 

ᐅᖃᖅᑎᑦᑎᔩ, ᖁᕕᐊᓱᓚᐅᖅᑐᖓ ᑐᓴᕋᒪ ᒥᓂᔅᑕ ᐅᖃᖅᑎᓗ ᐱᓕᕆᕕᖓᑕ ᐃᖅᑲᓇᐃᔮᖃᓐᓂᕆᔭᖓᓂ 

ᓴᓇᓪᓗᑎᒃ ᑎᕆᒐᓂᐊᕐᓂᑦ, ᑎᕆᒐᓂᐊᕐᓂᐅᓂᕐᒧᑦ ᒥᑭᒋᐊᓄᑦ ᐊᔪᕈᓐᓇᖅᓯᓂᕐᒧᑦ ᐃᓕᓐᓂᐊᕈᑎᔅᓴᐅᓂᐊᖅᑐᓂᒃ 

ᓄᓇᕗᒻᒥᐅᓄᑦ.  

 

ᐅᖃᖅᑏ, ᑕᒪᒃᑯᐊ ᒥᑭᒋᐊᕐᓂᐊᖃᖅᑕᕐᓂᕐᒧᑦ ᐊᔪᕈᓐᓃᓂᖅᓴᑦ, ᐊᔪᕈᓐᓃᖅᓴᓂᖅ ᐱᒻᒪᕆᐊᓘᒻᒪᑦ 

ᐃᓕᓴᐃᔾᔪᑕᐅᖃᑦᑕᕆᐊᖃᖅᑐᓂ ᓄᑲᖅᑎᓄᑦ ᐊᒻᒪᓗ ᐱᓕᕆᒐᓱᐊᕆᐊᖃᖅᑐᑕ ᖃᓄᓕᒫᖅ ᐃᑲᔪᖅᑕᐅᖁᓪᓗᒋᑦ 

ᐊᖑᓇᓱᑦᑎᐅᔪᑦ ᒥᖅᓱᖅᑎᐅᔪᓪᓗ. ᒥᓂᔅᑕ ᓇᓗᓇᐃᖅᓯᔪᓐᓇᖅᐸ ᖃᓄᑎᒋ ᐱᓕᕆᕕᖓᑕ ᐱᓕᕆᓂᕆᔭᖓ 

ᑕᒪᑐᒧᖓ ᓄᑖᖑᔪᒧᑦ ᐃᓕᓴᐃᔾᔪᑕᐅᓂᐊᕐᒥᒻᒪᖔᑕ ᒪᒃᑯᑦᑐᓄᑦ ᐃᓕᓐᓂᐊᖅᑎᐅᔪᓄᑦ ᐃᓕᓐᓂᐊᕕᒻᒥ? ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᕙᑎᓕᕆᓂᕐᒧᑦ ᒥᓂᔅᑕ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᖁᔭᓐᓇᒦᒃ ᐊᐱᕆᔪᖃᖅᑲᓂᕐᒪᑦ ᑕᒪᓐᓇ 

ᑎᕆᒐᓂᐊᕋᓱᓐᓂᖅ ᒥᑭᒋᐊᕐᓂᐊᕐᓂᒃᑯᑦ. ᓴᖅᑭᑉᐸᓪᓕᐊᒐᑦᑎᒍ ᐊᕙᑎᓕᕆᔨᒃᑯᓐᓂ ᐊᒻᒪᓗ ᐅᖃᖅᑎ ᑖᒃᑯᐊ 

ᐱᓕᒻᒪᑦᓴᕈᑎᒃᓴᐅᓂᐊᖅᑎᓪᓗᒋᑦ ᐃᓚᖓᒍᑦ ᑖᓐᓇ ᐃᓕᓐᓂᐊᕈᑎᒃᓴᐅᖁᓪᓗᒍᑦᑕᐅ ᐃᓕᓐᓂᐊᕕᓐᓂ 

ᐊᕕᑦᑐᖅᓯᒪᓂᖃᐅᖅᑐᑦ ᐃᓕᓐᓂᐊᕋᒃᓴᐅᔪᓂᒃ ᑕᐃᑰᓇᑦᑕᐅᖅ ᓴᖅᑮᓯᒪᒻᒥᒐᑦᑕ ᖁᑦᑎᓂᖅᐹᓂ ᐃᓕᓐᓂᐊᕐᕕᓂ 

ᐃᓕᓐᓂᐊᖅᑕᐅᒍᓐᓇᕐᓂᐊᖁᓪᓗᒋᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅ ᕿᓕᖅᑎ. 

 

ᕿᓕᖅᑎ: ᖁᔭᓐᓇᒦᒃ, ᐅᖃᖅᑏ. ᐄ’, ᑕᒪᓐᓇ ᑐᓴᕈᒥᓇᕋᔭᕐᒥᔪᖅ ᓇᓕᐊᓐᓂ ᐅᕝᕙᓗᑭᐊᖅ 

ᐸᕐᓇᑕᐅᕙᓪᓕᐊᓂᖓᓄᑦ ᓇᓕᐊᓐᓂ ᐃᓕᓐᓂᐊᕕᓐᓂ ᐊᑐᕆᐊᓕᑎᑕᐅᒐᔭᖅᑕᕐᒪᖔᖅ? ᐅᖃᖅᑏ, ᖃᐅᔨᒪᒐᑦᑕ 

ᐃᓄᐃᑦ ᐊᖑᓇᓱᑦᑏᑦ ᐋᓐᓂᖅᑕᐅᖃᑦᑕᖅᓯᒪᒻᒪᑕ ᓱᓕᙱᑦᑐᓄᑦ ᑐᑭᓯᐅᒪᔾᔪᑎᓄᑦ ᓯᐊᒻᒪᖅᑕᐅᕙᑦᑐᓄᑦ 

ᐊᖑᓇᓱᖁᔨᙱᑦᑐᓄᑦ.  

 

ᐊᐅᓚᔾᔭᐃᒍᑎᐅᔪᕗᑦ ᖃᓪᓗᓈᓂ ᐊᒻᒪᓗ ᐊᓯᖏᓐᓂ ᓄᓇᓕᕐᔪᐊᓂ, ᓄᓇᕗᒻᒥ, ᓄᓇᕐᔪᐊᒥ. ᐃᓕᖅᑯᓯᕐᒥᒃ ᒪᓕᑦᑐᑕ 

ᐊᖑᓇᓱᓐᓂᕗᑦ ᓇᓪᓕᓵᖅᑎᑦᑎᖃᑦᑕᙱᒻᒪᑕ ᓂᕐᔪᑎᓂᑦ ᐃᑉᐱᒍᓱᑦᑎᐊᕐᓂᐅᖃᑦᑕᕐᒪᓪᓕ ᓂᕐᔪᑎᓂᒃ.  

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᖃᓄᐃᑦᑐᓂᒃ ᒐᕙᒪᒃᑯᓐᓂ ᐱᓕᕆᐊᖃᕐᒪᖔᑕ ᓴᖅᑭᔮᖅᑎᑦᑎᒐᓱᓪᓗᑎᑦ 

ᐊᑐᖅᐸᑦᑕᑦᑎᓐᓂ ᓄᖑᑎᑦᑎᒐᓱᐊᕐᓇᑎᑦ ᐊᒥᖁᑎᑖᖅᐸᒃᑲᑦᑕ ᓂᐅᕕᐊᔅᓴᖃᕐᓗᑕᓗ ᓄᓇᕐᔪᐊᓕᒫᒥ ᓂᐅᕕᓯᐅᓄᑦ? 



ᐊᐃᑉᐱᖅ ᔫᓂ 3, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᒻᒪᓗ ᖁᕝᕙᕆᐊᖅᑕᐅᓗᑎᑦ ᐊᖑᓇᓱᑦᑎᖁᑎᑦᑕ ᑎᒍᓯᓂᕆᔪᓐᓇᐸᑦᑕᖏᑦ ᕿᓰᑦ, ᕿᓰᕋᐃᒻᒪᑕ 

ᐊᖑᓇᓱᐊᖅᑕᒥᓂᕐᒥᓂᒃ ᐱᓯᒪᔭᕐᒥᓂᒃ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐊᕙᑎᓕᕆᓂᕐᒧᑦ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᐅᖃᖅᑏ, ᑖᓐᓇ ᐆᑦᑑᑎᒋᓗᒍ ᓴᖅᑭᐸᓪᓕᐊᔭᕗᑦ 

ᑎᕆᒐᓂᐊᒐᓱᒍᑎᑦᓴᓂᑦ ᓇᓗᓇᐃᖅᐸᓪᓕᐊᓂᐊᕋᑦᑕ ᓇᓪᓕᐊᓐᓂ ᓄᓇᓕᓐᓂ ᐱᓕᕆᓂᐊᕐᒪᖔᑦᑕ ᐊᒻᒪ ᑖᒃᑯᐊᓗ 

ᐃᓕᓐᓂᐊᕐᕕᓐᓂ, ᐃᓕᓐᓂᐊᖅᑐᓕᕆᔨᒃᑯᑦ ᐋᔩᖃᑎᒋᓂᐊᖅᑕᕗᑦᑕᐅ ᑕᒪᓐᓇ ᑲᔪᓯᓐᓂᖃᑦᑎᐊᖁᓪᓗᒍ.  

 

ᐅᖃᖅᑏ, ᑕᒪᒃᑯᐊ ᓄᓇᕗᒻᒥ ᓂᕐᔪᑎᖁᑎᑦᑕ ᑕᒪᒃᑯᐊ ᕿᓰᓪᓗ ᐊᒦᓪᓗ ᒥᖅᑯᓖᑦ ᑕᒪᒃᑯᐊ ᓇᓄᕋᐃᑦ 

ᖃᐅᔨᒪᒐᑦᑎᒍᑦ ᐃᓅᓪᓗᑕ ᐱᐅᓂᖅᐹᖑᒋᐊᖏᖕᓂ ᐊᓐᓄᕌᕆᔭᐅᓗᑎᓪᓘᓐᓃᑦ ᐅᕝᕙᓘᓐᓃᑦ ᒫᓐᓇᐅᔪᖅ ᓲᕐᓗᒃ 

ᐊᓐᓄᕌᕆᔭᐅᖃᑦᑕᕐᒪᑕ ᑕᒪᑯᒥᓇᑦᑎᐊᖃᑦᑕᖅᑎᓪᓗᒋᑦ ᓲᕐᓗᒃ ᐊᓐᓄᕌᓕᐊᕆᔭᐅᓯᒪᔪᑦ 

ᑕᑯᒃᓴᐅᑎᑦᑎᒍᑕᐅᖃᑦᑕᖅᓱᑎᒃ ᐅᕝᕙᓘᓐᓃᑦ ᓯᐅᒻᒥᐅᑕᓂᒃ ᑕᒪᒃᑯᐊᕈᔪᐃᑦ ᓴᖅᑭᑉᐸᓪᓕᐊᑎᓪᓗᒋᑦ 

ᐊᑐᖅᑕᐅᒪᓂᐅᓴᕙᓪᓕᐊᑐᐃᓐᓇᕐᒪᑕ.  

 

ᑲᔪᖏᖅᓴᕈᒪᔭᕗᑦ ᓄᓇᕗᒻᒥᐅᑦ ᑕᒪᒃᑯᐊ ᐊᕙᑎᑦᑎᓐᓂ ᑲᒪᑦᓯᐊᕐᓂᖃᕐᒪᑕ ᐊᒻᒪᓗ ᑕᒪᒃᑯᐊ ᓂᕐᔪᑏᑦ 

ᐊᑐᑦᓯᐊᖅᑕᐅᖁᓪᓗᒋᑦ ᑕᒪᐃᓐᓂ ᓴᐅᓂᖏᓪᓘᓐᓃᑦ ᐊᒥᖏᓪᓘᓐᓃᑦ. ᑕᒪᐃᓐᓂᓕᒫᖅ ᓂᕿᖓ ᓲᕐᓗᒃ 

ᓂᕆᖃᑦᑕᕋᑦᑎᒍᑦ ᑕᒪᐃᓐᓂᓕᒫᖅ ᐊᑐᕋᓱᐊᕈᒪᐃᓐᓇᕋᑦᑎᒍᑦ. ᑖᓇ ᐱᔾᔪᑎᓕᒃ ᐊᕙᑎᓕᕆᔨᒃᑯᑦ ᐊᒻᒪᓗ 

ᑕᐃᒪᐃᒃᑲᓐᓂᕈᒪᖃᑦᑕᕐᓂᐊᕆᓪᓗᑕ ᐊᔾᔨᒌᙱᑦᑐᓂᑦ ᐱᔾᔪᑎᖃᕐᓗᑕ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐹ ᑭᖑᓪᓕᖅᐹᕆᓗᒍ ᐊᐱᖅᑯᑎᖕᓄᑦ, ᒥᔅ ᕿᓕᖅᑎ. 

 

ᕿᓕᖅᑎ: ᖁᔭᓐᓇᒦᒃ. ᐊᒻᒪᓗ ᑕᒪᓐᓇᓗ ᑭᐅᔾᔪᑎᒋᔭᐃᑦ ᐃᓛᒃ ᐃᓚᖓ ᑐᓴᙱᑕᕋ ᑕᒪᒃᑯᐊ ᐃᓂᓪᓚᑦᑎᕆᒃᑲᓂᕐᒥᒃ 

ᒥᔅᓴᐅᑎᓯᒪᑦᑎᐊᖅᑐᓂᑦ ᐊᑭᔅᓴᖏᓐᓂᓪᓗ ᑕᒪᒃᑯᓄᖓ ᕿᓯᕐᓄᑦ ᐊᓯᖏᓐᓄᓪᓗ. ᑕᐃᒪᐃᓂᑯᖓᓄᓪᓗ ᒥᓂᔅᑕ 

ᐊᐱᕆᒋᐊᒃᑲᓐᓂᕈᒪᒐᒪ, ᖃᐅᔨᒪᒻᒪᑦ, ᒥᓂᔅᑕ ᖃᐅᔨᒪᒻᒪᑦ ᐱᓕᕆᕕᖓ ᐊᕙᑎᓕᕆᔨᒃᑯᑦ ᑲᒪᔨᐅᒻᒪᑕ. ᒐᕙᒪᒃᑯᑦ 

ᕿᓯᕐᓂᑦ ᐊᒥᕐᓂᓗ ᓂᐅᕕᖃᑦᑕᕐᓂᐅᔪᓂᒃ ᐊᑐᐊᒐᖓᓂᒃ ᐊᒻᒪᓗ ᐱᓕᕆᕕᖓ ᓄᓇᓕᓐᓂ ᐱᔨᑦᑎᕋᖅᑎᓂᑦ 

ᖃᐅᔨᒪᓪᓗᑎᑦ ᒐᕙᒪᒃᑯᑦ ᓇᑦᑎᓕᕐᓂᕐᒧᑦ ᐊᒥᓕᕆᓂᕐᒧᓪᓗ ᐊᑐᐊᒐᖓᓂ.  

 

ᐅᖃᖅᑏ, ᑕᒪᒃᑮᒃ ᑖᒃᑯᐊᒃ ᐊᑐᐊᒑᒃ ᐃᓱᓕᕝᕕᖓᓄᑦ ᑎᑭᐅᑎᔪᒻᒪᑎᒃ ᒫᑦᓯᐅᑎᓪᓗᒍ ᑕᕝᕙᓂ ᐊᕐᕌᒍᑦᑎᓐᓂ, 

ᐅᖃᖅᑏ, ᐊᐱᕆᔾᔪᑎᒋᕙᕋ ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᖃᓄᓪᓚᑦᑖᖅ ᐊᓯᔾᔩᒋᐊᖃᕐᒪᖔᑕ 

ᐃᓱᒪᔅᓴᖅᓯᐅᕈᑎᖃᕐᒪᖔᑕ ᐱᓕᕆᕕᖓᑕ ᐊᑐᐊᒐᖏᓐᓂ? ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐊᕙᑎᓕᕆᓂᕐᒧᑦ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᑖᒃᑯᐊ ᐊᕙᑎᓕᕆᔨᒃᑯᑦ ᐊᒻᒪᓗ ᕿᓰᑦ ᐊᒦᓪᓗ 

ᐱᓕᕆᐊᕆᔭᐅᖃᑦᑕᕐᒪᑕᐃᓛᒃ ᐊᒻᒪᓗ ᐱᐅᑎᒋᓂᕆᔭᖓ ᖃᐅᔨᓴᖅᑕᐅᖃᑦᑕᖅᑎᓪᓗᒍ 

ᑮᓇᐅᔭᓕᐅᕋᓱᐊᖃᑦᑕᕐᒥᑎᓪᓗᒍ ᑖᒃᑯᐊ ᓄᓇᓕᓐᓂ ᐱᔨᑦᓯᖅᑐᓕᕆᔩᑦ ᐱᓕᕆᖃᑎᒋᖃᑦᑕᕐᓂᐊᕐᒥᔭᕗᑦᑕᐅ ᑕᒪᓐᓇ 

ᐱᔾᔪᑎᒋᓪᓗᒍ.  

 

ᑭᓯᓂᐊᓂᑦᑕᐅᖅ ᑖᒃᑯᐊ ᐊᑐᐊᒑᒃ ᑕᐃᒫᒃ, ᕿᒥᕐᕈᓂᖃᖃᑦᑕᕋᑦᑕ ᖃᑯᑎᒃᑰᒐᓗᐊᖅ, ᐊᑐᐊᒐᖁᑎᕗᑦ 

ᓄᑕᐅᙱᓗᐊᓕᖅᑎᓪᓗᒋᑦ ᑕᐃᒫᔅᓴᐃᓐᓇᖅᑕᐅ ᑖᓐᓇ ᐱᐅᓂᖃᕐᓂᐊᕐᒥᔪᖅ. ᑖᒃᑯᐊ ᓄᓇᓕᓐᓂ ᐱᔨᑦᓯᖅᑏᑦ ᖃᓄᖅ 

ᕿᓯᓪᓘᓐᓂᑦ ᐊᒦᓪᓘᓐᓃᑦ ᑮᓇᐅᔭᓕᐅᕈᑕᐅᓇᓱᓐᓂᐊᕐᒪᖔᖅ ᐅᕝᕙᓘᓐᓃᑦ ᐊᕙᑎᓕᕆᔨᒃᑯᓐᓂ 

ᓂᐅᕕᖅᑎᐅᖃᑦᑕᑎᓪᓗᑕ ᐊᖑᓇᓱᑦᑎᓂᒃ.  

 

ᑖᓐᓇ ᐊᐅᓚᓂᖃᑦᓯᐊᑲᓐᓂᕈᓐᓇᕐᒪᖔᖅ ᕿᒥᕐᕈᓂᐊᖅᑕᕗᑦ ᐊᒻᒪᓗ ᑖᒃᑯᐊ ᐊᔾᔨᒌᙱᑦᑐᐃᑦ 

ᓴᖅᑭᑉᐸᓪᓕᐊᓂᐊᖅᑐᖅ ᑖᓐᓇ ᐊᑐᐊᒐᖅ ᓄᑖᕈᕆᐊᖅᑎᓪᓗᒍ. ᖁᔭᓐᓇᒦᒃ, ᐅᖃᖅᑏ. 

 



ᐊᐃᑉᐱᖅ ᔫᓂ 3, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᖁᕐᓗᖅᑑᕐᒧᑦ, ᒥᔅᑕ ᐊᓇᕕᓗᒃ. 

 

ᐊᐱᖅᑯᑦ 1328 - 6(2): ᓄᑖᖅ ᒥᑦᑕᕐᕕᑦᑕ ᐅᑕᖅᑭᕕᒋᔭᖓ (ᐊᓇᕕᓗᒃ) 

 

ᐊᓇᕕᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᕆᔪᒪᓪᓗᒍ ᐃᖏᕐᕋᔪᓕᕆᓂᕐᒧᑦ ᓴᓇᔪᓕᕆᓂᕐᒧᑦ ᓄᓇᕗᒥ. 

ᐱᔾᔪᑎᖃᖅᐳᖓ ᑖᓐᓇ ᐅᑕᖅᑭᕕᐅᓂᐊᓕᖅᑐᖅ ᖁᕐᓗᖅᑑᕐᒥ ᐱᐊᓂᒃᑕᐅᔪᒫᕐᓂᐊᖅᓯᒪᔫᒐᓗᐊᖅ. ᐊᐱᖅᑯᑎᒐ 

ᖃᖓᓪᓚᑦᑖᒃᑯᑦ ᐊᑐᖅᑕᐅᓕᕈᒪᒻᒪᖔᖅ? ᑖᓐᓇ ᓯᕗᓪᓕᖅᐹᖅ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐃᖏᕐᕋᔪᓕᕆᓂᕐᒧᑦ ᓴᓇᔪᓕᕆᓂᕐᒧᑦ, ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ’, ᐊᐱᖅᑯᑎᒋᔮᓄᑦ ᐱᓕᕆᕝᕕᕗᑦ 

ᓂᕆᐅᑉᐳᒍᑦ ᒪᑐᐃᕈᒫᕐᓂᕆᔭᑦᑎᓐᓂ ᖁᕐᓗᖅᑑᑉ ᒥᑦᑕᕐᕕᐅᑉ ᐅᑕᖅᑭᕕᖓᑕ ᑕᖅᑭᑎᓐᓂ. ᐅᓪᓗᓪᓚᑦᑖᖓ 

ᐱᓯᒪᙱᑕᕋᓗᐊᕋ ᑕᕝᕙᓂ ᑕᖅᑭᒥᐅᒐᓗᐊᖅ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ) ᖁᔭᓐᓇᒦᒃ. ᓯᕗᓪᓕᖅᐹᒧᑦ ᐃᓚᒋᐊᕈᑎᖕᓄᑦ, ᒥᔅᑕ ᐊᓇᕕᓗᒃ. 

 

ᐊᓇᕕᓗᒃ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ ᖁᔭᓐᓇᒦᓪᓗ ᑭᐅᒻᒪᑦ. ᐊᐱᕆᔪᒪᓪᓗᒍᓗ ᒥᓂᔅᑕ ᖃᐅᔨᒪᒻᒪᖔᖅ 

ᐃᖅᑲᓇᐃᔮᒃᓴᓂᑦ ᐱᑕᖃᓛᕐᒪᖔᖅ ᐱᙳᖅᑎᑕᐅᔪᖃᓛᕐᒪᖔᓪᓘᓐᓃᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᕙᑎᓕᕆᓂᕐᒧᑦ ᓴᓇᔪᓕᕆᓂᕐᒧᑦ ᒥᓂᔅᑕ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐋᒡᒐ ᒫᓐᓇ −ᙱᑕᐃᓐᓇᖅᐳᖓ. ᐅᖃᖅᑏ, 

ᓄᑖᖅ ᒥᑦᑕᕐᕕᒃ ᐅᑕᖅᑭᕕᖏᑦ ᐊᖏᓪᓕᒋᐊᕆᖃᑦᑕᖅᓯᒪᓕᕐᒪᑕ ᓂᕈᑐᓂᖏᑦ ᑖᒃᑯᐊᓗ ᑲᒪᕙᑦᑐᑦ 

ᐊᐅᓚᑕᐅᓂᖏᑕᓗ ᑕᒪᒃᑯᐊ ᓱᖁᓯᔾᔮᖅᑐᑦ. ᑲᔪᓰᓐᓇᕐᓂᐊᖅᓱᑕᓗ ᕿᒥᕐᕈᐃᓐᓇᖅᐸᓪᓗᑎᒍᑦ 

ᐃᖅᑲᓇᐃᔭᖅᑎᖃᒃᑲᓐᓂᕆᐊᖃᕐᓂᐊᕐᒪᖔᑕ ᑖᒃᑯᓇᓂ ᒥᑦᑕᕐᕕᓐᓄᑦ ᐅᑕᖅᑭᕕᐅᓕᖅᑐᓂᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐹ ᑭᖑᓪᓕᖅᐹᕆᓗᒍ ᐊᐱᖅᑯᑎᖕᓄᑦ, ᒥᔅᑕ ᐊᓇᕕᓗᒃ. 

 

ᐊᓇᕕᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓇ ᓄᑖᖅ ᐅᑕᖅᑭᕕᔅᓴᖅ ᐊᑐᓕᑕᐃᓐᓇᕈᒫᕐᓂᖓ 

ᐊᐅᔭᐅᓂᐊᖅᑐᖅ. ᐊᐱᕆᔪᒪᓪᓗᒍ ᒥᓂᔅᑕ ᖃᖓᒃᑯᒃᑭᐊᖅ ᒪᑐᐃᕐᓂᖃᕋᔭᕐᒪᖔᑕ ᓇᓪᓕᐅᓂᖅᓯᐅᕈᑎᒋᓗᒍ 

ᐊᐅᔭᐅᓂᐊᖅᑐᖅ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑑᓴᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐃᖏᕐᕋᔪᓕᕆᓂᕐᒧᑦ ᓴᓇᔪᓕᕆᓂᕐᒧᑦ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᑕᐅᑐᒃᑲᓗᐊᖅᐳᒍᑦ ᐊᒻᒪᓗ 

ᐊᓯᖏᑦᑕᐅ ᓄᑖᑦ ᐅᑕᖅᑭᕖᑦ ᐱᐊᓂᒃᑕᐅᓵᖅᓯᒪᔪᑦ ᑕᐅᑐᒻᒥᒐᑉᑎᒍ ᑕᕝᕙᓂᖃᐃ ᔫᓂ 16−ᒥ ᑕᐅᑐᙵᖅᐳᑦ 

ᓇᓕᖏᑦ ᓄᓇᓖᑦ ᐅᕐᓂᒍᑎᒐᔭᕐᓗᑎᒍᑦ ᓲᕐᓗᒃ ᖁᕐᓗᖅᑑᖅ, ᓇᐅᔮᑦ, ᑎᑭᕋᕐᔪᐊᖅ ᐊᓯᖏᓪᓘᒐᓗᐊᖅ. ᐅᖃᖅᑏ, 

ᑕᕝᕘᓇ ᑖᓐᓇ ᒪᓕᒐᓕᐅᖅᑎᐅᖃᑎᒐ ᑐᓴᐅᒪᑏᓐᓇᕐᓂᐊᖅᐸᕋ ᐅᓪᓗᓪᓚᑦᑖᖏᓐᓄᑦ ᖃᓄᐃᓕᐅᕋᔭᕐᓂᑎᓐᓄᑦ 

ᐅᕐᓂᒐᔭᓕᕋᔭᖅᑐᒍᑦ ᐅᓪᓗ ᖃᖓᒃᑯᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᐃᖃᓗᐃᑦ ᑕᓯᓗᒻᒧᑦ, ᒥᔅᑕ ᕼᐃᒃᔅ. 

 

ᐊᐱᖅᑯᑦ 1329 - 6(2): ᐱᒋᐊᕐᖓᐅᑦ ᓄᓇᕘᑉ ᓄᓇᖏᑦ ᐊᑐᖅᑕᐅᓂᒃᓴᖏᓄᑦ ᐸᕐᓇᐅᑎᖓ (ᕼᐃᒃᔅ) 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᕆᔪᒪᓪᓗᒍ ᐊᕙᑎᓕᕆᓂᕐᒧᑦ ᒥᓂᔅᑕᐅᔪᖅ. ᓄᓇᕗᒻᒥ ᓄᓇᒥ 

ᐊᑐᕐᓂᕐᒧᑦ ᐸᕐᓇᐅᑎᒨᓕᖓᔪᖅ. ᓄᓇᕗᒻᒥ ᓄᓇᒥ ᐸᕐᓇᐅᑎ ᒪᓕᒋᐊᖃᕐᒪᑦ ᒪᓕᒐᖅᑎᒍᑦ ᓄᓇᒥ ᐊᖏᕈᑎᑎᒍᑦ 

ᕿᓚᒥᒃᑯᑦ ᐊᑯᓐᓂᒃᑯᑦ ᐱᕙᓪᓕᐊᓂᐅᒐᔭᖅᑐᓂᒃ ᓄᓇᑖᕈᑎᐅᓯᒪᔪᓂᒃ ᓄᓇᕗᒻᒥ. ᑲᔪᓯᒍᑎᐅᑦᓴᐃᓐᓇᕈᓐᓇᖅᑐᓂᑦ 

ᐊᕙᑎᑦᑎᓐᓂ ᐱᕙᓪᓕᐊᒍᑎᑦᓴᐅᔪᓂᓪᓗ. ᒐᕙᒪᒃᑯᑦ ᐅᖃᐅᓯᖏᓐᓂ ᔫᓂ 2023−ᒥ ᐅᖃᓚᐅᖅᓯᒪᒻᒪᑕ: 

“ᐱᒻᒪᕆᐅᓂᖓ ᕿᒥᕐᕈᔭᐅᓂᖓᑕ ᐸᕐᓇᐅᑎᐅᑉ ᑕᖅᑭᓂᑦ ᐊᒡᒋᖅᑐᓂᒃ ᐱᔭᐅᓂᐊᖅᑐᖅ 

ᐱᓕᕆᖃᑎᖃᖅᐸᓪᓕᐊᑎᓪᓗᒋᑦ ᓴᐳᔾᔨᓂᐊᕋᓗᐊᕐᒪᖔᑦ ᐱᕙᓪᓕᐊᒍᑕᐅᑦᓯᐊᕐᓂᐊᕐᒪᖔᓪᓗ ᐃᓄᓐᓂ ᓄᓇᕗᒻᒥ.”  

 

ᒫᑦᓯᒥ ᐊᐱᖅᓱᑦᓯᐊᑐᐃᓐᓇᐃᓐᓇᔪᒐᓗᐊᖅᐳᖓ ᒥᓂᔅᑕᐅᔪᖅ ᓱᒻᒪᑦ ᑭᐅᒍᓐᓇᑦᓯᐊᙱᒻᒪᖔᖅ ᐊᑯᓂᐅᓗᐊᖑᔪᖅ 

ᑭᖑᕙᕆᐊᖅᑕᐅᓯᒪᓂᖓ ᐸᕐᓇᐅᑎ ᐱᓪᓗᒍ. ᑕᐃᑦᓱᒪᓂ ᑭᐅᔪᒻᒪᑦ ᒥᓂᔅᑕ ᐱᓕᕆᐊᕆᑦᓴᐃᓐᓇᖅᑕᖓᒡᒎᖅ ᐊᒻᒪ 

ᑖᒃᑯᓇᙵᑦ ᑎᒥᐅᔪᓂᑦ ᑲᑎᖃᑎᖃᕈᒫᓐᓂᐊᖅᓯᒪᓪᓗᑎᑦ ᑕᖅᑭᐅᔪᒥ ᑕᐃᑲᓂ ᐅᓪᓗᖅᓯᐅᑏᑦ ᒪᓕᓪᓗᒋᑦ. ᑕᖅᑮᑦ 

ᐱᖓᓱᑦ ᐊᓂᒍᖅᓯᒪᓕᖅᐳᑦ ᐅᖃᖅᑏ.  

 

ᐅᖃᖅᑏ, ᑭᓱᑉᓚᑦᑖᑦ ᐃᓛᒃ ᐅᖃᒃᑲᓂᕐᓗᒍ ᑭᐅᓂᕆᓚᐅᖅᑕᖓ. ᑭᓱᓪᓚᑦᑖᑦ ᑭᐅᒍᑎᒋᔪᒫᖅᑕᒃᑲ 

ᒪᓕᒐᓕᐅᖅᑎᐅᖃᑎᓐᓄᑦ ᐊᖏᕈᑎᐅᒍᓐᓇᖅᓯᓯᒪᔪᑦ. ᐅᐱᕐᖔᖅ ᐱᕕᖃᑦᓯᐊᓚᐅᖅᐳᒍᑦ ᑲᑎᒪᔾᔪᑎᑦᑎᓐᓂ 

ᑐᓴᖅᑎᑕᐅᔪᓐᓇᓕᕐᓗᑕ ᓈᒻᒫᓂᑦᑐᓂᒃ. ᐊᐱᕆᓕᕐᓚᖓ ᖃᖓ ᑐᑭᓯᑐᐃᓐᓇᓛᕋᓗᐊᖅᐱᑕ ᐅᓪᓗᖅᓯᐅᑎᑦᓴᖓᓂ 

ᓄᓇᕗᒻᒥ ᓄᓇᒧᑦ ᐸᕐᓇᐅᑎ ᐊᖏᖅᑕᐅᓂᒃᓴᖓ ᐋᒡᒑᖅᑕᐅᓂᑦᓴᖓᓘᓐᓃᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᕙᑎᓕᕆᓂᕐᒧᑦ ᒥᓂᔅᑕ, ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᖁᔭᓐᓇᒦᖅᖢᒍ. ᑖᓐᓇ ᒪᓕᒐᓕᐅᖅᑎ 

ᐅᑕᖅᑭᙳᕐᓂᖓᓗ ᐃᑉᐱᒋᓪᓗᒍ. ᐱᓕᕆᕕᑉᐳᑦ ᐅᐸᓗᖓᐃᔭᖅᐸᓪᓕᐊᓕᖅᑐᑦ ᖃᖓ ᐃᓱᒪᓕᐅᕈᑎᒋᔭᐅᓂᐊᕐᒪᖔᖅ. 

ᐊᒻᒪᓗ ᐅᖃᖅᑏ, ᐅᖃᓚᐅᖅᓯᒪᒐᒪ ᑖᓐᓇ ᑐᓴᒐᓛᕐᓂᐊᕐᓂᕋᖅᑐᒍ ᓯᕗᕐᖓᕐᓂ ᐊᒻᒪᓗ ᑕᒪᒃᑯᐊ ᐱᑐᐃᓐᓇᐅᖏᒻᒪᑕ 

ᐃᖅᑲᓇᐃᔮᕆᖃᑦᑕᕆᐊᖃᖅᑕᕗᑦ ᐊᒃᓱᕉᑎᒋᔭᕆᐊᖃᖅᖢᑎᒃᑯᓪᓗ.  

 

ᐄ’, ᑕᒪᒃᑯᐊ ᐊᑦᑐᖅᑕᐅᓯᒪᔪᑦ ᐃᑉᐱᒋᑦᑎᐊᕋᓱᑦᑕᕗᑦ ᒪᑯᐊᓗ ᖃᐅᔨᓴᐃᑎᓪᓗᒋᑦ ᑭᓱᓂᒃ ᓇᓗᓇᐃᖅᓯᔭᕌᖓᑦᑕ 

ᐊᒃᓱᐊᓗᒃ ᑲᑦᑑᒥᐅᑎᒋᖃᑦᑕᕋᑦᑎᒃᑯᑦ. ᑕᐃᒪ ᑭᓯᐊᓂ ᑕᒪᒃᑯᐊ ᐃᓱᒪᖅᓴᖅᓯᐅᕈᑎᒋᕙᓪᓕᐊᔭᕗᑦ ᒫᓐᓇᐅᔪᖅ. ᐊᒻᒪᓗ 

ᐃᓗᓕᑯᓘᔭᖃᐅᕐᒥᑎᓪᓗᒋᑦ ᐊᒃᓱᕈᑎᒋᓪᓗᑎᒃᑯᑦ ᐱᓕᕆᔭᕗᑦ. ᐊᒻᒪᓗ ᑐᓴᒐᒃᓴᑦᑕᖃᓕᖅᐸᑦ ᐊᑐᐃᓐᓇᐅᓕᖅᐸᑕᓗ 

ᒪᓕᒐᓕᐅᖅᑎᐅᖃᑎᒃᑲ ᖃᐅᔨᒃᑲᓛᖅᐸᒃᑲ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᕼᐃᒃᔅ. 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐊᒻᒪᓗ ᖃᐅᔨᒪᓪᓗᖓ ᑕᒪᒃᑯᐊ ᐱᔭᕆᓂᙱᑦᑐᑦ 

ᑲᒪᒋᔭᐅᔭᕆᐊᖃᕐᓂᖏᑦ ᑕᒪᒃᑯᐊᕈᓘᔭᐃᑦ ᖃᐅᔨᒪᓪᓗᒋᑦ ᑭᓯᐊᓂ ᐊᕐᕌᒎᓐᓄᒃ ᒪᕐᕉᓐᓄᒃ ᐊᒻᒪᓗ ᐱᖓᓱᑦ ᑕᖅᑭᓄᑦ 

ᐅᓪᓗᒥᓯᐅᑎᓂᒃ ᐱᑕᖃᓕᕌᖓᑦ ᓇᓗᓇᐃᖅᓯᖃᑦᑕᕐᓂᐊᕐᓂᕋᓚᐅᖅᓯᒪᒻᒪᑦ ᐊᒻᒪ ᐊᐱᖅᑯᑎᑕᖃᐅᕈᓘᔭᖃᖅᓯᒪᓪᓗᑎᑦ.  

 

ᐱᓇᓱᐊᕈᓯᐅᓚᐅᖅᑐᒥ ᑖᓐᓇ ᒥᓂᔅᑕ ᐅᖃᓚᐅᖅᓯᒪᒻᒪᑦ ᐃᓗᓕᑯᓘᔭᖏᓐᓂ ᐅᖃᐅᓯᖃᕈᓐᓇᙱᒃᑲᓗᐊᖅᖢᖓ 

ᐱᓕᕆᕙᓪᓕᐊᑎᓪᓗᒋᑦ ᐃᓱᒪᖅᓴᖅᓯᐅᕈᑎᒃᓴᕗᑦ ᑕᕝᕙ ᐊᒻᒪ ᒫᑦᓯᐅᓚᐅᖅᑎᓪᓗᒍ ᑖᓐᓇ ᐊᐱᖅᑯᑎᒋᒐᒃᑯ ᒥᓂᔅᑕ 

ᐅᖃᓚᐅᖅᓯᒪᔪᖅ ᐊᖏᑐᐃᓐᓇᕈᓐᓇᖏᑕᖓᒎᖅ ᐋᒃᑳᑐᐃᓐᓇᕈᓐᓇᙱᖦᖢᓂᐅᓪᓗ ᐊᖏᖅᑕᐅᓂᐊᕐᒪᖔᖅ ᑖᓐᓇ 

ᐸᕐᓇᐅᓯᐊᕆᔭᐅᓯᒪᔪᖅ.  

 

ᑭᓯᐊᓂ ᐊᑐᓕᖁᔭᓕᐊᕆᔭᐅᓯᒪᔪᑦ ᐱᓕᕆᓯᒪᔭᕗᓪᓗ ᑕᒪᑐᒪᓂ ᑕᖅᑭᒻᒥ ᒫᑦᓯ 2025−ᒥ ᑕᐃᔅᓱᒪᓂ 

ᐅᖃᓚᐅᖅᓯᒪᒻᒪᑦ ᓱᑯᑦᑎᐊᓃᓕᕐᒪᖔᖅ ᓇᓗᓇᙱᓂᖅᓴᐅᓂᐊᖅᖢᑎᑦ ᑭᓱᓂᒃ ᐱᔾᔪᑎᖃᖅᖢᑎᒃ. ᐊᑯᓂᐊᓗᒃ 

ᑕᒪᓐᓇ ᐱᓕᕆᔭᐅᓕᖅᐸᑦ ᐊᖏᖅᑕᐅᓂᐊᕐᒪᖔᖓ ᐋᒃᑳᖅᑕᐅᓂᐊᕐᒪᖔᖓᓗ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐊᕙᑎᓕᕆᔨᒃᑯᑦ ᒥᓂᔅᑕᖓ. ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐱᓕᕆᐊᕆᓯᒪᑲᓪᓚᒃᑲᑦᑎᒃᑯ ᑖᓐᓇ ᐊᒻᒪᓗ 

ᐅᖃᖅᑎ ᐊᓯᖏᓐᓂᑦᑕᐅᖅ ᐱᕙᓪᓕᐊᔪᓂᒃ ᓄᓇᕗᑦ ᒐᕙᒪᒃᑯᑦ ᐊᐅᓚᒍᓐᓇᙱᑕᖏᓐᓂᒃ ᐱᑕᖃᐅᓚᐅᕐᒪᑦ. ᑭᓯᐊᓂ 

ᑕᐃᒃᑯᐊ ᐱᑐᐃᓐᓇᐅᙱᑦᑐᓕᕆᔩᑦ ᑲᑎᒪᔨᕋᓛᑯᓗᖏᑦ ᐊᑲᕆᔭᐅᙱᑦᑐᑦ ᐊᖏᖃᑎᒌᒍᑎᒋᔭᐅᙱᑦᑐᓂᒃ 

ᑕᒪᒃᑯᓂᖓ ᐱᓕᕆᕙᓪᓕᐊᒻᒪᑕ. ᑕᐃᒪᓐᓇ ᐅᖃᐅᔾᔭᐅᓚᐅᖅᓯᒪᒐᒪ ᑕᐃᑦᓱᒪᓂ ᐊᒻᒪ ᖃᓄᖅᑑᕈᑎᒋᓂᐊᖅᑕᕗᑦ 

ᑕᒪᒃᑯᐊᖑᓚᐅᖅᓯᒪᓪᓗᑎᑦ ᑭᓱᓪᓗ ᐱᓕᕆᐊᕆᔭᐅᕙᓪᓕᐊᒻᒪᖔᖏᑦ.  

 

ᑕᒪᑐᒪᓂ ᔫᓂᒥ ᑭᓯᐊᓂ ᐃᖅᑲᓇᐃᔮᕇᓐᓇᖅᑕᕗᑦ. ᑲᒪᒌᓐᓇᕆᐊᖃᖅᑐᑎᒃᑯᓪᓗ ᐊᒻᒪᓗ ᑕᐃᒃᑯᐊ ᑲᑎᒪᔨᕋᓛᑯᓗᐃᑦ 

ᒪᓕᒐᓕᕆᔨᐅᓪᓗᑎᒃ ᑕᐃᒃᑯᓂᖓ ᕿᒥᕐᕈᓇᒃᑐᑦ. ᑕᒪᓐᓇ ᕿᒥᕐᕈᓇᓐᓂᖅ ᐱᔭᕇᖅᐸᑦ ᐊᑐᓕᖁᔭᕐᒥᒃ 

ᓴᖅᑭᖅᑐᖃᓛᖅᑐᖅ. ᑐᓴᐅᒪᑎᖅᐸᒌᖃᑦᑕᕐᓂᐊᖅᐸᓯ. ᑕᐃᒪᓐᓇ ᐅᓪᓗᒥᒧᑦ ᑎᑭᖦᖢᒍ ᐊᖏᖅᓯᒪᔪᖓ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑐᒡᓕᐊ ᑭᖑᓪᓕᖅᐹᕐᓗ, ᒥᔅᑕ ᕼᐃᒃᔅ. 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᖁᔭᓕᓪᓗᖓ ᑖᓐᓇ ᒥᓂᔅᑕᕆᔭᐅᔪᖅ ᐱᓕᕆᐊᕆᔭᐅᓯᒪᒻᒪᒡᒎᖅ. 

ᑭᓯᐊᓂᑦᑕᐅᖅ, ᐱᕕᑭᑦᑑᒐᑦᑕ. ᓄᓇᕗᑦ ᑐᙵᕕᒃᑯᑦ ᒫᓐᓇᕈᓘᓚᐅᖅᑐᖅ ᓂᕈᐊᕐᓂᖃᓚᐅᕐᒪᑕ ᑲᓇᑕᐅᑉ 

ᒐᕙᒪᒃᑯᖏᓪᓗ ᐅᕙᒎᓂᐊᓕᕆᓪᓗᑕ. ᑕᐃᒪᓐᓇ ᑭᖑᕙᕆᐊᖅᑕᐅᕙᓪᓕᐊᖏᓐᓇᕐᓂᐊᕈᓇᖅᑐᖅ 

ᐃᓱᒪᓕᐅᕈᑕᐅᔭᕆᐊᖃᕐᓂᖓ. ᐊᒻᒪᓗ ᓂᕆᐅᖦᖢᖓ ᑖᓐᓇ ᑲᒪᒋᔭᐅᓛᕐᓂᐊᕐᒪᖔᖏ ᐊᒻᒪᓗ ᓄᓇᐃᑦ 

ᐊᑐᖅᑕᐅᓂᐊᕐᓂᖏᓐᓄᑦ ᐸᕐᓇᐅᑏᑦ ᒫᑦᓯ 11−ᖑᑎᓪᓗᒍ ᐊᐱᖅᑯᑕᐅᓚᐅᖅᑐᒧᑦ ᑭᐅᓚᐅᕐᒪᑦ. ᐅᖃᖅᓯᒪᓪᓗᓂ 

ᑕᐃᒃᑯᐊ ᑐᑭᒧᐊᕈᑏᑦ 2022 ᐃᓚᒋᔭᐅᖃᑕᐅᓚᐅᖅᑐᑦ $40−ᒥᓕᐊᓐᑖᓚᖏᓐᓃᑦᑐᑦ ᑮᓇᐅᔭᑦ ᐊᒻᒪᓗ ᒪᑯᐊ 

ᒪᓕᒐᐃᑦ ᐊᓯᖏᓪᓗ.  

 

ᑖᓇᖃᐃ ᒥᓂᔅᑕ ᐅᓂᒃᑳᒐᓛᒍᓐᓇᕐᓂᐊᖅᐳᖅ ᐅᑯᐊ ᑕᐃᒃᑯᐊ ᑲᓇᑕᒥ ᓄᓇᒥᐅᑕᐃᑦ ᑐᑭᒧᐊᒍᑎᖏᑦ ᑖᒃᑯᐊᓗ 

ᐱᖓᓱᑦ ᐅᑭᐅᖅᑕᖅᑐᒥ ᒐᕙᒪᖃᕐᕖᑦ, ᓄᓇᕗᑦ ᑎᒍᓯᓯᒪᒍᓐᓇᖅᓯᓯᒪᕚᑦ $40−ᒥᓕᐊᓐ ᑮᓇᐅᔭᓂᒃ 

ᑖᒃᑯᓇᙶᖅᑐᓂᑦ? ᐊᒻᒪᓗ ᓄᓇᐃᑦ ᐊᑐᖅᑕᐅᓂᐊᕐᓂᖏᖕᓄᑦ ᐸᕐᓇᐅᑏᑦ ᑖᓇ ᑐᑭᓯᓇᓱᒃᓯᒪᒐᒃᑯ ᑖᓐᓇ ᐸᕐᓇᐅᑦ 

ᓇᓗᓇᐃᔭᐃᓯᒪᒻᒪᑦ ᖃᓄᖅ ᑕᒪᒃᑯᐊ ᒪᓕᒐᐃᑦ ᑐᖏᓕᕇᖅᖢᑎᒃ ᑲᒪᒋᔭᐅᖃᑦᑕᕆᐊᖃᕐᓂᖏᑦ? ᑕᕝᕙ ᐊᐱᖅᑯᑎᒐ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᕙᑎᓕᕆᔨᒃᑯᑦ ᒥᓂᔅᑕᖓ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓇ ᓯᕗᓪᓕᖅᐹᖅ ᐊᐱᖅᑯᑎᒋᔭᐃᑦ 

ᖃᐅᔨᒪᔭᒃᑯᑦ ᐊᒻᒪᓗ ᑐᒡᓕᐊ ᐊᐱᖅᑯᑎᒋᒻᒥᔭᖓ. ᑕᐃᒃᑯᐊ ᓄᓇᐃᑦ ᐊᑐᖅᑕᐅᓂᐊᕐᓂᖏᓐᓄᑦ ᐸᕐᓇᐅᑏᑦ ᑖᓇ 

ᐊᖅᑯᑎᒋᓇᐅᓇᔭᖅᑐᖅ ᓄᓇᒥᙶᖅᑐᑦ ᓲᕐᓗᒃ ᐱᓕᕆᐊᖃᕐᓂᐊᖅᐸᑦ ᑲᔪᓯᑎᑕᐅᓚᐅᙱᓐᓂᖓᓂᒃ 

ᓇᓗᓇᐃᖅᓯᓯᒪᔪᖅ ᐱᓕᕆᐊᖑᔪᓕᒫᑦ ᓄᓇᐃᑦ ᐊᑐᖅᑕᐅᓂᖏᓐᓄᑦ ᐸᕐᓇᐅᑎᑎᒎᖅᑐᑦ, ᑖᓐᓇ ᑭᐅᓗᒍ. ᐊᒻᒪᓗ 

ᐱᓕᕆᐊᖑᓂᐊᖅᑐᑦ ᓄᓇᒥᐅᑕᐃᑦ ᒫᓐᓇ ᕿᒥᕐᕈᓇᐃᓐᓇᕐᓂᐊᖅᑕᕗᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᖃᒪᓂ’ᑐᐊᒧᑦ ᒪᓕᒐᓕᐅᖅᑎ, ᒥᔅᑕ ᓯᒪᐃᓚᒃ. 

 

ᐊᐱᖅᑯᑦ 1330 - 6(2): ᐃᓄᐃᑦ ᐱᙳᐊᕈᓯᑐᖃᖏᑦ ᐅᒃᑑᑕᐅᓂᐊᖅᑐᑦ ᐱᙳᐊᕕᒡᔪᐊᖅᑐᑦ ᐅᓕᒻᐱᒃᓯᓂᑦ 

(ᓯᒪᐃᓚᒃ) 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓇ ᐊᐱᖅᑯᑎᒋᔪᒪᓪᓗᒍ, ᓄᓇᓕᓐᓂᑦ ᐱᔨᑦᑎᖅᑏᑦ ᒥᓂᔅᑕᖓᓐᓄᑦ. 

ᐱᓐᖑᐊᕐᓂᐅᑉ ᐃᖃᐃᔭᕐᓂᒧᓪᓗ ᑐᕋᖓᔪᑦ. ᑖᒃᑯᐊ ᐱᓕᕆᕕᖓᑎᒎᒻᒪᑦ. ᐅᑭᐊᔅᓵᖑᓚᐅᖅᑐᖅ 

ᐃᓱᒻᒥᐅᑎᔅᓴᑦᑎᐊᕚᓗᓇᓱᒋᓚᐅᖅᓯᒪᕋᔭ ᓴᖅᑭᓚᐅᖅᓯᒪᒐᒃᑯ. ᐃᓄᐃᑦ ᐱᓐᖑᐊᕐᕕᖏᑦ ᐊᑐᖅᑕᐅᖁᓪᓗᒋᑦ.  

 

ᐃᓄᐃᑦ ᐱᙳᐊᕈᓯᖏᑦ ᓄᓇᕐᔪᐊᕐᒥ ᐱᙳᐊᕕᔾᔪᐊᕐᓂᕐᒥᒃ ᐃᓚᒋᔭᐅᖃᑕᐅᓕᕐᓗᒋᑦ. ᓄᓇᕗᑦ, ᓄᓇᑦᓯᐊᖅ, ᐊᓛᔅᑲ, 

ᐊᑯᑭᑦᑐᑦ ᓄᓇᖓ ᐊᒻᒪᓗ ᐅᓛᓵᒥᐅᑦ ᐅᓇᑕᕆᐊᓚᐅᙱᓂᑦᑎᓐᓂ ᐃᓚᒋᔭᐅᖃᑕᐅᓚᐅᖅᓯᒪᒻᒥᔪᑦ. 

ᓄᓇᖅᑲᑎᒌᙱᑦᑐᐊᓗᐃᑦ ᐱᙳᐊᖃᑦᑕᓚᐅᖅᓯᒪᔪᑦ. ᖃᓄᐃᓕᐅᕆᐊᖃᖅᐱᑕ ᐃᓄᐃᑦ ᐱᙳᐊᕈᓯᖏᑦ 

ᓴᖅᑭᑕᐅᔪᓐᓇᕐᓂᐊᖅᐸᑕ ᓄᓇᕐᔪᐊᕐᒥᐅᑦ ᐱᙳᐊᕕᔾᔪᐊᖅᑎᓪᓗᒋᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓄᓇᓕᓐᓂ ᐱᔨᑦᑎᕈᑏᑦ ᒥᓂᔅᑕᖓᑦ, ᒥᔅᑕ ᐊᕿᐊᕈᖅ. 



ᐊᐃᑉᐱᖅ ᔫᓂ 3, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑲᓇᑕ ᐃᓚᒋᔭᐅᖃᑕᐅᒻᒪᑦ ᓄᓇᕐᔪᐊᕐᒥ 

ᐱᙳᐊᕕᔾᔪᐊᖅᑎᑦᑎᔨᒃᑯᑦ ᑲᑎᒪᔨᕋᓛᑯᓗᖕᓂᑦ ᐃᒃᓯᕚᖃᑕᐅᒻᒪᑕ, ᑖᒃᑯᐊᓗ ᓇᓗᓇᐃᖅᓯᔨᐅᓪᓗᑎᒃ ᓇᓕᐊᑦ 

ᐱᙳᐊᕈᓰᑦ ᑕᐃᑲᓂ ᓴᖅᑭᔮᖅᑎᑕᐅᓂᐊᕐᒪᖔᖏᑦ, ᓲᕐᓗᖃᐃ ᑭᓇᑐᐃᓐᓇᖅ ᑕᐃᓐᓇ ᓄᓇᖅᑲᑎᒌᖏᑦᑐᑦ 

ᐱᙳᐊᕐᕕᐅᔪᖅ ᑕᐃᒃᑯᓄᖓ ᓄᓇᒥᑕ ᐱᙳᐊᕈᓯᖏᓐᓂᑦ ᓴᖅᑭᔮᖅᑎᑦᑎᓲᖑᒻᒪᑕ.  

 

ᑲᓇᑕᒦᓕᕐᓂᖅᐸᑕ ᐊᐱᕆᔪᓐᓇᖅᑐᒍᑦ ᐃᓄᐃᑦ ᐱᙳᐊᕈᓯᖏᑦ ᑕᐃᑲᓂ ᑕᑯᕙᒃᓴᐅᓗᑎᒃ 

ᓴᖅᑭᔮᖅᑎᑕᐅᔪᓐᓇᕐᓂᐊᕐᒪᖔᑦ. ᓄᓇᕐᔪᐊᓕᒫᕐᒥ ᑖᓐᓇ ᐱᙳᐊᕕᔾᔪᐊᓲᑦ ᐊᑐᖅᑕᐅᖃᑦᑕᕐᒪᑦ, ᐊᒻᒪᓗ 

ᕚᓐᑰᕗᒦᓚᐅᖅᓯᒪᖕᒪᑦ ᑕᐃᒃᑯᐊ ᑭᖑᓪᓕᕐᒥᒃ ᑲᓇᑕᒦᑎᓪᓗᒋᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᓯᒪᐃᓚᒃ. 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᖢᒍ ᑖᓐᓇ ᒥᓂᔅᑕᕆᔭᐅᔪᖅ. ᒥᓂᔅᑕᖃᐃ 

ᐅᖃᖃᑎᖃᕈᓐᓇᖅᐸ, ᑲᓇᑕᒥᐅᑦ ᓄᓇᕐᔪᐊᓕᒫᕐᒥ ᐱᙳᐊᕕᔾᔪᐊᕐᓂᕐᒧᑦ ᑲᑎᒪᔨᕋᓛᑯᓗᖏᖕᓂᒃ, ᐱᖃᑎᒋᓪᓗᒋᑦ 

ᑕᐃᒃᑯᐊ ᐊᓯᖏᑦ ᐃᒻᒪᖄ ᐊᑯᑭᑦᑐᕐᒥᐅᑦ ᑎᐊᓐᒫᒥᐅᓪᓘᓐᓂᑦ ᐃᑲᔪᖅᓱᖅᑕᐅᔪᒪᓗᑎᒃ ᑕᒪᒃᑯᐊ ᐃᓄᐃᑦ 

ᐱᙳᐊᕈᓯᖏᑦ ᓴᖅᑭᔮᖅᑎᑕᐅᔪᓐᓇᓂᐊᕐᒪᑕ ᓄᓇᕐᔪᐊᕐᒥ ᐱᙳᐊᕕᔾᔪᐊᖅᑎᑦᑎᔨᓂᒃ? 

 

ᖃᐅᔨᒪᔪᐃᓐᓇᐅᒐᑦᑕ, ᐃᒃᑯᐊ ᐊᑭᑦᑐᕋᐅᑎᑎᓪᓗᒋᑦ ᐱᖓᓱᐃᓕᖓᓪᓗᑎᒃ −ᑎᑕᐅᓲᖑᒻᒪᑕ, 

ᑐᖓᐅᔾᔨᐊᖅᑎᑯᓗᖦᖢᒋᑦ ᐱᖓᔪᖓᓐᓂ ᐊᕿᒻᒪᒍ ᑖᓐᓇ ᓇᑦᑎᖑᐊᑯᓗᒃ, ᐊᒃᓱᐊᓗᒃ ᖁᕕᐊᓇᓲᖑᒻᒪᑦ. 

ᓄᓇᕐᔪᐊᓕᒫᒥ ᑕᐃᒪᐃᑦᑐᓂᑦ ᑕᑯᔪᒥᓇᖅ. ᑕᐃᒃᑯᐊ ᑲᑎᒪᔨᕋᓛᑯᓗᐃᑦ, ᒥᐊᓕᒐᐃᓪᓗ ᑲᑎᒪᔨᕋᓛᖏᑦ ᐃᒻᒪᖄ, 

ᐃᒻᒪᖄᓗ ᑎᐊᓐᒫᒃ ᑖᒃᑯᐊᖃᐃ ᐃᑲᔪᖅᑎᑖᕆᔪᓐᓇᖅᐱᒋᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓄᓇᓕᓐᓂ ᐱᔨᑦᑎᕈᑏᑦ ᒥᓂᔅᑕᖓᑦ, ᒥᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓇ ᒪᓕᒐᓕᐅᖅᑎᐅᖃᑎᒐ ᑖᔅᓱᒥᖓ 

ᑎᒍᒥᐊᓚᐅᖅᓯᒪᒻᒪᑦ 2010−ᖑᑎᓪᓗᒍ ᕚᓐᑰᕙᒥ ᐃᓄᐃᑦ ᐱᙳᐊᕈᓯᖏᓐᓂᒃ ᓴᖅᑭᔮᖅᑎᑦᑎᓚᐅᖅᓯᒪᔪᑦ. ᐊᒻᒪᓗ 

ᐊᒃᓱᕉᑎᒌᓐᓇᓂᐊᖅᑕᕗᑦ ᑖᓐᓇ, ᑕᐃᒃᑯᐊ ᑲᓇᑕ ᐅᓕᑉᐱᒃ ᑲᑎᒪᔨᕋᓛᑯᓗᖏᓐᓄᑦ ᐋᖅᑭᑦᓯᓯᒪᙱᒃᑲᓗᐊᖅᑎᓪᓗᖓ 

ᑲᑎᒪᓂᕐᒥᒃ.  

 

ᑲᓇᑕᒥ ᐊᐅᔭᒃᑯᑦ ᐱᙳᐊᕐᓂᖅ ᐃᒻᒪᖄ ᑕᐃᒃᑯᐊ ᐊᖅᑯᑎᒋᓗᒋᑦ ᑕᒪᓐᓇ ᓂᓪᓕᐅᑎᒋᓛᖅᑕᕋ. 

ᖁᕕᐊᒋᑦᑎᐊᖃᑦᑕᕋᒃᑭᑦ ᐃᓄᐃᑦ ᓴᖅᑭᔮᖅᑎᑕᐅᖃᑦᑕᑎᓪᓗᒋᑦ ᓄᓇᕐᔪᐊᓕᒫᒥ. ᑖᒃᑯᐊ ᐅᖃᐅᓯᕆᔭᑎᑦ 

ᐊᒃᓱᕉᑎᒋᔭᑎᓪᓗ ᓴᖅᑭᑎᓛᖅᐸᒃᑲ ᓄᓇᕗᒻᒥᐅᑦ ᖃᐅᔨᒪᔭᐅᒃᑲᓐᓂᖁᓪᓗᒋᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᐊᕐᕕᐊᑦ ᓂᒋᐊᓄᑦ ᒪᓕᒐᓕᐅᖅᑎ, ᒥᔅᑕ ᓴᕕᑲᑖᖅ. 

 

ᐊᐱᖅᑯᑦ 1331 - 6(2): ᐅᖅᓱᐋᓗᖃᕝᕕᑦᑕ ᖃᑦᑕᐅᔭᕐᔪᐊᖏᑦ ᐊᕐᕕᐊᕐᓂᑦ (ᓴᕕᑲᑖᖅ) 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ, ᐊᒻᒪᓗ ᖁᔭᓐᓇᒦᖅᖢᒍ ᐱᕕᖃᖅᑎᒃᑲᓐᓂᕋᕕᙵ. 

ᐱᖁᑎᕐᔪᐊᓕᕆᓂᐅᑉ ᒥᒃᓵᓄᑦ ᐊᐱᕆᔪᒪᒐᒪ. ᑕᐃᒃᑯᐊ ᐅᖅᓱᐊᓗᖃᐅᑎᖃᕐᕕᓕᐊᕆᔭᐅᓂᐊᖅᑐᑦ ᐊᕐᕕᐊᓂ, 

ᐊᕐᕕᐊᕐᒥᐅᑦ ᖃᐅᔨᒪᓂᐊᕐᒪᑕ ᐸᕐᓇᐃᓂᐅᑉ ᐃᓗᐊᓂ ᓱᑯᑦᑎᐊᓃᓕᕐᒪᖔᑦ ᓇᓗᓇᐃᖅᓯᕕᐅᔪᒪᓂᐊᖅᑐᖓ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐃᖏᕐᕋᔾᔪᑎᓕᕆᓂᕐᒧᑦ ᐱᖁᑎᕐᔪᐊᓕᕆᓂᕐᒧᓪᓗ ᒥᓂᔅᑕᕆᔭᐅᔪᖅ, ᒥᔅᑕ ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᑕᐃᒃᑯᐊ ᐊᑐᔨᖁᔭᓕᐊᕆᔭᐅᓯᒪᔪᑦ 

ᕼᐊᒻᓚᒃᑯᑦ ᑲᑎᒪᔨᖏᓐᓄᑦ ᐅᖃᐅᓯᕆᔭᐅᓚᐅᖅᑐᑦ ᑕᒪᑐᒪᓂ ᐊᐅᔭᖅ ᐊᒡᒋᖅᑐᒥ. ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᕕᐊᓇᖅ. 90 ᐅᓪᓗᐃᓇᐅᓕᕐᒪᑕ ᐊᐅᔭᙳᕐᓂᐊᓕᖅᑐᖅ, 90 

ᐅᓪᓗᐃᓇᐅᓕᕐᒪᑕ. ᑖᓐᓇ ᒥᓂᔅᑕ ᐊᐱᕆᔪᒪᒋᓪᓗᒍ, ᖃᐅᔨᒪᓪᓗᖓ ᐸᕐᓇᐅᑎᐅᓚᐅᖅᓯᒪᔪᓂᒃᑯᐊ ᑐᒡᓕᐊᓂᑦ 

ᐅᖅᓱᐊᓗᖃᐅᑎᖃᕐᕕᒻᒥ ᐅᖃᐅᓯᖃᓚᐅᕐᒪᑕ, ᓴᓇᔭᐅᓂᐊᖅᖢᓂᓗ. ᐊᐱᕆᖃᑦᑕᖅᓯᒪᓪᓗᒍᓪᓗ ᑖᓐᓇ, ᕼᐊᓐᓇᓚ 

ᐸᐅᓐᔅ ᐅᖁᒪᐃᓐᓂᓕᓐᓂᑦ ᐳᓚᓂᑦ ᓂᐅᕐᕈᑎᖃᕋᑦᑕᕋᑦᑕ. 

 

ᒥᓂᔅᑕᐃ ᐊᐱᕆᔪᒪᔭᕋ, ᑕᐃᒃᑯᓄᖓ ᐳᓪᓚᓂ ᐅᖅᓱᐊᓗᖃᐅᑎᖃᕐᕕᖕᓂ ᐱᔪᓂᑦ ᑕᐃᒪᓐᓇ ᐋᖅᑭᓯᔪᓐᓇᕐᒪᑦ 

ᐊᑑᑎᖃᑦᑎᐊᖅᑐᖅ. ᐊᕐᕕᐊᓂ ᓂᐅᕐᕈᑎᒋᔭᐅᕙᓪᓕᐊᑐᐃᓐᓇᓕᕐᒪᑕ ᑕᒪᒃᑯᐊ ᐳᓪᓚᐅᔭᐃᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᖏᕐᕋᔾᔪᑎᓕᕆᓂᕐᒧᑦ ᐱᖁᑎᕐᔪᐊᓕᕆᓂᕐᒧᓪᓗ, ᒥᔅᑕ ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᐊᒃᓱᕉᑎᒋᖃᑦᑕᖅᓯᒪᒻᒪᒍ 

ᒪᓕᒐᓕᐅᖅᑎᐅᑉ. ᐊᑐᑦᑎᐊᖅᖢᓂᓗ, ᑭᓯᐊᓂ ᖃᐅᔨᒪᔪᒍᑦ ᓇᖕᒥᓂᕆᔭᐅᔪᒥᒃ ᑲᒻᐸᓂᐅᔪᒥᒃ ᐳᓪᓚᐅᔭᓂᑦ 

ᓂᐅᕐᕈᑎᖃᖃᑦᑕᖅᑐᓂᒃ ᖃᐅᔨᒪᔭᖃᖅᖢᑕ. ᖃᓄᖅᑑᕈᑎᒋᕙᓪᓕᐊᓂᐊᖅᑕᕗᑦ ᓯᕗᓂᔅᓴᑎᓐᓂ ᐃᒻᒪᖃ. ᑕᐃᒃᑯᐊ 

ᐅᖅᓱᐊᓗᓕᕆᔨᒃᑯᑦ ᕿᒥᕐᕈᓇᒃᑐᑦ ᐃᒻᒪᖃ ᐃᖅᑲᓇᐃᔭᖅᑎᑖᑲᓂᕐᓗᑕ ᐳᓪᓚᐅᔭᓂᑦ ᐱᑕᖃᖁᔨᑉᐸᑕ, ᑭᓯᐊᓂ 

ᕿᒥᕐᕈᓇᒃᐸᓪᓕᐊᑐᐃᓐᓇᐸᓪᓕᐊᑐᐃᓐᓇᖅᑕᕗᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐹ ᐊᒻᒪᓗ ᑭᖑᓪᓕᖅᐹᖅ ᐃᓚᒋᐊᕈᑎ, ᒥᔅᑕ ᓴᕕᑲᑖᖅ.  

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖃᐅᔨᒪᒐᒪ ᒥᓂᔅᑕ ᐅᖃᖅᓯᒪᒻᒪᑦ ᐸᕝᕕᓴᒍᒪᙱᒪᑕᒎᖅ 

ᓂᐅᕕᐊᔅᓴᖃᕐᕕᐅᖃᑦᑕᖅᑐᓂᒃ, ᑭᓯᐊᓂ ᐊᕐᕕᐊᕐᒥᐅᑕᐅᒐᒪ. ᒥᓂᔅᑕ ᐅᖃᐅᑎᒍᓐᓇᖅᑕᕋ ᓂᐅᕕᕐᕖᑦ ᐊᕐᕕᐊᓂ 

ᓱᐴᔫᖅᓯᐅᑎᓂᑦ ᓂᐅᕕᐊᔅᓴᖃᖃᑦᑕᖅᑐᐃᑦ ᒐᕙᒪᒃᑯᓗᑦᑕᐅᖅ ᓱᐴᔫᖅᓯᐅᑎᓂᑦ ᓂᐅᕕᐊᔅᓴᖃᖃᑦᑕᖅᑐᐃᑦ, ᑭᓯᐊᓂ 

ᐊᑭᑦᑐᕋᐅᑎᖃᑎᖃᕈᒪᓂᕋᕐᒥᓇᑎ ᓂᐅᕕᕐᕕᓐᓂ ᓄᓇᓕᖕᓂ. ᓱᐴᔫᖅᓯᐅᒻᒥ ᓂᐅᕕᐊᔅᓴᖃᓲᑦ ᓂᐅᕕᕐᕖᑦ ᐊᒻᒪᑦᑕᐅᖅ 

ᒐᕙᒪᒃᑯᓪᓗ.  

 

ᒥᓂᔅᑕ ᐅᖃᐅᑎᒍᓐᓇᖅᑕᕋ ᐳᓚᒥ ᐳᕉᐸᐃᓐ ᐱᑕᖃᑎᒻᒪᑦ ᒫᓐᓇ, ᓄᖑᕈᑎᓯᒪᒻᒪᑦ ᓂᐅᕕᐊᔅᓴᖃᓲᖑᒐᓗᐊᖅ 

ᐃᓚᖏᓪᓗᑦᑕᐅᖅ ᐊᓯᕙᖅᑐᑎ ᐊᐅᓪᓛᖅᑐᑎ ᐳᓚᒡᒋᕈᒪᓲᖑᒻᒪᑕ. ᒥᓂᔅᑕ ᐅᖃᕈᓐᓇᖅᑳ ᓄᑖᒥᒃ 

ᐅᖅᓱᐊᓗᖃᕐᕕᑖᕐᓂᐊᑎᓪᓗᒋᑦ ᑕᐃᒪᐃᑦᑐᓄᑦ ᐳᓪᓚᓄᑦ ᓂᐅᕕᐊᔅᓴᖃᕈᓐᓇᕐᓂᐊᕐᒪᖔᑕ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᖏᕐᕋᔪᓕᕆᔨᒃᑯᓐᓄᑦ ᐱᖁᑎᕐᒧᐊᓕᕆᔨᒃᑯᓄᓪᓗ, ᒥᔅᑕ ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒫᓐᓇ ᐸᕐᓇᐅᑎᖃᙱᑦᑐᒍᑦ ᐆᒃᑐᕋᕐᓂᐊᕆᔅᓴᖅ 

ᐳᓪᓚᓂ ᓂᐅᕕᐊᔅᓴᖃᖅᑎᑦᑎᓗᑕ, ᑭᓯᐊᓂ ᐅᖃᐅᓯᖏᑦ ᑖᒃᑯᐊ ᑎᒍᓂᐊᖅᑲᒃᑲ ᐃᓱᒪᒋᖃᓯᐅᔾᔭᐅᒍᓐᓇᓛᕐᖓᑕ 

ᐅᖅᓱᐊᓗᓕᕆᔨᒃᑯᑦ ᑕᐃᒪᐃᑦᑐᓂᒃ ᐳᓪᓚᓂ ᓂᐅᕕᐊᔅᓴᖃᖃᑦᑕᕈᒪᓕᑲᓪᓚᓂᖅᑲᑕ. ᑖᓐᓇ 

ᐃᓱᒪᔅᓴᖅᓯᐅᕈᑕᐅᒐᔭᖅᑐᖅ ᐊᕐᕕᐊᑦ ᓯᕗᓪᓕᐅᖃᑕᐅᒐᔭᕐᒪᖔᖅ ᐆᒃᑐᕋᕐᕕᐅᔪᓄᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᖃᐅᔨᒪᓂᐊᖅᑯᓯ ᐊᐱᖅᓱᕐᓇᖅ ᐱᕕᖓ ᓈᒻᒪᓯᒻᒥᒻᒪᑦ. ᑲᑎᒪᔾᔪᑎᒃᓴᖅ 7. 

ᑎᑎᖅᑲᑎᒍ ᐊᐱᖅᑯᑏᑦ. ᑲᑎᒪᔾᔪᑎᒃᓴᖅ 8. ᑭᐅᔾᔪᑏᑦ ᑎᑎᖅᑲᑎᒍᑦ ᐊᐱᖅᑯᑕᐅᓚᐅᖅᑐᓄᑦ. ᑲᑎᒪᔾᔪᑎᒃᓴᖅ 9. 

ᑭᐅᔾᔪᑏᑦ ᒪᑐᐃᖅᓯᒍᑎᓄᑦ. ᑲᑎᒪᔾᔪᑎᒃᓴᖅ 10. ᐊᑎᓕᐅᖅᓯᒪᔪᑦ. ᑲᑎᒪᔾᔪᑎᒃᓴᖅ 11. ᑭᐅᔾᔪᑎ ᐊᑎᓕᐅᓯᒪᔪᓄᑦ. 

ᑲᑎᒪᔾᔪᑎᒃᓴᖅ 12. ᐅᓂᒃᑳᖏᑦ ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᑐᓪᓗ ᒪᓕᒐᒃᓴᓂᑦ ᐊᓯᖏᓪᓗ. ᒥᔅᑕ ᕼᐃᒃᔅ.  

 

ᑲᑎᒪᔾᔪᑎᒃᓴᖅ 12: ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ ᒪᓕᒐᒃᓴᓂᑦ ᐊᓯᖏᓐᓂᓪᓗ ᐅᓂᒃᑳᖏᑦ 

 

ᑲᑎᒪᔨᕋᓛᑦ ᐅᓂᒃᑳᖓᑦ xxx - 6(2): ᕿᒥᕐᕈᔭᐅᓂᖓ 2025 ᐅᓂᒃᑳᖓ ᑕᒻᒪᖅᓯᒪᔪᖅᓯᐅᖅᑎᔾᔪᐊᑉ ᑲᓇᑕᐅᑉ 

ᒐᕙᒪᑐᖃᒃᑯᖏᑕ: ᖃᓄᐃᓕᖓᓕᓐᓂᖏᓂᒃ ᖃᐅᔨᓵᑦ ᓱᕈᓯᓐᓄᑦ ᖃᑕᙳᑎᒌᓄᓪᓗ ᐱᔨᑦᑎᕈᑎᐅᓲᑦ 

ᓄᓇᕘᒥᑦ (ᕼᐃᒃᔅ) 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

 

ᐅᓪᓗᒥ ᓂᑯᕕᑉᐳᖓ ᓴᖅᑭᓪᓗᒋᑦ ᐅᓂᒃᑳᓕᐊᖓᑦ ᑲᑎᒪᔨᕋᓛᑦ ᕿᒥᕐᕈᓇᓚᐅᖅᑎᓪᓗᒋᑦ 2025−ᒥ ᐅᓂᒃᑳᓕᐊᖓᓂᒃ 

ᑕᒻᒪᖅᓯᒪᔪᖅᓯᐅᖅᑎᒃᑯᑦ ᑲᓇᑕᒥ: ᖃᐅᔨᒋᐊᒃᑲᓐᓂᕐᓂᖓᑦ ᓱᕈᓯᕐᓄᑦ ᐃᓚᒌᓄᓪᓗ ᐱᔨᑦᓯᕈᑎᐅᔪᓂᒃ ᓄᓇᕗᒥ. 

 

ᑲᑎᒪᔨᕋᓛᑦ ᓇᐅᑦᑎᖅᓱᖅᑎᐅᔪᑦ ᒐᕙᒪᒃᑯᑦ ᐊᐅᓚᓂᖏᓐᓄ ᑮᓇᐅᔭᖅᑐᕈᑎᕕᓂᖏᓐᓄᓪᓗ ᑕᓚᕖᒃᑯᑦ 

ᑕᑯᒃᓴᐅᓪᓗᑎᒃ ᑲᑎᒪᓚᐅᕐᒪᑕ ᓈᓚᖕᓂᖃᕐᓗᑎᒃ ᑲᑎᒪᔾᔪᑕᐅᓪᓗᓂ ᑭᒡᒐᖅᑐᖅᑎᐅᑉ 2023-2024−ᒧᑦ 

ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖓᓂᒃ ᐅᓪᓗᐊᓂ ᐄᑉᐳ 29 ᐊᒻᒪᓗ 30, 2025. 

 

ᑲᑎᒪᔨᕋᓛᑦ ᓈᓚᖕᓂᖃᕐᓗᑎᒃ ᑲᑎᒪᓚᐅᖅᑐᑦ ᒪᓕᒐᓕᐅᕐᕕᐅᑉ ᑲᑎᒪᕐᔪᐊᕐᕕᐊᓂ ᐊᒻᒪ ᑕᓚᕖᓴᒃᑯᑦ ᑕᑯᒃᓴᐅᓪᓗᑎᒃ 

ᓄᓇᕗᓕᒫᒥ.  ᓈᓚᖕᓂᖃᕐᓗᑎᒃ ᑲᑎᒪᓂᐅᔪᖅ ᒪᑐᐃᖓᓚᐅᖅᑐᖅ ᑭᓇᒃᑯᑐᐃᓐᓇᕐᓄᑦ ᐊᒻᒪ 

ᐱᕙᓪᓕᐊᔪᓕᕆᔨᒃᑯᓐᓄᑦ ᑕᑯᓐᓇᕆᐊᖅᑐᕈᓐᓇᕐᓗᑎᒃ ᑲᑎᒪᔪᓂᒃ ᐳᓛᕐᕕᖓᓂ ᒪᓕᒐᓕᐅᕐᕕᐅᑉ, ᐊᒻᒪ 

ᑕᑯᒃᓴᐅᑲᐅᑎᒋᓪᓗᑎᒃ ᐃᕐᖐᓐᓇᖅ ᒪᓕᒐᓕᐅᕐᕕᐅᑉ ᐃᑭᐊᖅᑭᕕᖓᒍᑦ. 

 

ᑲᑎᒪᔾᔪᑎᕕᓂᐅᔪᑦ ᑲᑎᒪᔨᕋᓛᓄᖅ ᑎᑎᕋᖅᓯᒪᔪᑦ ᐊᑐᐃᓐᓇᐅᔪᑦ ᒪᓕᒐᓕᐅᕐᕕᐅᑉ ᐃᑭᐊᖅᑭᕕᐊᓂ. 

 

ᐊᐱᖅᓱᖅᑕᐅᔭᖅᑐᖅᓯᒪᔪᑦ ᓵᖓᓄᐊᖃᑦᑕᓚᐅᖅᑐᑦ ᑲᑎᒪᔨᕋᓛᑦ ᐅᑯᐊᖑᓚᐅᖅᑐᑦ ᐊᖓᔪᖅᑲᐅᑏᑦ 

ᑎᑎᕋᕐᕕᖓᓂᓐᖔᖅᑐᑦ ᑕᒻᒪᖅᓯᒪᔪᖅᓯᐅᖅᑎᒃᑯᑦ ᑲᓇᑕᒥ ᐊᒻᒪᓗ ᓄᓇᕗᑦ ᒐᕙᒪᒃᑯᖏᑕ ᐱᓕᕆᕕᖓᓐᓂᑦ 

ᐃᓄᓕᕆᔨᒃᑯᑦ, ᐃᖅᑲᓇᐃᔭᖅᑐᓕᕆᔨᒃᑯᑦ, ᐃᖏᕐᕋᔾᔪᑎᓕᕆᔨᒃᑯᑦ ᐊᒻᒪ ᐱᖁᑎᕐᔪᐊᓕᕆᔨᒃᑯᑦ ᓄᓇᕗᒥ, 

ᐊᐅᓚᑦᓯᔨᒃᑯᑦ ᒐᕙᒪᓕᕆᔨᒃᑯᑦ ᐱᓕᕆᕕᖓᑦ, ᐊᒻᒪᓗ ᓄᓇᕗᒥ ᓯᓚᑦᑐᓴᕐᕕᒃ ᐃᒡᓗᓕᕆᔨᕐᔪᐊᒃᑯᓪᓗ ᑯᐊᐳᕇᓴᖓᑦ 

ᐃᓚᐅᓪᓗᑎᒃ. 

 

ᑲᑎᒪᔨᕋᓛᑦ ᖁᔭᓕᑦᑎᐊᖅᐳᑦ ᐊᐱᖅᓱᖅᑕᐅᔭᖅᑐᖃᑦᑕᒪᐅᖅᑐᓂᒃ ᑭᐅᖃᑦᑕᓚᐅᕐᒪᑕ ᐃᑲᔪᖅᑐᐃᓪᓗᑎᒃ 

ᑲᑎᒪᑎᓪᓗᒋᑦ. 

 

ᑕᒻᒪᖅᓯᒪᔪᖅᓯᐅᖅᑎᐅᑉ 2025 ᐅᓂᒃᑳᓕᐊᑦ ᒪᓕᒃᓯᒪᕗᑦ ᐱᖓᓱᓄᑦ ᐊᕐᕌᖑᓄᑦ ᐅᓂᒃᑳᓕᐊᕆᓯᒪᔭᖏᓐᓂᒃ 

ᑕᒻᒪᖅᓯᒪᔪᖅᓯᐅᖅᑎᐅᑉ ᑲᓇᑕᒥ ᑖᑦᓱᒧᖓᑦᓴᐃᓐᓇᓕᕆᔪᑦ, ᑖᒃᑯᐊ ᓴᖅᑭᑕᐅᓚᐅᖅᓯᒪᔪᑦ ᐊᕐᕌᒍᖏᓐᓂ 2011, 

2014 ᐊᒻᒪᓗ 2023.   

 

 

ᐅᖃᖅᑏ, ᑲᑎᒪᔨᕋᓛᑦ ᐅᓂᒃᑳᓕᐊᖏᑦ ᐃᓗᓕᖃᖅᑐᑦ 7−ᓂᒃ ᐊᑐᓕᖁᔭᓕᐊᓂᒃ ᑐᕌᖓᔪᓂᒃ ᓄᓇᕗᑦ 

ᒐᕙᒪᒃᑯᖏᓐᓄᑦ, ᑖᒃᑯᐊ ᑕᐃᒎᓯᖏᑎᒍᑦ ᑎᑎᕋᖅᑕᐅᓯᒪᓪᓗᑎᒃ ᑭᐅᔭᐅᓯᒪᓪᓗᑎᒡᓗ ᑕᓚᕖᓴᒃᑯᑦ ᑕᑯᒃᓴᐅᓪᓗᑎᒃ 

ᓈᓚᖕᓂᖃᕐᓗᑎᒃ ᑲᑎᒪᑎᓪᓗᒋᑦ ᐅᑯᐊ ᐱᖃᓯᐅᑎᓪᓗᒋᑦ: 

 

• ᐊᑕᖏᓪᓗᑎᒃ ᒐᕙᒪᒃᑯᑦ ᐃᓘᓐᓇᖏᑦ ᐱᓕᕆᐊᖃᕐᓗᑎᒃ; 

 

• ᐱᔾᔪᑎᖏᑦ ᐊᑲᐅᓐᖏᓕᐅᕈᑎᑦ; 

 

• ᐃᓄᓕᕆᔭᐅᕙᒃᑐᑦ ᑎᑎᕋᖅᑕᐅᕙᓪᓕᐊᕕᖏᑦ; ᐊᒻᒪᓗ 

 

• ᐃᓕᒌᑦᓯᐊᕐᓂᖅ ᐃᓚᒌᑦ ᖃᓄᐃᖏᑦᓯᐊᖁᓪᓗᒋᑦ ᐸᕐᓇᐅᑎᐅᔪᖅ. 

 

ᐅᖃᖅᑏ, ᑎᑎᕋᖅᑕᐅᓯᒪᓂᐊᕐᒪᑦ ᑲᑎᒪᔨᕋᓛᑦ ᑐᒃᓯᕋᖅᑐᑦ ᐃᓗᐃᑦᑑᓈᖅᓯᒪᔪᒃᑯᑦ ᑭᐅᖁᓪᓗᒋᑦ ᐅᑯᓄᖓ 

ᐅᓂᒃᑳᓕᐊᓄᑦ, ᒪᓕᒃᑕᐅᓗᓂ ᒪᓕᒐᖅ 91(5) ᒪᓕᒐᖏᑦ ᒪᓕᒐᓕᐅᖅᑎᑦ ᑲᑎᒪᔨᖏᑕ ᓄᓇᕗᒥ. 

ᑕᕝᕗᖓ ᐃᓱᓕᓪᓗᒍ, ᓅᑦᑎᕗᖓ ᐅᑯᐊ ᐅᓂᒃᑳᓕᐊᖏᑦ ᑲᑎᒪᔨᕋᓛᑦ ᐊᖏᖅᑕᐅᖁᓪᓗᒋᑦ ᒪᓕᒐᓕᐅᕐᕕᖕᒧᑦ ᐊᒻᒪ 

ᑎᑎᕋᖅᑕᐅᖁᓪᓗᒋᑦ ᐅᖃᓕᒫᖅᑕᐅᔪᕕᓂᖅᑎᑐᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑎ ᐱᒋᐊᖅᑎᑦᑎᔪᖅ ᑲᑎᒪᔨᕋᓛᑦ ᐅᓂᒃᑳᓕᐊᒥᓂᖏᑦ ᑲᑎᒪᕐᔪᐊᕕᖕᒧᑦ 

ᑎᒍᔭᐅᒍᓐᓇᖁᓪᓗᒋᑦ ᐊᒻᒪ ᐅᖃᓕᒫᖅᑕᐅᓯᒪᔪᖅᑎᑐᑦ ᑎᒍᔭᐅᓗᑎᑦ. ᐊᖏᖅᑭᓰ.  

 

ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᑐᑦ.  

 

ᐅᖃᖅᑎ (ᑐᓵᔨᑎᒍᑦ): ᐊᖏᙱᑦᑐᐃᑦ.  

 

ᑲᑎᒪᔾᔪᑎᒃᓴᖅ 13. ᑎᑎᖅᑲᓂ ᓴᖅᑭᖅᑎᕆᓂᖅ. ᒥᓂᔅᑕ ᐃᖅᑲᓇᐃᔭᖅᑎᓂ ᑲᒥᓴᓐᖓᓄᑦ, ᒥᔅᑕ ᑕᐃᕕᑎ 

ᐊᕿᐊᕈᖅ.  

 

ᑲᑎᒪᔾᔪᑎᒃᓴᖅ 13: ᓴᖅᑭᑕᐅᓂᖏᑦ ᑎᑎᖅᑲᐃᑦ 

 

ᓴᖅᑭᑕᐅᔪᖅ ᑎᑎᖅᑲᒃ 414 - 6(2): ᐃᖅᑲᓇᐃᔭᖅᑎᑦ ᐅᓗᕆᐋᓇᖅᑕᐃᓕᒪᓂᕐᒧᑦ ᐊᑭᓕᐆᑎᒃᓴᓄᓪᓗ 

ᐋᓐᓂᖅᑐᓄᑦ ᑲᒥᓴᓐ 2025 ᑎᒥᖓᓄᑦ ᐸᕐᓇᐅᑎᓕᐊᖅ (ᐊᕿᐊᕈᖅ, ᑕ) 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ):  ᐅᖃᖅᑏ, ᖁᕕᐊᓱᑉᐳᖓ ᐃᖅᑲᓇᐃᔭᖅᑎᓄᑦ 

ᐊᑦᑕᓇᖅᑐᓕᕆᓂᕐᒧᑦ ᑮᓇᐅᔭᖅᑖᓱᖏᓐᓂᓪᓗ ᑲᒥᓴᓐ 2025-ᒥ ᑯᐊᐳᕇᓴᖓᑕ ᐸᕐᓇᐅᑎᖓ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᑎᑎᖅᑲᓂᑦ ᓴᖅᑭᖅᓯᓂᖅ. ᒐᕙᒪᒃᑯᑦ ᓯᕗᒃᑲᑕᖅᑎᖓ, ᒥᔅᑕ ᔪᐊᓇᓯ.  

 

ᓴᖅᑭᑕᐅᔪᖅ ᑎᑎᖅᑲᒃ 415 - 6(2): 2024 ᐆᒻᒪᖅᑯᑎᑦ ᐊᑭᓕᐆᑎᖏᓄᑦ ᕿᒥᕐᕈᔨᑦ ᑲᑎᒪᔨᖏᑕ ᐊᕐᕌᒍᒧᑦ 

ᐅᓂᒃᑳᖏᑦ (ᔪᐊᓇᓯ) 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓯᕗᓕᖅᑎ ᐅᖃᕈᑎᓪᓗᒍ ᖁᕕᐊᓱᑉᐳᖓ 

2024-ᒥ ᐆᒻᒪᖅᑯᑎᓂ ᐊᑭᖏᓐᓂ ᕿᒥᕐᕈᔩᑦ ᑲᑎᒪᔨᖏᑕ ᐊᕐᕌᒍᑕᒫᖅᓯᐅᑎᖏᑦ ᐅᓂᒃᑳᓕᐊᒥᓂᖏᑦ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᑎᑎᖅᑲᓂᑦ ᓴᖅᑭᖅᓯᓂᖅ. ᒥᔅ ᓄᑕᕋᖅ.  

 

ᓴᖅᑭᑕᐅᔪᖅ ᑎᑎᖅᑲᒃ 416 - 6(2): ᒥᑦᑎᒪᑕᓕᐅᑉ ᓄᓇᓕᐊᑕ ᑎᒥᖏᑕ ᐱᖁᔨᕗᖔᕈᑎᖏᑦ ᐱᔾᔪᑎᖃᖅᑐᑦ 

ᐃᓂᒋᔭᖏᑦ ᐱᕕᑖᒃᑲᓐᓂᕆᐊᖃᓐᓂᖏᓄᑦ (ᓄᑕᕋᖅ) 

 

ᓄᑕᕋᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ, ᐅᓪᓗᒥ ᐱᖓᓱᓂᒃ ᑎᑎᖅᑲᓂᒃ ᓴᖅᑭᑦᑎᔪᒪᕗᖓ ᐱᔾᔪᑎᓕᖕᓂᒃ 

ᐱᔭᕆᐊᖃᖅᑐᓂᒃ ᐃᓕᓐᓂᐊᕐᕕᒃᓴᒃᑲᓐᓂᕐᓂᒃ ᒥᑦᑎᒪᑕᓕᖕᒥ. 

 

ᐃᓚᖓᑦ ᑎᑎᖅᑲᖅ ᐱᖁᔨᕗᖔᕈᑎᐅᕗᖅ ᒥᑦᑎᒪᑕᓕᖕᒥ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᒃ ᑐᒃᓯᕋᖅᖢᑎᒃ 

ᐃᓕᓐᓂᐊᕐᕕᒃᑲᓐᓂᕐᒥᒃ ᐅᓛᔪᒃ ᐃᓕᓐᓂᐊᕐᕕᖕᒥ. 

 

ᐊᓯᖏᑦ ᒪᕐᕉᒃ ᑎᑎᖅᑳᒃ ᐱᖁᔨᕗᖔᕈᑕᐅᔫᒃ ᑕᒪᐃᓐᓂᒃ ᒥᑦᑎᒪᑕᓕᖕᒥ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᒃ 

ᐊᒻᒪ ᕼᐋᒪᓚᒃᑯᓐᓂ ᒥᑦᑎᒪᑕᓕᖕᒥ ᐱᔾᔪᑎᒋᓪᓗᒍ ᐃᖃᐃᓕᓴᕐᕕᒃ ᐊᖏᓂᖅᓴᒥᒃ ᐃᖃᐃᓕᓴᕐᕕᒃᑖᕆᐊᖃᕐᓂᖓᓂᒃ 

ᐊᖓᔪᒃᖡᑦ ᐃᓕᓐᓂᐊᕐᕕᖕᒥ− ᐱᓕᕆᐊᒃᓴᖅ ᐊᖏᖅᑕᐅᓵᓚᐅᖅᑐᖅ ᑭᓯᐊᓂ ᖃᐅᔨᔭᐅᓚᐅᖅᓯᒪᙱᑦᑐᖅ. ᓄᓇᓖᑦ 

ᐱᙳᐊᖅᑎᑦᑎᑦᑎᐊᕈᓐᓇᖏᒻᒪᑕ ᐱᙳᐊᕐᕕᖓ ᒥᑭᓗᐊᕐᒪᑦ.  

ᑎᓕᐅᖅᐸᒃᑲ ᒐᕙᒪᒃᑯᑦ ᑕᒪᒃᑯᓂᖓ ᑎᑎᖅᑲᓂᒃ ᐃᓱᒪᔅᓴᖅᓯᐅᕈᑎᖃᑦᑎᐊᖁᓪᓗᒋᑦ ᐊᑭᑐᔪᓄᑦ 

ᐸᕐᓇᐅᑎᓕᐅᖅᐸᓪᓕᐊᓕᖅᐸᑕ. ᖁᔭᓐᓇᒦᒃ, ᐅᖃᖅᑏ.  

 

ᓴᖅᑭᑕᐅᔪᖅ ᑎᑎᖅᑲᒃ 417 - 6(2): ᑎᑎᕋᖅᓯᒪᔪᑦ ᐱᔭᕇᖅᓯᒪᖏᑦᑐᑦ ᒪᓕᒐᖅᑎᒍᑦ ᓴᖅᑭᑕᐅᔭᕆᐊᖃᖅᑐᑦ 

ᒪᓕᒋᐊᓕᑦᑎᒍᑦ (ᑎᑎᕋᖅᑎ) 

 

ᐅᖃᖅᑎ (ᑐᓵᔨᑎᒍᑦ): ᑎᑎᖅᑲᓂ ᓴᖅᑭᖅᓯᓂᖅ. ᐊᑕᐅᓯᕐᒥ ᐃᓕᔭᔅᓴᖃᖅᑐᖓ. ᑖᒃᑯᐊ ᑎᑎᕋᖅᓯᒪᔪᑦ ᒪᓕᒐᖅᑎᒍᑦ 

ᒪᓕᒐᓕᐅᕐᕕᒨᖅᑕᐅᒋᐊᖃᖅᓯᒪᔪᓂᒃ ᑎᑎᕋᖅᓯᒪᔪᓂᒃ. ᖁᔭᓐᓇᒦᒃ.  

 

ᑲᑎᒪᔾᔪᑎᒃᓴᖅ 14. ᖃᐅᔨᒃᑲᐃᔾᔪᑏᑦ ᐱᖁᔨᕗᖔᓕᐅᕐᓂᐊᓂᕐᒧᑦ. ᑲᑎᒪᔾᔪᑎᒃᓴᖅ 15. ᖃᐅᔨᒃᑲᐃᔾᔪᑏᑦ 

ᐱᖁᔨᕗᖔᓕᐅᕐᓂᐊᓂᕐᒧᑦ ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖏᓐᓄᑦ ᒪᓕᒐᒃᓴᐃᑦ. ᑲᑎᒪᔾᔪᑎᒃᓴᖅ 16. 

ᐱᖁᔨᕗᖔᕈᑏᑦ. ᑲᑎᒪᔾᔪᑎᒃᓴᖅ 17. ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᑦ. ᑲᑎᒪᔾᔪᑎᒃᓴᖅ 18. ᑐᒡᓕᐊᓂ 

ᐅᖃᓕᖅᑕᐅᓂᖏᑦ ᒪᓕᒐᒃᓴᑦ. ᑲᑎᒪᔾᔪᑎᒃᓴᖅ 19. ᐃᓱᒪᔅᓴᖅᓯᐅᕈᑎᖃᕐᓂᖅ ᑲᑎᒪᑐᐃᓐᓇᓂᕐᒥᒃ ᒪᓕᒐᒃᓴᓂᑦ 

ᐊᓯᖏᓐᓂᓪᓗ. ᑲᑎᒪᔾᔪᑎᒃᓴᖅ 20. ᐅᓂᒃᑳᓕᐊᒥᓂᖏᑦ ᑲᑎᒪᑐᐃᓐᓇᕐᓂᐅᑉ. ᑲᑎᒪᔾᔪᑎᒃᓴᖅ 21. ᐱᖓᔪᐊᓐᓂ 

ᐅᖃᓕᒫᖅᑕᐅᓂᖏᑦ ᒪᓕᒐᒃᓴᑦ. ᑎᑎᕋᖅᑎ, ᖃᐅᔨᒋᐊᕈᓐᓇᖅᑭᑦ ᑲᒥᓯᓇᖓ ᓄᓇᕗᑦ ᐊᑐᐃᓐᓇᐅᓕᕐᒪᖔᖅ 

ᑲᑎᒪᕐᔪᐊᕕᖏᒧᑦ ᐃᓯᕈᓐᓇᕐᓗᓂ ᐱᙳᖅᑎᑦᑎᔭᖅᑐᕐᓗᓂ ᒪᓕᒐᒃᓴᓂᑦ.  

 

ᐊᖏᖅᑕᐅᓂᖏᑦ ᒪᓕᒐᒃᓴᐃᑦ 

 

ᑲᒥᓯᓇ ᐄᕙ ᐋᕆᐊᒃ: ᑕᐃᒪ ᓄᓇᕗᒻᒧᑦ ᑲᒥᓯᓇᐅᓪᓗᖓ, ᖁᕕᐊᓱᒻᒪᕆᑉᐳᖓ ᐅᑯᐊ ᒪᓕᒐᒃᓴᑦ 

ᐱᖁᔭᙳᖅᑎᑦᑐᓐᓇᕋᒃᑭᑦ.  

 

• ᒪᓕᒐᒃᓴᖅ 66, ᐃᓕᓐᓂᐊᕆᐅᖅᓴᕐᓂᕐᒧᑦ ᐸᐃᕆᕕᓕᕆᓂᕐᒧᓪᓗ ᐱᖁᔭᕐᔪᐊᖅ,  

• ᒪᓕᒐᒃᓴᖅ 74, ᐄᔭᒐᓕᕆᔩᑦ ᐱᖁᔭᕐᔪᖓᑦ,  

• ᒪᓕᒐᒃᓴᖅ 75, ᐱᖁᔭᕐᒧᐊᖅ ᐋᖅᑭᒋᐊᖅᓯᔾᔪᑕᐅᓂᐊᖅᑐᖅ ᐱᖁᔭᓕᕆᓂᕐᒧᑦ ᐱᖁᔭᕐᔪᐊᖓᓐᓂᑦ ᐊᒻᒪ 

ᐊᓯᖏᓐᓂᒃ ᐱᖁᔭᕐᔪᐊᕐᓂᒃ ᓄᓇᕗᑦ ᒐᕙᒪᒃᑯᑦ ᐅᖃᓕᒫᓕᐊᕆᖃᑦᑕᖅᑕᖏᑦ ᐱᔾᔪᑎᒋᓪᓗᒋᑦ,  

• ᒪᓕᒐᒃᓴᖅ 77, ᒥᑭᔫᑏᑦ ᒪᓕᒐᐃᑦ ᐋᖅᑭᒋᐊᖅᑕᐅᓂᖏᓐᓄᑦ ᐱᖁᔭᕐᔪᐊᖅ, ᐊᒻᒪ  

• ᒪᓕᒐᒃᓴᖅ 80, ᑮᓇᐅᔭᖅᑐᕈᑏᑦ ᐃᓚᒋᐊᕈᑎᖏᑕ (ᐊᑭᑐᔪᖅᑐᕈᑏᑦ) ᐱᖁᔭᕐᔪᐊᖓᑦ, ᓈᓴᐅᑎᓕᒃ 2, 

2025-2026.  

 

ᑖᒃᑯᐊ ᑕᕝᕙ ᓇᐃᑦᑐᐊᓐᓅᕗᑦ. ᓇᓗᓇᙱᑦᑐᖅ ᐱᓕᕆᕕᔾᔪᐊᕋᑖᖅᑕᓯ ᑲᑎᒪᑎᓪᓗᓯ.  

 

ᑕᖅᑭᐅᖃᑦᑕᕋᑖᖅᑐᓂᒃ ᐱᒃᑯᒍᓱᒻᒪᕆᑉᐳᖓ ᐅᕙᓐᓂᒃ ᑕᐃᒫᒃ ᐊᒻᒪ ᐃᓕᔅᓯᓐᓂᒃ. ᐱᓇᓱᐊᕈᓯᕐᓂ ᐊᓂᒍᓵᖅᑐᓂ, 

ᐅᐱᓐᓇᓚᐅᖅᐳᖅ ᐊᑕᐅᓯᐊᕐᓇᖓ ᓄᓇᕗᒻᒥᐅᓂᒃ ᐅᔭᒥᒃᓯᖃᑦᑕᓚᐅᕋᒪ ᑭᖕ ᓵᓕ ᐱᖓᔪᖓᑦ 

ᑭᓐᖑᖅᑎᑕᐅᓚᐅᕐᓂᖓᓄᑦ ᐅᔭᒥᖓᓂᒃ ᐃᑲᔪᖃᑦᑕᖅᓯᒪᓪᓚᕆᒃᑐᓄᑦ ᑲᓇᑕᒥᐅᓄᑦ ᓄᓇᕗᒻᒥᐅᓄᓪᓗ. ᑕᐃᒃᑯᐊ 

ᐅᔭᒥᒃᑕᐅᖃᑦᑕᓚᐅᖅᑐᑦ ᖁᕕᐊᓲᑎᔭᐃᓐᓇᕆᕙᒃᑲ ᐃᑲᔪᖅᓯᒪᓪᓚᕆᖕᓂᖏᓐᓄᑦ ᓄᓇᕗᒻᒥᐅᓂᒃ ᑲᓇᑕᒥᐅᓂᒡᓗ. 

 

ᓯᕿᓐᓂᖅᑐᐊᓐᓅᖃᑦᑕᓕᖅᑎᓪᓗᒍ ᐅᑭᐅᖅᑕᖅᑑᓪᓗ ᓯᓚᖓ ᓯᓚᖅᑭᖃᑦᑕᓕᖅᑎᓪᓗᒍ, ᐊᑏ ᓴᐃᓕᔪᒥ 

ᐃᓄᐃᓪᓚᒦᖃᑦᑕᕐᓂᐊᖅᐳᓯ ᐅᒥᐊᖅᑐᖃᑦᑕᕐᓗᓯᓗ. ᓄᓇᔅᓯᓐᓄᑦ ᐃᓚᔅᓯᓐᓄᓪᓗ ᐅᑎᖅᐸᓪᓕᐊᓂᐊᓕᖅᑎᓪᓗᓯ 

ᐃᖏᕐᕋᑦᑎᐊᖁᓇᖅᐳᓯ. ᖁᔭᓐᓇᒦᒃ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᐊᓇᖅᑯᓯ. ᑲᑎᒪᑦᓯᐊᕐᓗᐊᕋᑦᑕ ᑲᑎᒪᔨᕗᑦ. ᒪᕐᕉᖕᓂᑦ ᐱᓇᓱᐊᕈᓰᓐᓂᒃ ᑕᕝᕙᓂ 

ᑲᑎᒪᕐᔪᐊᕋᔅᓯ. ᖃᓄᐃᙱᑎᐊᕐᓗᓯ ᐊᖏᕐᕋᒧᑦ ᐃᖏᕐᕋᓂᐊᕆᕗᓯ. ᖁᔭᓐᓇᒦᒃ. ᖁᔭᓐᓇᒦᖅᑕᕋ ᐊᒃᓱᐊᓗᒃ ᑲᒥᓯᓇ, 

ᐱᙳᖅᑎᑦᑎᕋᑖᕐᖓᑦ ᒪᓕᒐᒃᓴᑎᓐᓂ.  

 



ᐊᐃᑉᐱᖅ ᔫᓂ 3, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

41 

ᐊᒻᒪᓗ ᐳᐃᒍᖅᑕᐃᓕᑕ ᑐᓵᔨᑦᑎᓐᓂᒃ.  

 

>>ᐸᒃᑕᑐᖅᑐᑦ 

 

>>ᐃᖅᓱᒃᑎᐅᑉ ᑲᒥᓴᓇ ᐊᓂᑎᑕᖓ  

 

ᐅᖃᖅᑎ: ᖁᔭᓐᓇᒦᖑᕗᓯ ᑕᕝᕗᙵᖃᑦᑕᕋᔅᓯ ᐃᑲᔪᖃᑕᐅᖃᑦᑕᕋᔅᓯ ᓄᓇᕗᒻᒥᐅᑦ ᑐᑭᓯᑎᖃᑦᑕᕋᔅᓯᐅᒃ 

ᐅᖃᐅᓯᑦᑎᓐᓂ ᐊᑐᖅᑐᑕ ᐃᓄᐃᓐᓇᖅᑐᓐ, ᐃᓄᑦᑎᑐᓪᓗ. ᐊᒻᒪᑦᑕᐅᖅ ᑕᖁᓕᒃ, ᓂᖓᐅᒐ.  

 

(ᑐᓵᔨᒃᑰᓕᖅᑐᖅ) ᓇᒡᓕᒋᑦᑎᐋᓚᐅᖅᑕᕋ ᓂᖓᐅᒐ, ᐊᑎᖃᖅᑐᖃᕆᕗᖅ ᑐᓵᔨᐅᒻᒪᑦᑕᐅᖅ. ᑕᖁᓕᐅᒋᓪᓗᓂᑦᑕᐅᖅ 

ᐃᓄᒃᑐᑦᑕᐅᖅ ᑐᓵᔨᐅᖃᑦᑕᕐᖓᑕ. ᑖᓐᓇ ᔭᐃᒥᔅ ᐅᕙᖕᓂᑦ ᐅᖃᐅᓯᐅᔪᖅ ᐊᒻᒪᓗᑦᑕᐅᖅ ᐱᔨᑲᑖᕗᑦ 

ᖁᔭᓐᓇᒦᕆᐊᖃᕐᒥᒐᑦᑎᒍ. ᑖᒃᑯᐊ ᐃᒥᕈᓱᓕᖅᑕᐃᓕᑎᑦᑎᖃᑦᑕᖅᑐᑦ. ᐅᕙᓃᖃᑦᑕᖅᑲᐅᔫᒐᓗᐊᑦ ᓰ−ᔭᐃ ᕕᓐᓯᓐᑦ 

ᐅᓪᕝ, ᐅᕙᓃᒍᓐᓃᕐᖓᑦ, ᖁᔭᓐᓇᒥᖅᑲᕗᑦ; 

 

>>ᐸᑦᑕᒃᑐᖅᑐᑦ 

 

 ᐊᒻᒪ ᑎᐅᕋᓐ ᓂᖏᐅᖓᓐ,  

 

>>ᐸᑦᑕᒃᑐᖅᑐᑦ 

 

ᐊᒻᒪᓗ ᓕᓕ ᐅᒃᐸᑎᑯ.  

 

>>ᐸᑦᑕᒃᑐᖅᑐᑦ 

 

ᐅᖃᑦᑎᐊᖅᑕᕋᓗᐊᕋᖃᐃ. ᐊᒻᒪᓗ ᒫᒋ ᐅᒃᐸᑎᑯ.  

 

>>ᐸᑦᑕᒃᑐᖅᑐᑦ 

 

ᖁᔭᓐᓇᒦᕐᔪᐊᕌᓗᒃ ᐃᒥᕈᓱᓕᖅᑕᐃᓕᒪᑎᑦᑎᓚᐅᕋᔅᓯ.  

 

ᖁᔭᓐᓇᒦᕈᒪᒻᒥᔭᕋᑦᑕᐅᖅ ᒪᓕᒐᓕᐅᕐᕕᖕᒥ ᐃᖅᑲᓇᐃᔭᖅᑐᓕᒫᑦ ᑕᑯᔅᓴᐅᓇᑎᑦ ᐱᓕᕆᖃᑦᑕᕐᖓᑕ ᐸᐃᑉᐹᕈᓘᔭᕐᓂᑦ 

ᐊᖑᒪᑎᑦᑎᖃᑦᑕᕐᖓᑕ.  

 

ᒪᕐᕉᒃ ᐅᕙᖓ ᓵᖓᓃᑦᑑᑦᑕᐅᖅ ᖁᔭᓐᓇᒦᕈᒪᒻᒥᒐᒃᑭ. ᖃᐅᒪᔨᑎᑕᐅᖃᑦᑕᕋᒪ ᑖᒃᑯᓄᖓ.  

 

ᖂᔪ, ᖁᔭᓐᓇᒦᒃ.  

 

>>ᐸᑦᑕᒃᑐᖅᑐᑦ 

 

ᐊᒻᒪᑦᑕᐅᖅ ᖁᔭᓐᓇᒦᕐᒥᔭᕋᑦᑕᐅᖅ ᑎᑎᕋᖅᑎᐅᔪᒧᑦ ᐊᓪᓚᑦᑎᐅᔪᒧᑦ ᐃᑲᔪᕆᐊᖅᓯᒪᓚᐅᕐᖓᑦ ᐃᒃᓯᕙᓂᖃᖅᑎᓪᓗᑕ, 

ᒥᔅᑕ ᐹᓪ.  

 

>>ᐸᑦᑕᒃᑐᖅᑐᑦ 

 

ᐊᒻᒪ ᐊᓯᖏᓐᓂ ᖁᔭᓐᓇᒦᕋᔅᓴᖃᕐᒥᔪᒍᑦᑕᐅᖅ, ᐊᓪᓗᐃᔪᔅᓴᐅᒐᓗᐊᕐᒥᔪᖓ. ᐅᐱᕐᖔᖃᑦᑎᐊᓂᐊᖅᑯᓯ 

ᐊᐅᔭᖃᑦᑎᐊᕐᓗᓯᓗ. ᐃᒻᒥᓂᒃ ᑲᒪᒋᑦᑎᐊᕆᔅᓯ ᐃᓚᓯᓗ ᐱᒻᒪᕆᐊᓘᒻᒪᑕ. ᖃᓄᐃᙱᑦᑎᐊᖏᓐᓇᖅᑎᒐᓱᐊᖅᓯᐅᒃ 

ᐊᒻᒪ ᐊᑦᑕᓇᖅᑐᒦᙱᑎᐊᕐᓗᓯ ᐊᖏᕐᕋᓂᐊᖅᑯᓯ.  

ᑲᑎᒪᔾᔪᑎᒃᓴᖅ 22. ᑲᑎᒪᔾᔪᑎᒃᓴᐃᑦ. ᑎᑎᕋᖅᑎ.  

 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 

 

ᑎᑎᕋᖅᑎ (ᐱᐅᓪ)(ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑲᑎᒪᔪᖃᕐᓂᐊᖅᑐᖅ ᐊᐅᓚᑦᑎᔨᒃᑯᑦ ᐱᔨᑦᑎᖅᑎᒃᑯᓪᓗ 

ᑲᑎᒪᔨᖁᑎᖏᓐᓂᒃ ᑕᐃᑲᓂ ᑐᒃᑑᑉ ᑲᑎᒪᕕᖓᓂ ᐅᓇ ᐃᓱᓕᑉᐸᑦ ᑲᑎᒪᕐᔪᐊᕐᓂᖅ.  

 

ᑲᑎᒪᔾᑎᒃᓴᐃᑦ, ᓇᒡᒐᔾᔭᐅᒧᑦ, ᓰᑏᕝᕙ 8, 2025, 1:30-ᐸᑦ ᐅᓐᓄᓴᒃᑯᑦ:  

 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑭᐅᔾᔪᑎᑦ ᐊᑎᓕᐅᕈᑕᐅᓯᒪᔪᓄᑦ 

12. ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ ᒪᓕᒐᒃᓴᓂᑦ ᐊᓯᖏᓐᓂᓪᓗ ᐅᓂᒃᑳᖏᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ. 

 

>>ᐸᑦᑕᑐᖅᑐᑦ 

 



ᐊᐃᑉᐱᖅ ᔫᓂ 3, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ (ᑐᓵᔨᑎᒍᑦ): ᐅᓇ ᑲᑎᒪᕐᔪᐊᕐᕕᒃ ᓄᖅᑲᖓᓂᐊᓕᕐᒥᔪᖅ ᓇᒡᒐᔾᔭᐅᕈᕋᓱᐊᕐᓂᖓᓂ ᓯᑎᕝᕙ 8, 2025. 

1:30ᑉᐸᑦ ᐅᓐᓄᓴᒃᑯᑦ. ᐃᖅᓱᖅᑎ. 

 

>>ᑲᑎᒪᓂᖅ ᓄᖅᑲᖅᑐᖅ 16:11ᒧᐊᖅᑎᓪᓗᒍ



 

 

ᐅᐃᒍᔭᖅ − ᑭᐅᔾᔪᑎ ᐅᖃᐅᓯᒃᑯᑦ ᐊᐱᖅᑯᑕᐅᓚᐅᖅᑐᒧᑦ 1290-6(2) 

 

                     

ᒪᓕᒐᓕᐅᕐᕕᖕᒧᑦ 

Nunavut Maligaliurvia  

Legislative Assembly of Nunavut 

                                   Assemblée législative du 

Nunavut 

 
 

ᐅᑎᕐᕕᖃᕐᓂᖅ ᐅᖃᐅᓯᒃᑯᑦ ᐊᐱᖅᑯᑎᒥ 
 

 

 

ᐊᐱᕆᔪᖅ: ᑕᓂᐅᓪ ᖃᕝᕕᒃ, ᒪᓕᒐᓕᐅᖅᑎ ᑕᓯᐅᔭᖅᔪᐊᕐᒧᑦ 

       

ᐊᐱᕆᔭᖅ: ᒪᓕᒐᓕᐅᖅᑎ ᑕᐃᕕᑎ ᔪᐊᓇᓯ 
 

ᓈᓴᐅᑖ: 1290-6(2) 

 

ᐅᓪᓗᖓ: ᒪᐃ 29, 2025  
 

ᐱᔾᔪᑎᖓ:  ᐊᒥᓲᓂᖏᑦ ᓇᓄᕋᐃᑦ ᓄᐊᑦ ᐸᐃᒥ ᐊᑭᑦᑐᕋᐅᑎᕕᖓᓂ 

 
 

 

 

ᐅᖃᖅᑎᑦᑎᔩ, ᐅᓪᓗᒥ ᓇᖏᖅᓯᔪᖓ ᑭᐅᔪᒪᓪᓗᒍ ᐅᑎᕐᕕᒋᓛᕐᓂᐊᖅᓯᒪᒐᒃᑯ ᒪᓕᒐᓕᐅᖅᑎ ᖃᕝᕕᒃ 

ᒪᐃ 29, 2025, ᐱᔾᔪᑎᖃᖅᑐᖅ ᓇᓄᕋᐃᑦ ᐊᒥᓲᓂᖏᑦ; ᐊᒻᒪᓗ ᓇᓐᓄᖃᑦᑕᕐᓂᖅ  ᐊᑎᖅᑕᓛᓂᑦ 

ᐊᐅᓚᑕᐅᓂᖓᓗ ᑕᓯᐅᔭᕐᔪᐊᑉ ᓂᒋᐊᑕ ᓇᓄᖏᑕ ᐊᒥᓲᓂᖏᓐᓂ. 

 

 

ᐊᕙᑎᓕᕆᔨᒃᑯᑦ ᐱᓕᕆᕝᕕᖓ ᑖᒃᑯᓂᖓ ᓇᓗᓇᐃᖅᓯᓯᒪᓕᖅᑐᑦ 88-ᓂᑦ ᓇᓄᕋᕐᓂᑦ ᑖᒃᑯᓇᓃᑦᑐᓂᑦ 

ᐊᒥᖁᑎᑖᖅᐸᑦᑐᓂᑦ ᓄᐊᑦ ᐸᐃᒥ ᐊᑭᑦᑐᕋᐅᑎᕕᒻᒥ, ᐋᓐᑎᐅᕆᐅᒥ.  

 

ᑖᒃᑯᐊ ᓇᓄᕋᐃᑦ ᓂᐅᕕᐊᔅᓴᐅᓛᕐᓂᖏᓐᓂᑦ ᐋᖅᑭᑦᑕᐅᓯᒪᔪᖅ ᐊᑭᑦᑐᕋᐅᑎᓂᒃᑯᑦ, ᔫᓂ 17-ᒥ 19-ᒧ 2025-ᒥ. 

 

ᑭᖑᓪᓕᖅᐋᒥ ᒫᓐᓇᐅᓚᐅᖅᑐᖅ ᐊᑭᑦᑐᕋᐅᑎᓂᖃᕋᑖᖅᓯᒪᔪᑦ ᒫᑦᓯ 2025-ᖑᑎᓪᓗᒍ, ᑲᑎᓪᓗᒋᑦ 104 ᓇᓄᕋᐃᑦ 

ᓂᐅᕐᕈᑎᔅᓴᓕᐊᖑᓚᐅᖅᑐᑦ.  ᑖᒃᑯᓇᓂ, 16 ᓂᐅᕕᐊᖑᓚᐅᖅᑐᑦ, ᑮᓇᐅᔭᓕᐅᕈᑕᐅᓚᐅᖅᑐᑦ $22,864.00-ᓂᑦ. 

ᐊᑭᑐᓂᖅᐸᐅᓚᐅᖅᑐᖅ ᐊᑕᐅᓯᕐᒧᑦ ᓂᐅᕕᐊᖑᓯᒪᔪᓂᑦ ᓇᓄᕋᖅ $3,920.00-ᓄᑦ, ᐊᑯᓪᓕᖅᐹᖅᓯᐅᕐᓂᖅ ᓈᓴᐅᑎᓂ 

ᑕᒪᕐᒥᒃ ᐊᑭᖃᓚᐅᖅᑐᑦ ᐊᓯᖏᑦ $1,429.00-ᓂᑦ.   

 



 

 

ᐅᖃᕈᒪᒻᒥᔪᖓᑦᑕᐅᖅ ᑕᒪᓐᓇ ᐱᓕᕆᖑᓂᕆᖃᑦᑕᖅᑕᖓ ᐱᒋᐊᖅᑎᑕᐅᓯᒪᔪᒃᑯᑦ ᒪᓕᓪᓗᒍ ᓄᓇᕗ ᐊᖏᕈᑎ 

ᐊᓯᔾᔨᖅᓯᒪᑎᑦᑎᒍᑕᐅᔪᖅ ᓄᓇᕗᒻᒥ ᓇᓄᕐᓂᑦ ᐊᐅᓚᑦᑎᓂᕐᒧᑦ ᐱᒋᐊᕈᓐᓇᕐᓂᖓᓂᒃ. ᑖᒃᑯᐊ ᐱᓕᕆᖃᑎᒌᓐᓇᖅᑕᕗᑦ 

ᐊᐅᓚᑦᑎᖃᑎᒋᔭᕗᑦ ᓇᓄᕐᓂᑦ ᐊᐅᓚᑦᑎᓂᕐᒧᑦ ᐊᔾᔨᒌᙱᑦᑐᑎᒍᑦ ᐱᓕᕆᐊᔅᓴᓂᑦᑎᑕᐅᓯᒪᔪᑦ ᑲᑎᒪᔨᕋᓛᖑᑲᐃᓐᓇᖅᑐᑦ 

ᑖᒃᑯᐊᓗ ᐱᖃᑕᐅᓪᓗᑎᑦ ᓇᓄᓕᕆᓂᕐᒥᑦ ᑲᒪᔨᐅᓂᕐᒧᑦ ᑲᑎᒪᔨᕋᓛᖏᑦ (PBAC), ᓇᓄᓕᕆᓂᕐᒧᑦ ᐱᓕᕆᔨᐅᖃᑎᒌᓂᒃ 

ᑲᑎᒪᔨᕋᓛᖏᑦ (PBTC) ᓄᓇᕐᔪᐊᑉ ᐅᑭᐅᖅᑕᖅᑐᖓᓂ ᓇᓄᓕᕆᔩᑦ ᐊᒻᒪᓗ ᐱᖃᑕᐅᖏᓐᓇᖅᑐᑦ ᑲᑎᒪᔪᓂᑦ 

ᐊᓯᑦᑎᓐᓂᑦ ᒐᕙᒪᖃᕐᕕᐅᔪᓂᑦ ᓲᕐᓗ ᓄᓇᕕᒻᒥᐅᓂᑦ ᐊᒻᒪᓗ ᐄᔫᑉ ᐃᒪᕐᒥᐅᑕᓕᕆᒃᑯᑦ ᐊᕕᑦᑐᖅᓯᒪᔪᓂᑦ. 

ᑕᑯᔅᓴᐅᑎᑦᑎᔪᓐᓇᑦᑎᐊᖅᓯᒪᔪᒍᑦ ᐊᑑᑎᖃᑦᑎᐊᖅᑐᖅᓯᒪᔪᒥᑦ ᓄᓇᕗᒻᒥ ᓴᓇᔭᒐᕐᓂᑦ ᓄᓇᕗᒻᒧ ᓇᓄᓕᕆᓂᕐᒧᑦ 

ᐊᐅᓚᑦᑎᔾᔪᑎᑦᑎᓂᑦ ᑕᒫᓂ, ᑲᓇᑕᒥ ᐊᒻᒪᓗ ᓄᓇᕐᔪᐊᕐᒥᑦ ᐊᕐᕌᒍᒐᓚᐅᓕᖅᑐᓄᑦ ᑖᒃᑯᐊ ᓄᓇᕗᒻᒥᐅᑉ 

ᐱᔪᓐᓇᐅᑎᖃᕐᓂᖏᓐᓂᑦ ᓴᐳᔾᔭᐅᓯᒪᔪᒥᑦ ᓇᓐᓄᒍᓐᓇᕐᓂᖏᓐᓂᑦ.  

 

ᒫᓐᓇ ᐸᕐᓇᐅᑎᑕᖃᙱᑦᑐᖅ ᐊᓯᔾᔨᖅᓯᔾᔪᑕᐅᒐᔭᖅᑐᒥᑦ ᐊᐅᓚᑦᑎᓂᐅᕙᑦᑐᓂᑦ, ᑕᐃᒪᐃᒃᑲᓗᐊᖅᑎᓪᓗᒍ 

ᐊᖏᖅᓯᒪᑦᑎᐊᖅᑐᒍᑦ ᐱᐅᓯᒋᐊᖅᑎᑦᑎᓇᓱᓐᓂᕐᒥᑦ ᐊᐅᓚᑦᑎᓂᕆᕙᑦᑕᑎᓐᓂᑦ ᑕᒪᒃᑯᐊ ᐃᓱᒫᓘᑕᐅᔪᑦ 

ᑲᒪᒋᔭᐅᔪᓐᓇᖁᓪᓗᒋᑦ ᐊᒻᒪᓗ ᑐᔅᓯᕋᐅᑎᓕᐅᕐᓗᑕ ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᓐᓄᑦ ᓈᒻᒪᑦᑎᐊᖅᐸᑦ. 

 

ᖁᔭᓐᓇᒦᒃ, ᐅᖃᖅᑎᑦᓯᔩ 

  



 

 

ᐅᐃᒍᖓ − ᑲᑎᒪᔨᕋᓛᖑᑲᐃᓐᓇᖅᑐᓄᑦ ᐅᓂᒃᑳᓕᐊᖓᑦ 

 
 
 
 
 
 
 
 
 
 

ᑲᑎᒪᔨᕋᓛᑦ 
ᓇᐅᑦᓯᖅᑐᖅᑎᐅᔪᑦ ᒐᕙᒪᒃᑯᑦ ᐊᐅᓚᓂᖏᓐᓂᑦ ᑮᓇᐅᔭᖅᑐᕈᑎᖏᓐᓂᓪᓗ 

 
ᐅᓂᒃᑳᑦ ᐱᔾᔪᑎᖃᖅᑐᑦ ᕿᒥᕐᕈᔭᐅᓂᒥᓂᖏᓐᓂᑦ 2025-2026-ᒥ ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ 

ᒪᓕᒐᓕᐅᖅᕕᖓᓄᑦ ᓄᓇᕗᑦ: ᖃᐅᔨᓴᕆᐊᒃᑲᓂᕐᓂᖓ ᓱᕈᓯᕐᓄᑦ ᐃᓚᒌᓄᓪᓗ ᐱᔨᑦᑎᕋᐅᑎᐅᔪᓂᑦ ᓄᓇᕗᒻᒥ 
 
 

ᑐᖏᓕᖓᓂᑦ ᑲᑎᒪᕐᔪᐊᕐᓂᖓᑦ 6−ᒋᔭᖓ ᒪᓕᒐᓕᐅᖅᕕᒃ ᓄᓇᕗᒻᒥ 
ᐅᐱᕐᖔᒃᑯᑦ 2025-ᒥ ᐃᒃᓯᕙᓂᖓᑦ 

 
 

ᐃᒃᓯᕙᐅᑕᖅ 
ᔪᐊᔾ ᕼᐃᒃᔅ 

 
ᐃᒃᓯᕙᐅᑕᐅᖃᑕᐅᔪᖅ 
ᐋᓚᒃᓵᓐᑐ ᓴᒻᒧᖅᑐᖅ 

 
ᑲᑎᒪᔩᑦ 

ᕚᕕ ᐊᓇᕕᓗᒃ 
ᔮᓇᑦ ᐱᑦᓯᐊᓛᖅ ᕗᕉᔅᑐ 

ᔪᐃᓕ ᖃᐃᕐᓂᖅ 
ᒥᐊᕆ ᕿᓕᖅᑎ 

ᐋᑕᒻ ᐋᕆᐊᒃ ᓚᐃᑦᔅᑑᓐ 
ᓵᓚᒪᓐ ᒪᓕᑭ 
ᑭᐊᕋᓐ ᓄᑕᕋᖅ 
ᑖᓂᐅᓪ ᖃᕝᕕᒃ 
ᔪᐊᓇ ᖁᐊᓴ 
ᔫᓯᑉ ᖂᒃᑭᐊᖅ 
ᔫ ᓴᕕᑲᑖᖅ 

ᖁᕋᐃᒃ ᓯᒪᐃᓚᒃ 
 
 
 

www.assembly.nu.ca 
 
 

 
 
 
 
 
 

 

http://www.assembly.nu.ca/


 

 

 
ᐱᒋᐊᓐᖓᕐᓂᖓᓂ ᓇᓗᓇᐃᖅᑐᐃᔾᔪᑎ 
 
ᐊᓪᓚᕝᕕᖓ ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ 2025-ᒥ ᖃᐅᔨᓴᕆᐊᒃᑲᓂᕐᓂᖓ ᓱᕈᓯᕐᓄᑦ ᐃᓚᒌᓄᓪᓗ 
ᐱᔨᑦᑎᕋᐅᑎᐅᔪᓂᑦ ᓄᓇᕗᒻᒥ ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᔪᒻᒪᑦ ᒫᑦᓯ 5, 2025-ᒥ. 
 
ᑲᑎᒪᔨᕋᓛᑦ ᓇᐅᑦᓯᖅᑐᖅᑎᐅᔪᑦ ᒐᕙᒪᒃᑯᑦ ᐊᐅᓚᓂᖏᓐᓂᑦ ᑮᓇᐅᔭᖅᑐᕈᑎᖏᓐᓂᓪᓗ ᑕᓚᕖᓴᒃᑰᖅᑐᑎᒃ 
ᓈᓚᓐᓂᖃᖅᑎᑦᑎᔪᒻᒪᑕ ᐱᔾᔪᑎᖃᖅᑐᑎᒃ ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ 2025-ᒥ 
ᐅᓂᒃᑳᓕᖃᒥᓂᖏᓐᓂᑦ ᐄᐳᕈ 29-30, 2025-ᒥ. ᓇᕿᑦᑕᖅᑕᐅᓯᒪᔪᑦ ᓈᓚᓐᓂᖃᖅᑎᑦᑎᓂᐅᔪᒥ 
ᐅᖃᐅᓯᒥᓂᐅᔪᑦ ᐱᔭᒃᓴᐅᔪᑦ ᒪᓕᒐᖠᐅᖅᕕᐅᑉ ᖃᕋᓴᐅᒃᑯᑦ ᐃᑭᐊᖅᑭᕕᖓᓂᑦ. 
 
ᐅᖃᕆᐊᖅᑐᖅᓯᒪᔪᑦ ᑲᑎᒪᔨᕋᓛᑦ ᓵᖓᓄᑦ ᐃᓚᖃᓚᐅᖅᑐᑦ ᐊᖏᔪᖅᑲᐅᑎᐅᔪᓂᑦ ᐊᓪᓚᕝᕕᖓᓃᓐᖔᖅᑐᓂᑦ 
ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ ᐊᒻᒪᓗ ᓄᓇᕗᑦ ᒐᕙᒪᖓᑕ ᐱᓕᕆᕕᒋᔭᖏᓐᓂᑦ ᐃᓄᓕᕆᔨᒃᑯᑦ, 
ᐃᖅᑲᓇᐃᔭᖅᑎᓕᕆᔨᒃᑯᑦ, ᐃᖏᕐᕋᔪᓕᕆᔨᒃᑯᑦ ᐱᖁᑎᕐᔪᐊᓕᕆᔨᒃᑯᓪᓗ ᓄᓇᕗᒻᒥ, ᓯᕗᓕᖅᑎᓂᑦ 
ᒐᕙᒪᐅᖃᑎᒌᓂᓪᓗ ᐱᓕᕆᐊᖃᖅᑎᑦ, ᐊᒻᒪᓗᑦᑕᐅᖅ ᓄᓇᕗᑦ ᓯᓚᑦᑐᓴᖅᕕᒻᒥᑦ ᐊᒻᒪᓗ ᓄᓇᕗᒻᒥ 
ᐃᓪᓗᓕᐅᕆᔨᕐᔪᐊᒃᑯᓐᓂᑦ.  
 
ᑲᑎᒪᔨᕋᓛᑦ ᖁᔭᓕᔪᑦ ᐅᖃᕆᐊᖅᑐᖅᓯᒪᓚᐅᖅᑐᓂᑦ ᓈᓚᓐᓂᖃᖅᑎᑦᑎᑎᓪᓗᒋᑦ.  

 
ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ 2025-ᒥ ᐅᓂᒃᑳᓂᐊᒥᓂᖏᑦ ᒪᓕᒻᒪᑕ ᐱᖓᓲᓯᒪᔪᓂᑦ 
ᐅᓂᒃᑳᓕᐊᒥᓂᖏᓐᓂᑦ ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ ᑖᒃᓱᒥᖓᒃᓴᐃᓐᓇᖅ ᐱᔾᔪᑎᖃᖅᑐᑎᑦ, ᑕᐃᒃᑯᐊᓕ 
ᒪᓕᒐᓕᐅᖅᕕᒻᒨᖅᑕᐅᔪᔪᑦ ᐊᕐᕌᒍᖏᓐᓂ 2011, 2014, ᐊᒻᒪᓗ 2023..   
 
ᓯᕗᓪᓖᒃ ᒪᕐᕉᒃ ᐅᓂᒃᑳᓕᐊᒥᓃᒃ 2011-ᒥ ᐊᒻᒪ 2014-ᒥ ᐃᓗᓕᖃᔪᒻᒪᑕ ᐊᒥᓱᑲᓪᓚᓐᓂᑦ 
ᐊᑐᓕᖁᔭᓕᐊᒥᓂᐅᔪᓂᑦ ᐃᓚᖃᖅᑐᓂᑦ ᐱᓕᕆᐊᖑᒋᐊᖃᕐᓂᖏᓐᓂᑦ ᐃᖅᑲᓇᐃᔭᖅᑎᑖᕋᓱᐊᕐᓂᖅ, 
ᐱᓕᒻᒪᒃᓴᐃᓂᖅ, ᒪᓕᒋᐊᖃᕐᓂᖏᑦ ᒪᓕᒋᐊᓕᖏᓐᓂᑦ ᐊᔾᔨᒌᓕᖅᑎᑕᐅᓯᒪᔪᓂᑦ, ᓄᐊᑦᑎᓂᕐᒥᑦ ᑐᑭᓯᐅᒪᔾᔪᑎᓂᑦ 
ᐊᒻᒪᓗ ᓄᓇᓕᓐᓂᑦ ᓱᕈᓯᕐᓄᑦ ᐊᖏᔪᖅᑳᕆᔭᐅᔪᓂᓪᓗ ᐃᓚᐅᑎᑦᑎᓂᕐᒥᑦ.   
 
ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ 2023-ᒥ ᐅᓂᒃᑳᓕᐊᒥᓂᖏᑦ ᓱᕈᓯᕐᓄᑦ ᐃᓚᒌᓄᓪᓗ ᐱᔨᑦᑎᕋᐅᑎᐅᔪᓂᑦ 
ᓄᓇᕗᒻᒥ ᑐᕌᖓᒃᑲᓐᓂᔪᒻᒪᑕ ᐱᑕᖃᖅᑎᑦᑎᓂᐅᕙᑦᑐᓂᑦ ᐱᔨᑦᑎᕋᐅᑎᓂᑦ ᓴᐳᒻᒥᑦᑎᔾᔪᑎᐅᔪᓂᑦ 
ᐃᑲᔪᖅᓰᔾᔪᑎᐅᔪᓂᑦ ᖃᓄᐃᓐᖏᑦᑎᐊᖅᑎᑕᐅᒐᓱᐊᖅᑐᑎᒃ ᐊᑦᑕᓇᖅᑐᒦᓲᑦ ᓱᕈᓰᑦ, ᒪᒃᑯᑦᑐᖅ ᐊᒻᒪᓗ 
ᐃᓚᒋᔭᖏᑦ ᒪᓕᓪᓗᑎᑦ ᐱᖁᔭᕐᓂᑦ, ᐊᑐᐊᒐᕐᓂᑦ, ᐊᒻᒪᓗ ᐱᓕᕆᔾᔪᑏᑦ ᖃᓄᐃᓕᖓᒋᐊᖃᕐᓂᖏᓐᓄᑦ. ᑖᓐᓇ 
ᐅᓂᒃᑲᓕᐊᒥᓂᖅ ᐃᓗᓕᖃᓚᐅᓐᖏᑦᑐᖅ ᓇᓗᓇᐃᖅᑕᐅᓯᒪᔪᓂᑦ ᐊᑐᓕᖁᔭᓕᐊᒥᓂᕐᓂᑦ ᐅᐱᓐᓇᕋᓂ 
ᖃᐅᔨᔭᒥᓂᐅᔪᖅ ᐊᑐᓕᖁᔭᓕᐊᒥᓃᑦ ᐱᓄᓪᓕᖅᐹᖏᓐᓂ ᒪᕐᕉᓐᓂ ᐅᓂᒃᑳᓕᐊᒥᓂᖏᓐᓂ 
ᓱᐱᓕᕆᐊᖑᓐᓂᖏᒻᒪᑕ.  
 
 
ᒪᑐᐃᖅᓯᔾᔪᑎᖏᑦ 2023-2ᒥ ᐅᓂᒃᑳᓕᐊᒥᓃᑦ ᐃᒪᐃᓕᖓᓚᐅᖅᑐᑦ: 
 

“ᐅᑯᐊ ᑕᒻᒪᖅᓯᒪᔪᖅᓯᐅᖅᑎᐅᑉ ᐅᓂᒃᑳᓕᐊᒥᓂᖏᑦ ᐅᓂᒃᑳᖃᖅᑐᑦ ᑐᐊᕕᕐᓇᓕᖅᑐᒥᑦ. 
ᐊᓯᔾᔩᖁᔨᓪᓗᓂ ᐅᖃᖅᓯᒪᔪᖅ. ᐊᔭᐅᖅᐸᕗᑦ ᓄᓇᕗᑦ ᒐᕙᒪᖓ ᒫᓐᓇᑦᑕᐅᑎᒋ 
ᐱᓕᕆᒋᐊᖁᓕᖅᑐᒋᑦ ᓴᐳᒻᒥᑦᑎᒋᐊᕐᓗᑎᒃ ᐊᑦᑕᓇᖅᑐᒦᒍᓐᓇᖅᑐᓂᑦ ᓱᕈᓯᕐᓂᑦ ᒪᒃᑯᑦᑐᓂᓪᓗ 
ᓄᓇᕗᒻᒥ.”  

 
ᑕᐃᒃᑯᐊ 2023−ᒥ ᐅᓂᒃᑳᓕᐊᒥᓃᑦ ᐅᖃᓪᓚᕆᒃᓯᒪᔪᔪᑦ ᑕᒪᒃᑯᐊ ᐱᓐᖐᓐᓇᖃᖅᑕᕐᓂᑯᐃᑦ ᑲᒪᒋᓂᐊᕐᓗᒋᑦ 
“ᒐᕙᒪᓕᒫᖅ” ᐱᓕᕆᒋᐊᖃᕋᔭᖅᑐᖅ. 
 
ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ 2025-ᒥ ᖃᐅᔨᓴᕆᐊᒃᑲᓂᕐᓂᖓ ᓱᕈᓯᕐᓄᑦ ᐃᓚᒌᓄᓪᓗ 
ᐱᔨᑦᑎᕋᐅᑎᐅᔪᓂᑦ ᓄᓇᕗᒻᒥ “ᖃᓄᐃᓕᖓᓕᕐᒪᖔᑕ ᓇᓗᓇᐃᖅᓯᓂᖅ” ᐱᓕᕆᐊᖑᓯᒪᔪᓂᑦ ᐱᓪᓗᒋᑦ 
ᖃᐅᔨᔭᒥᓂᖏᑦ ᑕᒻᒪᖅᓯᒪᔪᖅᓯᐅᖅᑎᐅᑉ ᐱᖓᓱᐃᓂ ᐅᓂᒃᑳᓕᐊᒥᓂᕐᓂ.  
  
 
 



 

 

ᐃᓱᒪᒋᔭᐅᓐᖏᖔᖅᑐᓂ 2025-ᒥ ᐅᓂᒃᑳᓕᐊᒥᓃᑦ ᑎᓴᒪᒋᔭᐅᓪᓗᑎᒃ ᑕᒻᒪᖅᓯᒪᔪᖅᓯᐅᕐᓂᐅᔪᑦ 
ᑖᒃᓱᒥᖓᒃᓴᐃᓐᓇᖅ ᑕᑯᓐᓈᖅᑐᑎᒃ, ᑲᑎᒪᔨᕋᓛᑦ ᐃᓕᑕᖅᓯᔪᑦ ᓯᕗᓪᓕᖅᐹᕆᔭᐅᖔᕐᓗᓂ ᑲᓇᑕᐅᑉ 
ᑕᒻᒪᖅᓯᒪᔪᖅᓯᐅᖅᑎᖓᑕ ᖃᐅᔨᒪᒐᓱᐊᕐᓂᖓᓄᑦ ᑕᒻᒪᖅᓯᒪᔪᖅᓯᐅᕐᓂᐅᖔᕐᓗᓂ ᖃᐅᔨᒪᑦᑎᐊᕋᓱᐊᖅᑐᓂ 
ᓄᓇᕗᑦ ᒐᕙᒪᖓ ᓵᓐᖓᔭᒃᓴᒫᖑᓪᓗᓂ ᐱᓕᕆᐊᖃᕆᐊᖃᕐᓂᖓᓂᑦ ᖃᐅᔨᔭᐅᓯᒪᔪᓂᑦ ᐊᓂᒍᖅᓯᒪᔪᓂ 
ᑕᒻᒪᖅᓯᒪᔪᖅᓯᐅᕐᓂᖓᓂ. 
 
ᒐᕙᒪᓕᒫᖅ ᐱᓕᕆᒋᐊᕐᓗᓂ 
ᐃᓚᖓᑦ ᖃᐅᔨᔭᓪᓚᕆᒥᓂᐅᔪᖅ ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ 2023-ᒥ ᐅᓂᒃᑳᓕᐊᒥᓂᖏᓐᓂ 
ᐱᓪᓗᒋᑦ ᓱᕈᓯᕐᓄᑦ ᐃᓚᒌᓄᓪᓗ ᐱᔨᑦᑎᕋᐅᑎᐅᕙᑦᑐᑦ ᓄᓇᕗᒻᒥ ᑐᕌᖓᓚᐅᕐᒪᑕ ‘ᐱᔾᔪᑎᐅᔪᓂᑦ’ 
ᑕᐃᒪᐃᓚᕿᒍᑎᐅᕙᑦᑐᓂᑦ’. ᑖᓐᓇ ᐅᓂᒃᑳᖅ ᐃᓗᐃᓕᐅᖅᓯᒪᓚᐅᖅᑐᖅ: 
 

“ᖃᐅᔨᓚᐅᖅᑐᒍᑦ ᐃᓄᓕᕆᔨᒃᑯᑦ ᐱᓕᕆᕕᖓᑦ ᐊᖑᒻᒪᑎᔪᓐᓇᖏᒻᒪᑕ ᐱᓕᕆᐊᒃᓴᕆᔭᖏᓐᓂᒃ 

ᑲᒪᒋᓗᒋᑦ ᓄᓇᕗᒥ ᐊᑦᑕᕐᓇᖅᑐᒦᑦᑐᑦ ᓱᕈᓯᑦ ᐊᒻᒪᓗ ᒪᒃᑯᒃᑐᑦ ᐊᒃᑐᐊᓂᖃᕐᒪᑦ 

ᐅᓄᖅᑐᓄᑦ ᑲᑎᙵᖃᑎᒌᒃᑐᓄᑦ ᐊᑲᐅᙱᓕᐅᕈᑎᓄᑦ ᓴᖅᑭᓯᒪᔪᓄᑦ ᐱᔾᔪᑎᒋᔭᖏᓐᓄᑦ ᑕᒪᑐᒧᖓ 

ᐃᓚᓕᐅᑎᓯᒪᔪᓄᑦ ᑐᐊᕕᕐᓇᖅᑐᒦᖏᓐᓇᓕᕐᓂᖏᓐᓄᑦ.” 
 
“ᑕᒪᒃᑯᐊ ᑲᑎᓐᖓᐅᖅᑐᑦ ᐱᔾᔪᑏᑦ ᑲᒪᒋᔭᐅᒋᐊᖃᕐᓂᐊᕐᒪᑕ ᐱᓕᕆᕕᐅᔪᓄᑦ ᑲᑐᑎᔭᐅᓗᑎᒃ. 
ᑕᐃᒫᒃ ᐱᒋᐊᖓᖃᕐᓂᐊᖅᑐᑦ ᒐᕙᒪᒃᑯᑦ ᓇᐅᑦᓯᖅᑐᓕᕐᓗᑎᒃ ᒐᕙᒪᓕᒫᒥ ᐱᓕᕆᐊᖑᑎᓪᓗᒋᑦ.” 

 
ᒪᐃ 30−ᒥ, ᓯᕗᓕᖅᑎ ᐱᕙᓪᓕᐊᔪᓕᕆᔨᓄᑦ ᐅᑯᓂᖓ ᓴᖅᑭᖅᓯᔪᒻᒪᑦ: 
 

“ᑭᐅᔾᔪᑎᕗᑦ ᕿᓚᒥᐅᔪᒃᑰᕆᐊᓖᑦ. ᐊᑕᖏᖅᑐᒃᑯᑦ ᐃᑲᔪᖅᓱᖅᑕᐅᓗᑎᒃ ᒥᓂᔅᑕᐅᖃᑎᒌᓄᑦ, ᒐᕙᒪᒋᔭᕗᑦ 

ᐊᑐᐃᓐᓇᕈᖅᑎᑦᓯᓂᐊᖅᑐᑦ ᐱᓕᕆᔾᔪᑎᑦᓴᓂᒃ ᐃᓄᓕᕆᔨᒃᑯᑦ, ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ, 

ᐃᖅᑲᓇᐃᔭᖅᑐᓕᕆᔨᒃᑯᓪᓗ ᑲᒪᒋᔭᖃᕈᓐᓇᖁᓪᓗᒋᑦ ᑮᓇᐅᔭᖅᑎᒍᑦ ᐊᒥᓱᕐᖑᕆᐊᖅᑕᐅᓗᑎᓪᓗ 

ᐃᖅᑲᓇᐃᔭᖅᑎᖃᕐᓂᖏᑦ. ᒐᕙᒪᓕᕆᔨᒃᑯᑦ ᐋᖅᑭᑦᓯᓂᐊᖅᑐᑦ ᓄᓇᕗᑦ ᒐᕙᒪᒃᑯᖏᓐᓂ 

ᑕᒻᒪᖅᓯᒪᔪᖅᓯᐅᕈᑎᓂᒃ ᐃᑲᔪᖅᓱᐃᓂᕐᒧᓪᓗ ᐊᐅᓚᑦᓯᒍᑎᓂᒃ ᐋᖅᑭᑦᓱᐃᓗᑎᓪᓗ ᐊᐅᓚᑦᓯᓂᐅᔪᓂᒃ 

ᓵᑕᑦᓴᐅᒍᑎᖃᖃᑦᑕᓂᕐᒧᑦ ᐸᕐᓇᐅᑎᓂᒃ. ᒐᕙᒪᒃᑯᓐᓂ ᐊᑕᖏᖅᑐᒥᒃ ᐱᓕᕆᔾᔪᓯᖃᕐᓗᑎᒃ, ᒐᕙᒪᓕᕆᔨᒃᑯᑦ 

ᖃᐅᔨᓴᖅᐸᓪᓕᐊᖏᓐᓇᕐᓂᐊᖅᑐᑦ ᐱᓕᕆᕕᐅᔪᓂ ᐱᔨᑦᓯᕋᐅᑎᖏᓐᓂᒃ ᐱᔾᔪᑎᒋᓪᓗᒋ 

ᖃᓄᐃᑦᑕᐃᓕᑎᑕᐅᒋᐊᖃᕐᓂᖏᑦ ᓱᕈᓰᑦ, ᒪᒃᑯᑦᑐᐃᑦ, ᐃᓚᒌᓪᓗ. 
 
ᓈᓚᓐᓂᖃᖅᑎᑦᑎᑎᓪᓗᒋᑦ, ᐊᐱᕆᔭᐅᒐᒥ ᒐᕙᒪᒃᑯᑦ ᐱᕙᓪᓕᐊᑎᑦᑎᓯᒪᓂᖏᓐᓂᑦ ᑖᒃᓱᒥᖓ ᐃᓱᒫᓗᒋᔭᐅᔪᒥᑦ, 
ᐱᓕᕆᕕᖓᑦ ᓯᕗᓕᖅᑎᓂᑦ ᒐᕙᒪᐅᖃᑎᒌᓂᓪᓗ ᐱᓕᕆᐊᖃᖅᑎᒃᑯᑦ ᐃᒫᒃ ᑭᐅᓚᐅᖅᑐᑦ: 
 

“ᑭᖑᓂᐊᒍᓪᓕ ᑕᐃᒪᐃᓕᓚᐅᖅᑎᓪᓗᒍ ᓯᕗᓕᖅᑎ ᑕᓐᓇ ᐱᒋᐊᓕᓚᐅᖅᓯᒪᒐᑦᑎᒍ ᐱᓕᕆᐊᕗᑦ 

ᓇᓗᓇᐃᖅᓯᓪᓗᑕ ᑭᒃᑯᑦ ᑲᒪᒋᔭᐅᒋᐊᖃᕐᓂᐊᕐᒪᖔᖅ ᑕᒻᒪᖅᓯᒪᔪᖅᓯᐅᕐᓂᖅ ᐃᓗᑦᑎᓐᓂᒃ. 

ᖃᐅᔨᓚᐅᖅᑐᒍᑦ ᑮᓇᐅᔭᓕᕆᔨᒃᑯᓐᓂᑦ ᐊᔾᔨᒌᑦᑎᐊᖏᑦᑐᓂᑦ ᑕᒻᒪᖅᓯᒪᔪᖅᓯᐅᕈᑎᖃᕐᖓᑕ. 

ᖃᐅᔨᓴᐃᓐᓇᕋᓱᑦᑐᒍᑦ ᐱᓕᕆᐊᖏᑦ ᐃᓚᒋᐊᖅᑕᐅᒍᓐᓇᕋᔭᕐᒪᖔᑕ ᑮᓇᐅᔭᓕᕆᔨᒃᑯᑦ 

ᑕᒻᒪᖅᓯᒪᔪᖅᓯᐅᖃᑦᑕᕈᓐᓇᕐᓗᑎᑦᑕᐅᖅ ᐱᓕᕆᑦᑎᐊᕐᒪᖔᑕ ᐃᖅᑲᓇᐃᔭᖅᑏᑦ ᖃᐅᔨᓴᖃᑦᑕᕈᓐᓇᕐᓗᑎᑦ.  

 

ᐊᒻᒪᓗ ᐱᕙᓪᓕᐊᑎᑕᐅᓂᖓᓄᓪᓕ ᑭᒃᑯᑦ ᓵᖓᔭᔅᓴᒫᖑᒐᔭᕐᒪᖔᑕ ᐋᖅᑭᑎᖅᓯᒪᔪᑦ ᐱᔭᕇᖅᑕᐅᓯᒪᖏᒻᒪᑦ 

ᓱᓕ. ᖃᐅᔨᒐᓱᒃᑲᑦᑕ ᓱᓕ ᒐᕙᒪᐅᖃᑎᒌᑦᑐᓕᕆᔨᒃᑯᓐᓂᑦ ᐃᓗᐊᓂ ᑕᒻᒪᖅᓯᒪᔪᖅᓯᐅᖅᑎ 

ᐊᐅᓚᒐᔭᕐᒪᖔᑕ, ᖃᓄᑎᒋᓗ ᑲᒪᖃᑦᑕᕆᐊᖃᕐᓂᐊᕐᒪᖔᑕ ᐋᖅᑭᑦᑕᐅᓚᐅᖅᑎᓪᓗᒍ ᓱᑯᑦᑎᐊᓂᓪᓗ 

ᐊᓪᓚᕝᕕᖃᕐᓂᐊᕐᒪᖔᑕ. ᐱᔭᕇᕋᔭᖅᑐᒍᑦ ᑭᒃᑯᑦ ᓵᖓᔭᒃᓴᐅᖃᑦᑕᕆᐊᖃᕐᓂᐊᕐᒪᖔᑕ 

ᑕᑯᒃᓴᐅᑎᑦᑎᔾᔪᑎᓂᒃ.” 
 
ᑲᑎᒪᔨᐅᖃᑕᐅᔪᖅ ᐅᖃᓚᐅᖅᑐᖅ ᑕᒪᓐᓇ “ᓱᒃᑲᓕᔪᒃᑯᑦ” ᑭᐅᓂᐊᕐᓂᕋᕐᓂᖓ ᓯᕗᓕᖅᑎᐅᑉ ᒪᐃ 30, 
2023−ᒥ, “ᒫᓐᓇ 23−ᓂᑦ ᑕᖅᑭᓂᑦ ᐅᑕᖅᕿᔭᐅᓕᕐᒪᑦ ᓴᓇᔭᐅᒃᓯᐊᖑᓪᓗᓂ.”   
 
 
 
ᑭᖑᓂᖓᒍᓪᓕ ᕿᒥᕐᕈᓚᐅᖅᑐᑎᒃ ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ 2023-ᒥ ᐅᓂᒃᑳᓕᐊᒥᓂᖏᓐᓂᑦ 
ᒪᓕᒐᓕᐅᖅᕕᒻᒨᖅᑕᐅᔪᔪᓂᑦ ᓄᕕᐱᕆ 1, 2023-ᒥ, ᑲᑎᒪᔨᕋᓛᑦ ᐅᑯᓂᖓ ᐊᑐᓕᖁᔭᓕᐊᖅᓯᒪᕗᑦ: 



 

 

 
ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐸᑦ ᓄᓇᕗᑦ ᒐᕙᒪᒃᑯᑦ ᓄᓇᕗᑦ ᒪᓕᒐᓕᐅᕐᕕᐊᓄᑦ 
ᐅᓂᒃᑳᖃᑦᑕᕐᓂᐊᖅᐳᑦ ᖃᓄᐃᑉᐸᓪᓕᐊᓕᕐᒪᖔᑦ ᖃᓄᑎᒋᓗ ᐱᕙᓪᓕᐊᓂᖃᕐᒪᖔᑦ 
ᐱᔭᒃᓴᖅᑖᖅᑎᑕᐅᓯᒪᔪᑦ ᓇᓗᓇᐃᖅᑕᐅᓯᒪᔪᑦ ᐊᑐᓂ ᐱᓕᕆᕕᖕᓄᑦ, ᐊᒃᑐᐃᓂᖃᖅᑐᓪᓗ ᐱᔾᔪᑏᑦ 
ᐊᒃᑐᐃᖃᑦᑕᖅᑐᑦ ᐱᔨᑦᑎᕈᑎᓂᒃ ᑐᕌᖓᔪᓂᒃ ᓱᕈᓰᑦ, ᒪᒃᑯᒃᑐᑦ ᐊᒻᒪ ᐃᓚᔮᕇᑦ ᒪᑭᒪᑦᑎᐊᕐᓂᖏᓐᓄᑦ 
ᓄᓇᕗᒻᒥ. 
 
ᑲᑎᒪᔨᕋᓛᑦ ᐊᑐᓕᖁᔨᒃᑲᓐᓂᖅᐳᑦ ᑕᒪᒃᑯᐊ ᓄᑖᓐᖑᕆᐊᖅᑎᑕᑦ ᒪᓕᒐᓕᐅᕐᕕᖕᒧᑦ 
ᓴᖅᑭᑕᐅᖃᑦᑕᕐᓗᑎᒃ ᑲᑎᒪᕐᔪᐊᕐᓂᑕᒫᖅ ᑕᐃᒪᓐᖓᓕᒫᖅ. 

 
 
ᐱᓕᕆᓯᒪᓐᖏᓐᓂᖏᑦ ᐱᓕᕆᕕᖓᑕ ᓯᕗᓕᖅᑎᓂᑦ ᒐᕙᒪᐅᖃᑎᒌᓂᓪᓗ ᐱᓕᕆᐊᖃᖅᑎᑦ ᑕᑯᒃᓴᐅᓯᒪᒋᕗᖅ 
ᐱᑕᖃᖅᓯᒪᓐᖏᒻᒪᑦ ᐅᓪᓗᒥᒨᖓᔪᓂᑦ ᓇᓗᓇᐃᖅᑐᐃᔾᔪᑎᓂᑦ ᑭᐅᓂᕋᕐᓗᑎᒃ ᑲᑎᒪᔨᕋᓛᑦ 
ᐊᑐᓕᖁᔭᓕᐊᒥᓂᖏᓐᓂᑦ. 
 
 
ᑲᑎᒪᔨᕋᓛᑦ ᑕᖁᓯᒪᔪᑦ ᑭᓯᐊᓂ, ᐱᓕᕆᕕᖓᑦ ᐃᓄᓕᕆᔨᒃᑯᑦ ᐱᓕᕆᓪᓗᐊᑲᓪᓚᒃᓯᒪᒻᒪᑦ 
ᑲᑐᔾᔨᖃᑎᖃᕋᓱᐊᖅᑐᑎᑦ ᐊᓯᖏᓐᓂᑦ ᒐᕙᒪᒃᑯᑦ ᐱᓕᕆᕕᖏᓐᓂᑦ ᐱᓕᕆᐊᖃᖅᑐᑎᒃ ᐃᓱᒫᓘᑎᒥᓂᐅᔪᓂᑦ 
ᓇᖢᓇᐃᖅᑕᐅᓯᒪᔪᓂᑦ ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᓄᑦ ᐊᑖᓃᓪᓚᕆᓐᖏᑦᑐᑎᑦ ᐃᓄᓕᕆᔨᒃᑯᑦ 
ᐱᓕᕆᐊᖏᓐᓄᑦ. ᐅᖃᕆᐊᖅᑐᖅᓯᒪᔪᑦ ᑕᐃᑲᓐᖔᓚᐅᖅᑐᑦ ᐱᓕᕆᕕᖏᓐᓂᑦ ᐃᖅᑲᓇᐃᔭᖅᑎᓕᕆᔨᒃᑯᑦ, 
ᐃᖏᕐᕋᔪᓕᕆᔨᒃᑯᑦ ᐱᖁᑎᕐᔪᐊᓕᕆᔨᒃᑯᑦ ᓄᓇᕗᒻᒥ, ᓄᓇᕗᑦ ᓯᓚᑦᑐᓴᖅᕕᒃ ᐊᒻᒪᓗ ᓄᓇᕗᒻᒥ 
ᐃᓪᓗᓕᕆᔨᕐᔪᐊᒃᑯᓐᓂᑦ ᓴᖅᑭᔮᖅᑎᑦᑎᓚᐅᖅᑐᑦ ᐃᑲᔪᖅᓰᓂᕐᒥᓂᑦ ᐃᓗᓕᕆᔨᒃᑯᓐᓂᑦ ᐱᓕᕆᐊᖃᕋᓱᑦᑎᓪᓗᒋᑦ 
ᒐᕙᒪᓕᒫᒧᑦ ᐊᒃᑐᖅᓯᔪᓂᑦ ᐃᓄᓕᕆᔨᒃᑯᑦ ᐱᔨᑦᑎᕋᕋᓱᓐᓂᖏᓐᓂᑦ ᐃᓚᖃᖅᑐᓂᑦ 
ᐃᖅᑲᓇᐃᔭᖅᑎᑖᕋᓱᐊᕐᓂᕐᒥᑦ, ᐱᓕᒻᒪᒃᓴᐃᓂᕐᒥᑦ, ᐃᓪᓗᓕᕆᓂᕐᒥᑦ, ᐊᓪᓚᕝᕕᒃᓴᓕᕆᓂᕐᒥᑦ ᐊᒻᒪᓗ 
ᐊᔾᔨᒌᓐᖏᑦᑐᒃᑯᑦ ᐃᑲᔪᖅᓰᓂᕐᒥᑦ ᐃᖅᑲᓇᐃᔭᖅᑎᖏᓐᓂᑦ.   
 
 
ᑭᓯᐊᓂᓕ ᑕᐃᒪᐃᒃᑲᓗᐊᖅᑎᓪᓗᒍ ᑲᑎᒪᔨᕋᓛᑦ ᑲᐅᔨᒻᒪᑕ ᑕᒪᓐᓇ ᑲᔪᓰᓐᓇᖅᑐᖅ ᒐᕙᒪᓕᒫᒧᑦ 
ᐱᓕᕆᐊᖑᓐᖏᓐᓂᖓ ᖃᐅᔨᒪᒐᓱᐊᕐᓗᑎᒃ ᐱᓕᕆᑦᑎᐊᖃᑦᑕᕐᒪᖔᑕ ᓵᓐᖓᔭᒃᓴᒫᖑᔪᓂᑦ 
ᐱᓕᕆᐊᖃᕋᓱᐊᕐᓗᑎᒃ ᐊᐅᓚᑦᑎᔾᔪᓯᐅᔪᓂᑦ ᐊᐅᓚᑦᑎᐊᖏᑦᑐᓂᑦ ᐊᒃᑐᖅᓯᖃᑦᑕᖅᑐᓂᑦ ᐱᔨᑦᑎᕋᕋᓱᑦᑎᓪᓗᒋᑦ 
ᓄᓇᕗᒻᒥ ᐊᑦᑕᓇᖅᑐᒦᓛᖑᔪᓂᑦ ᓱᕈᓯᕐᓂᑦ ᒪᒃᑯᑦᑐᓂᓪᓗ..   
 
 
ᓈᓚᓐᓂᖃᖅᑎᓪᓗᒋᑦ, ᑕᒻᒪᖅᓯᒪᔪᖅᓯᐅᖅᑎᐅᑉ ᑐᖏᓕᖓ ᐃᒪᐃᓕᐅᓚᐅᖅᑐᖅ: 
 

“ᐅᖃᐅᓯᕆᑐᐃᓐᓇᕐᓗᒍ ᕿᑎᖓᓂᑦ ᓇᐅᑦᓯᖅᑕᐅᒋᐊᖃᕐᓂᖓ, ᐃᓚᖓᑦ ᐱᒡᒐᓇᕐᒪᑦ ᒐᕙᒪᒃᑯᑦ 
ᐊᐅᓚᓂᖏᓐᓂᑦ ᑲᓇᑕᒥ ᐊᒻᒪᓗ ᓄᓇᕗᒻᒥ, ᐱᓗᐊᖅᑐᒥ, ᑕᒪᓐᓇᐅᒻᒪᑦ ᓵᓐᖓᔭᒃᓴᒫᖑᓂᖅ 
ᑐᓂᔭᐅᓲᖑᒻᒪᑦ ᐱᓕᕆᕕᐅᔪᓄᑦ ᑎᒥᐅᔪᓄᓪᓗ. ᑕᒪᓐᓇ ᐱᐅᔫᒐᓗᐊᖅ ᓇᓗᓇᐃᖅᓯᒍᓐᓇᓇᕐᒪᑦ ᑭᒃᑯᑦ 
ᑭᐅᔭᕆᐊᖃᕐᒪᖔᑕ ᖃᐅᔨᒃᑲᐃᓗᑎᓪᓗ ᑕᖅᑲᒃᑯᓂᖓ ᓱᔪᖃᓕᕐᒪᖓᖅ, ᐃᓛᓐᓂᒃᑯᑦ ᐃᓱᒪᑎᑦᑎᓲᖑᒻᒪᑦ 
ᐃᓗᐊᓐᓇᖏᓐᓂᑦ, ᑕᒪᐅᓇᓗ ᕿᑎᐊᓃᑦᑐᖅ ᑎᒥᐅᔪᖅ ᓇᐅᑦᓯᖅᑐᕈᓐᓇᕐᒪᑦ ᐊᕕᑦᑐᐃᓗᑎᒃ 
ᐊᐳᖅᑕᕈᑎᐅᔪᓂ ᐱᐅᓯᕚᓪᓕᑎᑦᑎᓗᑎᒃ ᐱᔨᑦᑎᕋᐅᑎᐅᔪᓂᑦ ᓄᓇᕗᒻᒥᐅᓄᑦ.” 

 

ᑲᑎᒪᔨᑐᐃᓐᓇᐃᑦ ᐃᓱᒪᖃᖅᐳᑦ ᓄᓇᕗᑦ ᒐᕙᒪᒃᑯᑦ ᑐᖅᑲᑕᕐᕕᓪᓗᐊᑕᕆᔭᖓ, ᓯᕗᓕᖅᑎᓂᒃ ᐊᒻᒪ  

ᒐᕙᒪᓕᕆᔨᒃᑯᑦ, ᐱᔭᑦᓴᖃᓪᓗᐊᑕᕐᓂᖏᓐᓂᒃ ᑲᒪᒋᔭᖃᖁᓪᓗᒋᑦ ᐱᔾᔪᑕᐅᔪᓂᒃ ᖃᓄᐃᒍᑎᓄᑦ ᓄᑕᖅᑲᓂᒃ 

ᐃᓅᓱᑦᑐᓂᓪᓗ ᐱᔨᑦᓯᕈᑎᓂ. 

ᑲᑎᒪᔨᑐᐃᓐᓇᐃᑦ ᐊᑐᓕᖁᔨᕗᑦ: 

1. ᓯᕗᓕᖅᒻᑎᓂᒃ ᐊᒻᒪ ᒐᕙᒪᓕᕆᔨᒃᑯᑦᓴ ᓴᖅᑮᑲᐅᑎᒋᖁᓪᓗᒋᑦ ᐱᓕᕆᓂᕐᒧᑦ ᑭᐅᒋᐊᖃᖅᐸᓂᕐᒧᓪᓗ 

ᐃᓂᓪᓚᖓᐅᑎᑦᓴᒥᒃ ᑲᒪᒋᔭᒃᓴᖏᑕ ᐱᓕᕆᐊᒃᓴᖏᑕᓗ ᐊᑐᓂ ᒐᕙᒪᒃᑯᑦ ᑎᒥᖁᑎᖏᑕ 

ᐱᔾᔪᑕᐅᓪᓗᐊᑕᖅᑐᓂᒃ ᑲᒪᒋᔭᖃᖁᓪᓗᒋᑦ ᐱᔨᑦᓯᕈᑎᓂ ᖃᓄᐃᖏᑦᓯᐊᕐᓂᖏᑕ ᓄᑕᖅᑲᑦ, ᐃᓅᓱᑦᑐᑦ 

ᐊᒻᒪ ᐃᓚᒌᑦ ᓄᓇᕗᒻᒥ. 

 

ᑲᑎᒪᔨᑐᐃᓐᓇᐃᑦ ᐊᑐᓕᒃᑲᓐᓂᖁᔨᕗᑦ: 

2.   ᐱᓕᕆᓂᕐᒧᑦ ᑭᐅᒋᐊᖃᖅᐸᓂᕐᒧᓪᓗ ᐃᓂᓪᓚᖓᐅᑎ ᓴᖅᑭᑕᐅᔪᖅ ᓯᕗᓕᖅᑎᓂᒃ ᐊᒻᒪ 

ᒐᕙᒪᓕᕆᔨᒃᑯᓐᓂᒃ ᓴᖅᑭᑕᐅᖁᓪᓗᒍ ᒪᓕᒐᓕᐅᕐᕕᖕᒧᑦ ᐃᓱᓕᑦᓯᓚᐅᖏᓐᓂᖏᓐᓂ ᒪᓕᒐᓕᐅᖅᑎᑦ 

ᑐᑭᒧᐊᕈᑎᒃᓴᐅᓂᐊᕐᒪᑦ 7ᖓᓐᓂ ᒪᓕᒐᓕᐅᕐᕕᖕᒥ ᓄᓇᕗᑦ. 



 

 

 

 

ᐱᔾᔪᑕᐅᓪᓗᐊᑕᖅᑐᑦ 

 

ᑲᓇᑕᐅᑉ ᑕᒻᒪᖅᓯᒪᔪᓐᓂᐊᖅᑎᖓᑕ 2023ᒥ ᐅᓂᒃᑳᖏᑦ ᓇᓗᓇᐃᕆᓯᒪᕗᑦ ᐊᑕᐅᓯᐅᖏᑦᑐᓂᒃ 

ᐊᑦᑐᐃᕈᑕᐅᓯᒪᔪᖤᒃ ᐃᓄᓕᕆᔨᒃᑯᓐᓄᑦ ᐊᖑᒪᓇᓱᑦᑎᓪᓗᒋᑦ ᑲᒪᒋᔭᒃᓴᒥᓐᓂᒃ ᓄᓇᕗᒻᒥ ᓄᑕᖅᑲᓂᒃ 

ᐃᓅᓱᑦᑐᓂᓪᓗᓴ ᐱᖃᓯᐅᑦᑐᒋᑦ ᐃᖅᑲᓇᐃᔭᖅᑎᑦ, ᐃᖅᑲᓇᐃᔭᖅᑎᓂᓪᓗ ᐱᓕᒻᒪᓴᕈᑎᓂᒃ, ᐃᒡᓗᓕᕆᓂᖅ, 

ᐊᒻᒪᓗ ᐊᓪᓚᕝᕕᒃᓴᖃᑦᓯᐊᖏᓐᓂᕐᒥᒃ. ᑕᒻᒪᖅᓯᒪᔪᓐᓂᐊᖅᑎᐅᑉ 2025ᒥ ᖃᐅᔨᒋᐊᒃᑲᓂᕈᑎᒥᓐᓄᑦ 

ᐅᓂᖃᑦᓯᐊᖏᓐᓂᕐᒥᒃ. ᑕᒻᒪᖅᓯᒪᔪᓐᓂᐊᖅᑎᐅᑉ 2025ᒥ ᖃᐅᔨᒋᐊᒃᑲᓂᕈᑎᒥᓐᓄᑦ ᐅᓂᒃᑳᖏᑦ 

ᐅᖃᐅᓯᖃᖅᑐᑎᒃ ᐃᖏᕐᕋᑦᓯᐊᓐᖏᕈᑕᐅᔪᓂᒃ ᐱᔨᑦᓯᕈᑎᐅᔪᓄᑦᑕ ᓄᑕᖅᑲᓂᒃ ᐃᓅᓱᑦᑐᓂᓪᓗ. 

 

 

ᐅᓂᒃᑳᓕᐊᖑᔪᑦ ᐅᖃᕋᓗᐊᖅᑐᑎᒃ ᐃᓄᓕᕆᔨᒃᑯᑦ ᐃᖅᑲᓇᐃᔭᖅᑎᑖᒋᐊᒃᑲᓐᓂᓚᐅᕐᓂᖏᓐᓂᒃᒪ 

ᑲᒪᓪᓗᐊᑕᐸᑦᑐᓂᒃ, ᖃᐅᔨᓚᐅᖅᐳᑦ ᐃᓄᐃᑦ ᐃᓄᓕᕆᔨᒻᒪᕆᐅᔪᑦᒪ ᓄᓇᓕᓐᓂ ᐅᓄᖅᓯᒋᐊᖅᓯᒪᖏᓐᓂᖏᓐᓂᒃ 

2023ᒥᓂᑦ. ᑲᑎᒪᔨᑐᐃᓐᓇᐃᑦ ᖃᐅᔨᓚᐅᖅᑑᒐᓗᐊᑦ ᑕᒪᒻᒥᓕᒫᖅ ᐃᓚᒌᓂᒃ ᐃᓄᓕᕆᔨᐅᔪᑦᓴ 

ᐃᓄᒃᑕᐅᓯᒪᓂᖏᓐᓂᒃ ᐃᓄᓐᓄᑦ ᐊᒻᒪᓗ ᕆᒃᑯᒋᕙᐃᑦ ᐃᓄᓕᕆᔨᒃᑯᑦ ᐱᔨᑦᓯᕋᐅᑎᒋᔭᖏᑦ ᐃᓕᖅᑯᓯᖏᓐᓂ 

ᑐᓐᖓᑦᑎᐊᕐᓂᖏᓐᓂᒃ ᖃᓄᐃᓕᒋᐊᑦᑎᐊᕈᓐᓇᕐᓂᖏᑕᓗ ᑭᓐᖑᐸᑦᑕᖏᑕ ᓄᓇᕗᒻᒥᐅᑦ. ᑲᑎᒪᔨᑦ 

ᖁᕕᐊᓱᓚᐅᖅᐳᑦ ᑐᓴᒐᒃᓴᖃᖅᑎᑕᐅᑲᓐᓂᓂᖏᓐᓂᒃ ᐱᓇᓱᐊᖃᑎᒌᓐᓂᖏᓐᓂᒃ ᐃᓄᓕᕆᔨᒃᑯᑦᑕ 

ᓯᓚᑦᑐᓴᕐᕕᒃᑯᓪᓗ ᐱᐅᓯᒋᐊᖅᑕᐅᖁᓪᓗᒋᑦ ᐱᓕᒻᒪᒃᓴᐅᑎᑦ ᐊᒻᒪᓗ ᐊᖅᑯᑕᐅᔪᓐᓇᖅᑐᓂᒃ ᐃᖅᑲᓇᐃᔮᒧᑦ 

ᐃᓄᓐᓄᑦ ᐃᓕᓐᓂᐊᖅᑎᐅᔪᓄᑦ ᐱᔭᕇᖅᓯᔪᓄᓪᓗ ᓯᓚᑦᑐᓴᕐᕕᖕᒥ ᐃᓕᓐᓂᐊᖅᑕᓂᒃ. ᐃᑲᔪᖅᑐᐃᓂᖃᖅᐸᑦᑐᑎᒃ 

ᐊᔭᐅᕆᓂᒃᑯᑦ, ᐃᓚᒋᔭᐅᕙᓐᓂᑯᓪᓗ ᐃᖅᑲᓇᐃᔭᓕᒻᒪᓴᖅᑎᓪᓗᒋᑦ ᓄᑕᖅᑲᓂᒃ ᓴᐳᔾᔨᒐᓱᑉᐸᓂᐅᔪᓂᒃ 

 

 

ᑐᓴᖅᑕᐅᔪᑦ ᐊᐱᖅᓱᖅᑕᐅᔪᓂ ᓄᓇᕗᑦ ᓯᓚᑦᑐᓴᕐᕕᖓᓐᓂ ᓂᕆᐅᓇᕈᑎᐅᓚᐅᖅᑐᖅ ᓯᕗᓂᑦᓴᑎᓐᓂ 

ᐃᖅᑲᓇᐃᔭᖅᑎᓐᖑᕋᔭᖅᑐᓂᒃ ᓴᐱᓕᒻᒪᓴᖅᑕᐅᒋᐊᓕᓐᓂᓪᓗ ᓄᓇᕗᒻᒥ ᐃᓄᓕᕆᔨᐅᓂᐊᕐᓗᓂ. 

 

 

ᓯᓚᑦᑐᓴᕐᕕᒃᑯᑦ ᑕᐃᒪᓐᓇ ᐃᓕᓐᓂᐊᕐᓂᐊᖅᑐᓂᒃ ᐱᓂᖅᓴᐅᖁᓪᓗᒋᑦ ᐊᔾᔨᒌᙱᑦᑐᓂᒃ 

ᐱᔨᑦᓯᕈᑎᖃᕐᓂᖅᓴᐅᔪᒪᓕᖅᑐᖅ 2022-2023ᖑᑎᓪᓗᒍᓗ ᐊᖏᖅᑕᐅᓚᐅᖅᓯᒪᖕᒪᑕ ᒪᓕᒐᓕᐅᕐᕕᖕᒥ 

ᑕᕝᕙᓂ ᑮᓇᐅᔭᖅᑖᖁᓪᓗᒋᑦ ᐃᑲᔪᖅᑐᐃᔾᔪᑎᐅᓂᐊᖅᑐᓂᒃ ᐃᓄᓕᕆᔨᙳᕆᐅᖅᓴᖅᑐᓄᑦ 

ᐸᐃᑉᐹᖅᑖᕐᓗᑎᒃ ᐃᓕᓴᕆᔭᐅᔾᔪᑎᑖᕈᓐᓇᕐᓂᐊᒪᑕ. ᑖᓐᓇ ᐱᓕᕆᔭᐅᖏᓐᓇᖅᓯᒪᔪᖅ. ᓱᖅᑯᐃᖅᓯᓯᒪᔪᖓ 

ᑖᒃᑯᐊ ᖃᕆᓴᐅᔭᒃᑯᑦ ᐃᔾᔪᐊᒐᒃᓴᒥᒃ ᐊᑐᖅᑕᐅᔪᓐᓇᕐᓂᐊᖅᑐᒥᒃ ᐊᐅᔭᖅ ᐃᖅᑲᓇᐃᖅᑕᐅᓂᐊᖅᑐᖅ 

ᑖᒃᑯᐊ ᑭᓯᐊᓂ ᐊᕐᕌᒎᓛᖅᑐᖃᐃ ᑭᓯᐊᓂ ᐊᑐᖅᑕᐅᓕᕐᓗᑎᒃ ᐃᓕᓐᓂᐊᕈᑕᐅᔪᓐᓇᖅᓯᓂᐊᖅᑐᖅ 

ᐃᑲᔪᖅᑐᖅᑕᐅᔾᔪᑎᒃᓴᖏᑦ ᐊᑐᐃᓐᓇᑦᑎᐊᓕᖅᐸᑕ. ᓯᓚᑦᑐᓴᕐᕕᖕᒥ ᑕᑯᓐᓇᖃᑦᑕᐅᑎᓗᑎᒡᓗ ᐃᓕᓴᐃᑦᑕᒃᑯᑦ 

ᖃᕆᓴᐅᔭᒃᑯᓪᓗ ᐃᑭᐊᖅᑭᕕᒃᑯᑦ ᐃᓕᓐᓂᐊᖅᑎᑕᐅᓗᑎᒃ ᐊᐅᓪᓚᕈᒪᙱᑦᑐᑦ ᑕᐃᒃᑯᐊ 

ᐃᓕᓐᓂᐊᕈᓐᓇᕐᓂᐊᕐᒪᑕ. ᑕᐃᒪᓐᓇ ᐅᓄᕐᓂᖅᓴᓂᒃ ᐃᓕᓐᓂᐊᖅᑎᑦᑎᓂᖅᓴᐅᖁᓪᓗᑕ ᑖᒃᑯᓅᓇᖅ. 

 

ᑲᑎᒪᔨᑦ, ᑭᓯᐊᓂ, ᐅᔾᔨᕈᓱᓚᐅᖅᑐᑦ ᓱᓕ ᐃᓄᓕᕆᔨᐅᓂᕐᒧᑦ ᐃᖅᑲᓇᐃᔮᒃᓴᐅᔪᑦ ᐃᓐᓄᒃᑕᐅᓯᒪᖏᓐᓂᖏᓐᓂᒃ. 

ᐃᖅᑲᓇᐃᔭᑲᓐᓇᐸᑦᑐᑦ ᐊᒻᒪ ᑳᓐᑐᕌᒃᑕᐅᕙᑦᑐᑦ ᐱᔨᑦᓯᐸᑉᐳᑦ ᓄᓇᓕᑦ ᐃᓚᖏᓐᓂ. ᑐᓴᒐᑦᓴᑲᓐᓂᖏᑦ 

ᐃᓄᓕᕆᔨᒃᑯᑦ ᓈᓚᓐᓂᖃᓚᐅᖅᑎᓪᓗᒍ ᑕᑯᑎᑦᓯᓯᒪᕗᑦ 77 ᐃᖅᑲᓇᐃᔭᖅᑎᑦ ᑎᒃᑯᐊᖅᑕᐅᓯᒪᔪᑦ ᐱᖁᔭᐅᑉ 

ᐊᑖᒍᑦ ᓄᑕᖅᑲᓄᑦ ᐃᓚᒌᑦᑐᓕᕆᓂᕐᒧᓪᓗ ᐱᓕᕆᒋᐊᖏᑕ ᑎᑎᖅᑲᑎᒍᑦ ᐱᔪᓐᓇᖅᑎᑕᐅᓪᓗᑎᒃ. 

ᐃᖅᑲᓇᐃᔭᖅᑎᑖᕋᓱᓐᓂᖅ ᓱᓕ ᐱᔭᕆᐊᑐᓯᒪᕗᖅ ᐃᓄᓕᕆᔨᒃᑯᓐᓄᑦ. 

 

ᐊᐱᖅᓱᖅᑕᐅᔪᒃᓴᑦ ᐃᖅᑲᓇᐃᔭᖅᑐᓕᕆᔨᒃᑯᓐᓂ ᐅᖃᐅᓯᖃᓚᐅᖅᐳᑦ ᐊᑕᐅᓯᐅᖏᑦᑐᓂᒃ ᐱᓇᓱᐊᖅᑕᐅᔪᓂᒃ 

ᐃᓄᓕᕆᔨᐅᓂᕐᒧᑦ ᐃᓂᑦᓴᐅᔪᓂᒃ: 

 

“ᑐᑭᒧᐊᑎᔾᓯᓯᒪᕙᕗᑦ ᐃᓐᓄᑕᐅᑎᓇᓱᓐᓂᕆᕙᑦᑕᕗᑦ ᑕᒪᒃᑯᐊ ᐊᓪᓚᕕᖕᒧᑦ ᐊᑕᐅᓯᕐᒧᑦ ᑎᓴᒪᐅᖏᑦᑐᓄᑦ 

ᐊᓪᓚᕕᖕᓄᑦ, ᑕᒡᕙ ᐊᑕᐅᓯᕐᒥᒃ ᑲᒪᔨᖃᖅᐳᒍᑦ ᐃᖅᑲᓇᐃᔭᖅᑎᑖᓐᓂᕐᒧᑦ ᑲᒪᔨᐅᕙᑦᑐᓂ ᑭᒃᑯᑐᐃᓐᓇᕐᓄᑦ 

ᐊᑭᑦᑐᕋᐅᑕᐅᔪᓐᓇᖅᑐᓂᒃ ᐃᓐᓄᑦᑕᐅᓚᐅᖏᓐᓂᖏᓐᓂ ᕿᒥᕐᕈᐃᓐᓇᕈᓐᓇᖃᑦᑕᓂᐊᕋᑦᑎᒍ, 



 

 

ᐃᖅᑲᓇᐃᔭᖅᑎᐅᒐᓱᒍᓐᓇᖅᑐᑦ ᐱᕙᓪᓕᐊᑦᓴᐃᓐᓇᖁᓪᓗᒋᑦ ᐅᓪᓗᖅᓯᐅᑎᑦ ᒪᓕᑐᐃᓐᓇᖏᓪᓗᒋᑦ ᖃᖓᒃᑯᑦ 

ᐱᓇᓱᑦᑕᐅᔪᓐᓇᕐᒪᒪᓂᒪᑎᑕᐅᔪᑦ. ᐊᑐᖅᑐᒍᑦLinkedIn ᑐᓴᕈᑎᐅᔪᓐᓇᖅᑐᓂᓪᓗ ᐃᓄᓕᕆᔨᐅᓂᕐᒧᑦ 

ᑐᕌᖓᓪᓗᐊᑕᖅᑐᓂᒃ. 

 

ᐊᑐᖅᑐᒍᑦ ᐃᓄᓕᕆᔨ ᑮᓇᐅᔾᔭᒃᓵᑦ ᐊᕐᕌᓂ 9%−ᒥᑦ ᐊᑭᑦᑐᕆᐊᓚᐅᖅᓯᒪᔭᕗᑦ ᐊᑭᑐᓂᖅᐹᖑᓪᓗᑎᒃ 

ᐊᑭᓕᖅᓱᖅᑕᐅᔪᑦ ᑲᓇᑕᓕᒫᒥ, ᐊᒻᒪ ᐃᓐᓄᐃᓴᕋᐃᓂᖅᓴᐅᓕᖅᖢᑕ. ᐃᓄᓕᕆᔨᒃᑯᑦ ᑎᒃᑯᐊᖅᓯᖃᑦᑕᖅᑐᑦ 

ᐃᖅᑲᓇᐃᔭᑲᐃᓐᓇᓂᐊᖅᑐᓂᑦ, ᐊᒻᒪᓗ ᐅᑕᖅᑭᓂᑦᑎᓐᓂ ᐃᒡᓗᒦᑎᑲᐃᓐᓇᖃᑦᑕᖅᑕᕗᑦ 

ᐊᑐᐃᓐᓇᕐᓂᐊᖅᑕᖏᓐᓂ ᐅᑕᖅᑭᓪᓗᑕ. 

 

ᑲᓇᑕᐅᑉ ᑕᒻᒪᖅᓯᒪᔪᓐᓂᐊᖅᑎᖓᑕ 2023ᒥ ᐅᓂᒃᑳᖏᑦ ᑕᑯᑎᑦᓯᓯᒪᕗᑦ ᑕᐃᒪᐃᑦᑐᑦ ᓯᓚᑖᒍᑦ ᐱᔪᑦ ᓲᕐᓗ 

ᐃᒡᓗᑭᒃᓴᓐᓂᖅ ᐊᓪᓚᕝᕕᖃᑦᑎᐊᕆᐊᖃᕐᓂᕐᓗ ᐊᑦᑐᐃᓂᖃᖅᐸᒥᒻᒪᑕ ᐃᖅᑲᓇᐃᔭᖅᑎᑖᕋᓱᓐᓂᕐᒥᒃ 

ᑎᒍᒥᐊᑦᓴᐃᓐᓇᓂᕐᒥᓪᓗ. ᐊᐱᖅᓱᖅᑕᐅᔪᑦ ᓄᓇᕗᑦ ᐃᒡᓗᓕᕆᔨᕐᔪᐊᒃᑯᖏᓐᓂ ᐅᖃᐅᓯᖃᓚᐅᖅᐳᑦ 

ᐊᑕᐅᓯᐅᖏᑦᑐᓂᒃ ᐱᓇᓱᑦᑕᐅᔪᓂᒃ ᐅᓄᖅᓯᒋᐊᕈᑎᐅᔪᓐᓇᖅᑐᓂᒃ ᐃᒡᓗᑦᓴᒧᑦ ᒐᕙᒪᒃᑯᓕᒫᓂ, 

ᓇᓗᓇᐃᖅᓯᒪᑦᑎᐊᓚᐅᓐᖏ<ᖅ ᓯᕗᓪᓕᐅᔾᔨᓂᖃᖅᓯᒪᒻᒪᐃᓄᓕᕆᔨᐅᔪᑦ ᐱᓪᓗᒋᑦ ᐃᓱᒪᒋᔭᐅᒻᒪᖓᑦ. 
 
 
 
 
 
 
 

 

ᑖᒃᑯᓇᓐᖓᑦ ᑐᓴᐅᒪᔾᔪᑎᒃᓴᒃᑲᓐᓃᑦ ᖃᐃᑕᑦ ᓈᓚᖕᓂᖅᑕᖃᓚᐅᖅᑎᓪᓗᒍ, ᐅᖃᖅᓯᒪᔪᑦ ᐃᖅᑲᓇᐃᔭᖅᑏᑦ 

ᐃᒡᓗᖏᑦ ᐱᔾᔪᑕᐅᓂᕋᖅᑕᐅᓯᒪᒐᓗᐊᖅᑎᓪᓗᒋᑦ ᑕᐃᒪᐃᑦᑐᒥᒃ ᐃᖅᑲᓇᐃᔮᖃᕐᓂᕐᒥᒃ, ᐃᓄᓕᕆᔨᒃᑯᑦ ᒫᓐᓇ 

ᑭᒡᓕᓯᓂᐊᖅᓯᒪᔪᓂᒃ ᐱᓯᒪᓐᖏᑦᑐᑦ ᓇᓕᐊᒃ ᐃᖅᑲᓇᐃᔭᖅᑏᑦ ᐃᒡᓗᖏᓐᓃᒻᒪᖔᖏᑦ ᐊᒻᒪ ᓇᓕᐊᒃ 

ᐃᓐᓄᒃᑕᐅᓯᒪᓐᖏᑦᑐᑦ ᓯᕗᓂᒃᓴᑦᑎᓐᓂ ᐃᓐᓄᒃᑕᐅᒃᐸᑕ ᐃᖅᑲᓇᐃᔭᖅᑏᑦ ᐃᒡᓗᖏᓐᓂᒃ 

ᐊᑐᕆᐊᖃᕐᓂᐊᕐᒪᖔᖏᑦ. 

 

ᓄᓇᕗᒻᒥ ᐃᖏᕐᕋᔾᔪᑎᓕᕆᔨᒃᑯᑦ ᐱᖁᑎᕐᔪᐊᓕᕆᔨᒃᑯᓪᓗ ᐊᑕᐅᓯᐅᓐᖏᑦᑐᓂᒃ ᐱᒋᐊᖅᑎᓯᒪᔭᒥᖕᓂᒃ ᒫᓐᓇ 

ᐱᒋᐊᖅᑎᑦᑎᓯᒪᓕᖅᑐᑦ ᐃᓄᓕᕆᔨᒃᑯᑦ ᑎᑎᕋᕐᕕᖃᕆᐊᖃᕐᓂᖏᑦ ᐱᔾᔪᑎᒋᓪᓗᒋᑦ: 

 

“ᓯᕗᓪᓕᖅᐹᖅ ᐊᓪᓗᕆᐊᕈᑕᐅᑦᑎᐊᕐᓂᐊᖅᑐᖅ ᓇᓗᓇᐃᖅᓯᓂᖅ ᐃᖅᑲᓇᐃᔮᒃᓴᒥᒃ ᐊᑭᑐᔪᖅᑐᕈᑎᓂᒃ 

ᐸᕐᓇᐃᔨᐅᓂᐊᖅᑐᖅ ᖃᐅᔨᓴᐃᓗᓂᓗ ᖃᓄᑎᒋ ᐊᖏᑎᒋᔭᕆᐊᖃᕐᒪᖔᖏᑦ ᑎᑎᕋᕐᕕᒃᓴᖏᑦ. 

 

ᐱᓕᕆᕕᐅᓪᓗᑕ ᐱᓕᕆᖃᑎᒋᖃᑦᑕᖅᑕᑦᑕ ᐱᓕᕆᕕᖏᓐᓂᑦ ᑐᒃᓯᕌᕆᔭᐅᔪᑦ ᐊᐅᓚᑦᑎᐊᕐᓗᑎᒃᑯᑦ, 

ᐃᓚᓕᐅᓪᓗᒋᑦ ᐃᓄᓕᕆᔨᒃᑯᑦ, ᓯᕗᓪᓕᕐᒥᒃ ᐊᑐᐃᓐᓇᐅᖕᒪᖔᖓ ᐊᒻᒪ ᐊᐃᑉᐹ, ᐱᓕᕆᐊᖏᓐᓄᑦ 

ᓈᒻᒪᒃᓯᓕᖅᓯᒪᒐᓗᐊᕐᒪᖔᖏᑦ.  ᐃᓄᓕᕆᔨᒃᑯᑦ ᐃᖅᑲᓇᐃᔮᖃᓪᓚᕆᒃᓯᒪᔪᐊᓗᐃᑦ ᑕᖅᑭᑦ 12−ᓂᑦ 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ: 

 

4. ᑖᒃᑯᐊ ᐃᓄᓕᕆᔨᒃᑯᑦ ᓇᓗᓇᐃᖅᓯᖁᓪᓗᒋᑦ ᐃᓚᔮᕇᑦᑎᐊᕐᓂᕐᒧᑦ ᐃᖅᑲᓇᐃᔭᖅᑏᑦ ᒫᓐᓇ 

ᖃᓄᐃᑦᑐᓂᒃ ᐃᒡᓗᖃᖅᑎᑕᐅᖕᒪᖔᖏᑦ ᐊᒻᒪ ᐃᖅᑲᓇᐃᔭᖃᑎᖃᖁᓪᓗᒋᑦ ᓄᓇᕗᒻᒥ 

ᐃᒡᓗᓕᕆᔨᕐᔪᐊᒃᑯᓐᓂᒃ ᐃᒡᓗᖃᕆᐊᖃᕐᓂᖏᑦ ᑕᑯᔭᐅᖅᑳᖃᑦᑕᖅᑐᑦ ᐃᖅᑲᓇᐃᔭᖅᑏᑦ ᖃᓄᐃᑦᑐᓂᒃ 

ᐃᒡᓗᖃᕆᐊᖃᕐᒪᖔᖏᑦ ᓯᕗᓂᒃᓴᑦᑎᓐᓂ. 

ᑲᑎᒪᔨᑐᐃᓐᓇᐃᑦ ᐊᑐᓕᖁᔨᕗᑦ: 

3. ᐃᖅᑲᓇᐃᔭᖅᑐᓕᕆᔨᒃᑯᑦ ᐊᒻᒪ ᐃᓄᓕᕆᔨᒃᑯᑦᑕ ᐱᓇᓱᖁᓪᓗᒋᑦ ᑖᒃᑯᐊ ᐃᖅᑲᓇᐃᔭᖅᑐᓕᕆᔨᒃᑯᑦ 

ᓴᖅᑮᖁᓪᓗᒋᑦᑕ ᑲᔪᖏᖅᓴᐅᑎᑲᓐᓂᕐᓂᒃ ᐃᓄᓕᕆᔨᐅᓂᕐᒧᑦ ᐃᓂᒃᓴᐅᔪᓄᑦ. 



 

 

18−ᓄᑦ ᓯᕗᒧᐊᒃᐸᓪᓕᐊᔪᓐᓇᕐᓂᐊᕐᒪᑕ ᓇᓕᐊᒃ ᓯᕗᓪᓕᐅᔾᔭᐅᓯᒪᔭᕆᐊᖃᕐᒪᖔᖏᑦ, ᐊᒻᒪ ᒥᑭᔫᑏᑦ 

ᓴᓇᒃᑲᓐᓂᕆᐊᓖᑦ ᓲᕐᓗ ᐹᑦ ᐊᒻᒪ ᐃᓯᕐᕖᑦ ᐊᑐᐃᓐᓇᐅᑦᑎᐊᖁᓪᓗᒋᑦ ᐃᓄᓕᕆᔨᓕᐊᖃᑦᑕᖅᑐᑦ.” 

 

ᑲᑎᒪᔨᕋᓛᑦ ᐱᕙᓪᓕᐊᑦᑎᐊᖅᑐᓂᒃ ᐅᔾᔨᕆᓚᐅᕐᒥᔪᒍᑦ ᐊᑕᐅᓯᐅᓐᖏᑦᑐᓂᒃ ᑐᒃᓯᕋᐅᓯᐅᖅᓯᒪᖃᑦᑕᕐᒪᑕ 

ᓄᑖᓐᖑᕆᐊᖅᑎᑕᐅᖁᓪᓗᒋᑦ ᒫᓐᓇ ᓴᖅᑭᔮᖅᑐᑦ ᓄᓇᓕᖕᓂ ᐱᖁᑎᕐᔪᐊᑦ, ᓲᕐᓗ ᐃᓕᓐᓂᐊᖅᑐᓄᑦ ᐃᒡᓗᕈᓰᑦ 

ᐊᒻᒪ ᐊᑐᖅᑕᐅᔪᓐᓃᖅᑐᑦ ᐃᒡᓗᑦ ᐃᓄᓕᕆᔨᒃᑯᓐᓄᑦ ᑎᑎᕋᕐᕕᒃᑖᕆᔭᐅᓗᑎᒃ. 

 

ᑕᒻᒪᖅᓯᒪᔪᖅᓯᐅᖅᑎᐅᑉ 2025-−ᒥ ᐅᓂᒃᑳᓕᐊᕕᓂᖏᑦ ᐅᖃᒻᓯᒪᔪᑦ ᐃᓄᓕᕆᔨᒃᑯᑦ 

ᐊᐅᓚᔾᔭᐃᒋᐊᖅᓂᓯᒪᓕᖅᑐᑦ ᐃᑲᔪᖅᓱᒃᑲᓐᓂᖁᓪᓗᒋᑦ ᐋᓐᓂᐊᖃᕐᓇᓐᖏᑦᑐᓕᕆᓂᖅ, ᐊᑦᑕᓇᔾᔭᐃᖅᓯᒪᓂᖅ 

ᐊᒻᒪ ᒪᑭᒪᑦᑎᐊᕐᓂᖏᑦ ᐃᖅᑲᓇᐃᔭᖅᑎᖏᑦ.  ᑲᑎᒪᔨᕋᓛᑦ  

 

 

ᖁᕕᐊᓱᒃᑐᑦ ᑕᒪᒃᑯᐊ ᐱᓕᕆᕕᖕᓄᑦ ᐱᒋᐊᖅᑎᑕᐅᓯᒪᔪᑦ ᐊᐅᓚᔾᔭᒃᑕᐅᓯᒪᓕᖅᑐᑦ ᑲᒪᔨᖃᑦᑎᐊᓕᕋᒥᒃ 

ᐃᑲᔪᖅᓱᖅᑕᐅᓂᖅᓴᐅᓕᕋᒥᒃ, ᐊᒻᒪ ᐃᖅᑲᓇᐃᔭᖅᑎᒥᓂᒃ  

ᐃᓅᓯᓕᕆᔨᖃᖅᑎᑦᑎᓕᖅᖢᑎᒃ, ᐊᒻᒪ ᐅᔾᔨᖅᓱᖅᑕᐅᑦᑎᐊᓕᖅᖢᑎᒃ ᐃᖅᑲᓇᐃᔮᑦ ᑐᓐᓂᖅᑯᑕᐅᖃᑦᑕᕐᓂᖏᑕ  

 

 

 

ᑲᒪᒋᔭᐅᔪᑦ ᐊᐅᓚᑕᐅᓂᖏᑦ 

 

ᑕᒻᒪᖅᓯᒪᔪᖅᓯᐅᖅᑎᐅᑉ 2025 ᐅᓂᒃᑳᓕᐊᕕᓂᒃᑲᓐᓂᖏᑦ ᐅᖃᖅᓯᒪᔪᑦ ᐃᓄᓕᕆᔨᒃᑯᑦ 

ᐱᐅᓯᒋᐊᖅᑎᑦᑎᓯᒪᓕᖅᑐᑦ ᐅᖃᐅᓯᖃᖃᑦᑕᕐᓂᖏᑦ ᓱᕈᓰᑦ ᐱᑦᑎᐊᖅᑕᐅᓐᖏᓐᓂᖏᓐᓄᑦ, 

ᑲᑉᐱᐊᓴᖅᑕᐅᖃᑦᑕᖏᓂᖏᓐᓄᑦ ᐃᒃᓯᓐᓇᑰᖃᑦᑕᕐᓂᖏᓐᓄᓪᓗ.  ᑲᑎᒪᔨᕋᓛᑦ ᓱᓕ ᐃᖅᑲᓇᐃᔮᒃᓴᐃᑦ 

ᐅᓄᖅᑑᐸᓗᖃᒃᒥᑎᓪᓗᒋᑦ ᓱᕈᓰᑦ ᒪᒃᑯᒃᑐᓪᓗ ᓴᐳᒻᒥᐅᓯᖅᑕᐅᑦᑎᐊᖅᓯᒪᖃᑦᑕᖁᓪᓗᒋᑦ ᑕᐃᒪᐃᑕᐅᔭᕆᐊᖃᕋᒥᒃ, 

ᒪᓕᒐᓕᐅᖅᑏᑦ ᖃᐅᔨᒪᔪᑦ ᐊᒃᓱᕉᑎᖃᖃᑦᑕᖅᓯᒪᓂᖏᓐᓂᒃ ᐊᕐᕌᒎᒃ ᒪᕐᕉᓕᖅᑐᒃ ᐋᖅᑭᒃᓱᐃᓇᓱᒃᑎᓪᓗᒋᑦ 

ᑕᒻᒪᖅᓯᒪᔪᖅᓯᐅᖅᑎᐅᑉ ᐅᓂᒃᑳᓕᐊᕆᓚᐅᖅᓯᒪᔭᖏᑦ ᓄᓇᕗᒻᒥ ᓱᕈᓯᕐᓄᓪᓗ ᐃᓚᔮᕇᖕᓄᓪᓗ ᐱᔨᑦᑎᕈᑏᑦ. 

 

ᑲᑎᒪᔨᕋᓛᑦ ᓂᕆᐅᒃᐳᑦ ᑖᓐᓇ ᐱᓕᕆᕕᒃ ᐊᑕᐅᓯᐅᓐᖏᑦᑐᓂᒃ ᒪᓕᒐᓂᒃ ᒪᓕᒃᑕᐅᔭᕆᐊᖃᖅᑎᑐᓂᒡᓗ 

ᐱᔭᕇᖅᓯᕙᓪᓕᐊᓕᖏᓐᓂᒃ ᐱᔭᕇᖅᑕᐅᓯᒪᓕᖅᑐᑦ ᖄᒃᑲᓐᓂᐊᒎᖓᔪᓂᒃ.  ᕿᒥᕐᕈᓇᒃᑕᐅᓂᖓ ᓱᕈᓯᕐᓄᑦ 

ᐃᑲᔪᖅᑎᒌᑦ, ᓄᓇᕗᒻᒥ ᓱᕈᓯᑦ ᐱᑦᑎᐊᖅᑕᐅᖃᑦᑕᓐᖏᓐᓂᖏᓐᓄᑦ ᐃᒃᓯᓐᓇᑯᖃᖃᑦᑕᕐᓂᕐᒧᓪᓗ ᑭᒡᒍᑏᑦ 

ᐊᖏᕈᑎᖏᑦ ᐱᔭᕇᖅᑕᐅᒃᐸᑕ, ᐱᐅᓯᒃᑲᓐᓂᕐᓂᐊᕋᓱᒋᓐᓈᔪᑦ ᖃᓄᖅ ᑲᒪᒋᔭᖃᖃᑦᑕᕐᒪᖔᖏᑦ ᓱᕈᓰᑦ 

ᐱᑦᑎᐊᖅᑕᐅᖃᑦᑕᓐᖏᓐᓂᖏᓐᓄᑦ ᐃᒃᓯᓐᓇᑯᒋᔭᐅᖃᑦᑕᕐᓂᖏᑕᓗ ᐅᖃᐅᓯᐅᖃᑦᑕᕐᓂᖏᑦ. 

 

ᑲᑎᒪᔨᕋᓛᑦ ᐊᐃᑦᑖᕈᓱᓚᐅᖅᐳᑦ ᐊᑕᐅᓯᐅᓐᖏᑦᑐᓂᒃ ᐱᓕᒻᒪᒃᓴᐃᓂᕐᒧᑦ ᑎᓕᐅᕈᑎᓂᒡᓗ 

ᓇᓗᓇᐃᖅᓯᕕᐅᓚᐅᕐᒪᑕ ᐃᖅᑲᓇᐃᔭᖅᑏᑦ, ᒫᓐᓇ ᐊᑐᖅᑕᖓᑦ Matrix ᖃᕆᓴᐅᔭᐃᑦ ᐊᐅᓚᑦᑎᔾᒧᑎᖏᑦ ᓱᓕ 

ᐊᑐᓕᖅᑎᑕᐅᕌᓂᓐᖏᑦᑐᑦ ᐊᐅᓚᓐᖏᑦᑐᖅ ᓱᓕ.  ᑕᒻᒪᖅᓯᒪᔪᖅᓯᐅᖅᑎᐅᑉ ᑐᖏᓕᐊ ᐃᖅᑲᓇᐃᔭᖃᑎᖏᓪᓗ 

ᐊᖏᖅᐳᑦ, ᑲᑎᖅᓱᖅᑕᑦ, ᖃᐅᔨᓵᖑᓂᖏᑦ, ᐊᒻᒪ ᑕᒻᒪᖅᑕᖅᓯᒪᓐᖏᓐᓂᖏᑦ ᐱᐅᔫᒋᐊᓖᑦ ᐊᑑᑎᖃᑦᑎᐊᖅᑐᒃᑯᑦ 

ᐱᔨᑦᑎᕈᑏᑦ ᓴᖅᑭᔮᖁᓪᓗᒋᑦ.  ᓈᓚᖕᓂᖃᖅᑎᓪᓗᑕ, ᒪᓕᒐᓕᐅᖅᑏᑦ ᐊᑕᐅᓯᐅᓐᖏᑦᑐᓂᒃ ᑐᓴᐅᒪᔾᔪᑎᓂᒃ 

ᐊᒥᖅᑳᕈᑎᓂᒃ ᐅᖃᐅᓯᖃᓚᐅᖅᑐᑦ, ᒐᕙᒪᒃᑯᑦ ᐱᓕᕆᕕᖏᑦ ᐊᒻᒪ ᐃᒻᒥᒨᖓᔪᑦ ᐃᓱᒪᒋᔭᐅᖃᑕᐅᔾᔭᐅᖁᓪᓗᒋᑦ. 

 

 

ᐃᓚᒌᑦᑎᐊᕐᓂᖅ ᐃᓚᔮᕇᑦ ᐃᓅᓯᖃᑦᑎᐊᕐᓂᕐᒧᑦ ᑐᑭᒧᐊᕈᑎᖏᑕ ᐊᐅᓚᔾᔭᒃᑕᐅᓂᐊᕐᓂᖏᓐᓄᑦ ᐸᕐᓇᐅᑏᑦ 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ: 

 

5. ᐃᓄᓕᕆᔨᒃᑯᑦ ᐋᖅᑭᒃᓯᖁᓪᓗᒋᑦ ᐋᓐᓂᐊᑖᖅᑕᐃᓕᒪᓂᕐᒧᑦ ᐊᑦᑕᓇᔾᔭᐃᒃᑯᓯᖅᓯᓯᒪᓂᕐᒧᓪᓗ 

ᑕᒪᒃᑯᐊᓕᒫᑦ ᐅᓐᓂᕐᓘᑕᐅᔪᑦ ᐃᖅᑲᓇᐃᔭᖅᑎᓄᑦ ᑎᑎᕋᖅᑕᐅᑦᑎᐊᖃᑦᑕᕐᓂᐊᕐᒪᑕ, ᕿᒥᕐᕈᓇᒃᑕᐅᓗᑎᒃ 

ᐊᒻᒪ ᑭᐅᔭᐅᓗᑎᒃ ᐊᑯᓂᐅᓗᐊᓐᖏᑦᑐᒃᑯᑦ. 



 

 

 

ᑕᒻᒪᖅᓯᒪᔪᖅᓯᐅᖅᑎᐅᑉ 2023−ᒥ ᐅᓂᒃᑳᓕᐊᕕᓂᖏᑦ ᓄᓇᕗᒻᒥ ᓱᕈᓯᕐᓄᑦ ᐃᓚᔮᕇᓪᓗ ᐃᓅᓯᖃᑦᑎᐊᕐᓂᕐᒧᑦ, 

ᑲᑎᒪᔨᕋᓛᑦ ᐅᓂᒃᑳᓕᐊᕕᓂᖏᑦ ᕿᒥᕐᕈᓇᓚᐅᖅᑎᓪᓗᒋᑦ ᑕᒻᒪᖅᓯᒪᔪᖅᓯᐅᖅᑎᐅᑉ ᐅᓂᒃᑳᖏᓐᓂᒃ ᐅᑯᓂᖓ 

ᐊᑐᓕᖁᔭᐊᓂᒃ ᐃᓗᓕᖃᖃᓯᐅᔾᔨᓯᒪᓚᐅᖅᑐᑦ: 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᐃᓄᓕᕆᔨᒃᑯᑦ ᑐᑭᒧᐊᕈᑏᑦ ᐸᕐᓇᐅᑎᖏᑦ ᑭᐅᔾᔪᑕᐅᓚᐅᖅᑐᑦ 

ᑕᒻᒪᖅᓯᒪᔪᖅᓯᐅᖅᑎᐅᑉ ᐅᓂᒃᑳᓕᐊᖏᓐᓄᑦ  ᑭᐅᔾᔪᑏᑦ ᑲᑎᒪᔨᕋᓛᓄᐊᖅᑕᐅᓴᕋᐃᖁᓪᓗᒋᑦ ᐊᒻᒪ 

ᒪᓕᒐᓕᐅᕐᕕᖕᒧᑦ ᓴᖅᑭᑕᐅᓗᑎᒃ 2024-ᒥ ᐅᑭᐅᖅᓯᐅᒻᒥᒃ ᑲᑎᒪᕐᔪᐊᕐᓂᖏᑕ ᑐᖔᓂ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᐃᓄᓕᕆᔨᒃᑯᑦ ᑐᑭᒧᐊᕈᑏᑦ ᐸᕐᓇᐅᑎᖏᓐᓃᑦᑐᑦ ᑐᑭᓯᓇᑦᑎᐊᖁᓪᓗᒋᑦ 

ᑕᕝᕗᖓᓪᓗᐊᑕᕐᓗ ᐅᖃᖅᓯᒪᓗᑎᒃ, ᑕᐃᒃᑯᐊ ᓂᕆᐅᒋᔭᐅᔪᑦ ᐊᑐᓕ ᐊᖏᖅᑕᐅᓚᐅᖅᑐᑦ ᐅᖃᖅᓯᒪᑦᑎᐊᕐᓗᑎᒃ 

ᓴᖅᑭᑦᑎᕙᓪᓕᐊᓂᖏᓐᓄᓪᓗ ᐊᓂᒍᖅᐸᓪᓕᐊᔾᔪᑎᖏᓐᓂᒃ ᓇᓗᓇᐃᖅᓯᔪᓐᓇᕐᓗᑎᒃ, ᐊᒻᒪ ᐊᑐᓂ 

ᐊᖏᕈᑕᐅᓚᐅᖅᑐᑦ ᐊᒻᒪ ᓴᖅᑭᓐᓂᐊᕋᓱᒋᔭᐅᔪᑦ ᓇᓗᓇᐃᖅᓯᒪᔪᓂᒃ ᐃᓱᓕᑦᑕᕐᕕᓕᐅᖅᓯᒪᓗᑎᒃ ᐊᒻᒪ 

ᓵᑕᒃᓴᐅᓗᑎᒃ ᑕᒪᒃᑯᐊ ᐱᔭᕇᖅᑕᐅᕙᓪᓕᐊᑎᓪᓗᒋᑦ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᖃᐅᔨᓴᐃᓂᐅᓂᐊᖅᑐᒧᑦ ᐃᓱᓕᑦᑕᕐᕕᒃ ᐋᖅᑭᒃᑕᐅᓗᓂ 

ᐃᓚᒋᔭᐅᖃᑕᐅᓗᓂ ᑐᑭᒧᐊᕈᑏᑦ ᐸᕐᓇᐅᑎᖏᓐᓄᑦ. 

 

 

 

 
 

 

ᑕᐃᒪᓐᖓᓂᑦ ᒪᐃ 2023-ᒥᓂᑦ, ᐱᓕᕆᕕᖓᑦ ᐃᓄᓕᕆᔨᒃᑯᑦ ᓴᖅᑭᑦᑎᓯᒪᓕᖅᑐᑦ ᐃᓚᒌᓄᑦ 

ᖃᓄᐃᖏᑦᑎᐊᕋᓱᐊᕐᓂᕐᒧᑦ ᐊᐅᓚᔾᔭᐃᓂᕐᒧᑦ ᐸᕐᓇᐅᑎᐅᔪᑦ ᓴᐅᓂᕆᓂᐊᖅᑕᖓᓂᒃ, ᐅᓄᑲᓪᓚᒃᑐᓂᒃ 

ᐱᕙᓪᓕᐊᓂᕆᔭᖏᓐᓄᑦ ᐅᓂᒃᑳᑦ ᓴᓇᒪᓂᖓᑕ ᓴᐅᓂᕆᓂᐊᖅᑕᖓᓄᑦ ᐊᒻᒪ ᐃᓚᒌᑦᓯᐊᕐᓂᖅ ᐃᓚᒌᑦ 

ᖃᓄᐃᖏᑦᓯᐊᖁᓪᓗᖏᑦ ᐸᕐᓇᐅᑎᐅᔪᓂᒃ ᐊᐅᓚᔾᔭᔪᑎᒃᓴᓂᒃ ᐱᖃᓯᐅᔾᔨᓯᒪᔪᖅ 80−ᓂᒃ 

ᐊᐅᓚᔾᔭᒃᑕᐅᔭᕆᐊᖃᖅᑐᓂᒃ ᐊᑖᓂ 7−ᖑᔪᑦ ᓯᕗᓪᓕᐅᔾᔭᐅᓯᒪᔪᑦ ᐃᓗᐊᓂ. ᑲᑎᒪᔨᕋᓛᑦ ᐅᔾᔨᕈᓱᒃᐳᑦ 

ᐊᑐᓕᖁᔭᓕᐊᖑᔪᑦ ᑕᒻᒪᖅᓯᒪᔪᖅᓯᐅᖅᑎᐅᑉ 2023-ᒥ ᐅᓂᒃᑳᓕᐊᖏᓐᓃᑦᑐᑦ ᑭᐅᔭᐅᔪᐃᓐᓇᐅᓚᐅᖏᒻᒪᑕ. 
 

ᐅᑯᓂᖓ ᐅᔾᔨᓱᕈᓱᓚᐅᕐᒥᔪᖅ ᑕᒻᒪᖅᓯᒪᔪᖅᓯᐅᖅᑎ 2025ᒥ ᐅᓂᒃᑳᓕᐊᖏᑕ ᐃᓗᐊᓂ 
 

“ᐸᕐᓇᐅᑎ ᐃᓗᓕᖃᓚᐅᖅᑐᖅ ᐱᓕᕆᔭᐅᓂᐊᖅᑐᓂᒃ ᐊᐅᓚᔾᔭᒃᑕᐅᓂᐊᖅᑐᓂᒃ ᐊᒻᒪ ᑖᒃᑯᓄᖓ 

ᐊᒃᑐᐊᓂᖃᖅᑐᓂᒃ ᓇᓗᓇᐃᒃᑯᑕᕐᓂᒃ. ᑭᓯᐊᓂᓕ, ᑐᕌᒐᒃᓴᖓᓂᒃ ᓇᓗᓇᐃᖅᓯᓚᐅᖏᑦᑐᑦ ᐊᒻᒪ 

ᖃᖓᒃᑯᑦ ᐱᒋᐊᕐᕕᖃᕐᓂᐊᕐᒪᖔᑦ ᐆᒃᑐᖅᑕᐅᓂᐊᖅᑐᖅ ᐱᕙᓪᓕᐊᓂᕆᔭᖏᓐᓄᑦ, ᖃᖓᒃᑯᓪᓗ 

ᐱᔭᕇᖅᑕᐅᓂᐊᕐᒪᖔᑕ, ᐊᒻᒪ ᓇᓗᓇᐃᖅᓯᓚᐅᖏᑦᑐᑦ ᑭᐅᔪᓐᓇᐅᑎᒋᔭᕆᐊᖃᖅᑕᖏᓐᓄᑦ. ᐸᕐᓇᐅᑎ 

ᓴᖅᑭᑦᑎᓚᐅᖅᑐᖅ ᐱᓪᓗᐊᑕᐅᔪᓂᒃ ᐃᓗᓕᕆᔭᖏᓐᓂᒃ ᐃᓗᐊᓃᒃᑲᔭᖅᑐᓂᒃ ᖃᐅᔨᓴᓕᖅᑎᓪᓗᒋᑦ 

ᐋᖅᑭᒃᓯᒪᓂᕆᓂᐊᖅᑕᖓᓄᑦ, ᓲᕐᓗ ᓴᓇᓂᕐᒥᒃ ᐱᓕᕆᔭᐅᔪᑦ ᓇᓗᓇᐃᒃᑯᑕᖏᓐᓂᒃ ᐊᒻᒪ ᐊᑯᓚᐃᑦᑐᒃᑯᑦ 

ᖃᐅᔨᓴᖃᑦᑕᕐᓗᑎᒃ ᑕᒻᒪᖅᓯᒪᔪᖅᓯᐅᕐᓗᑎᒃ ᐱᔨᑦᓯᕈᑎᐅᔪᓂᒃ ᒪᓕᒃᓯᒪᑦᑎᐊᖁᓪᓗᒋᑦ ᒪᓕᒐᕆᔭᖏᓐᓂᒃ 

ᐱᓕᕆᕕᐅᑉ ᐊᐅᓚᑦᑎᔾᔪᑎᐅᔪᓄᓪᓗ ᐊᑐᖅᑕᐅᔪᓄᑦ. ᐸᕐᓇᐅᑎ ᐅᖃᖅᓯᒪᓚᐅᖅᑐᖅ 

ᓴᓇᔭᐅᕙᓪᓕᐊᓕᕐᓂᖏᓐᓂᒃ ᓴᓇᕐᕈᑎᐅᔪᑦ ᑕᒪᑐᒧᖓ ᐱᓕᕆᔾᔪᑕᐅᔪᑦ ᑲᔪᓯᔪᒃᑯᑦ 

ᐱᓕᕆᔭᐅᓂᐊᕐᓂᖏᓐᓂᒃ.  
 

“ᐃᔨᒋᓂᖅᓴᐅᖁᓪᓗᒋᑦ ᐱᓕᕆᔭᐅᔪᓄᑦ ᐊᒻᒪ ᓴᓐᖏᓕᑎᑦᓯᓂᕐᒧᑦ ᑭᐅᔪᓐᓇᕐᓂᕆᔭᖓᓐᓄᑦ 

ᓵᑕᒃᓴᐅᓕᖅᑎᓪᓗᒋᑦ, ᐱᓕᕆᕕᐅᔪᖅ ᐱᓕᕆᔭᕆᐊᖃᖅᑐᖅ ᓯᕗᓪᓕᐅᔾᔭᐅᔪᓂᒃ ᐋᖅᑭᒃᓱᐃᓗᑎᒃ 

ᓇᓗᓇᐃᖅᓯᒪᑦᑎᐊᕐᓗᒋᑦ ᖃᖓᒃᑯᑦ ᐱᔭᕇᖅᑕᐅᕕᒃᓴᖃᕐᒪᖔᑕ ᐆᒃᑐᕋᖅᑕᐅᔪᓐᓇᕐᓂᐊᕐᒪᑕ 

ᐱᓕᕆᔭᐅᓂᖏᑕ ᐱᕙᓪᓕᐊᓂᕆᔭᖓ. 
 

ᑲᑎᒪᔨᕋᓛᑦ ᑲᑎᒪᒋᐊᓯᑎᓪᓗᒋᑦ ᓈᓚᖕᓂᖃᕐᓗᑎᒃ, ᑐᖏᓕᖓ ᑕᒻᒪᖅᓯᒪᔪᖅᓯᐅᑎᑦ ᐃᒪᓐᓇ ᐅᖃᓚᐅᖅᑐᖅ: 
 

“ᐆᑦᑑᕝᕙ 2024−ᒥ, ᐱᓕᕆᕝᕕᒋᔭᐅᔪᖅ ᐅᓂᒃᑲᐅᓯᖃᓚᐅᖅᐳᖅ 80−ᓂ−ᐃᓗᓕᓕᓐᓂᒃ 

ᖃᓄᐃᓕᐅᕐᓂᐊᕐᓂᕐᒧᑦ ᐸᕐᓇᐃᓂᕐᒧᑦ ᒪᓕᒐᓕᐅᕐᕕᒻᒧᑦ ᓇᓗᓇᐃᔭᐃᓪᓗᑎᒃ ᖃᓄᐃᓕᐅᕐᓂᐊᕐᓂᕐᒧᑦ 



 

 

ᑐᕌᒐᑎᑕᐅᔪᓂᒃ ᐱᐅᓯᒋᐊᖅᑎᑦᓯᔪᒪᓪᓗᓂ ᓴᐳᔾᔨᓯᒪᓂᕐᒥᒃ ᐃᑲᔪᖅᑐᐃᓂᕐᒥᓪᓗ ᐱᔨᑦᓯᕋᕐᓂᕆᔭᐅᕙᑦᑐᓂᒃ 

ᓄᑕᖅᑲᓄᑦ, ᒪᒃᑯᑦᑐᓄᑦ, ᐃᓚᒌᓄᓪᓗ. ᐱᓕᕆᕝᕕᐅᑉ ᖃᓄᖅᑑᕈᑎᑦᓴᓄᑦ ᐸᕐᓇᐅᑦ ᐱᒻᒪᕆᐅᔪᓂᒃ 

ᐊᑦᑐᐃᓂᐊᕋᓗᐊᖅᑎᓪᓗᒍ, ᑐᕌᒐᖃᑦᓯᐊᙱᒻᒪᑦ ᑭᓪᓕᒋᔭᐅᔪᓂᓪᓗ ᐱᑕᖃᑦᓯᐊᙱᑦᓱᓂ, ᑐᑭᓯᓇᖅᑐᓂᒃ 

ᓵᑕᐅᔪᓐᓇᕈᑎᓂᑦ, ᐊᒻᒪᓗ ᓇᓗᓇᐃᖅᑕᐅᓯᒪᔪᑦ ᐱᕕᑦᓴᕆᔭᐅᔪᑦ ᖃᐅᔨᓴᕈᑕᐅᓗᑎᒃ 

ᖃᓄᐃᑉᐸᓪᓕᐊᓂᖏᓐᓂᒃ. ᐃᓄᓕᕆᔨᒃᑯᑦ ᓯᕗᓪᓕᐅᔾᔨᔭᕆᐊᓖᑦ ᖃᓄᐃᓕᐅᕈᑕᐅᔪᓂᑦ ᓴᖅᑭᓚᖓᔪᓂᑦ.  
 

ᑕᐃᑦᓱᒪᓂ ᓈᓚᖕᓂᖃᕐᓗᑎᒃ ᑲᑎᒪᑎᓪᓗᒋᑦ, ᐊᐱᖅᓱᖅᑕᐅᔭᖅᑐᖅᓯᒪᔪᖅ ᐃᓄᓕᕆᔨᒃᑯᑦ 

ᐱᓕᕆᕕᖓᓐᓂᓐᖔᖅᑐᖅ ᑭᐅᓚᐅᖅᑐᖅ ᐊᐱᖅᑯᒻᒪᑦ ᐊᐅᓚᔾᔭᒃᑕᐅᓯᒪᔪᑦ ᐱᓪᓗᒋᑦ ᐊᐅᓚᔾᔭᒃᑕᐅᔭᕆᐊᖃᖅᑐᑦ 

ᐸᕐᓇᐅᑎᖏᓐᓂ ᑖᒃᑯᐊ ᐃᒃᐱᒋᔭᐅᓚᐅᕐᒪᑕ ᓯᕗᓪᓕᐅᔾᔭᐅᔭᕆᐊᖃᖅᑐᒋᓪᓗᒋᑦ: 
 

“ᐃᒪᐃᓕᒐᔭᖅᐳᖓ, ᐅᕙᓐᓂᓐᖔᕐᓗᓂ ᐊᒻᒪ ᐱᓕᕆᔨᒻᒪᕆᐅᓂᕋ ᐊᑐᕐᓗᒍ ᐃᒪᐃᖁᔨᒐᔭᖅᐳᖓ, 

ᐊᖏᓂᖅᐹᖑᔪᖅ ᓯᕗᓪᓕᐅᑎᔭᕗᑦ ᒫᓐᓇᐅᓂᖓᓂ ᒪᓕᒋᐊᖃᕐᓂᖅ ᐊᔾᔨᒌᓕᖅᑎᑕᐅᓯᒪᔪᓂᒃ ᒪᓕᒐᕐᓂᒃ 

ᐱᐅᓂᖅᓴᒥᒃ ᓴᖅᑭᑦᑐᖃᖁᓪᓗᒍ ᐃᓄᖕᓄᑦ ᓱᕈᓯᓕᕆᔨᐅᔪᓄᑦ; ᐃᖅᑲᓇᐃᔭᖅᑎᑖᓂᕐᒧᑦ ᐊᒻᒪ 

ᓄᖅᑲᖅᑎᑦᓯᑦᑕᐃᓕᒪᓂᕐᒧᑦ, ᐊᒻᒪ ᐱᖃᓯᐅᔾᔨᓯᒪᕗᑦ ᐃᓂᖃᕆᐊᖃᕐᒪᑕ ᑎᑎᕋᕐᕕᖃᑦᑎᐊᕐᓗᑎᒃ ᐊᒻᒪ 

ᐃᒡᓗᒃᓴᖓᓂᒃ ᐊᑐᐃᓐᓇᖅᑕᖃᕐᓗᓂ. ᐅᖃᕈᓐᓇᖅᑐᖓ ᑖᒃᑯᐊ ᓯᕗᓪᓕᐅᑎᓯᒪᔭᒃᑲ ᒪᕐᕉᒃ, ᐊᒻᒪ 

ᓯᕗᒧᐊᒃᑲᓐᓂᐊᕐᔪᒍᓐᓇᕈᒪ, ᐊᑐᓕᖅᑎᑕᐅᑦᑎᐊᕐᓗᑎᒃ ᖃᕆᑕᐅᔭᒃᑯᑦ ᐊᐅᓚᑦᑎᔾᔪᑎᐅᔪᖅ 

ᖃᐅᔨᓴᐃᑦᑎᐊᕈᓐᓇᕐᓂᐊᕐᒪᑕ ᐊᑑᑎᖃᑦᑎᐊᖅᑐᒃᑯᑦ ᐱᓕᕆᔾᔪᑎᑦ ᐱᔨᑦᓯᑕᐅᒐᓗᐊᕐᒪᖔᑕ.” 

 

ᑲᑎᒪᔨᐅᖃᑕᐅᔪᑦ ᑲᑎᒪᔨᖃᓛᓄᑦ ᐅᓂᒃᑳᖃᓚᐅᖅᑐᑦ ᐃᓱᒫᓗᒍᑎᒋᔭᖏᓐᓂᒃ ᑕᒻᒪᖅᓯᒪᔪᖅᓯᐅᖅᑎᒧᑦ 

ᐃᓚᒌᑦᓯᐊᕐᓂᖅ ᐃᓚᒌᓄᑦ ᖃᓄᐃᖏᑦᓯᐊᖁᓪᓗᒋᑦ ᐊᐅᓚᔾᔭᐃᔾᔪᑎᒃᓴᓄᑦ ᐸᕐᓇᐅᑎᐅᔪᖅ 

ᓯᐊᒻᒪᒃᓯᒪᖕᒪᕆᓚᐅᕐᒪᑕ ᐃᓗᓕᕆᔭᖓ ᐊᒻᒪ ᓇᓗᓇᐃᖅᓯᓯᒪᓇᑎᒃ ᖃᖓᒃᑯᑦ ᐃᖅᑲᓇᐃᖅᑕᐅᔭᕆᐊᖃᕐᒪᖔᑕ, 

ᑭᐅᔭᐅᔪᓐᓇᕆᐊᖃᖅᑐᓪᓗ ᐊᒻᒪ ᓇᐅᑦᑎᖅᓱᖅᑕᐅᓐᖏᓗᐊᓚᐅᖅᑐᑦ ᐱᕙᓪᓕᐊᓂᕆᔭᖓᓄᑦ ᖃᐅᔨᓴᐃᓂᒃᑯᑦ. 

ᑲᑎᒪᔨᕋᓛᑦ ᐃᓕᓴᖅᓯᕗᑦ ᐱᓕᕆᕕᖓᑦ ᐃᓄᓕᕆᔨᒃᑯᑦ ᐊᖏᖅᓯᒪᑦᑎᐊᕐᓂᖓᓂᒃ ᑭᐅᔪᒪᓪᓗᑎᒃ 

ᐃᓘᓐᓇᖏᓐᓂᒃ ᖃᕆᑕᐅᔭᒃᑯᑦ ᐊᐅᓚᑦᑎᔾᔪᑎᐅᔪᓂᒃ ᓴᓐᖔᒃᓯᕐᒪᑕ ᐊᒃᓱᐊᓗᒃ ᐊᒃᓱᕈᕐᓇᖅᑐᓂᒃ 

ᑭᐅᒐᓱᐊᖅᑎᓪᓗᒋᑦ ᐊᐅᓚᑦᑎᔾᔪᑎᒥᒃ ᐊᒃᓱᕈᕐᓇᖅᑎᓪᓗᒍ ᐱᓕᕆᔭᕆᐊᒃᓴᖅ ᐊᐅᓚᑦᑎᔾᔪᑎ ᖃᕆᑕᐅᔭᒃᑯᑦ ᐊᒻᒪ 

ᐃᓚᑰᑎᓪᓗᒍ, ᑭᓯᐊᓂᓕ ᐱᒻᒪᕆᐅᔪᖅ ᐊᐅᓪᓗᑎᔭᐅᔭᕆᐊᖃᕐᒪᑕ ᑕᒪᒃᑯᐊ ᐱᓪᓗᕆᐅᔪᑦ ᐱᔭᕇᖅᑕᐅᔪᓐᓇᖅᑐᑦ 

ᐊᑐᖅᑕᐅᓗᑎᒃ ᑮᓇᐅᔭᑦ ᐊᑐᒐᒃᓴᐅᓪᓗᑎᒃ ᑐᓂᔭᐅᓯᒪᔪᑦ. 

 

ᓈᓚᖕᓂᖃᕐᓗᑎᒃ ᑲᑎᒪᑎᓪᓗᒋᑦ, ᑭᐅᔨᐅᔭᖅᑐᖅᓯᒪᔪᑦ ᐃᓄᓕᕆᔨᒃᑯᑦ ᐱᓕᕕᖓᓐᓂ ᐃᖅᑲᓇᐃᔭᖅᑎᐅᔪᑦ 

ᓇᓗᓇᐃᖅᓯᓚᐅᖅᑐᑦ ᓴᖅᑭᑦᑎᓛᕐᓂᐊᓂᖏᓐᓂᒃ ᐋᖅᑭᒋᐊᖅᓯᒪᓕᖅᑐᓂᒃ ᐊᒻᒪ ᓯᕗᓪᓕᐅᔾᔭᐅᓯᒪᔪᓄᑦ 

ᐊᐅᓚᔾᔭᒃᑕᐅᔭᕆᐊᖃᖅᑐᑦ ᐸᕐᓇᐅᑎᖏᓐᓂ ᓯᕗᕐᖓᒍᑦ ᐅᐱᕐᖔᒃᑯᑦ ᑲᑎᒪᕐᔪᐊᓚᐅᖏᓐᓂᖏᓐᓂ. 

ᑲᑎᒪᔨᕋᓛᑦ ᐊᑐᓕᖁᔭᓕᐅᓕᖅᐳᑦ: 

 

6. ᐱᓕᕆᕕᖓᑦ ᐃᓄᓕᕆᔨᒃᑯᑦ ᓴᖅᑭᑦᑎᖁᓪᓗᒋᑦ ᐋᖅᑭᒋᐊᖅᓯᒪᓕᖅᑎᓪᓗᒍ ᐃᓕᓴᖅᓯᓂᖅ ᐃᓚᒌᑦ 

ᖃᓄᐃᖏᑦᓯᐊᕆᐊᖃᕐᓂᖏᓐᓄᑦ ᐊᐅᓚᔾᔭᐃᔾᔪᑎᒃᓴᑦ ᐸᕐᓇᐅᑎᖏᓐᓂᒃ ᑐᕌᒐᒃᓴᖃᕐᓗᑎᒃ 

ᐅᓪᓗᖏᓐᓂᒃ ᐱᔭᕇᕐᕕᒃᓴᖏᓐᓂᒃ, ᑐᓐᖓᕕᖏᓐᓂᒃ, ᓇᓗᓇᐃᖅᓯᒪᓗᑎᒃ ᑭᐅᔭᐅᔾᔪᑎᒃᓴᖏᑦ ᐊᒻᒪ 

ᖃᖓᒃᑯᑦ ᐱᔭᕇᖅᑕᐅᓂᐊᕐᒪᖔᑕ ᐊᒻᒪ ᐊᐅᓚᔾᔭᒃᑕᐅᓯᒪᔪᑦ ᓯᕗᓪᓕᐅᔾᔭᐅᓗᑎᒃ ᑕᑯᓐᓇᖅᑕᐅᓗᑎᒃ 

ᐱᓪᓚᑦᑖᖅᑐᒃᑯᑦ ᐱᔭᕇᖅᑕᐅᔪᓐᓇᕐᓂᕆᔭᖏᑦ ᐱᕕᒃᓴᓕᐊᖑᓯᒪᔪᖅ ᒪᓕᒡᓗᒍ. 

ᑲᑎᒪᔨᕋᓛᑦ ᐊᑐᓕᖁᔭᓕᐅᓕᖅᐳᑦ: 

 

7. ᐃᓚᒌᓄᑦ ᐱᔨᑦᓯᕈᑎᐅᔪᑦ ᐋᖅᑭᒋᐊᖅᑕᐅᓯᒪᓕᖅᑐᑦ ᐃᓚᒌᑦᓯᐊᕐᓂᖅ ᐃᓚᒌᑦ ᖃᓄᐃᖏᑦᓯᐊᖁᓪᓗᒋᑦ 

ᐊᐅᓚᔾᔭᐃᔾᔪᑎᒃᓴᓄᑦ ᐸᕐᓇᐅᑎ ᓴᖅᑭᑕᐅᓗᓂ ᒪᓕᒐᓕᐅᕐᕕᖕᒥ ᓯᕗᕐᖓᒍᑦ ᐊᕐᕕᓂᓕᕆᔭᖓᓂ 

ᒪᓕᒐᓕᐅᖅᑎᑦ ᑲᑎᒪᔨᖏᑦ ᐃᓱᒪᓕᓚᐅᖏᓐᓂᖓᓂ. 

 



 

 

 

ᐃᓱᓕᔾᔪᑎᒋᓗᒍ, ᑲᑎᒪᔨᕋᓛᑦ ᓇᐅᑦᑎᖅᓱᖅᑎᐅᔪᑦ ᒐᕙᒪᒃᑯᑦ ᐊᐅᓚᓂᖏᓐᓄᑦ ᑮᓇᐅᔭᖅᑐᕈᑎᕕᓂᖏᓐᓄᓪᓗ 

ᖁᔭᓕᕗᑦ ᐅᖃᓪᓚᒋᐊᖅᑐᖃᑦᑕᓚᐅᖅᑐᓂᒃ ᓈᓚᖕᓂᖃᖅᑎᓪᓗᒋᑦ ᑲᑎᒪᑎᓪᓗᒋᑦ ᐃᑲᔪᖅᓯᓂᖃᓚᐅᕐᒪᑕ 

ᑭᐅᒐᓱᐊᖅᑎᓪᓗᒋᑦ ᑕᒪᒃᑯᓂᖓ ᐱᔾᔪᑎᐅᔪᓂᒃ ᓴᖅᑭᑕᐅᓚᐅᖅᑐᓂᒃ ᑕᒻᒪᖅᓯᒪᔪᖅᓯᐅᖅᑎᒃᑯᓐᓄᑦ  ᑲᓇᑕᒥ 

2025-ᒥ ᖃᐅᔨᒋᐊᒃᑲᓐᓂᖅᑕᐅᑎᓪᓗᒋᑦ ᐅᓂᒃᑳᓕᐅᕐᓗᑎᒃ ᓱᕆᓯᕐᓄᑦ ᐃᓚᒌᓄᓪᓗ ᐱᔨᑦᓯᕈᑕᐅᕙᒃᑐᓂᒃ 

ᓄᓇᕗᒥ. 
 

ᑲᑎᒪᔨᕋᓛᖑᖃᑕᐅᔪᑦ ᐃᓕᓴᖅᓯᔪᒪᕗᑦ ᓄᓇᕗᒥ ᐃᓄᓕᕆᔨᐅᔪᓂᒃ ᐃᓄᓕᕆᖅᑳᖅᐸᒃᑐᓂᒃ ᓄᓇᓕᖕᓂ ᐊᒻᒪ 

ᐃᓚᒌᑦ ᖃᓄᐃᖏᑦᓯᐊᖁᓪᓗᒋᑦ ᐃᖅᑲᓇᐃᔭᕐᕕᖓᓐᓂ, ᐃᖅᑲᓇᐃᔭᖅᑎᖏᑦ ᐃᓚᒌᑦ ᖃᓄᐃᖏᑦᓯᐊᖁᓪᓗᒋᑦ 

ᐱᓕᕆᕕᖓᓐᓂ ᐃᓄᓕᕆᔨᒃᑯᑦ ᐊᒻᒪᓗ, ᐊᑕᖏᕐᓗᒋᑦ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᐅᔪᑦ ᓄᓇᕗᒥ 

ᓯᕈᓯᖏᓐᓂᒃ ᒪᒃᑯᒃᑐᖏᓐᓄᓪᓗ  

ᐱᔨᑦᓯᖅᐸᒃᑐᑦ ᐊᒻᒪ ᐃᓚᒋᔭᖏᓐᓄᑦ ᐃᑲᔪᖅᑕᐅᑦᑎᐊᖁᓪᓗᒋᑦ ᐊᒻᒪ ᑕᖅᑲᒃᑯᐊ ᐱᔨᑦᓯᖅᑕᐅᔭᕆᐊᖃᖅᑐᑦ 

ᐱᔨᑦᓯᖅᑕᐅᑦᓯᐊᖁᓪᓗᒋᑦ. 
 

ᑲᑎᒪᔨᕋᓛᑦ ᑐᒃᓯᕋᖅᐳᑦ ᑭᐅᔭᐅᔪᒪᓪᓗᑎᒃ ᐅᖁᓄᖓ ᐅᓂᒃᑳᓄᑦ ᑐᓂᔭᐅᓗᒡᓗ ᑲᑎᒪᔨᕋᓛᓄᑦ ᒪᓕᒃᑕᐅᓗᓂ 

ᒪᓕᒐᖅ 91(5) ᒪᓕᒐᓕᐅᖅᑎᑦ ᑲᑎᒪᔨᖏᑕ ᓄᓇᕗᒥ ᒪᓕᒐᖓ. 
 

 

 

 


